
УДИРТГАЛ

	 

	Зан үйлийн аман зохиол нь гарал үүслээрээ ардын яруу найргийн хамгийн эртний төрөл бөгөөд овгийн байгууллын үеэс хүмүүсийн зан заншил, баяр ёслолын байнгын дагуул болж түүний учир утгыг нэмэн тодчилсоор ирсэн юм. Иймд зан үйлийн аман зохиолын өвөрмөц онцлогийг бүрэн тодруулахын тулд ерөөс зан заншил гэгч юу болох, нийгмийн амьдралд ямар учир холбогдолтой байдгийг эхлэн тайлбарлах нь зохистой. 

	«Зан заншил» гэдэг нь нийгэм хамт олны санал сэтгэлгээнд хүчээр хадгалагдан үеэс үед дамжин уламжлагдаж ирсэн хүмүүсийн аж төрөх ёс, нийгмийн харилцааны түүхэн үүднээс бүрэлдэн тогтсон бат тогтвортой хэм хэмжээ юм1» гэж түүний онцлогийг тодорхойлж болно. Зан заншлын үндсэн үүрэг нь хүмүүсийн үзэл бодол, гоо сайхны таашаал, ёс суртахууны хандлага, нийгмийн зан төлөвийн тодорхой байдлыг билэгдэн илэрхийлэхэд оршино. Зан заншил нь ард түмний соёлын чухал бүрэлдэхүүн хэсэг бөгөөд нийгмийн аж төрөх ёсны янз бүрийн хүрээ, хүний амьдралын бүхий л үеийг хамардаг. Аль ч нийгмийн үед зан заншил, байсаар ирсний нэг адил дэлхийн ямар ч улс үндэстэн өөр өөрийн уламжлал, зан заншилтай билээ. Зан заншил, нь хүнийг бүхий л амьдрал туршид нь дагалдана. Хүн төрөлхтний түүхэнд тухайн аж төрөх ёсонд тохирсон зан заншил, уламжлалгүй тийм нийгэм, улс үндэстэн байсангүй. Нийгмийн амьдралын бусад хэм хэмжээг бодвол зан заншил нь хамгийн эртний үүсэлтэй, бат тогтвортой, хэтийн төлөв бүхий үзэгдэл юм. Анхны хүй нэгдлийн байгууллын үед ямар ч улс төрийн бодлого, хууль эрхийн харилцаа байсангүй. Харин хүмүүсийн хоорондын харилцааны бүх зүйл уламжлал, зан заншлын дагуу зохицож байв. Овгийн байгууллын үед, уламжлал, зан заншил нийгмийн амьдралын бүх хүрээг дангаар хамарсан маш өргөн утга, санаатай байв. Гал манах, хоол хүнс, хувцас, орон сууц бэлтгэх, адгуус амьтан сургах зэрэг ажил хөдөлмөр, аж төрөх ёсны ямар ч зүйл уламжлал, зан заншлын маягаар хийгддэг байв. Ажил хөдөлмөрийн аливаа арга туршлага ч зан заншилд тооцогдон үеэс үед уламжлагдаж байв. Харин хожим нийгмийн амьдралын өөрчлөлтийн дагуу эдгээрийн зарим зүйлс зан заншлын утгаа алдаж хөдөлмөрийн туршлага, ёс суртахуун, хууль эрхийн хэм хэмжээ болон ойлгогдох болжээ. 

	Уламжлал, зан заншил нь үндэстэн ястны өвөрмөц онцлогийн нэгэн чухал илэрхийлэл болдог бөгөөд энэ нь тухайн орны газар нутаг ард түмний аж төрөх ёс, аж ахуй, хэл түүхийн нөхцөл байдлаар тодорхойлогддог. Үндэсний уламжлал, зан заншил нь аливаа үндэстэн, ястан удаан жилийн турш түүхийн ёсоор бүрэлдэн тогтож, үеэс үед уламжилж ирсэн тэдний үндэсний аж төрөх байдлын өвөрмөц маягийн дүрэм горим юм. Гэхдээ энэ нь чухамдаа бол хүн төрөлхтний нийтлэг зүйлс тухайн орон нутаг үндэстний өвөрмөц нөхцөлд илэрч буй хэрэг юм. Жишээ нь эв найрсаг ёс, ахмад үеийг хүндлэх зан заншил дэлхийн олон үндэстэнд янз бүр боловч шинж чанар нь ижил юм. Мөнхийн хувиршгүй үндэсний уламжлал, зан заншил гэж байхгүй бөгөөд байх ч ёсгүй юм. Үндэсний дэвшилт уламжлал нь бусад үндэстэн ард түмний тэргүүний дэвшилт уламжлалаас үржил шим авч, ямагт шинэ агуулгаар баяжин хөгжиж байдаг бөгөөд энэ үйл явцад тэр нь нийтлэг шинж чанарыг улам бүр олж байдаг байна. 3ан заншлын онцгой нэг хэлбэр нь баяр ёслол бөгөөд энэ нь хувь хүний болон нийгмийн амьдралд тохиолдсон онцлог үйл явдлыг ёслон тэмдэглэж түүнээс үүдсэн сэтгэлийн баяр гунигаа хуваалцах зориулалттай хүмүүсийн харилцааны соёлын хэлбэр юм. Энэ нь гэр бүл ураг төрлийн холбоог бэхжүүлэх, анги бүлэг зэрэг нийгмийн хамтлагийг бүрдүүлэхэд тусална. Аливаа баяр ёслол нь нийгмийн ёс суртахуун гоо сайхны болон бусад тодорхой үзэл санааг өөртөө шингээн хүмүүст сэтгэл хөдлөл, сэтгэхүйн талаар үзүүлэх нөлөөг ихэсгэн харилцан бие биеэ баяжуулж холбогдсон зан үйл, ёслолын өвөрмөц нэгэн цогцолбор юм. Тэгвэл түүний нэг чухал элемент «Зан үйл (обряд) нь гоо сайхны болон сэтгэл хөдөлгөх арга хэрэгсэл, тогтсон дүрийг төлөөлөн үйлчлэх хүмүүс бүхий нийтэд заншсан уламжлалт театрчилсан тоглолт юм2. Зан үйл нь хэд хэдэн ёслолоос (ритуал) бүрдэл болно. Жишээ нь гэрлэх зан үйл нь мэндчилгээ, бэлэг солилцох, бөгж зүүх зэрэг олон ёслолыг багтаадаг. Ёслол нь хүмүүсийн зан байдлын хэм хэмжээг төлөвшүүлэх чухал хэрэглүүр бөгөөд нийгмийн хамт олны санал сэтгэлийн хүчээр давтагдан тодорхой утга санааг билэгдэн илэрхийлдэг үйлдэл юм. Тэгэхдээ аль тохиолдсон тохиолдсон зүйл бүхэн энэ үүргийг гүйцэтгэхгүй. Зөвхөн хүмүүсийн ёс, суртахууны хэрэгцээ, гоо сайхны сонирхолд нийцсэн зүйлс л ингэж чадна. Ёслолд зөн бэлгэдлийн утгаас гадна гоо сайхны учир холбогдол бий. Чухам үүнд л янз бүрийн ёслол хүмүүсийн дунд оршсоор байдгийн нууц оршино. Энэ гоо сайхны үүрэг нь туслах чанартай боловч түүний учир холбогдол асар их юм. Иймд зан үйлийн зөн бэлгэдлийн утга санааг хүмүүс сэтгэл догдлонгуй хүлээн авч оролцдог. Өөрөөр хэлбэл энэ утга санаа зөвхөн оюун ухаанд хүрэх биш бас сэтгэл зүрхэнд нөлөөлөх бөгөөд зөвхөн ухамсарлагдах бус сэтгэл санаагаар дамждаг. 

	Ёслол нь тодорхой утга санааг билэгдэн илэрхийлдэг эд юмс (тэмдэг сүлд, хуримын бөгж), үг яриа (ерөөл бэлгийн үг, найрын дуу), үйл хөдлөл (ёслох) зэрэг хэлбэрээр байж болно. Эдгээр нь чухамдаа бол нийгмийн тодорхой мэдээлэл утга санааг хадгалан илэрхийлэгч мэдрэхүйн дүр юм. Хуримын бөгж үнэнч ариун хайр, гэр бүлийн бат бэх холбооны бэлгэдэл болдог бол дохио зангаа нь ч мөн тодорхой утга санааг илэрхийлдэг. Ер нь дохио зангаа нь хэл яриа үүсэхээс бүр эрт байсан бөгөөд хүмүүсийн хоорондын харилцааны үүрэг гүйцэтгэж байсан билээ. Харин хэл яриа үүсмэгц түүний утга санааг нэмэн тодчилох зориулалттай болжээ. Хүн төрөлхтний үгийн сангийн нөөц бага байсан эртний үед дохио зангаа үлэмж өргөн хэрэглэгдэж байв. Эрт үеэс дэлхийн аль ч өнцөг булангийн хүмүүс ялгалгүй зөвшөөрсөн татгалзсан уурласан, гайхсан сэтгэлийн хөдлөлийг илэрхийлж бараг ижил дохио зангаа хэрэглэж байв. Одоо эдгээр дохио зангаа нь авианы хэлний нэмэлт буюу эсвэл зан үйлийн шинжтэй болсон байна. Ялангуяа шашин шүтлэгийн болон орчин үеийн зарим зан үйлд дохио зангаа багагүй үүрэг гүйцэтгэж байна. Зан үйлийн зориулалтаар мөргөх ёслох үйлдэл нь хүндэтгэн бишрэхийн утгатай юм. Ийнхүү үг ярианы оролцоогүйгээр дохио зангаа дангаараа ч баялаг утга санаа илэрхийлэх нь бий. Жишээ нь хүн албан байранд орохдоо болон хөшөө дурсгал, бунхны дэргэд малгайгаа авах нь хүндэтгэлийн утгыг илэрхийлдэг. Түүнчлэн огт үл дуугаран дуугүй байх ч гэсэн харилцааны хэрэглүүрийн зохих үүрэгтэй бөгөөд жирийн харилцан ярианы үед энэ нь үл тоомсорлох хандлагыг илэрхийлдэг. Ялангуяа зан үйлийн аливаа үйл хөдлөл, дохио зангаа нь тодорхой утга санаатай юм. Эртний зан үйлийн бүжигт энэ онцлог бүр ч их бөгөөд хөдөлгөөн бүр нь зөн бэлгэдлийн утгатай ажээ. Тэгвэл зан үйлийн яруу найраг эдгээрээс ч илүүгээр тухайн ёс заншлын утга агуулгыг тодчилдог байна. Иймд аливаа зан үйлийг тухайн үед хэлдэг аман зохиолоос ангид авч үзэхийн аргагүй. Ер нь найрын ёслолын үед нийтэд хандан хэлэх зүйлийг энгийн ярианы маягаар ярих нь бараг үгүй, ямагт уран цэцэн үгээр шүлэглэн хэлдгийн зэрэгцээ тухайн ёслолын үед гүйцэтгэх аливаа зан үйлийг ерөөл, дуу, шүлэг ямагт дагалддаг билээ. Өөрөөр хэлбэл «ерөөл, дуу зэрэг нь их төлөв найр наадам зэрэг ард түмэн нийтийг хамарсан элдэв зан үйл заншил ёсны үед түүний нэг элемент бүтвэрийн үүрэгтэй хэрэглэгддэг3 (Гаадамба) билээ. Ийм учраас зан заншил ёслолын янз бүрийн хэлбэрүүд үүсэн бүрэлдсэн түүхэн урт хугацаанд тэдгээрийн зайлшгүй нэг бүрэлдэхүүн хэсэг болсон аман зохиолын бүхэл бүтэн цогцолбор бий болон хөгжиж иржээ. Тухайн зан үйлийн ёслолд оролцогсдын сэтгэлийн өнгө аясыг илэрхийлэх, зан үйл, дэг ёсны учир утгыг нэмэн тодотгох зориулалттайгаар түүний бүрэлдэхүүн хэсэг болж буй дуу, ерөөл, бэлгийн үг, магтаал, мялаалга, даллага, цацлын шүлэг, шившлэг, тэргүүтнийг нийтэд нь зан үйлийн аман зохиолд хамааруулж болно. Тэгэхдээ тэдгээрийн энгийн нэг цуглуулга бус салшгүй нэгдэл цогцолбор болдог байна. Энэ нэгдмэл байдал нь тухайн ёслол зан үйлийн нэг нь нөгөөгийнхөө урьдчилсан нөхцөл болсон холбооноос урган гарч байгаа юм. Зан үйлийн аман зохиол нь дотоод бүрэлдэхүүний хувьд нэн баялаг байдаг нь ард түмний амьдрал түүх, сэтгэл санааны олон талыг тусган янз бүрийн зориулалттайгаар үүсэж түүхэн урт замыг туулан хөгжсөнтэй холбоотой. Зан үйлийн аман зохиол нь ийнхүү хэлбэр, агуулга, үүрэг зориулалтын хувьд харилцан адилгүй олон төрөл зүйлийг агуулсан нь түүнийг нийлэг урлагийн шинжтэй болгож байна. Тэрчлэн энэ аман зохиол нь зан үйлийн чанартай үйл хөдлөлтэй нягт холбоотой төдийгүй бүжиг, хөгжим зэрэг урлагийн бусад төрөлтэй салшгүй нэгдэлтэй билээ. Хурим найрын дуу нь уран үг, аялгуу хөгжмийн хоршил байдаг бол ерөөл харилцаа шүлэг, тэргүүтнийг өгүүлж буй зүйлийнхээ утга санаанд нийцсэн айзамтай, бараг дууны адил гэмээр тусгай хөг аялгуунаа зохицуулан хэлдэг. Бөхийн цолыг жигд хэмээр тусгай аялгуунаа айзам тохируулан хэлдэг бөгөөд бөхийн дэвэх дэлэх хөдөлгөөн зан үйлийн бүжгийг санагдуулдаг. Эдгээр нь чухамдаа дуут бүжиг гэж болохоор мэт. Ийнхүү зан үйлийн аман зохиолд ардын урлагийн бусад ямар ч зүйлээс илүүгээр үгийн урлаг, хөгжим, бүжиг, жүжиг наадмын зүйлс нь нэгэн цогцолбор системд багтан салшгүй нэгдэлтэй байдаг шинж маш тод харагддаг4 билээ. Энэ байдал нь хөгжлийн эртний шатанд урлагийн тусгай төрлүүд салбарлан гараагүй байсан онцлогийн ул мөрийг зан үйлийн аман зохиол илүү хадгалж байгаатай холбоотой. Эртний урлагт түүний хожмын тусгай төрлүүд болох хөгжим, бүжиг, аман яруу найраг зэрэг нь салшгүй нэгдэн оршиж байсан бөгөөд урлагийн олон төрлийн энэ нягт нэгдлийг нийлэг урлагийн шинж гэж болох юм. Хожим бодит байдлыг тусгах өөр өөрсдийн онцлогт уялдан урлагийн тусгай төрөл зүйлс зааглан тусгаарлагдсан боловч дүрслэх илэрхийлэх боломжоо харилцан ихэсгэж нөлөөлдөг үг, үйл хөдлөл, аялгуу хөгийн хоршил болсон ардын тоглоом наадам, заншил ёс зэрэгт нийлэг урлагийн шинж илүүтэй хадгалагдан үлдсэн билээ. Түүнчлэн «Бүжиг, цам, хөгжим, яруу найраг, зарим үед дүрслэх урлагийн элементүүдийг агуулсан ардын зан үйлийн тоглолт нь өөрийн нийлэг урлагийн нэгдэлдээ театрын урлагийн үр хөврөлийг агуулж байсан юм5». Өөрөөр хэлбэл зан үйлийн ёслол, тоглоом наадамд олон хүнийг хамран уламжлалт орон зай цаг хугацааны дотор тэдний харилцан хэлж гүйцэтгэх яруу найраг үйл хөдлөл хоёр тэгш эрхтэй оролцон үзэх сонсох хоёрыг хослуулдаг. Иймд театрын урлагийн эх үүсвэрийг тоглоом наадам, зан үйлийн аман зохиолоос илүү тод харж болох юм. Ялангуяа «аман зохиолын жүжиг наадмын төрлөөс түүхийн хувьд хамгийн эртнийх нь хүний амьдралын онцлог үйл явдал, байгалийн үзэгдэл, нийгмийн үйлдвэрлэлийн явцыг тодорхой айзам бүхий зохион байгуулалттай болзолт хэлбэрээр билэгдэн тусгадаг зан үйлийн ёслол юм6». Эртний хүмүүс янз бүрийн зан үйлийг гүйцэтгэхдээ нүүр царайгаа хувирган будаж элдэв амьтдын дүрстэй баг өмсгөл өмсөн ан агнуур зэрэг ажил хөдөлмөрийн явцыг дуурайн нийтээр бүжиглэн дуулж ёслол үйлддэг байсан нь театрын урлагийн угтал болсон зүйл байв. Хожим зан үйлийн ид шидэд итгэх явдал арилахад шүтлэгийн учир холбогдол нь багасан тоглоом наадам цэнгээний маягтай болсон нь ч олон билээ. Ийм учраас аман зохиолын нэлээд судалгааны бүтээлд зан үйлийн олон хэлбэрийг ардын драмын хүрээнд хамааруулан үзсэн байдаг. 

	Тодорхой эх зохиол, тайзны засал, жүжигчин, үзэгчидтэй уран сайхны хэрэгцээнд дангаар зориулагддаг мэргэжлийн театрын урлагтай аль ч зан үйлийг шууд адилтгаж болохгүй нь мэдээж боловч тусгай цаг хугацаа орон зайн дэвсгэр дээр өрнөх нарийн дэс дараалал бүхий зан үйлийн уламжлалт хэсгүүдтэй, ёслолд оролцогч бүр нь тусгай хувцас өмсгөл, үг яриа, гүйцэтгэвэл зохих үйл хөдлөл, төлөөлөн гарвал зохих рольтой байдаг нь түүнийг гадаад хэлбэрийн хувьд театрчилсан тоглолтын шинжтэй болгож байна. Ер нь аливаа зан үйл нь түүнд оролцогчдоос өөрт ноогдсон «дүр»˗ийг амилуулан биеийн намба төрх, хувцас өмсгөл, дуу хоолой, үг яриаг тохируулан жүжиглэх хамгийн наад захын уран чадварыг шаарддаг бөгөөд «дүр»˗ийг амилуулан жүжиглэх (перевоплощения) гэдэг бол театрчилсан тоглолтын хамгийн үндсэн шинж мөн7. 

	Ялангуяа ардын уламжлалт гэрлэх ёслолыг бүрдүүлэгч янз бүрийн зан үйлд энэ шинж бүр ч тод харагддаг. Хоёр тал гэр бүл болох явдлыг бүрэн зөвшөөрч тохиролцсон атал төрхмийн гэрээс бэрийг авч явах үед дургүй юм шиг байдал үзүүлэх үйл хөдлөл, хадмын гэрт бэрийг оруулахын өмнө мөн цааргалж буй янзтайгаар баганаар үүд даран саатуулж цэц булаалдах, бэр мөргүүлэх ёслол, бэр хүргэний талын харилцан өрсөлдөн тэмцэлдэж буйн шинжийг илэрхийлэхэд чиглэгдсэн төрөл бүрийн тоглоом наадам, зэрэг нь чухамдаа нэгэн зүйл театрчилсан тоглолт шиг санагддаг билээ. Уламжлал болон тогтсон энэхүү ёслолд хэн ямар үйл хөдлөл гүйцэтгэн ямар үг хэлэхийг урьдаас товлон бэлддэг ажээ. 

	Ийнхүү зууч бэр хүргэн, бэр хүргэн хэлмэрч нар гүйцэтгэвэл зохих тус тусын рольтой түүндээ тохирсон үг, ерөөл, дуутай ёслолын тусгай хувцас өмсгөлтэй байдаг нь хуримыг жүжигтэй зүйрлэн үзэх бололцоог олгож байгаа юм. Энэ үед хэлэх дуулах дуу ерөөл бол тус тусынх нь дүрийг тодруулсан мэт бөгөөд тухайлбал буриад хуримын үед эцэг эхийнх нь сургамж захиас болгон дуулдаг ууцны дуу, халх дөрвөдийн найр хурим жаргаах дуу зэрэгт хадмынд нь охиноо үдэж буй эцэг эхийн сэтгэлийн догдлол ачлал хайр зэргийг нээн илэрхийлж чадсан байдаг. Иймд «хуримлах ёсны зан үйлүүд нь хөгжөөн цэнгэл, гомдол гуниг, дуу бүжиг ээлжлэн солигдсон нэгэн жүжгийн янз бүрийн үзэгдэл хэсэг юм8» гэх буюу эсвэл «Хурим нь тусгай дэг ёс, аман яруу найргийн зүйлсийг гэрлэх ёслолын гол шугамд нэгтгэсэн ардын жүжгийн тухай ярих бололцоог олгож байгаа юм9» гэх зэргээр олонх судлагсад хуримыг өвөрмөц нэгэн дуулалт жүжиг буюу дуурь гэж нэрлэсэн байдаг. 

	Хэрвээ уламжлалт хуримыг өвөрмөц нэгэн жүжиг гэж үзэх юм бол бэр гуйх ёслол нь дараагийн хэсгүүдийн угтал шалтгаан болдгоороо энэхүү сонин жүжгийн үйл явдлын зангилгаа нь гэж хэлж болно. Түүнчлэн баталгаа хийх, сүй хүргэх ёслолуудыг хуримын жүжиг наадмын үйл явдлын өрнөл гэж үзэж болох мэт. 

	Хүргэн хүү дагалт хүмүүсийн хамтаар эхнэрээ аваачих гэж хадмынд ирэх ёслолын хэсэг нь чухамдаа бол хурим хэмээх өвөрмөц нэгэн жүжгийн үйл явдлын өрнөлийн туйл юм. Тэгвэл тэрхүү үйл явдлын тайлал нь (гэрлэх явдлыг бүрэн шийдсэн) бэр мөргүүлэх ёслол бөгөөд хуримын дараах ёслол нь түүний төгсгөлийн хэсэг юм. Хуримын зан үйлийг театрчилсан тоглолтын элемент бүхий гэж үзэх төдийгүй түүнийг бүхэлд нь өвөрмөц нэгэн жүжиг гэж үзэх боломж нь гэрлэх ёслолын өөрийн онцлогоос урган гарч байгаа юм. 

	Амьдралын тайзнаа тоглох энэхүү жүжгийн тоглогчид нь бэр, хүргэний гэсэн хоёр талд хуваагдах бөгөөд тэдний хоорондын харьцаа хуримын жүжиг наадмын үйл явдлыг өрнүүлдэг. Ялангуяа эртний үед хариас гэрлэх (экзогам) ёс үүссэн цагаас өөрийн, хүний овог гэсэн эсрэгцсэн хоёр бүлэгт хуримын ёслолд оролцогсод хуваагдан өөр өөрийн талын нэр хүндийг хамгаалан уран үг, тоглоом наадмаар тэмцэлдэн олон сонин дэг журам буй болгосон нь хуримыг ардын жүжиг наадмын хэлбэрт ойртуулсан гэж хэлж болно. «Ерөнхийдөө хуримлах ёслол нь түүнийг бүрдүүлэгч зан үйл болон тоглоом наадмын хэсгүүдийн хамтаар шүтлэг ёслолын чанартай зүйлээс бараг театрчилсан тоглолт хүртэлх түүхэн хувьслын замыг туулсан юм10». Ийнхүү хуримын ёслол нь бүхэлдээ өвөрмөц нэгэн жүжгийн шинжтэйн зэрэгцээ түүний нэг гол бүрэлдэхүүн болсон аман зохиолын дотор дангаараа ардын жүжиг наадмын зүйлсэд тооцогдохуйц харилцаа шүлэг, дуу, тоглоом наадмын зүйлс олон байдаг билээ. 

	Зан үйлийн дуу, ерөөл, бэлгийн үгс, цацлага мялаалгын шүлэг зэрэг нь тухайн төрөл зүйл тус бүрийнхээ онцлогийг хадгалсан байхын зэрэгцээ аман зохиолын бусад зүйлээс ялгарах өөрийн гэсэн онцлогтой бөгөөд энэ нь цуврал олон зан үйл, дэг ёстой нарийн уялдаатай байдагтай холбоотой. Зан үйлийн аман зохиолыг түүний аж байдал, зан заншлын хүрээлэл, тэдгээрийн хэрэглээний үүргээс ангид сэтгэхийн аргагүй. Ард түмний дунд тэмдэглэсээр ирсэн уламжлалт зан үйлийн ёслол түүний аман зохиолыг дотор нь цаг улирлын холбогдолт, гэр ахуйн холбогдолт гэж хоёр хувааж болно. Үүний эхнийх нь цаг улирлын өөрчлөлтийн явцад давтагдах байгалийн онцлог үзэгдэл, мал аж ахуй, ан агнуур, газар тариалангийн ажил хөдөлмөрийн давтамжтай холбоотой бол сүүлийнх нь гэр бүлийн амьдралд тохиолдох (хүүхэд төрөх, гэр бүл болох, нас барах зэрэг) онцлог үйл явдалтай холбоотой ажээ. Зан үйлийн элдэв ёслол, түүний аман зохиолыг зайлшгүй чухал, хэлж үйлдэхээс өөр аргагүй гэж тооцогдсон тэмдэглэлт үйл явдалд зориулдаг. Зан үйлийн элдэв ёслол нь тухайн аман зохиолын зүйлийг хэлэхийн зайлшгүй шалтгаан урьдчилсан нөхцөл болж өгдөг бол ерөөл, бэлгийн үг, цацал мялаалгын шүлэг, дуу зэрэг нь тухайн зан үйлийн учир утгыг нэмэн батжуулсан шинжтэй юм. Энэ нь зан үйлийн аман зохиолын хавсрал урлагийн шинжийг нөхцөлдүүлж байна. Аман зохиол нийтдээ тухайн ард түмний оюун практикийн үйл ажиллагааны хэлбэр бөгөөд нийт хөдөлмөрчин олны амьдрал, нийгэм түүхийн бүх туршлагыг нэгтгэн дүгнэх боломжтой ганц хэлбэр мөн тул ард олны гүн ухаан, ертөнцийг үзэх үзэл, сурган хүмүүжүүлэх зүй, ёс суртахуун, зан заншил, шашин урлаг зэрэг олон зүйлийн үүргийг нэгэн зэрэг гүйцэтгэж байжээ11. Ялангуяа зан үйлийн аман зохиол нь нэг талаар уран үгийн дүрээр бүтсэн урлагийн чанартай боловч дан ганц яруу сайхны хэрэгцээг хангадаг биш зан заншлын утгыг нэмэн тодчилох, үгийн шидийн хүчээр аливаа зүйлд нөлөөлөх практик зорилготой тул практик оюуны үйл ажиллагааны нэгдмэл хэлбэр, нийлэг урлагийн уламжлалт нэг жишээ гэж хэлж байгаа юм. Практик зориулалт буюу хавсрал урлагийн шинж, хэрэглээний (утилитарное) зориулалт нь зан үйлийн ерөөл бэлгийн үгнүүдэд илүүтэй харагддаг бөгөөд тэдгээр нь уран сайхны хэрэгцээг хангахаасаа илүүгээр түүнийг хэлснээр тухайн ажил үйлдэлд үгийн хүчээр нөлөө үзүүлж, нэмэр тус болно гэсэн практик учир холбогдолтой байв. Ялангуяа мал аж ахуйн ажил хөдөлмөрийн холбогдолтой зан үйлийн яруу найраг нь уран сайхны хэрэгцээг хангахад биш харин хөдөлмөрийн үйл ажиллагаанд нөлөөлөх зориулалттай байв. Эдгээрт гоо сайхны учир холбогдол байдаг боловч түүнийг ажил хөдөлмөрийн үр дүнд практик байдлаар нөлөөлөхөд ашиглаж байлаа. Тухайлбал судлаачдын судлан тогтоосноор бол малын харах, сонсох, үнэрлэх, амтлах. өвдөх зэрэг бүхий л мэдрэх эрхтний аль нэгэнд буюу эсвэл нийтэд нь дохио өгөх (цочроох) замаар болзолт рефлекс бий болгон аливаа үйл ажиллагаанд удирдан хөтөлж болох бөгөөд ялангуяа дуу авиа нь сүрэг малыг алсаас захирах, уужим тэнэгэр орон зайд (бэлчээрт) хэрэглэхэд хүртэмжтэй зүйл учир бэлчээрийн мал аж ахуйд өргөн дэлгэрч малчид дуу авиагаар малыг удирдан хөтлөх бүхэл бүтэн системийг бий болгосон байна. Иймд «морь уралдуулах, төлийг эхэд нь авхуулах, мал саах, ивэлгэх, хайдагшуулах зэрэгт шүлэг ерөөл, магтаал уянгалуулан унших, гийнгоолох, уртын дуу дуулах буюу дууны аяар өөвлөх, хөөрлөх, зуузуулах, тушгирах, бас лимбэдэх хуурдах уламжлал нь малын дээд мэдрэлд уяраах, сэргээх, сэрэл үүсгэх (Ааш занг засах) зэргээр нөлөөлж буй хэрэг» бөгөөд тэдгээрийг хэлбэр маягийн талаас нь авч үзвэл

	— Үргээж цочоох, балмагдуулах аястай (гуаг, чиш, хаая гэх мэтээр хашхирч)

	— Уянгалаг, элбэрэл, ээнэгшүүлэх хайрын өнгө аястай (гурий, гүүргий, зуузуу гэх дуу аялгуу)

	— Урам зоригийг хөгжөөсөн аястай (морь уралдахад гийнгоолох, цол дуудах)

	— Тайвшруулж тайтгаруулсан аястай (чүүг, хүүе) гэх мэт олон өнгө аястай байхаас гадна лимбэ морин хуур зэрэг хөгжим уурга хуйв, шилбүүр зэрэг багаж хэрэгслийн дуу авиаг ашигладаг байна12. Энэ нь нөгөө талаар хүмүүсийн хоорондын буюу нийгмийн харилцааны хэрэглүүр болсон хэлний чадварыг яруу найраг, хөг аялгууны гоо сайхны нөлөөллөөр хүч нэмэгдүүлэн мал аж ахуйн хөдөлмөрийг зохион байгуулахад ашиглаж байгаа хэрэг юм. Мал аж ахуйн ажил хөдөлмөрийн янз бүрийн төрөл хэлбэрийн үед хэлдэг, төлийг эхэд авхуулах үг, морины цол, мялаалга, цацлын үг, магтаал ерөөл тэргүүтэн нь малчин хүнд өөрт нь гоо сайхны нөлөөтэй буюу хөдөлмөрийн дуу мэтээр ойлгогдон уран сайхны хэрэгцээг нь хангадаг бол малыг хөдөлмөр зохион байгуулалтын зохих шаардлагатай үйл ажиллагаанд жолоодон хөтлөх практик нөлөөтэй юм. Гэхдээ зан үйлийн аман зохиолд үгийн ид шидэд итгэх гэнэн хандлага буйг онцлон тэмдэглэх нь зүйтэй. Энэ нь хөгжлийн эртний шатанд бүр ч их байв. Тэгэхдээ хүмүүс байгалийн хүчний бүрэн эрхшээлд байсан эхэн үед мөнх хөх тэнгэр хангай дэлхийг аргадан тайтгаруулж өршөөл хишиг гуйсан шинжтэй байсан бол хөдөлмөрийн багаж зэвсэг арга туршлага нь харьцангуйгаар сайжирч ирсэн үед хүрээлэн буй орчин, байгалийн хүчинд нөлөөлж ажил хөдөлмөр аж байдлын хүссэн үр дүнд хүрэх өөрсдийгөө өвчин эмгэг, гай зэтгэрээс хамгаалах зориулалттай болжээ. Иймд зан үйлийн ёслол, аман яруу найргийн эртний хэлбэрийн гарал үүслийг үгийн ид шидэд итгэх гэнэн хандлага, хэрэглээний зориулалттай холбон тайлбарлаж болох бөгөөд үгийн шидэд итгэх ойлголт гарч ирсэн нийгэм түүхийн нөхцөлийг тодруулан үзэх нь зарим зан үйл, түүний аман зохиолын гарал үүслийг тайлах түлхүүр болох юм. Үгийн шидэд итгэх явдал нь хүмүүсийн хоорондын харилцааны хэрэглүүрийн үүрэг гүйцэтгэдэг, хэлний чадлыг эртний хүмүүс хэтрүүлэн ойлгож бодит ертөнцийн эд юмсын адил материаллаг чанартай гэж үзэж байснаас нөхцөлдөн үүсжээ. Монгол ардын уламжлалт заншил ёсоор эсгий хийхэд:

	 

	Хун шиг цагаан

	Дун шиг хатуу

	Хүйгүй хурдан

	Салхигүй сайхан болтугай

	 

	гэж хэлдэг бэлэг дэмбэрлийн үг угтаа ийм зориулалттай үүсжээ. 

	Ер нь зарим шившлэг, даллага, цацлын шүлэг, бэлэг дэмбэрлийн үгс нь үгийн ид шидээр хөдөлмөрийг хөнгөвчлөх гэсэн шинжтэй байдаг. Эртний хүмүүс зөвхөн үгийн ид шидэд итгэх бус зан үйлийн чанартай үйл хөдлөлийг ч тийм учир холбогдолтой гэж ойлгож байсан бөгөөд эдгээрийг байгалийн хүчнийг тайтгаруулах хөдөлмөрийг хөнгөвчлөх, өвчин эмгэг эдгээх, элдэв аюулаас зайлуулах, бусдад хор хүргэх чадалтай мэтээр ойлгож байв. Жишээ нь эртний хүмүүсийн анд явахын өмнө хийдэг бүжиг нь ан агнах үеийн үйл хөдлөл, журам ёсыг дуурайсан, түүний дасгал сургуулийн шинжтэй төдийгүй түүнийг үйлдсэнээр ан агнуур нь амжилт олж олз хийморьтой болно гэж үзэж байсны гэрч юм. Иймд эртний аман яруу найраг, бүжиг нь гоо зүйн учир холбогдлоосоо илүүгээр практик зориулалттай байсан учраас хавсрал (прикладное) урлагийн зүйлд хамааруулж бүрэн болох юм. Зан үйл болон түүний холбогдолт аман зохиолд анимизм, антроморфизм, фетешизм, магизм, тотемизм зэрэг шүтлэгийн эртний хэлбэрүүдийн ул мөр хадгалагдсан байдаг. Анимизм (anima ˗сүнс сүлд гэсэн утгатай латин үгнээс гаралтай) гэдэг нь ертөнцийн бүх юмс үзэгдэлд сүнс байдаг мэтээр ойлгон сүнс сүлдэнд итгэх үзэл юм. Тэгвэл антроморфизм нь (anthropos˗хүн, morphe хэлбэр байдал гэсэн латин үгнээс гаралтай) ургамал амьтан болон байгалийн бусад юмс хүний нэг адил (сэрж мэдэрдэг, сэтгэл оюунтай) шинж чанартай гэж ойлгодог гэнэн үзэл юм. Фетешизм гэдэг нь аливаа юмс үзэгдэл ер бусын ид шидэт хүчийг эзэмшиж хүний үйл ажиллагаанд нөлөөлж байна гэж үзэх явдлаар илэрнэ. Магизм бол (magea˗ховс увдис ид шид гэсэн утгатай грек үгнээс гаралтай) тодорхой зориулалттай үйл хөдлөл, үг хэллэг нь өвчин эмгэг, гай зовлонгоос зайлуулж олз баялгийг нэмэгдүүлэн амьдралд материаллаг байдлаар нөлөөлөх чадалтай мэтээр итгэх явдал юм. Тотемизм гэдэг бол эртний хүмүүс ямар нэг амьтныг өөрсдийн овог аймгийн үүсэл гаралтай холбон онгон шүтээн болгодог заншил юм. Гэвч зан үйлийн яруу найраг нь бөө мөргөлийн аман зохиолоос зарчмын ялгаатай гэдгийг онцлон тэмдэглэх нь зүйтэй. Өөрөөр хэлбэл зан үйлийн яруу найраг нь хүн төрөлхтний зааггүй нийлэг ухамсрын буюу домог үлгэрийн сэтгэлгээний үед зохиогдсон учир бөө мөргөлийн аман зохиолоос гарал үүслийн хувьд эртний бөгөөд түүний угтал болсон зүйл мөн. Зан үйлийн аман зохиол, бөө мөргөлийн шүлгийн аль алинд тэнгэрт хандаж хүссэн зүйл байх боловч хоорондоо зарчмын ялгаатай. Зан үйлийн яруу найрагт гарч буй тэнгэр бол хийсвэрлэсэн ямар ч утгагүй. Ердөө л мөнх хөх тэнгэр юм. Тэгвэл бөө мөргөлийн яруу найрагт харьцангуйгаар нэлээд их хийсвэрлэсэн сэтгэлгээний тусгал буюу нарийн зохион байгуулалт бүхий олон тэнгэр, дээд, дунд, доод тивийн тухай ойлголт байдаг. Бөө мөргөлийн ойлголт ёсоор бол «огторгуйд ерэн есөн тэнгэр байна гэнэ. Барууны тавин таван тэнгэр хүнд тустай сайн тэнгэр гэнэ. Зүүний дөчин дөрвөн тэнгэр нь хүнд хортой гэнэ» гэж академич Ц. Дамдинсүрэн бичжээ13. Бөөгийн дуудлага дуудахад эхлээд тэнгэр лус савдгийг урин дуудаж ирүүлж дараа нь түүнийг аргадан гуйж хүсэлтээ учирлаж байгаа юм шиг байдал ажиглагддаг. Тэгвэл зан үйлийн яруу найрагт ийм зүйлс байхгүй. Ихэвчлэн тухайн зүйлд үгийн ид шидийн хүчээр нөлөөлөх гэсэн эсвэл дан ганц тэнгэр, онгон савдагт шууд хандсан байх жишээтэй. Мөн бөө мөргөлийн аливаа ёслолыг тэнгэр газрын эзэд онгон сахиустай шууд харилцаж чаддаг гэж итгэгдсэн хэсэг цөөн хүмүүс буюу бөө удган нар гүйцэтгэдэг бол шүтлэгийн эртний хэлбэрүүдтэй уялдсан аливаа ёслол, зан үйлийн аман зохиолыг жирийн хүн бүгд хэлж гүйцэтгэдэг билээ. Түүнээс гадна бөө мөргөлийн яруу найраг нь бөөлөх зан үйлийн явцуу хүрээнээс гарч чадаагүй буюу «Тахилга өргөл хийх, сан тавих, тэнгэр газар, ус овоо тахих зэрэг хязгаарлагдмал цөөн тооны зан үйлд тохирсон мөргөл, дуудлага, гуйлтыг шүлэглэн хэлэх төдийхнөөр олон зууны турш бөө мөргөлийн шүлэг зохиол явцууран нэг байранд 14зогсож байсан» бол зан үйлийн яруу найраг нь жилийн эхнээс он дуусталх үе, хүн төрөхөөс нас эцэслэх үе хүртэлх ажил амьдралын олон үйлстэй холбоо бүхий учраас хэлбэр агуулга, төрөл зүйлийн хувьд баялаг, ард түмний аж байдалтай гүн холбоотой юм. Иймд зан үйлийн яруу найраг хүн төрөлхтний эртний үеэс өнөөг хүртэлх түүхэн урт хугацаанд мартагдаагүйгээр барахгүй сонгодог дэвшилттэй зарим зүйлс нь орчин үеийн хүмүүсийн үзэл санаа, ёс суртахууны хэм хэмжээ, гоо сайхны амт таашаалд зохицон улам бүр шинэчлэгдэн хөгжиж байна. 

	Зөвлөлтийн монголч эрдэмтэн Г. И. Михайлов «Хэрвээ бид эртний монгол яруу найргийг бүхэлд нь авч үзвэл бөө мөргөлийн шүлэг түүнд бага суурь эзлэх болно. Яагаад гэвэл бөөгийн яруу найраг сэдвээр явцуу нэгэн хэвд (бөөгийн яруу найраг биеэ даасан хэмжээнд хүрээгүй, гагцхүү эртний яруу найргаас урган төлжих шинжтэй) байсныг харгалзан үзэх хэрэгтэй15» гэж бичжээ. Тэгвэл зан үйлийн яруу найраг нь монголын эртний яруу найргийг бараг дангаар төлөөлж чадах бөгөөд бөө мөргөлийн шүлэгт олон зүйлээр уламжлал болж өгсөн юм. Иймд анхны гарал үүслийн хувьд ардын зан үйлийн яруу найргийн холбогдолтой боловч хожим (бөө мөргөл, улмаар шарын шашинд ашиглагдан өнөө үед шашны зүйл мэтээр ойлгогдох болсон зүйлс ч байдаг. (Энэ зохиолд бид ийм зүйлээс ялган салгаж дан ардын зан үйлийн холбогдолтой талаас нь бичих зорилт тавьсан болно). Энэ нь аливаа ёс заншлын уламжлагдан аажмаар хувьсан хөгжих чанараар тайлбарлагдана. Нийгмийн үйлдвэрлэлийн харилцаа нөгөөгөөр солигдож шинэ маягийн аж төрөх ёс эхэлсний дараа түүнд зохицон зан заншлын хөгжил хувьсал нэлээд хурдасдаг боловч «зан заншил хэзээ ч үсрэлтийн байдалтай, гэв гэнэт ондоо болдоггүй. Хуучин зан заншилд шинэ юм нэг хоёроор аажуу нэвтэрч хоцрогдсон зүйлс орхигдон гээгдэж тооны хувьсал яваандаа чанарынх болж хувирах замаар өөрчлөгддөг16 бөгөөд «уламжлал зан заншил нь тогтвортой тогтонги байдал, хуучинсаг шинжээрээ ялгардаг» билээ17. Энэ нь тэдгээрийн үеэс үед дамжин давтагдах чанарыг нөхцөлдүүлнэ. Иймд зан үйлийн давтагдах чанар түүний нэг зүй тогтол болдог билээ. Зан үйлийн аман зохиол нь иймээс аман яруу найргийн бусад төрлийг бодвол илүү удаан хувьсдаг бөгөөд үгийн ид шидэд итгэх гэнэн хандлагын нөлөө саяхан болтол байсаар байв. Харин социалист нийгмийн үед коммунист хүмүүжлийн зарчим, социалист аж төрөх ёсны шаардлагад зохицон хоцрогдсон хуучин зүйлс нь гээгдэн ёс заншил, зан үйлийн аман зохиол шинэ агуулгаар баяжих хөгжил хувьсал нь түргэсэх зүй тогтол ажиглагдаж байна. 

	Ард түмний ухамсар танин мэдэхүй өсөж, шашин шүтлэгийн нөлөө сулран шинжлэх ухааны мэдлэг дэлгэрэх явцад зан үйлийн аман зохиол дахь үгийн шидэд итгэх гэнэн хандлага, шүтлэг бишрэлийн нөлөө улам бүр багасаж уран сайхны зориулалт нь зонхилох шинжтэй болж иржээ. Тухайлбал орчин үеийн хуримын аман зохиолд буй хавсрал урлагийн шинж чанар нь амьдралаа холбож буй хос залууст сайн сайхныг хүссэн хамт олны сэтгэгдлийг илэрхийлэх, хүний сэтгэл санаанд нөлөөлөх амьдралын босгыг эхлэн алхаж буй залууст аж байдал, ёс суртахууны зүйлийг сургамжлах хэрэгцээнээс урган гарч байгаа юм. Мөн орчин үед зан үйлийн аман зохиолоос хоцрогдсон хуучны тусгал болсон зүйл гээгдэн шинжлэх ухаан техникийн дэвшил, социалист аж төрөх ёсны тусгал болсон зүйлс, шинэ агуулгаар баяжин хөгжиж байна. 

	Зан үйлийн аман яруу найргийн өөр нэг онцлог бол түүний хэл юм. Хурим найран дээр хэлэх ерөөл, шүлэг, дуу зэрэг нь тухайн зан үйл, үйл хөдлөлийн учир зорилгыг тодотгох зориулалттай байдаг. Ялангуяа бэр гуйх болон элдэв ёслолын үед зууч, хэлмэрчдийн хэлэлцэх харилцаа шүлэг, хуримын түрүү, найран даргаас нийтэд хандан хэлэх үг нь зарим талаар хүмүүсийн хоорондоо ажил үйлс хэрэг зорилгоо мэдээлж ярилцах ярианы маягтай гэж болно. Гэхдээ жирийн яриаг бодвол урнаар өгүүлэхийн элдэв аргыг төгс ашигласан тодорхой айзам хэмнэлтэй сэтгэл хөдөлгөм уран шүлгээс бүтсэн байдгаараа онцлогтой. Иймд зан үйлийн аман яруу найраг нь түүнд оролцогсдын хоорондын харилцааны үүрэг гүйцэтгэх, тэдний сэтгэл санааг илэрхийлэх, үүрэгтэйн зэрэгцээ үгийн урнаар сэтгэл хөдөлгөх гоо сайхны зориулалттай бөгөөд яруу найраг хүмүүсийн жирийн амьдралын бодит хэрэгцээ болж байгаагийн нэг жишээ юм. Энэ нь зан үйлийн аман зохиолын хавсрал, урлагийн шинжийг тодотгож байна. Монгол хурим найрын дуу, ерөөл бэлгийн үгс, холбоо шүлэг зэрэг уран зохиолын чанартай зүйлс төдийгүй найрын ахлагчаас нийт зочдод хандан хэлэх үг, хуримын түрүү, хэлмэрч нарын хоорондын яриа зэргийн аль алинд тэдгээр хүмүүс өөрсдөө бичиг үсэг мэддэг мэддэггүйгээс үл хамааран нийтлэг ажиглагддаг зүйл бол

	 

	Аригуун од гараг нь тохиолддог сон энэ сайн өдөр өө

	Агуужим их өргөө гэрээ байгуулан барьж

	Аль сайн өлзийтэй үгээрээ ерөөн мялаахад

	 

	гэх мэтчилэн «бүхэл бүтэн өгүүлбэр нь ном бичгийн хэлний үгээр бүтсэн18» буюу сонгодог бичгийн хэлний найруулгатай байдаг явдал юм. Аман зохиолын аль ч төрөл зүйлс нь энгийн ярианаас ялгарахуйц сонголт сайтай баялаг үгсийн сантай, эх хэлнийхээ хэм хэмжээг нарийн чанд баримталсан найруулгатай байдгаас гадна тууль, хурим найрын ерөөл, айзам уртын дуу зэрэг нь үүний зэрэгцээгээр монгол бичгийн хэлний найруулга дуудлагыг санагдуулсан эрхэмсэг сонин найруулгатай уран яруу шүлгээс бүтдэг. Тэгэхдээ үүнийг бичгээр бичсэн зүйлийг жирийн хуулан уншихтай адилтган ойлгож болохгүй. Тухайн зүйлийн бүх үгийг бус утга санаа, тодчилох, айзам хэмнэл жигдлэх онцын учир холбогдолтой үг, өгүүлбэрийг бичгийн хэлний найруулга дуудлагаар хэлдэг. Мөн шившлэг, бэлэг дэмбэрлийн үг, даллага, цацлын шүлэгт ч ийм онцлог бий. Энэ нь тэдгээрийн гарал үүсэл тухайн үгийг ингэж дуудаж байсан эрт үед хамаардагтай ч холбоотой байж болох юм. 

	Жирийн ярианд тэр бүрий хэрэглэдэггүй бичгийн хэлний хуучин үг хэллэгийг оролцуулах, (өмнө тэмдэглэсэнчлэн) онцлог зарим үгийг зориуд бичгийн хэлний дуудлагаар хэлэх зэрэг нь тухайн зүйлсийг эрхэмсэг хүндэтгэлийн өнгө аястай болгож өгдөг гэж болно. Ялангуяа хурим найрын дуу, ерөөл, харилцаа шүлгийн хувьд бол тухайн ёслолыг эрхэм хүндтэй, төр ёслолын шинж чанартай онцлог үйл явдал гэж үзэж байсантай холбоотой. Өөрөөр хэлбэл энэ нь ойр зуурын хэрэгцээнд хэрэглэгдсээр чихэнд дасал болсон жирийн явган ярианаас ялган тодчилж тухайн зан үйлийн ёслол хүндэтгэлийн өнгө аясыг илэрхийлэн сонсогч хүмүүсийн анхаарал татах яруу сайхны учир холбогдолтой найруулгын арга юм. Зан үйлийн аман яруу найрагт буй хэл найруулгын эл онцлог нь монголын утга зохиолын хэлний аман хэлбэрийн нэг өвөрмөц шинж билээ. 

	Монгол ардын зан үйлийн аман яруу найргийн тухай ярихдаа түүний агуулгыг тодорхойлж буй ард түмний аж төрөх ёс, ажил хөдөлмөрийн онцлог, түүхэн уламжлалтай нягт холбон үзэх ёстой. Хувьсгалын өмнө монголд дундад зууны үеийн аж амьдралын хэвшилтэй феодалын аж төрөх ёс байсан бөгөөд түүний үндсэн шинжүүдийг тодорхойлбол: Дарлагч ангийн зүгээс хамжлагын хөдөлмөрийг бүхий л талаар мөлжихөд чиглэсэн улс орны эдийн засагт байгалийн эрхшээлд бүрэн автамтгай нүүдлийн мал аж ахуй зонхилсон аж төрөх ёсны элементэд дундад эртний хоцрогдсон хэвшил их хэмжээтэй, шүтлэгийн эртний хэлбэрүүд бөө мөргөлийн элемент оролцсон шарын шашны мунхруулагч нөлөөнд хүн ард нь автагдсан, шинжлэх ухаан нийгмийн амьдралд нөлөөлөхүйцээр хөгжөөгүй, гэр бүлийн харилцаанд эцгийн эрхт ёсны заншил их хэмжээтэй байсан зэрэг болно. 

	«Монгол орон саяхан болтол байгалийн эрхшээлд хувь заяагаа даатгасан нүүдлийн мал аж ахуй эрхэлсэн орон байлаа. Тэр цагт малчин хүн элдэв муу ёрын хар хүчнээс өмгөөлөн хамгаалж хайрлахыг гуйн залбирч модон хувинтай сүүгээ есөн нүдэт цацлаар өндөр хөх тэнгэр өөд цацан өчиж сүрэг мал тарган, сүү шим арвин отог омгоороо бүрэн мэнд явахын өршөөлийг гуйн хүсдэг байлаа» гэж эрдэмтэн Л. Түдэв бичсэн нь19 монгол ардын хуучин зан үйлийн аман зохиолын үндсэн агуулгыг тодорхойлсон үг юм. Нөгөөтээгүүр овгийн байгууллын уламжлал аливаа нийгэмд тэр дундаа нүүдэлчин ард түмний дунд маш амь бөхтэй удтал үргэлжилдэг бөгөөд ялангуяа монголчууд овгийн байгууллаас боолын нийгмийг алгасан феодализмд шууд шилжсэн явдал ард түмний аж байдал оюун сэтгэлгээний олон зүйлд эртний хэв заншлын нөлөө удтал орших явдлыг нөхцөлдүүлсэн юм. Ийм учраас угаасаа давтан уламжлагдах чанар хүчтэй байдаг зан үйлийн аман зохиолын шившлэг, цацал, мялаалгын шүлэг зэрэг нь онцын өөрчлөлтгүй бидний үед уламжлагдан ирсний зэрэгцээ зан үйлийн дэг ёс, түүний аман зохиолын олон зүйлээс овгийн байгууллын үеийн уламжлалын үлдэц ажиглагддаг. Мөн аливаа ухамсар сэтгэхүйн зүйл ахуйгаасаа хоцорч хөгждөг онцлог энд харагдаж байна. Гэхдээ энэ нь зан үйлийн аман яруу найрагт буй овгийн байгууллын үеийн холбогдолтой зүйлс өнөө бидний үед ямар ч өөрчлөлт хувьсалтгүй яг тэр хэвээрээ уламжлагдсан гэсэн үг бус хожмын үе бүхний нөлөөг шингээн бараг танигдахгүй болтлоо хувьссаар ирсэн билээ. Зан үйлийн яруу найргаас бөө мөргөлийн шүлэг олон зүйлийг уламжлан авч засамжилсан шиг шарын шашин ч өмнөх үеийнхээ өв уламжлалд мөн тэгж хандан нөлөөгөө шингээхийг оролдсон байна. Ийм учраас зан үйл, түүний аман зохиолд шашны нөлөө тарнийн ёс нэвтэрч зарим талаар шашны үзэл санааг бүрдүүлэн бэхжүүлэх хэлбэр болж байв. 

	Тухайлбал хуучин нийгмийн үед зан үйлийн дуу ерөөлийн эхэн төгсгөлд шашны утга санаа бүхий мөр бадаг тогтмол орсон байх буюу хаад ноёдыг талархсан аястай зүйл ч цөөнгүй байдаг. 

	Гэвч феодалын нийгмийн үеийн бүхий л зан үйл, баяр ёслолыг дан ганц шашинтай холбож болохгүй. Ард түмний аж байдал, ажил хөдөлмөртэй нягт холбогдсон баяр ёслолын хэлбэр олон байсан бөгөөд эдгээрт шашин, тарнийн ёсноос ангид зөн бэлгэдлийн зүйл олон байдаг. Ялангуяа цаг улирлын холбогдолт зан үйлийн аман зохиолд ард түмний олон зуун жилийн мал маллагааны арга туршлагын холбогдолтой олон зүйл зөн бэлгэдлийн маягаар туссан байдаг бол гэр ахуйн зан үйлийн яруу найрагт эрүүл энх, аз жаргал элбэг баян амьдралыг мөрөөдсөн хөдөлмөрчин ардын эрмэлзлэг хүслэн илэрсэн байдаг. В. И. Ленин «Үндэсний соёл бүхэнд хэдийгээр хөгжөөгүй ч гэсэн ардчилсан ба социалист соёлын цогцос байдаг бөгөөд учир нь үндэстэн бүрд хөдөлмөрчин мөлжигдсөн олон түмэн гэж байдаг болохоор тэдний аж төрж буй нөхцөл нь ардчилсан социалист үзэл сургаалыг зайлшгүй төрүүлдэг юм. Гэвч үндэстэн бүрд хөрөнгөтний соёл бас байдаг бөгөөд энэ нь тэгэхдээ «цогцсын» байдалтай бус харин ноёрхогч соёлын байдалтай байна» гэж «Үндэсний асуудлын талаарх шүүмжилсэн тэмдэглэл20» гэдэг өгүүлэлдээ бичсэнчлэн Хувьсгалын өмнө монгол орны нийгэм үндсэндээ феодал ард гэсэн хоёр ангиас бүрдэж нийгмийн байдал, ашиг сонирхлоор эвлэршгүй энэ хоёр ангийн үзэл суртлын зэвсэг болж бас хоёр өөр соёл өрсөлдөн тэмцэлдэж ирсэн билээ. Иймд феодал ангийн үзэл суртлын нөлөөний эсрэг монголын ард түмэн үндэсний өвөрмөц дэвшилт соёлоо бий болгон шинжлэх ухааны зарим элементийг дэлгэрүүлж амьдрал ахуйдаа хэрэглэн оюуны сэтгэлгээ зан заншлын дэвшилтэт уламжлалаа нандигнан хөгжүүлж ирсэн юм. Үүний тодорхой нэг жишээ нь монгол ардын зан үйлийн яруу найргийн шилдэг дэвшилтэт зүйлс гэж хэлж болно. Аливаа улс түмний зан үйлийн аман зохиолын үндсэн шинжийг тухайн ард түмний аж төрөх, ёс, үндэсний психологи, ажил хөдөлмөрийн онцлог, түүхэн уламжлал нөхцөлдүүлдэг боловч бусад улс түмнийхээс ангид тасархай, эрс ондоо байдаггүй билээ. Иймд монгол түмний зан үйлийн аман зохиолд дэлхийн бусад орныхтой төстэй зүйл олон байгаагийн дотор эртнээс түүх соёлын харилцаа холбоотой явж ирсэн сибирийн түрэг хэлтэй ард түмний зан заншил, аман яруу найрагтай хэв шинжийн хувьд ойролцоо байна. 1921 оны ардын хувьсгал малчин ардын аж төрөх ёс, зан заншилд шинэ үеийг нээсэн билээ. Шинэ монголын нийгэм эдийн засагт гарсан их өөрчлөлт, нам засгаас хөдөлмөрчдийн дунд зохиосон үзэл суртал, улс төр, соёл хүмүүжлийн ажлын үрээр нүүдлийн мал аж ахуйд шинжлэх ухааны боловсон арга нэвтэрч малчин ардын амьдрал социалист аж төрөх ёсонд шилжсэн нь уламжлалт зан үйлийн хэлбэр агуулгыг шинэчлэхэд хүргэсэн юм. Социалист аж төрөх ёсны шаардлагын дагуу ардын уламжлалт зан үйл нь хоцрогдсон хуучнаасаа, ялангуяа шашны зүйлээс ангижран салж шинэ агуулга хэлбэрээр баяжсан билээ. Тухайлбал малчин ардууд нэгдэлжих хөдөлгөөнд бүрэн хамрагдаж мал аж ахуйд үйлдвэрлэлийн социалист харилцаа ялсны үр дүнд аливаа ёс заншлын хамт олны шинж дээшилж нэгдэлчдийн өдөр, бригадын өдөрлөг, илгээлтийн эзэн залуу малчдыг хүлээн авах ёслол зэрэг баяр ёслолын шинэ хэлбэр малчин ардын амьдралд нэвтэрсэн юм. Үүнээс гадна хурим, насны ой, шинэ гэрийн найр зэрэг ёслолын үед өгдөг бэлэг сэлтийн эд хөрөнгөөр тэтгэн тусалж буйн утга багасан бэлэг дурсгалын буюу соёлын зүйлсээс голлон бүрдэх болсон нь ард түмний соёл аж байдлын дээшлэлттэй холбоотой. Мөн сүүлийн үед аль ч улс үндэстний иргэний баяр ёслолд дэлхий нийтийн чанартай, интернационалч шинжтэй нийтлэг зүйл нэмэгдэн улам боловсронгуй болж буйн жишээг монголын малчин ардын зан үйлээс ажиглаж болно. Иймд малчин ардын зан үйлийн уламжлалын талаар эл номд өгүүлж буй зүйлс нь өнөө үед яг даган баримтлах үлгэр журам бус харин ард түмний түүх соёлын дурсгал болох талаас авч үзсэн гэдгийг зөв ойлгоно гэдэгт итгэж байна. 

ЦАГ УЛИРЛЫН ХОЛБОГДОЛТ ЗАН ҮЙЛ

	 

	Цаг улирлын холбогдолт зан үйл нь жилийн тодорхой нэг хугацаанд давтагдах байгаль, цаг уурын онцлог үзэгдэл, түүнд зохицон улирлын чанартайгаар ээлжлэх ажил хөдөлмөрийн онцлогтой холбоотой байдаг. Өөрөөр хэлбэл олон зууны турш байгаль уур амьсгалын өөрчлөлтийг ажиглан таньж мэдсэний үндсэн дээр тодорхой цаг тооны үечлэлийн дагуу давтагдах ажил хөдөлмөрийн үйл ажиллагаа, буюу аж ахуйг хөтлөх түүхэн үүднээс бүрэлдэн тогтсон хэв ёсыг тусгадаг. Газар тариалан эрхэлж суурин аж төрдөг хүмүүсийн дунд энэ нь хавар газар хагалах, үр цацах, намар тариа хураах, ургацын баяр хийх зэрэг хөдөлмөрийн үйл ажиллагаатай холбоотой бол нүүдэлч малчдын дунд тухайн нутгийн цаг улирлын онцлогт тохирсон малын биологийн өөрчлөлтөөс үүдэн гэрч ээлжлэх төл хүлээн авах, мал хөнгөлөх, үрс гаргах, хонь хяргах, адуу дэллэх, тэмээ зогдорлох, ноос савах, эсгий хийх зэрэг цуврал олон ажлын хослол байдаг. 

	Археологийн судалгааны баримтаас үзэхэд монгол оронд неолитийн үе буюу МЭӨ IV—II мянган жилийн үеэс мал аж ахуй үүсэж улмаар хөгжлийн зохих үе шатыг туулж өнөөг хүрч иржээ. «Төв азийн эрс тэс уур амьсгалтай орчин нөхцөлд тохирсон нутгийн үүлдрийн малыг буй болгосон нь монгол угсаатны том амжилт бөгөөд... мал аж ахуйн нөхөн үйлдвэрлэл явуулах талаар бусад оронд төдий л түгээмэл бус арга хэлбэр, техник ажиллагааг эзэмшжээ. Эдгээр нь монгол угсаатны Төв ази болон нийт нүүдэлчдийн түүхэнд оруулсан хувь нэмэр даруй мөн21. Сонгодог хэлбэрийн нүүдлийн мал аж ахуй бол таван хошуу малыг маллагааны нарийн технологийн үндсэн дээр цогцолбороор үржүүлэн аж ахуйн үндсэн салбар болгон ашиглахын хамт ан агнуур, түүнчлэн бага зэргийн тариаланг туслах чанарын аж ахуйн хэлбэрээр эрхэлдэг нүүдэлчдийн аж ахуй юм. Төв азийн уудам нутаг дээр олон мянган жилийн турш оршин тогтнож жилийн дөрвөн улирал ээлжилсэн эрс тэс уур амьсгалтай тухайн газар оронд зохицсон малыг бэлчээрт хариулах нүүдлийн мал аж ахуйн хэвшил нь монголчуудын оюуны болоод эдийн соёл, уламжлал зан заншлыг тодорхойлох гол хүчин зүйл болсон билээ. 

	Монголчуудын дунд цаг улирлын холбогдолт зан үйл нь мал аж ахуйн ажил хөдөлмөрийн онцлог үеүдтэй холбогдон үүссэн байдаг бөгөөд мал аж ахуйн ажил хөдөлмөрийн эрх ашгийн үүднээс цаг улирлын солигдол, байгалийн үзэгдлийн өөрчлөлтөд хандах малчин түмний сэтгэлийн догдлол, үзэл бодлыг тусгасаар иржээ. Үүнд хамгийн гол нь мал сүргээ энх мэнд өсгөн элбэг баян амьдрах хүсэл эрмэлзэл туссан байдаг. Нүүдэлч малчны ажил хөдөлмөр байгалийн эрхшээлд оршсоор ирсэн тул өвлийн хүйтэн, урин дулаан цагийн эхлэх дуусах, өвс ногоо соёолох, ургах хагдрах хугацааг сайн мэдэх түүндээ мал аж ахуйн ажил хөдөлмөрийг зохицуулах их шаардлагатай байв. Байгаль цаг уурын нөхцөлийн давтамж нь малчны хөдөлмөрийн жилийн үечлэлийг бий болгосон нь монгол түмний цаг улирлын холбогдолт зан үйл, түүний аман зохиолыг үүсэн бий болох нөхцөлийг бүрэлдүүлсэн юм. Газар тариалан эрхэлдэг суурин аж амьдралтай улс түмний зан үйлийн аман зохиолын үүслийг мөн тухайн орны байгаль цаг уурын нөхцөлтэй холбон тайлбарлаж болно. Өөрөөр хэлбэл цаг улирлын холбогдолт зан үйлийн аман зохиол нь байгаль, нийгэм эдийн засгийн тодорхой. нөхцөлд үүссэн билээ. Бэлчээрийн мал аж ахуй эрхэлсэн монголчуудын аж төрөх ёс нь зан заншил, аман яруу найрагт гол нөлөө үзүүлсний тодорхой жишээг цаг улирлын холбогдолт зан үйлийн аман зохиолоос харж болно. 

	Мал аж ахуйн ажил хөдөлмөр бол цаг улирлын чанартайгаар ээлжлэн давтагдана. Ийм ч учраас монголчууд «эргэх нар, ээлжлэх ажил22» гэж ярилцдаг. Тухайлбал малдаа тарга хүч авхуулахын тул хавар, зун, намар, өвлийн улирлын нөхцөл байдалд тохируулан нутаг бэлчээр сонгон нүүдэллэж мал төллүүлэх, адуу дэллэх, тэмээ зогдорлох, хонь хяргах, гүү барих, ноос савах, эсгий хийх зэрэг ажил хөдөлмөр нь ч цаг улирлын чанартайгаар ээлжлэн солигддог байна. Нүүдэлч малчны амьдрал ахуйд тохиолдсон ажил хөдөлмөрийн тэмдэглэлт үйл явдлыг ёслон тэмдэглэх, нөгөө талаар эрт үеэс уламжилж ирсэн ойлголтын дагуу малчны хөдөлмөрийнхөө үр шимийг байгаль дэлхийд өргөн хайр энэрлийг нь гуйх зориулалттайгаар тусгай ёс журмын дагуу зан үйл үйлдэн мялаалга, дуудлага, шившлэгийн утга бүхий уран холбоо үг хэлдэг байна. Малчин ардууд эрт үеэс мал аж ахуйн ажил хөдөлмөрийг сайн дураар хамтран хийж бие биедээ туслалцаж ирсэн учраас эдгээр зан үйлийн ёслол нь ч хамт олны шинж чанартай байв. 

	Цаг улирлын холбогдолт зан үйлийн аман зохиол нь байгаль ертөнцийг ажигласан ажиглалт, хөдөлмөрийн туршлагатай холбоотой боловч байгалийг захирах хүний чадвар сул, шинжлэх ухааны үндэслэлтэй мэдлэггүй байсан үед зан үйлийн зориулалттай үйл хөдлөл, үг хэллэгийн тусламжтайгаар бодит ертөнцөд нөлөөлөх гэсэн эрмэлзлээс үүсэлтэй юм. Иймд түүний гол шинжийг практик хэрэглээний (утилитарно˗практическое) зориулалттай гэж тодорхойлж болох юм. Өөрөөр хэлбэл зан үйлийн ёслол үйлдэн ерөөл бэлэг, мялаалга цацлын үг хэлснээр ургац арвижуулах ангийн олз нэмэгдүүлэх, мал сүргээ өсгөх ингэснээр хүмүүсийг аз жаргалтай амьдруулна хэмээн итгэсэн байдал тод харагддаг. Түүнээс гадна цаг улирлын холбогдолт аман яруу найраг нь гоо сайхны учир холбогдол бүхий бөгөөд ажил хөдөлмөрийн гоо сайхныг илэрхийлснээр амьдралыг баяр цэнгэлтэй болгох зориулалт бас байдаг билээ. Ялангуяа ард түмний ухамсрын өсөлт, аж байдлын дээшлэлттэй уялдан цаг улирлын холбогдолт зан үйлийн гоо сайхны зориулалт ихэссэн бөгөөд социалист аж төрөх ёс хэвшин тогтох явцад түүний дэг журам улам боловсронгуй болж хөдөлмөрийн баяр цэнгэлийн шинжтэй болсон билээ. 

	Мал аж ахуйн холбогдолт зан үйл нь ийнхүү, цаг улирлын чанартай байхын зэрэгцээгээр хонин сүргээ түм хүрэхэд гэртээ ган тулга тулж гал голомтоо мялаах, тэмээ мянга хүрэхэд бууртаа мөнгөн буйл хийж тэмээн сүргээ мялаан ерөөл бэлгийн үг хэлэх заншил, буй. Эдгээр зан үйл түүний холбогдолт аман зохиол нь цөм мал сүргээ бүрэн өсгөж үржил шимийг нь арвижуулах гэсэн малчин ардын хүсэл эрмэлзлээс үүдэн гарсан байна. 

ЦАГААН САР

	 

	Монголчууд билгийн улирлын тооллоор хуучин шинэ он халалцах шинийн нэгний өдрийг хүндэтгэн нийтээр өргөн дэлгэр баяр ёслол үйлддэг уламжлалтай байв. Энэ нь «монгол хүн хүйтэн өвлийг давж урин хавартай золгосны баяр, нэг нас нэмсний баяр шинэ он гарсны гурван давхар баяр юм23» Цагаан сар гэдэг нэр нь монголчууд эрт үеэс цагаан өнгийг хамгийн ариун сайхан, аз жаргалын бэлгэдэл болгон үзсээр ирсэнтэй холбоотой. 

	Түүхэн баримт, эрдэмтдийн судалгаанаас үзэхэд Монголчууд эрт үед цагаан сарыг эдүгээгийнх шиг өвлийн сүүлч, хаврын эхээр биш харин намар тэмдэглэдэг байжээ. Энэ талаар Дорж Банзаров, Г. Ц. Цыбиков нарын судалгаанаас үзэж болно. Тухайлбал Дорж Банзаров «Монголын шинэ он урьд намрын 9 дүгээр сард эхэлж байсан бөгөөд энэ сард тараг цагаа элбэг байдаг тул цагаан сар гэдэг болов24» хэмээн бичсэн бол Г. Ц. Цыбиков «Монголчууд нүүдэлч малчин ардын хувьд мал сүрэг нь үр төл авч хүч тарга нь ид гүйцсэн намрын сард шинэ жилээ тэмдэглэж өөрсдөдөө болон мал сүрэгтээ нас нэмдэг» гэж тэмдэглэжээ25. Түүнчлэн Ч. Далай «Монголчууд жилийн дөрвөн улиралд нэг удаа «сүүн сар» гэж малын цагаан идээ элбэг цагаар ёслол хийж «үрс сар», «сүүн сар» буюу «цагаан сар» гэж нэрлэдэг заншилтай явж иржээ26» гэж бичсэн байна. Энэ нь монголчууд эрт үед цагаан сар буюу шинэ оноо цагаан идээ элбэг намрын сард хийдэг байсан талаар эрдэмтэд санал нэгтэй болохыг харуулж байна. Үүний уламжлал одоо ч зарим монгол хэлтний дунд бий. Тухайлбал Халимагт 11 дүгээр сарын сүүлч, 12 дугаар сарын эхээр зул сарын баяр гэж ёслол үйлддэг. Энэ ёслолыг үйлдэхдээ айл бүр зуурсан гурилаар бяцхан тэвш хийн түүнд өрх гэрийн гишүүдийн тоогоор өвсний шилбийг хөвөнгөөр ороон шигтгэж тэвшээ шар тосоор дүүргэн өвөрмөц нэгэн зул хийдэг. Ингээд зулуудаа бадраан ёслол үйлддэг. Энэ өдөр хүн бүхэн нас нэмдэг ёстой бөгөөд урьд өдөр нь төрсөн хүүхэд ч хоёр нас хүрсэнд тооцогддог байна27. Ийнхүү ирэх онд өрх гэрт аз жаргал ирэхийн бэлгэдэл болгон зул сарын баярыг тэмдэглэдэг ажээ. 

	Цагаан сарыг ийнхүү намар тэмдэглэдэг нь аж ахуйн ажлын жилийн эргэлт дуусах үед шинэ жилээ тэмдэглэдэг заншил олонх ард түмэнд анх үүссэнтэй холбоотой юм. Нүүдэлч малчин ард түмний дунд бол ийм үе нь мал сүргийн тарга хүч ид гүйцэн, цагаан идээний амт шимт төгс болдог намрын сар бөгөөд энэ үед л монголчууд шинэ жилээ тэмдэглэдэг байсны ул мөр профессор Г. Цыбиковын ажигласанчлан намар малд нас нэмэн тоолдог уламжлалаас харагдаж байна. Тухайлбал хавар нь гарсан хурга, тугал, унага, ботго тэргүүтнийг тэр оныхоо намар төлөг, бяруу, даага, тором гэж нэрлэдэг билээ. Гэхдээ XIII зууны үед монголд ирж байсан европын жуулчин Марко Поло «Тэдний он нь 2 дугаар сараас эхэлнэ. Заншил ёсоор эр эмгүй цөмөөрөө чадах ядахаараа цагаан хувцас өмсөнө. Тэд цагаан хувцсыг жаргалтайд тооцож шүтнэ. Иймээс тэд ингэж аз жаргалтай энх эсэн байхын тулд цагаан хувцас өмсдөг юм. Бүх жилийг аз жаргалтай сайн сайхан өнгөрөөхийн тулд ингэдэг байна28» гэж бичсэнээс үзэхэд монголчууд шинэ оныхоо эхлэлийг тоолох хугацаа XIII зууны үе гэхэд одоогийнхтой ижил байсан бололтой. Түүгээр ч үл барам зарим эрдэмтэн «Хубилай цэцэн хааны үед цагаан сарыг намраас шилжүүлж хаврын баяртай нэгтгэж хаврын тэргүүн сард ёслох болсон бололтой29» гэж үзэж байна. Ийнхүү түүхэн явцад монголчуудын дунд өвлийн хатуу ширүүн улирлыг эсэн мэнд давж урин цагийн түрүүч хавартай золгох цагаар, мал төллөж эхлэн идээний дээж амсах үеэр цагаан сараа ёслол төгөлдөр тэмдэглэдэг болсон билээ. Уламжлал ёсоор цагаан сарын баярыг тэмдэглэхийн бэлтгэл болгон өвлийн сүүл сарын хорин есний өдөр айл бүр хир тоосоо арилган гэрээ цэвэрлэж бэлтгэдэг. Энэ нь шинэ оныг ямар ч муу муухай зүйлгүй угтахын бэлгэдэл болдог. Ингээд битүүний өдөр хэмээн нэрлэгдэх сарын сүүл 30˗ны өдөр ёслолын зууш болох хонины ууц болон бусад махыг чанаж боов, чихэр, жимс, цагаан идээний дээж тэргүүтэн тансаг идээгээ таваг дүүргэн засаж бэлтгэдэг. Тэгэхдээ уламжлалт хэв загварын дагуу бэлтгэн хийсэн ул боовыг олон давхарлан тавагт өрж чихэр жимс, амттанаар чимэглэн мөн айраг цагаа тэргүүтнийг сөгнөж, тарган эр хонины ууцыг, дал дөрвөн өндөр, хавирга, сээр, шаант тэргүүтэн бусад мөч махны хамт том цар тавагт тусгай ёс журмын дагуу өрж тавьдаг байна. Үүнээс махан зуушны тухай тодруулахад монгол ёсны их дайллагын зууш нь зум, их бүхэл буюу их ёсны ууц, бага бүхэл буюу ерийн ууц гэж гурван янз бий. Зум гэдэг нь хонины махыг (гэдсийг нь аван) бүхлээр нь чанаж үсийг нь зумлаад шар тосоор чимэн их царан дээр тавин дээдийн дайллагад өргөх их ёсны хоолыг хэлэх бөгөөд хуримд ихэвчлэн хэрэглэдэг. Ууц гэдэг бол хонины нурууг сүвээний хоёр хавирга сүүлийн хамт үргэлжид нь тусгайлан авч бэлтгэснийг хэлэх бөгөөд ёслолын махыг том цар тавагт тавихдаа «амьд байхдаа ямар байдгаар нь эрэмбэлж урд дор нь өвчүү хүзүү, сээр хоёр хааг нь, хойд дор нь хоёр гуяыг шаантыг нь урагш харуулан мөчнүүдийг яг хэвтэж байгаа юм шиг байрлуулан дээрээс нь ууцаараа бүтээдэг30. Их ёсны ууц гэдэг нь өмнө дурдсан дээр толгой шийрийг хуйхлан чанаж тавьсныг хэлнэ. Тэгэхдээ битүү толгойн чихний дээд уг, эврийн угийг өрөм буюу шар тосоор чимэн толгойг хошуу, шийрийг шилбэ талаар нь ууцны харцага тал руу харуулан зүүн гарт нь толгой, баруун гарт нь шийрийг тавьдаг. Ингээд ууцны толгой талыг хоймор зүг хандуулан тавих бөгөөд зочин хүнд мөн энэ талаар нь хандуулан өгнө. Их ёсны болон ерийн ууцыг цагаан сар, шинэ гэрийн болон насны ойн найрт тавьдаг. Битүүлгийн ёслолын идээ цай бэлэн болгоод нар шингэх үес айл бүр хувь хувьдаа битүү гаргах буюу битүүлэг гэдэг өвөрмөц ёс гүйцэтгэнэ. Ингэхдээ өрхийн тэргүүлэгч гэрийнхээ баруун тотгонд мөс, зүүн тотгонд өргөстэй харгана тавиад (өргөстэй зүйл тавьдаг нь муу юм оруулахгүй гэсэн утгатай) гэртээ орж шаант чөмгийн мах идэж ясыг тун сайн мөлжөөд «Битүү гаргах уу» (хагалах уу) гэж асуухад гэрийн доторх бүх хүн «Битүү гаргая, гаргая» гэж хариулна. Ингээд чөмгийг ташиж (нэг л удаа заавал хугалахаар цохин чөмгийг гаргадаг) «Битүү гарлаа» гэсний дараа хоорондоо насны эрэмбээр «тавтай битүүлж байна уу» хэмээн мэндэлцгээнэ31. 

	Ингээд өрхийн тэргүүлэгч эсвэл ахмад настан ууц таллан идээний дээж амсан хишиг түгээж гэрийнхэн бүгдээр хоол цай идэж уун ёслол үйлддэг. 

	Ууц таллахад эхлээд зүүн гараараа харцаганаас цэмцгэрхэн түшин барьж баруун гар дахь хутгаар ууц сүүл хоёрын уулзвар орчимд голд нь нэг, дараа нь олон яс уулзах хавиас эхлэн өөрийн зүг харцаганы хоёр зураа дагуу цувуулан гурав гурав эсгэнэ. Түүний дараа сүүлний бөгтрөг орчмын хоёр толионоос дугариг хэлбэртэй хоёр хэсэг өөх хөрслөн халимлаж авна. Дараа нь харцага талын ирмэгийн мах өөхний нийлэх орчмын хоёр талаас бяцхан хоёр хэсгийг халимлан авч толгой сүүлнээс авсан хоёр дээжтэй нийлүүлэн гал голомтын хувь гэж тусгай тавина. Ууцаа ийнхүү хөндөж гүйцсэний дараа таллахдаа ууцны хоёр талаас ээлжлэн таллаж өөрийн хувь болгон амсана. Дараа нь түрүүчийн адил ууцныхаа хоёр талаас нэжгээд таллан авч гэрийн эзэн болон түүний удаах хүнд «ууцны тал буюу хишиг» хэмээн хэлж бүтэн бүтнээр нь хоёр гараараа сунган барьж өгнө. Түүнийг нөгөө хүн мөн гараа сунган хүндэтгэн хүлээн авна. Ингээд ууцныхаа хоёр талаас ээлжлэн адил тоотой таллаж аваад жижиг хэсэг болгон огтлон тусгай тавагт хийж тэрхүү зочлолд оролцож байгаа бүх хүмүүст хүрэлцүүлэн амсуулна. Харин ууцыг таллахдаа харцаганы хоёр хажуугийн сэртэн яснаас дотогш ортол таллахыг цээрлэнэ32. Ингэж гэр дотроо битүүлж ёсолсны дараа айл саахалтынхан харилцан зочилж баяр хөөрөө хуваалцан хуучин оныг мэнд аз хийморьтой үдэж буй энэ ёслолыг тэмдэглэдэг учиртай. Тухайлбал дээр дурдсанчлан ёслолын идээ амсан идэж уугаад айлын улс бие биеийндээ орж «Сайхан битүүлж байна уу?» хэмээн асуулцаж битүүлгийн идээ будааг ёслон идэж баярлалдан хөгжиж найр цэнгэл үйлдэнэ. Энэ бүхэн нь мал аж ахуйн хөдөлмөрийнхөө бүтээгдэхүүний тэр жилийн дээжээр айлчин гийчнээ дайлж буйн учир утгатай. Маргааш нь шинийн нэгний өглөө цөм гоёмсог хувцсаа өмсөн хот айлын хамгийн өндөр настныд цугларан насныхаа эрэмбэ дараагаар амар мэндийн ёслолыг гүйцэтгэн ёсолно. Тэгэхдээ хүн бүр малгай өмсөн ариун цагаан хадаг дэлгэн барьж хоёр гарын алгыг дээш харуулан ахмад настныхаа тохойн дороос түшин царайгаа талбиун төв сайхан болгож золгогч хүнийхээ санаа сэтгэлийг амгалан тэнэгэр байлгахыг аль болохоор хичээн амар сайн уу хэмээн амгаланг эрж золгоход «Урт настай удаан жаргалтай яваарай» гэх мэтээр бэлэгтэй үг хариуд нь хэлж золгодог. Ийнхүү хоёр гарын алгыг дээш харуулан ахмад настны хоёр тохойноос түшиж золгодог нь эрт үед анх гартаа зэвсэг бариагүй эвтэй найртай буйн сайн санааны илэрхийлэл болж байсан нь гүн хүндэтгэлийн утга санаагаар улам баяжсан билээ. Насаар дүү хүн ахмад хүнийхээ гарыг заавал дороос нь барьж золгодог нь хүнд үед хэзээд түүнийг түшиж тулна гэсэн утгатай юм33. Ийнхүү золгосны дараа цөм сууцгаан ахмад настнаасаа эхлэн талархлын хөөрөг солилцон тамхилж

	Сайхан шинэлж байна уу

	 

	гэх мэтээр хэлэлцэн нас сүүдэр хэд хүрч буйг асуулцан мэндчилдэг. Энэ нь мэндчилгээний шүлгийн жишээ юм. Цагаан сарын мэндчилгээний шүлгийн өөр нэг хэлбэр гэвэл

	Бэлгийг айлтгая. 34

	 

	гэж хуучин шинэ он солилцсоны учрыг тодчилсон үг хэлэлцдэг. Ингээд цагаалга амсан ахмад настан нь ууц таллан хишиг түгээж цай идээ, хоол унд, айраг архи идэж уун хөгжилдөн наргина. Цагаан сарын шинийн баяраар зөвхөн хот айлынхан харилцан айлчлах бус ойр саахалт, ах дүүс цөм харилцан зочлон золгодог. Энэ үед янз бүрийн бэлэг сэлт өгдөг бөгөөд ялангуяа эцэг эх нь тусгай аж төрдөг бол үр хүүхэд нь заавал шинийн нэгний өдөр очиж хүндэтгэн золгодог журамтай. Мөн түүнчлэн садан төрлийнхөө хамгийн ахмад настанд энэ мэтээр очиж золгодог ажээ35. Ер нь цагаан сарын эхний өдөр буюу шинийн нэгэнд өвөө эмээ эцэг эх зэрэг ахмад настандаа очиж золгодог бол хоёр дахь өдөр нь эмэгтэйчүүдийн өдөр буюу эрчүүд, хөвгүүд хүүхдүүд нь (эх) эмэгтэйчүүлд золгодог. Дараах өдрүүдэд залуус хоорондоо золгож ойр дотно нөхөд, төрөл садан танил талаараа ордог ажээ36. Цагаан сарын ёслолын үед аливаа найрын дэг журмын дагуу наргин цэнгэх бөгөөд сар шинийн буюу цагаан сарын ерөөл хэлдэг. Уг ерөөлд:

	 

	Эр барс сарыг

	Жилийн тэргүүн болгон тогтсоноос нааш

	Энэ монгол улс

	Тэр ёс журмыг дагаж

	Одоо даруй цагаан сарын шинийн нэгэн болсон учир гэж

	Дэлхий дахины амьтан бид бүхний

	Нэг нас нэмсний баярт 

	Амирлангүй өнгөт

	Ариун цагаан хадаг

	Ар монголын энэ нутагт 

	Архи сархад гэж алдаршсан

	Ариун чанартай

	Аршаан амттай сархдыг 

	Амсар тэгш

	Эрдэнийн хундаганд

	Асгартал дүүргэж

	Арван салаат лянхуа мэт мутарт

	Өргөн дэвшүүлээд

	Амны өлзийгөөр

	хэмээн нэгэн нас нэмэн өвлийг өнтэй давсан малчин ардын сэтгэлийн баяр хөөрийг илэрхийлсэн байна. Эл ерөөлд «эр барс сарыг жилийн тэргүүн болгон тогтсоноос хойш энэ монгол улс төр ёс журмыг дагаж» гэж гарч байгаа нь монголчууд анх цагаан сарыг намар тэмдэглэдэг байснаа өвлийг өнтэй давсны баяр болгон өвлийн сүүл буюу хаврын эхээр тэмдэглэдэг болсныг хэлж буй бололтой. Ц. Э. Эрдниев Халимагуудын түүх угсаатны зүйн асуудлыг судлан бичсэн номдоо энэ тухай дурдаад халимагт сар бүрийг амьтны нэрээр нэрлэсэн байдлыг европын тоололтой харьцуулан бичсэн байна. Түүнд оноосон байдлыг үзвэл Бар сар 12 дугаар сар, туулай сар˗1 дүгээр сар, луу сар˗2 дугаар сар, могой сар˗З дугаар сар, морин сар˗4 дүгээр сар, хонин сар˗5 дугаар сар, бичин сар˗6 дугаар сар, тахиа сар˗7 дугаар сар, нохой сар˗8 дугаар сар, гахай сар, могой сар˗3 дугаар сар, морин сар˗4 дүгэр сар, 11 дүгээр сар, гэх мэтээр оноон бичжээ. Үүнээс үзэхэд жилийн тэргүүнийг бар сараас эхлэн тоолдог уламжлалын хувьд нийтлэг байна. Гэтэл Монголчууд арван хоёр жилийг тоолохдоо ямагт хулгана жилээс эхэлдэг билээ. Дээрх хуваарь ёсоор бол хулгана сар˗ 10 дугаар сард ноогдож буй нь эрт дээр үед жилийн эхэн сарын нэр байсны гэрч бололтой. Билгийн улирлын тоолол ёсоор бол зарим жил нэмэлт сар байдаг учир дээрх хуваарь яг оносон зүйл биш нэг хоёр сараар хойш урагшаа болж болох юм. Гэвч үндсэндээ баримжаатай оноолт юм. Цагаан сарын ерөөл нь үндсэндээ онд өнтэй орж, нас нэмсний баяр хөөрийг илэрхийлэн угтан золгох жилд мал сүрэг улам өсөж идээ цагаа дэлгэрэхийг ерөөсөн агуулгатай бөгөөд хэлбэр зохиомжоороо нийт ерөөлийн үндсэн шинжийг хадгалдаг. Харин мянгад ястанд цагаан сарын үед өвөрмөц нэгэн ёслол үйлдэн цацлын үг хэлдэг байжээ. Тухайлбал тусгай индэр засан тэнд гал түлж галд шагайт, өндөр хавирга, цагаан идээний дээж өргөж цайгаар цацал өргөнө. Цацал өргөхдөө «Арван гурван Алтай минь, гучин гурван хөхий минь нэрийг тань мэддэггүй билээв. Шилээрээ зооглогтун, цолыг тань мэддэггүй билээв уучлаарай зооглогтун. Цөөг гэснийг минь цөөрмөг нуурын чинээгээр таалагтун, цацлыг минь цагаан нуурын чинээгээр таалагтун цөөн цөг гээд

	 

	Ясыг минь янзтай болгож хайрла

	Суусныг минь суудалтай болгож хайрла

	Үр хүүхдийг минь өнөржүүлж хайрла

	Оюун ухааныг минь дэлгэрүүлж хайрла

	Гай гарз гамшиг томуудыг арилгаж хайрла

	Улангассан чоныг аюулгүй болгож хайрла

	Уурга барьсан хулгайчийг аюулгүй байлгаж хайрла

	Нас буяныг минь дэлгэрүүлж хайрла

	Цөөг цөөг гэж хэлэн индрээ нар зөв эргээд38

	 

	гэртээ орж золгодог байна. Энэ нь орчин тойрны уул усанд цацал өргөн үгийн шидийн хүчээр хайр энэрлийг нь гуйх зориулалттай үүссэн эртний зан үйлийн яруу найргийн жишээ болж байна. Ер нь ард түмний уламжлалт ойлголтын дагуу цагаан сарын үед ямар байхаас тэр жилийн бүхий л амьдрал шалтгаална гэж үзэж аль болох элбэг дэлбэг, хөгжөөн наргиантай байхыг эрмэлздэг. Ийм учраас цагаан сарын ёслолын янз бүрийн тоглоом наадам тоглон наргин цэнгэдэг. Иймд цагаан сарын ёслолын үед хүүхэд багачууд шагайгаар янз бүрийн тоглоом тоглох уламжлал бий. Эдгээр нь янз бүрийн тоглоом наадам анх зөвхөн зугаацуулж цэнгүүлэх зориулалттай төдий биш зан үйлийн учир холбогдолтой байсныг харуулж байна. Тухайлбал монголчууд цагаад сарын шинийн нэгэнд зориулж дөрвөн бэрх, арван хоёр жил, малын заяа бодох, сүүлийн ясаар шодох, өлзий, хорол, үйчүүр зэрэг аз сорих шинжтэй тоглоом, төвхүү бөмбөг намнах, бөх харвах, шагаа харвах, сээр хуга шаах, хүвүү тойгийн яс мулт дарах зэрэг чадал авхаалж самбаа сорьсон тоглоомоор тоглодог байжээ. Шагай гэдэг үг нь гарлын хувьд эртний монгол хэлний чыгаа гэсэн үгтэй холбоотой бөгөөд чы˗гэдэг нь гоц буюу гойд, гэсэн утгат үгийн язгуур «гаа» нь юм гэсэн утгатай болгодог нөхцөл39 ажээ. Чыгаан гэдэг үг Киргиз зэрэг алтай язгуурын холын төрөл хэлэнд одоо хүртэл гойд юм гэсэн утгаа хадгалсаар байна. Энэ нь шагайг малын бусад яснаас онцлон үзэж эрхэмлэн анх зан үйлийн зориулалттайгаар зөн бэлгэдлийн утга шингээн тоглоомд оруулсны гэрч юм. Иймд зориулалттай үүссэн уламжлалт тоглоом нь шагайгаар алаг мэлхий засах (буюу өрөх) тоглоом юм. Хуучин жилийн, өвлийн адаг сарын сүүлчийн өдрийн буюу битүүний үдэш хүүхэд багачууд насанд хүрэгсдийн удирдлагын дор энэ тоглоомоор тоглодог. Алаг мэлхий нь 92 шагайнаас бүрдэх бөгөөд хааш хааш 6 үелсэн бүгд 36 шагайг нуруу хэмээн өрөөд түүнийхээ дөрвөн үзүүрт тус бүр дөрвөн шагайнаас бүрдэх 4 шилбэнд бүгд 16 шагай, мөн дөрвөн тавхай тус бүр 5, бүгд 20 шагай, дээд талд нь хүзүүнд 6, хошуунд 3, хоёр нүд, хоёр чих, доод талд сүүлний 3 шагайг, бөөр (2) зүрх, давсаг гэсэн шагайг зохих журмын дагуу байрлуулан өрнө. Бөөр зүрх давсгийг тод өнгийн шагайгаар төлөөлүүлэн нуруу хэмээн нэрийдэж өрсөн шагайн дээр байрлуулдаг. Цагаан сарын өдөр тоглоход үүнээс гадна толгой талд улаан будагтай дөрвөн шагайгаар дугуйлан өрж сүүлийг хар будагтай гурван шагайгаар хийдэг. Мөн цагаан сарын үед тоглоход зүүн гар галд хөх будагтай таван шагайг нум сумны сүүл хэлбэртэй өрөөд мод гэж нэрлэн, баруун хажуугаас нь тэр сумны үзүүр цухуйсан шинжтэй гурван цагаан өнгийн шагай өрөөд төмөр гэж нэрлэн бас дөрвөн сарвуун дээр нь шороо, огторгуй, уул, салхи гэж тус тус нэг шагай тавьдаг. Ингээд цагаан сарын үед бүгд 108 шагайгаар тоглодог байна. Ингээд шинийн нэгэнд уламжлалт арван хоёр жилийн тоолол ёсоор учран золгож буй жилтэй ижил жилтэй хүн (жил нь орсон гэж ярилцдаг) буюу тийм хүн эс олдвол түүнтэй ивээл жилтэй хэн нэг хүнээс эхлэн нар зөв тойрон суусан дарааллаараа шоо хаян цэг нүх буувал алаг мэлхийн дөрвөн сарвуун дээр тавьсан шороо, огторгуй, уул, салхи гэгдэх шагайны аль нэгийг, гурван нүх буувал мэлхийний сүүл буюу, усыг, дөрвөн нүх буувал дөрвөн сарвуу хэмээн тавьсан шагайг дөрвүүлийг буюу галыг, таван нүх буувал мод хэмээгдсэн шагайг тус тус авч тоглодог ажээ. Хэрэв шооны нүхний тоонд тохирсон шагайг хүн авчихсан байвал мэлхийний их бие хэмээн өрсөн шагайнаас аль тохирох тоотойг авна. Жишээлбэл нэг нүх буувал зүрх буюу давсаг, хоёр нүх буувал нүд, чих, бөөр гурвын аль нэгийг, гурван нүх буувал толгой, дөрвөн нүх буувал дөрвөн шилбэний аль нэгийг, таван нүх буувал дөрвөн сарвууны аль нэгийг, зургаан нүх буувал хүзүүг буюу зургаан нурууны аль нэгийг тус тус авна. Хэрэв шооны нүх аваад дуусчихсан юмны тоогоор буувал тэр тоотой шагайг буцааж өрнө. Энэ мэтээр тоглосоор өрсөн шагайг авч дуусахад хэн олныг авсан нь хождог байна40. Энэ тоглоомд хожсон хүнийг тэр жилдээ аз хийморьтой байна гэж үздэг. Алаг мэлхий засах энэ тоглоом нь амьтны бие эрхтний бүтэц хэсгүүдтэй хүүхэд багачуудыг танилцуулах танин мэдэхүйн ач холбогдолтойгоос гадна цагаан сарын үед тоглох журам нь монголчуудын эртний уламжлалт тоолол арван хоёр жилийн хуанли, цаг тооны бичгийг зохиохын нэг үндэс болсон зурхайн самбарыг яст мэлхийн бие эрхтэнтэй холбон тайлбарладагтай холбоотой ажээ. Цагаан сарын үед тоглоход гал, ус, мод, төмөр гэж зарим шагайг нэрлэх буюу сумны зэв, иш модыг төлөөлсөн нэмэлт шагай өрдөг нь үүний гэрч юм. Эрт үеэс нааш монголчууд тоо бодохдоо тусгай хэлбэрийн модон хавтан дээр бичиж боддог байсан бөгөөд үүнийг зурхайн самбар гэж нэрлэдэг байна. Эртний монголын математикийн өв уламжлалын талаар ном бичсэн эрдэмтэн Б. Батжаргалын судлан тогтоосноор бол зурхайн самбарын гарал үүслийг мэлхийтэй холбон тайлбарласан домог яриа цөөнгүй ажээ. Тухайлбал «Урьд нэгэн цагт тооны ухаанд дур авьяас ихтэй нэгэн монгол залуу нуурын хөвөөн дээр байсан нэг амьтныг нум сумаар харван алжээ. Тэр нь яст мэлхий байж гэнэ. Зэвт суманд нэвт харвуулсан яст мэлхий дээшээ харан үхэж гэнэ. Тэгэхдээ дөрвөн хөлдөө шороо атгаж, амнаас нь амьсгал гарч гэдсэнд нь хий дүүрч, шээс алдаж, хоёр суганд нь сумны зэв, модон иш цухуйн харагдаж байж гэнэ. Ингээд үүнийг шинжихдээ мэлхийний зоон дээрх арьсанд буй хээ нь арван хоёр зүйлийн амьтны дүрстэй, түрүүчийн тодорхойлсон ёсоор дээш харан хэвтэж буй алагдсан мэлхийний байдалд гал, шороо, мод, төмөр, ус гэсэн таван үндсэн махбодын шинж бүрэлдсэн бөгөөд тэдгээр таван махбодын нэгдэл нь хий (амь) юм гэжээ. Үүний үндсэн дээр арван хоёр жил ба таван махбодыг ашиглан «12x5=60» гэсэн жаран жилийн цаг тооны бичиг зохиосон гэсэн домогтой бөгөөд энэ нь зурхайн тооны үндэс гэж үздэг байна. Үүнтэй холбогдуулан өгүүлэхэд зурхайн самбарыг яст мэлхийн арьс шиг дөрвөлжин дүрстэй, таван махбодын шинжийг илтгэсэн маягаар эх бие нь мод, орой дээр нь гал зурсан, хөвөөгөөр нь цэнхэр усан өнгөтэй үйлдэн дээр нь элс (шороо) цацаж төмөр үзгээр бичдэг санааг илтгэн зурхайн тоо бодох хэрэгсэл болгон ашигласаар иржээ41. Үүнээс үзвэл алаг мэлхий засах тоглоом нь монголчуудын эртний уламжлалт зурхайтай холбоотой бөгөөд хуучин шинэ он халалцах үесээр цаг тооны бичиг зохион зурхай зурж буйн бэлгэдэл болсон зориулалттай үүссэн байж магадгүй. Зурхай бол монголчуудын аж байдал тухайлбал улирлын ажлыг цагт нь хийх, жил, улирал, сар, өдөр, цагийг ямагт нарийн сайн мэдэж байх зэрэг амьдрал ахуйн хэрэгцээнээс үүсэж гарсан нь дамжиггүй. Мөн дашрамд тэмдэглэхэд эрийн гурван наадмын нум сум харвах тэмцээнийг зохион байгуулагчид, шүүгчдийг зурхайн самбар хөтлөгч гэж нэрлэдэг нь зурхайн самбарын үүслийг мэргэн харваач залуутай холбон, тайлбарласан түрүүчийн домог, цагаан сараар алаг мэлхий засаж тоглох үед нум сумыг төлөөлүүлэн шагай өрдөг зэрэг нь хоорондоо ямар нэг холбоотой болохын гэрч юм. Монголчууд цагаан сарын шинийн нэгний өглөө цагаалах ёслол хийснийхээ дараа дөрвөн бэрх буулгах тоглоомоор тоглодог заншилтай. Энэ нь дөрвөн шагай авч хаяхад хонь, ямаа, тэмээ, морь хэмээн нэрлэгдэх дөрвөн өөр дүрс буулган тоглохыг хэлдэг. Дөрвөн шагайгаар гучин таван өөр янзаар буулгаж болохоос зөвхөн нэг нь дөрвөн бэрх байдаг бөгөөд ингэж буулгах нь ховор тохиолддог тул «дөрвөн бэрх» гэж нэрлэдэг байна. 

	Цагаан сарын шинийн нэгний өглөө дөрвөн шагайгаар ийнхүү дөрвөн удаа бэрх буулгасан хүнийг тэр жилд их азтай сайн явна гэж бэлгэддэг байжээ. Түүнчлэн цагаан сарын шинийн нэгний өдрөөс шинийн наймныг дуустал хүүхдүүд шагайгаар морь уралдуулах тоглоомоор, томчууд арван хоёр бэрх, бөгцөг няслах, бөх барилдуулах зэрэг тоглоомоор тоглодог заншилтай. Шагайгаар бөх барилдуулах тоглоомоор тоглохдоо зээр буюу аргалын шагайг хоёр хүн нэг нэгээр нь бөх болгож аваад зэрэг орхиж (шагай орхих гэдэг нь шагайг гартаа атгаж тоглоом тоглож буй дэвжээнээс жаахан хөндийрүүлж өргөөд зөөлнөөр тарааж хаяхыг хэлдэг) төвгөр талаараа харж буусан нь дийлж түүний эсрэг (хонхорхой) талаараа буусан нь дийлдсэнд тооцдог байжээ. Чухам үүнээс үндэслээд шагайны төвгөр талыг «бөк» түүний эсрэг талыг «чик» гэж нэрлэж олон шагай ээлжлэн тарааж орхиод бөк, чик буусан бүхнийг ижил ижлээр нь нясалж оносноо авдаг бөк чик няслах хэмээх тоглоом гарсан нь халх аялгуунд бөгцөг хэмээн нэрлэгдэж байна. 

	Ер нь шагайгаар дөрвөн өөр дүрс буулгаад тэмээ морь хэмээн нэрлэж буйг анх бөк, чик, та, алч гэж нэрлэж байв. Эртний түрэг˗орос толинд вок гэдгийг игральная кость˗бабка ложится возвышением вверх (противо˗положное сiк) гэж гэдгийг вогнутая стороно альчика (игральной кости) гэж тайлбарлажээ42. Иймд бөк гэдэг үг нь эртний монгол түрэг хэлэнд шагайны төвгөр талыг нэрлэн өөдрөг босоо гэсэн утгатай байсан бөгөөд бөх барилдах гэж ярьдгийн бөк гэдэгтэй үүсэл гарлын хувьд нэг болох нь тодорхой байна. Одоо зарим нутагт цагаан сарын үед өвлийг өнтэй давсан мал сүргийнхээ хурд хүчийг сорьж морь уралдуулж түрүүлсэн морийг цоллодог. Энэ нь шагайгаар тоглох эдгээр тоглоом нь анх бөх барилдах, морь уралдах зэргийн төлөөлөл болон үүссэнийг харуулж байна. Орчин үед цагаан сар нь ардын хувьсгалаас хойш гарсан нийгэм эдийн засгийн гүн гүнзгий өөрчлөлтийн дагуу хуучин шинэ он солигдох ёслолын утгаа гээж хоршооллосон малчин ардын хөдөлмөрийн баяр болон шинэ агуулгаар баяжиж социалист аж төрөх ёсны нэг тэмдэглэлт үйл явдал болсон юм. Иймд цагаан сараар малчдын дунд өрх гэрийн уламжлалт ёслол болохын зэрэгцээ үдэшлэг, уулзалт зохиох, урлаг уран сайхны тоглолт хийх, социалист уралдаан дүгнэх, сум, аймаг, улсын аварга малчин шалгаруулах зэрэг ажил зохиогдон өвлийг амжилттай давсан нэгдэлч түмний хөдөлмөрийн баяр болгон ажил хэрэгчээр тэмдэглэж байна. 

ЦАЦАЛ ӨРГӨХ ЁС

	 

	Цаг улирлын чанартайгаар ээлжлэн давтагдах малчны ажил хөдөлмөрийн жилийн мөчлөг хавар мал төллөх үеэр эхэлнэ. Цаг улирал дулаарч цас мөс хайлан урин цагтай золгох хаврын эхээр мал сүрэг төллөн сүү цагаан идээ элбэгших нь малчин хүний үнэхээрийн баяр болдог. Ийнхүү мал төллөн сааль сааж эхлэх үеэр малынхаа үр төлийг бүрэн мэнд бойжуулж идээ цагаа элбэгтэй байхыг билэгдэн саасан сүүний дээжийг тэнгэр, газар орчны уул усанд өргөн цацал өргөх ёс үйлддэг байв. Өөрөөр хэлбэл энэ нь хуучин цагийн малчин ардын төлийн баяр гэж болно. Цацал өргөх ёс нь эрт цагаас мал аж ахуй эрхлэн ирсэн монголчуудын өвөрмөц нэгэн зан үйл бөгөөд эртний хүмүүсийн гэнэн ойлголт ёсоор бол тэнгэр байгаль ертөнцөд саасан сүүнийхээ дээжийг өргөн аргадаж хайр энэрлийг нь гуйж буйн зориулалттай. Цацал өргөх ёс нь хонь, үнээ, ингэ, гүүний гэх мэтээр таван хошуу малын алинд нь ч хамааралтай бөгөөд цацал цацах ёс, цацлын шүлэг нь тухайн малын төллөх цаг хугацаа, сааль сааж эхлэх үетэй холбогдсон ялгаа бий. XVIII зууны дунд үед халхын төв нутагт адуу, тэмээ, үхрийг хаврын дунд 65 сүүл сард, хонийг өвлийн сүүл сард төллүүлж байжээ. Харин XIX зууны дунд үед халхын дорнод нутагт хонийг хаврын дунд сард төллүүлж байсан байна. То вангийн аж төрөхийн сургаалд хавар өдөр шөнө тэнцэх үед хонь хургалуулахаар бодож намар цагт хуц нийлүүлэхээр заажээ43. Энэ зан үйлийг үйлдэхэд нүдсэн арцаар гэртээ сан тавьж нүдээгүй арцыг агьтай хольж өрөм цөцгий зэрэг идээний дээжээр найруулан багсарч хотныхоо баруун хойно буюу эсвэл дөрвөн талд уугиулан их сан (ариутгал) тавина. Ер нь монголчууд аливаа зан үйлийг үйлдэхдээ энэ мэт сан тавьдаг нь галыг ариун чанар ариутгах шидтэй гэж эртнээс шүтэн биширч байсантай холбоотой юм. Ингээд ууган төлийн эхээс саасан сүүг агар хувинд хийж ивээл жилтэй хоёр эмэгтэй хүний нэг нь зүүн гар талд хувинтай сүүгээ барин нөгөө нь цацлын модон халбагаар44 сүүнээс дээжлэн авч хуучин ойлголтын дагуу ерэн есөн тэнгэр, далан долоон идээний эзэн, орчны уул усанд өргөн цацал цацна. Ингэхдээ уг зан үйлийг гэр, малын хотыг нар зөв тойрон явж гүйцэтгэнэ. Энэ үед тэнгэр уул усны далдын эзэн˗онгонд сүүний дээж өргөн цацал цацаж хайр энэрлийг нь гуйсан утга бүхий цацлын шүлэг хэлдэг. Тухайлбал хонины цацал цацах үед

	 

	Хамгийн дээд хан мөнх тэнгэр

	Хан газар усан түмэн оддын дүгрэг

	Шар алтан наран алтан одон

	Өдрийн чинь өлзий

	Сарын чинь сайныг

	Эрэн бууж

	Сайн өдөр чинь цацнам

	Цацахын шалтгаан гэвэл 

	Хан мөнх тэнгэрээс заяат төрсөн

	Хар хонины чинь сүү

	Хамаг бүгд эс амсагсан 

	Хар хурга чинь амсагсан билээ

	Цацахын шалтгаан юу гэвэл

	Өмчит цагаан хонины чинь 

	Гамшиг зовлонг барахын тулд

	Авран хаш хэмээн

	Агуу их тахил өргөн 

	Их өчиг амтат их цагаан цацал

	Сүүг чинь цацнам45

	 

	гэж хэлдэг бол үнээний цацал цацах ёслолын шүлэгт «Гэнэт хижиг гамшиг, үхэл, дээрэм, хулгай, зуд турхан тэргүүтэн үгүй болтугай, өвс ус элбэг болтугай... гэнэт үхэх ус газар цахилгаан хур бороо араатан ганганаас болж үхэх... Энэ цацсанаар арилах болтугай46» гэж хэлдэг байна. Түүнчлэн «Үхрийн үрс гаргах ёсон оршвой» хэмээх сударт:

	 

	Үхэр сарлагийн үрс гаргах ёсыг

	Үдэш бор түгүсийн үед гүйцэтгэнэм. 

	Анхлан тугалласан үнээний сүүг

	Ариун сав дор амсалгүй хадгалан авч

	Айраг тараг чихэр бурам чавга хушга

	Амтат үзэм жимс уураг тосон лугаа өргөнөм

	Эмүгийн дээд

	Эрхт мөнх тэнгэр

	Эл этүгэн эх

	Хамгийн дээд

	Хан мөнх тэнгэр

	Хан газар усан

	Түмэн одод

	Өдрийн чинь сайныг эрэн

	Цагаан үнээний сүүгээр

	Газар усны эзэд

	Цагаан өвгөн дор

	Есөн ес цацан мөргөмүү

	 

	гэх мэтээр цацал өргөсөн байдаг. 

	Эрт цагийн хүмүүс мялзангийн цагаан өвгөнийг газар усны эзэн гэж тооцохын зэрэгцээ үхрийг өсгөгч тэнгэр гэх мэтээр ойлгон түүнд болон тэнгэр, уул усны далдын эзэн онгонд ийнхүү сааль сүүний дээж өргөн цацал цацаж иржээ. Үхрийн үрс гаргах сударт «Хайнаг сарлаг үхэр өсгөгч мянган нүдэт мялзангийн хаан хамаг газар дэлхий усыг эзлэгч цагаан өвгөн нэгэн чанартай буй» гэж байна47. Энэ нь мал сүргээ бүрэн мэнд өсгөх гэсэн эрмэлзэл шүтлэгийн хэлбэрээр дамжин илэрч буй бөгөөд аливаа юмны цаана далдын хүчин байна гэж ухааран түүнийг аргадан тайтгаруулж хайр энэрлийг нь гуйн зан үйл үйлддэг шүтлэгийн эртний хэлбэрийн нэг анимизмын үзэлд тулгаварлан үүссэн бололтой. Хожим бөө мөргөлийн үед цацал цацах ёс улам батжиж улмаар шарын шашин дэлгэрэх үед түүнд зохицон засамжлагдсан юм. Энэ нь янз бүрийн цацлын шүлэгт бөө мөргөлийн ойлголттой холбоотой үгс, шарын шашны бурхдын нэрс гарч буйгаас харагдаж байна. 

	«Үхрийн үрс гаргах ёсонд түүнчлэн Алтай, Хангай, Хэнтий, Орхон, Сэлэнгэ, Туул, Онон, Тамир зэрэг алдартай уул усанд цацал өргөөд

	 

	Өдөр бүр ариун хөхүүр дүүртүгэй

	Торх үл багтах тостой

	Сав үл багтах өрөмтэй

	Тогоо барзайх хусамтай

	Арвин амтат идээтэй болтугай

	Зун өвөл хавар намар ялгалгүй

	Элбэг баян идээтэй болтугай

	Цагаан хурууд ээзгийгээс аваад

	Гурван цагаан гурван амтат

	Үрийн тосоор баршгүй

	Элбэг их баян болтугай. 

	Дуун сайт бугалга ихт

	Бух үл хомсдуулан гүйтүгэй

	Гэнэтийн хижиг гамшиг үхэл дэлгэрэм

	Хулгай, худал зуд турхан үгүй болтугай. 

	Өвс усан элбэг хамаг газар мал

	Харгана будаа мэт өсөх болтугай48

	 

	хэмээн сүү цагаан идээ элбэг баян байхыг ерөөн билэгдсэн байдаг. Цацал өргөх ёсыг ийнхүү үйлдээд айл хотлоороо гэрт орж цай идээ ууж идэцгээнэ. Үүнээс гадна өглөө үдэш бүр сааль сүүний дээжээр цацал өргөх явдал бий. Малаа бүрэн мэнд өсгөх гэсэн эрмэлзэл нь ийнхүү янз бүрийн зан үйлээр дамжин илэрч байна. Үүний нэг нь хөгнө мялаах ёс юм. Хавар нялх хөрөв хурга ишгийг дулаан байр пүнзэнд хөгнөн тэжээж өсгөдөг. Тэгэхдээ үүнд зориулан хөгнө шинээр татахдаа мялаалгын тусгай ёслол үйлдэн мал сүргээ өсгөн үржүүлэхийг билэгдэн даллагын шүлэг ерөөл хэлж сүүний дээжээр цацал өргөнө. Тухайлбал:

	 

	Алтай ханд сууж

	Аяа цагаан хонины

	Хургыг хөгнөн билээ

	Алив бүгд цуглан билээ

	Эмэг эхийн томсон хөгнөд

	Эх шар түрүүт

	Цагаан хонины хурга хөгнөн билээ

	Цай идээ уураг сүү тосоор чинь

	Ариулан мялаан суунам би хэмээн улмаар

	Ганга мөрөн далай мэт

	Буян хишгийг гуйнам

	 хурай хурай хурай

	Эдүн тэнгэр эцэг эхийн

	Буян хишгийг гуйнам

	 хурай хурай хурай49

	 

	хэмээн хурайлж. Мал сүрэг өсөхийн буян хишгийг гуйсан даллагын үг хэлдэг байв. Цацал өргөх ёс нь ард түмний ухамсрын өсөлтийн дагуу амьдралын хүрээнээс гээгдсэн юм. 

	 

	 

	Баярсүрэн, 1977, Ц. Баярсүрэн Үхрийн цацал цацах ёсон Аман зохиол судлал, X боть. УБ, 1977

	 

	Дашдорж, 1969. Ж. Дашдорж Хонины цацал цацах ёс. Аман зохиол судлал, VII боть, УБ., 1969

	 

	Насанбалжир, 1978. Ц. Насанбалжир Монголын аж ахуй хөтлөлтийн уламжлал шинэчлэл. УБ., 1978

	 

	Ринчен, 1959. Les Materiaux Pour L'etude Chamanisme Mongol Sources Litteraires Par B. Rintchen ~Wies aden 1959

	 


ТӨЛ АВХУУЛАХ ЁСОН

	 

	Мал аж ахуйн холбогдолт зан үйлийн шүлэг болгон шүтлэг бишрэлийн ойлголттой холбоотой биш. Харин ажил хөдөлмөрийн зайлшгүй хэрэгцээтэй уялдан түүнд үгийн ид шидийн хүчээр нөлөөлөх гэсэн зориулалттай байдаг. Ер нь мал сүргийн омголон догшин, тайван дөлгөөн байх эсэх нь мал аж ахуйн хөдөлмөрийн ажиллагаанд ихээхэн нөлөөтэй бөгөөд энэ нь малтай харьцах хүмүүсийн ажиллагаанаас шалтгаалдаг. Иймд малчид анхааруулах, хориглох, уриалах зэрэг зориулалт бүхий үг хэллэг аялгуу бий болгосон нь малд хандах харьцааны явцад үүсгэсэн зохиомол рефлекст тулгаварласан дохионы шинж чанартай юм. Таван хошуу мал сүргийн ааш зан, шинж төрх дуугарах авианы онцлогийг он удаан жилээр ажиглан шинжиж хонь ямаа майлахыг дуурайлган түшгэрэх, зузуулах болон уянгын аялгуугаар тойглох, зузуулах, (хонь хураах ялгахад) гүүргийлэх, хоолбойлох, (тэмээний буйлахыг дуурайлган) хөөслөх, тоорлох, адууг гурийлах, үхрийг өөвлөх, сарлагийг хөөрлөх, сугайлах зэрэг хэллэг аялгууг бий болгосон байна50. 

	Малын төлийг өнчрөх, гологдоход эх малд авхуулахаар хэлэх үг аялгуу нь мөн үүнд хамаарна. Хавар мал төллөх үед зарим эх мал төлөө голон хөхүүлэхгүй байх, эсвэл төл нь үхсэн гологдсон малын хөх дэлэн чинэх явдал тохиолддог. Иймд гологдсон төлийг өлбөрүүлж үхүүлэхгүйн тулд, тэрчлэн төлөө үхүүлсэн болон голсон малын дэлэн чинэж зовохоос хамгаалахын тулд төлийг өөр эхэд дасгах шаардлага гардаг байна. Ингэхдээ малчин хүн эх малыг тусгайлан шившин үглэж аргадаж, төлөө голохыг нь болиулах, эсвэл өөр малын төлийг дасгах арга ширэг хэрэглэдэг ажээ. Эх малыг ийнхүү тухайлсан үгээр уяруулахын тулд гол төлөв аялгуутай богинохон шүлэг хэрэглэдэг бөгөөд түүний аялгуу нь өвөрмөц сонин нэгэн жигд, эелдэг уяхан байдаг ажээ. Эх малд төл авхуулах зан үйл, ингэ гүү хоёрын хувьд нарийн төвөгтэй бөгөөд зарим үед дуу хөгжмийн аялгуу сонсгох, тусгай мэргэжсэн хүн урих удаа ч гардаг. Ийнхүү тусгай зориулалттай үг хэлж аялгуулахаас гадна унаганы үсэнд хужир шорвог түрхэж эхэд нь долоолгох, хурганы сүүл болон ууцанд хужир шүү буюу эхийн сүүг түрхэх, эсвэл арьс үсийг нь норгох, үхсэн төлийнх нь арьсыг нөмөргөх зэрэг материаллаг зүйлээр нөлөө үзүүлэх нь бий. Үхсэн төлийн арьсыг нөмөргөдөг нь өөрийнх нь төл мэтээр ойлгуулж итгүүлэх, арьс үсийг норгодог нь нялх балчир мэт сэтгэгдэл төрүүлэх, хужир шорвог түрхдэг нь аятай таатай санагдуулах зэрэг материаллаг нөлөөллийн зориулалттай юм. 

	Төл авхуулах үг нь ихэвчлэн төлөө хөхүүлэхийн зайлшгүйг байгалийн жам ёстой холбон учирласан утгатай, аялгуу нь өвөрмөц уянгалаг жигд бөгөөд намуун байдаг. Тухайлбал төлөө голсон хонинд

	 

	Хундан цагаан хонь минь

	Хургаа юунд голоо вэ?

	Сүүний чинь үнэр

	Сүүлэнд нь байна шүү дээ

	 Хос! Хос! Хос!

	Урин цаг ирнэ дээ

	Уулын ногоо ургана даа

	Уураг сүү чинь чинэнэ дээ

	Урдаас чинь юу чинь угтах вэ?

	 Тойг! Тойг! Тойг!51

	 

	гэх буюу эсвэл

	 

	Ангир шувуу ирэхэд

	Ардаа юугаа дагуулах вэ? чи

	 Тайга! Тайга! Тайга!

	Тогоон чинээ дэлэнг чинь

	Тоодог шувуу хөхөх үү

	 Тайга! Тайга! Тайга!52

	 

	Үртэй төлтэй хонь

	Өндөгтэй шувуун адил

	Үргүй төлгүй хонь

	Өмхөрсөн хожуул адил

	 Тойг Тойг! Тойг!

	 

	гэж хэлдэг бол ботгоо голсон ингэнд

	 

	Ангир шар уургийг чинь

	Амтлан шимэх үр болсон

	Алдрай бяцхан ботгоо юунд

	Андуу санан голсон юм бэ?

	 

	Өглөө босоод өмөлзөн зогсоно

	Өтгөн сүүгээ шимүүлээч

	Хоос хоос хоос

	Хоос хоос хоос53

	 

	гэж учирлан дууддаг. Ийнхүү шүлэглэсэн асуулт, учирлан гуйсан үг бүрийн дараа гурав дахин давтах тойг, хоос мэтийн үгийг хамгийн их нөлөө үзүүлэх шидтэйд тооцдог байв. Төл авхуулах үг монгол хэлтний дунд олон янз хувилбартай буй нь түүний тархац өргөн дэлгэр бөгөөд эртний үүсэлтэй болохыг харуулж байна. Тухайлбал халимаг нарын дунд ингэ ботгоо голоход сар гарах үед ботгыг нь гэрийн үүдэнд хэвтүүлээд ботгоо голсон ингэний бурантгийг доомборчны хуруунд өлгөж «Бобон божуухай» гэдэг ая хөгжимдөхөд цугларсан олон хүн:

	 

	Чихэр нэртэй далай

	Хэзээ ширгэнэ гэж бодном

	Шовшож амлаагүй ботгоо

	Хэзээ босно гэж санана?

	Бобон бобон божуухай

	Хом урт аргамжаар

	Хомнуулаагүй божуухай

	Хоёр гозгор бөхөө

	Ширгээгээгүй

	Бобон бобон божуухай

	Булгийн ус хэзээ

	Ширгэнэ гэж бодно вэ?

	Бургас мод хэзээ

	Хатна гэж бодно вэ?

	Бобон бобон божуухай

	Унь тэрмээр

	Хомнуулаагүй

	Бобон бобон божуухай... 

	 

	гэж Жангар туулийн аяар дуулцгаадаг байжээ. Удаан хугацаанд энэ аянд уярсан ингэ хоёр нүднээсээ бөөн бөөн нулимс унагасаар ботгоныхоо хажууд ирж үнэрлэн чичрээд ботгоо хөхүүлдэг гэж ярилцдаг54. Төл авхуулах үг ихэвчлэн учирласан ятгасан аргадсан утгатай намуун зөөлөн аялгуутай байх боловч бас айлган сүрдүүлсэн занан хараасан шинжтэй ч бий. Тухайлбал,

	 

	Сээрийг чинь нугална. 

	Сэмжийг чинь дэлгэнэ

	Хавиргыг чинь хадна

	Хааг чинь салгана

	 

	гэж зарим газар төлөө голсон хонь ямааг шивших55 эсвэл зөвхөн эх малд бус гологдсон буюу өнчирсөн төлд хандан (шүлэглэж) ятган дуулах удаа ч байв. Тухайлбал Дархад ястанд өнчин тугал, хурга ишиг юм уу аль эсвэл эхийн нь сүү цатгахгүй байгаа төл малыг угжихдаа

	 

	Хүнээс би ховдог

	Малаас чи ховдог

	Бор гэдсээ өлсгөх гээгүй бол

	Ам цагаан сүүний дээж л байна

	Наадахаа ууж гэдсээ тэжээж сур

	 

	гэж хэлээд амлуулж сургадаг заншилтай байсан ажээ56. Эх малд төл авхуулахад ийнхүү тусгай зориулалтын үг бүхий дуу дуулахаас гадна аливаа уянгат дуу аялгууг өргөн ашигладаг. Тухайлбал: Үнээнд тугал, ингэнд ботго авхуулах зэрэгт дэргэд нь тугал ботгыг уяж байгаад цээл сайхан хоолойтой дуучин хүн зориуд урьж авчран өөвлүүлэх, уртын дуу дуулуулах юм уу эсвэл лимбэдүүлдэг байв. Ингэхэд «эхлээд өөр эхийн тугал ботгыг үл тоомсорлон хажиглаж байсан үнээ, ингэ аль нь ч бишүүрхэхээ больж нулимс унаган өөрийн тугал ботго мэт хайрладаг байна. Энэ бол монгол ардын дууны сонсголон, яруу ая эгшгийн нөлөөлөх их хүчин юм57. Түүнчлэн дархад ястанд өөр ингэнд ботго авхуулахад

	 

	Өнчин цагаан ботго минь

	Өлмөрхийгөө (өлбөрөхөө) харж байна уу ч даа

	Тайлга шар ботго минь

	Тарайхыгаа харж байна уу даа. 

	 

	гэж хэлэн бясанзан (хялгасан хуур) хуур хуурдан дуулдаг байжээ58. Монголын баяд дөрвөд ястны дунд өргөн тархсан дөрвөн ойрадын хуурын татлагыг ингэнд ботго авхуулахад өргөн ашигладаг байжээ. Уг хуурын татлага нь тэмээний явдалд тохирсон айзам хэмнэлтэй гунигтай аялгуу бүхий бөгөөд үүнийгээ тэмээний татлага гэж нэрлэдэг байна. Түүнчлэн баяд, дөрвөдөд ингэ ботгоо голсон үед туульч урин ирж ингэ ботго хоёрыг уяж байгаад «Цагир цагаан ингэний өнчин цагаан ботго» гэдэг тууль хайлуулдаг байв. Туульч туулиа хайлж дуусаад төгсгөлд нь 

	 

	Ай хөөрхий за

	Ийм л сайхан, дайснаа дарсан

	Дархан цолоо олсон

	Бугаа дарсан

	Баатар цолоо олсон

	Өнчин цагаан ботго нь

	Буман цагаан буур болсон түүхтэйхэн байхал

	Ингэн тэмээн чи яагаад

	Энэ ботгоо голов гэлээ лоо

	Ай хөөрхий за

	 түүсүү түүсүү түүсүү

	Дэлэн үгүй нисдэг жигүүртнүүд бол

	Дэгдээхэйгээ өт шавжаар тэжээдэг л байхад

	хэмээн хуурдан хэлдэг бөгөөд үүнийг хялгасны ерөөл гэж нэрлэдэг байна. Хялгасны ерөөл гэсэн нь түүнийг хялгасан хуурын аялгуунд аялдагтай холбоотой үүссэн нэр юм59. Малд төл авхуулахад хэлэх үг нь ийнхүү дуу, шившлэг, тууль зэрэг янз бүрийн төрөл хэлбэрийг хамарч байгаа нь уг заншил аман зохиолын төрөл хэлбэрүүд зааглагдан салаагүй нийлэг урлагийн шинжтэй байх үед үүссэнтэй холбоотой байж болох юм. Мөн туулийн төрөл хүртэл үүнд ашиглагдаж байгаа нь туулийг анх зан үйлийн зориулалттай хэлдэг байсан онцлогийг харуулах баримт юм. Дашрамд тэмдэглэхэд туулийн зан үйлийн зориулалтын талаар судлагсдын тэмдэглэсэн зүйл цөөнгүй бий. Ц. Жамсранов 1914 онд бичсэн Монголын баатарлаг туульсын тухай тэмдэглэл өгүүлэлдээ буриадад туулийг үлгэр гэж нэрлэдэг тухай дурдаад «Үлгэрийг аливаа буян хишиг хүртэх, жишээлэхэд өвчтэй хүнийг эрүүл эсэн болгох гэж, сохор хүнийг нүдтэй хараатай болгох гэж ажил үйлдвэр, ан гөрөө, ав хоморго хийх, загас барих тэргүүтэнд олзтой омогтой байх гэж дууддаг. Үлгэр хэлж явбал аян жинд азтай сайн явдаг гэдэг. Үлгэрийг хөнгөн хуумгай хэлж болохгүй гэдэг. Эрт дээр үед бол үлгэр хэлэхэд шүтлэгийн шинжтэй элдэв зан үйл дагалддаг байсан. Үүнд жишээлэхэд дийзэнд сүү хийж дээвэр дээр тавих, зул хүж өргөх, аяга хөмрөх, ямар нэг юмны мөр гарах нь уу, үгүй юу гэж үзэхийн тулд үнс цацах мэт бүлгээ. Түүнээс гадна үлгэрийг өдөр хэлдэггүй, шөнө хэлдэг. Мичид марал үзэгдэх сарыг тохиолдуулан хэлдэг» хэмээн60 туулийн зан үйлийн учир холбогдлыг онцлон тэмдэглэсэн байна. 

	Ийнхүү нийт монголчуудын дунд туулийг зөвхөн уран сайхны хэрэгцээ төдий биш зан үйлийн учир холбогдолтой болгон ойлгодог байсан үе байжээ. Тухайлбал гай зовлон учирсан айлд «Талын хар бодон» туулийг хайлахад гай барцад арилдаг гэх буюу «Аргил цагаан өвгөн» туулийг үр хүүхэдгүй буюу ядуу зүдүү айлд хэлбэл буян хишиг дэлгэрч үр хүүхэд гардаг гэж үздэг байв. Мөн тууль хайлахын өмнө, тэрчлэн анд явахын урд орой Алтайн магтаалыг тогтмол хэлж үүнийгээ ойр орчмын уул усны эзэн˗лус савдаг нарыг баясган хайр өршөөлийг нь гуйж буй мэтээр тайлбарладаг заншил баруун монголд ялангуяа урианхайд байв. Хан харангуй туулийг аянга цахилгаан бүхий зуны цагт ярьж үл болно гэж цээрлэдэг заншилтай байв61. 

	Энэ бүхэн нь эртний хүмүүсийн гэнэн сэтгэлгээ, шүтлэгийн ул мөр юм. Гэхдээ тууль хайлах зан үйлтэй холбоотой бүх зүйлийг шүтлэг бишрэлийн нөлөөгөөр тайлбарлаж болохгүй, Туулийг өвлийн шөнө хайлдаг заншлын хувьд бол хавар, зун, намар нүүдэлч малчин ардын хувьд хамгийн их ид ажлын цаг байдгаас гадна энэ үед найр наадам, дуу хуур, тоглоом цэнгээний зүйлс уран сайхны хэрэгцээг хангахдаа илүү тохиромжтой байдагтай холбоотой юм. Харин аж ахуй, гэр орныхоо ажлыг цэгцлэн өвөлжөө бууцандаа тохижин суурьшсан өвөл, тэгэхдээ мал сүргээ хотлуулсан үдшийн цагаар хэмжээгээр том үлгэр тууль мэтийг хэлэхэд тохиромжтой билээ. Түүнээс гадна түүхэн явцад үлгэр туулийн шүтлэг, зан заншлын учир холбогдол багасан уран сайхны зориулалт нь зонхилох болсон нь хэн бүхэнд тодорхой. 

ХАВРЫН ДАЛЛАГА

	 

	Монголчууд цаг улирлын өөрчлөлт, байгалийн янз бүрийн онцлог үзэгдлийг онцлон үзэж тусгай зан үйл үйлддэг билээ. Гэхдээ эдгээр нь цөм малчин ардын үзэл бодлын илэрхийлэл байдаг учраас мал аж ахуйн холбогдолт зан үйлд хамааруулж болох юм. Өвлийг өнтэй давж урин цагийн түрүүчтэй золгосны баяр цагаан сар байдаг бол хаврын хатууг эсэн мэнд давж урин цагийг угтахын бэлгэдэл нь хаврын даллага юм. Хаврын эхээр хэдий урин цагийн амьсгал наашлах боловч малын тарга хүч буурч идэш тэжээл ховордсон байдгийн дээр мал төллөж нялх хөрөв төл мал олонтой болох тул малчин ардын хувьд хамгийн их ажилтай, эмзэг улирал юм. Хаврын сар гараад ирэхийн үед хамаг дэлхий төлжин шинэдэж мал төллөн тараг айраг элбэгших тул тэр сайхан цагийг угтан даллага авахыг эрхэм чухал зайлшгүй зүйл гэж малчид үздэг байсан юм62. Ийм учир малчин монголчууд хаврын сүүл зуны эхэн сарын үед шувууны даллага, тэмээний даллага зэрэг ёслол хийн төлөө бүрэн бойжуулж малаа өсгөж цагийн сайхантай золгосны баярыг тэмдэглэдэг байна. «Маш эрт цагийн хүмүүс урин цаг болохын хамт нүүдлийн шувуудыг сайхан цаг улирлыг авчирч байна хэмээн итгэдэг байсан буюу эсхүл шувуу ирснээс хойш урин сайхан цаг болдог түл нүүдлийн шувуудыг сайхан бэлэгтэй амьтад гэж хүндэтгэдэг заншилтай» байсан63 бөгөөд «буцах шувууг гаран бүү хар, ирэх шувууг харан бүү ор» хэмээх үг бий. Үүнээс үзэхэд буцаж байгаа шувуудыг гашуудлын маягаар үзэж ирж байгаа шувуудыг баяр бахдалаар эрхэмлэн сайшааж үздэг64» учраас ийнхүү хаврын цагт шувууны даллагыг урин цагтай золгосны баяр болгон тэмдэглэдэг болсон бололтой. Шувууны даллага авах ёслолын үед

	 Хурай хурай хурай65 

	 

	гэх мэтээр хаврын үржил шим мал төллөхийн хишиг буяныг урин дуудсан байдаг. Цацлын шүлэг нь тэнгэр, уул усанд сүүний дээж өргөн хайр энэрлийг нь гуйсан агуулгатай бол энэхүү даллагын шүлэг нь онцлог үйл явдлын үед хэлсэн үгийн ид шидийн хүчээр хишиг буян урин дуудсан утгатай. Үүгээрээ эртний хүмүүсийн шүтлэгийн хэлбэрүүдийн өөрчлөлт, зан үйлийн яруу найргийн төрөл зүйлийн ялгааг харуулж байна. Шувууны даллагын шүлэг нь нутаг нутгийн онцлогийг тусгасан өөр өөр хувилбартай ажээ. Судлаач Д. Чойжилсүрэнгийн ажигласнаар бол Булганыхад хөрөгсөн газар гэсэхэд гэж хангай газрыг зааж Зуун билигт буй хувилбарт хөндийн цас хайлахад гэж тал газрыг зааж Дундговийн хувилбарт хөрөгсөн худаг усан гэсэхэд гэж говь газрын онцлогийг зааж байна66. 

	Тэгэхдээ шувууны даллагын шүлэг ямагт цагаан цэн шувуун ирэхэд гэсэн тогтмол эхлэлтэй байдаг. Энэ нь цагаан өнгөт эмэгчин хун бөгөөд түүгээр үржиж олшрохын бэлгэдэл болгон мал сүргээ арвин олон болгох хүслээ илэрхийлжээ. Монголчууд хун шувууг эртнээс эрхэмлэн үздэг байсан билээ. Тухайлбал алхах бүртээ аминд хүрдэг, тонгойх бүртээ толгой залгидаг гэж тогорууг хэлдэг бол хун шувууг амьтанд хорлолгүй, үзэсгэлэнтэй сайхан шувуу, байгаа газраа нутаг усны чимэг болдог гэж үздэг. Хун хавар ирэхдээ гэр хотын дээгүүр дуугарч өнгөрвөл маш сайн гэж эрхэмлэн үздэгийн тэр жил идээ цагаа элбэгтэй баясгалантай сайхан зун болно гэдэг заншил бий67. Энэ нь нөгөөтээгүүр овог аймгийнхаа гарал үүслийг хун шувуутай холбон тайлбарладаг эртний хүмүүсийн тотеми шүтлэгтэй холбоотой байж болох юм. Тухайлбал хорь буриад нар өөрсдийгөө хун шувуунаас гаралтай гэж домголдог бөгөөд нисэн өнгөрч буй хун шувууны дууг мэндчилгээний адил, тооцон хариуд нь «мэндээ» гэж хашхирдаг ажээ. Мөн намар хунгийн цуваа дулаан орон руу буцах үед хойноос нь сүүний дээж өргөн аян замдаа өлзийтэй явахыг ерөөн хойтон хавар болтол аз жаргалтай байлгах хишиг буян үлдээхийг хүсэн гуйдаг ба баргужины галзууд овгийнхон «хун шубуун гарвал минь хори монгол уг минь, хусан модон сэргэ минь» гэж ярьцгаадаг байна68. 

	Шувууны даллагад урт холын замд элдэв бэрхшээлийг эсэн мэнд даван нисэн ирж буй усны шувуудын ирэх үеийг урин цаг эхэлсний дохио болгон малын хишиг буян гуйсан малчин ардын хүсэл бодол илэрсэн байдаг. Тухайлбал:

	 

	Хулгайч хүний

	Хусан уурга хугартугай

	Хун цагаан адуун минь

	Эсэн мэнд хонотугай... 

	Учирсан хор зэтгэр

	Өөрөө арилах болтугай69

	 

	гэх мэтээр мал сүрэг хорогдуулах элдэв гай зэтгэрээс ангижрахыг хүссэн утга илэрч байна. Түүнчлэн байгалийн элдэв хор хөнөөлийн зэрэгцээ феодалын нийгэм ялангуяа манжийн ноёрхлын үед малчин ард олныг чирэгдүүлж байсан Өртөөний уургат элчийн тухай «улих чоно»˗ той зэрэгцүүлэн дурдсан нь: хөдөлмөрчин олон түмний хилэнт эсэргүүцлийг илэрхийлсэн үг юм. Тэмээний даллагын шүлэг нь эхлэхийн хувьд шувууны даллагынхтай бараг ижил төдийгүй хаврын урин цаг ирснийг тохиолдуулан мал сүрэг өсөж үржихийн хишиг буян дуудсан утга нь адил юм. Энэ нь үүрэг зориулалтын хувьд нэг болохыг харуулж байна. Тухайлбал Шувууны даллагын шүлэгт гүү унагалсан тухай дурдсаны оронд ингэ ботголсон тухай өгүүлснээс бусад урин цаг болж усны шувууд нисэн ирж буй тухай шүлэглэсэн хэсэг тохирч байна. Харин үүний дараагийн хэсэгт

	хэмээн тэмээний буян хишгийг дуудсан хэсэг нь өөр юм. Гэвч урин цагийн түрүүчийг угтан золгож мал сүргээ өсөж үржихийг билэгдсэн утга нь ижил бөгөөд шувууны даллагын үг усны шувуу ирж буудаллах нуур цөөрөм элбэгтэй хангай газар их дэлгэрсэн бол тэмээний даллага тэмээ олонтой говь нутагт дэлгэрсэн бололтой. Ийнхүү монголчууд цаг улирлын өөрчлөлтийн онцлог үеийг нутаг нутгийн онцлог байдалд тохирсон зан үйлээр ёслон тэмдэглэж байгаль дэлхийгээс үгийн ид шидийн хүчээр хайр өршөөлийг нь гуйж иржээ. Түүнчлэн анхны хур бороо орох үед 

	 

	Хан хурмаст

	Хөх тэнгэр минь

	Зунаа наашаа

	Зудаа цаашаа

	Өнөө наашаа

	Ногоогоо элбэгжүүлээсэй

	 

	гэж хэлдэг нь71 урин зуны түрүүчийн дохиог угтан авч мал сүрэгт аятай таатай нөхцөл бүхий байгалийн үзэгдлийг урин дуудаж байгаа малчин ардын хүслийг илэрхийлсэн уран холбоо үг юм. Харин энэ нь улирах цагийн аясыг даган итгэл бишрэлийн шинж нь аяндаа үгүй болж орчин үед мал сүргээ өсгөн үржүүлсэн хөдөлмөрийн өрнүүн баяр, таван хошуу малын, иргэний магтаал болон мөрдөгдөж байна. 

МАЛ ХӨНГӨЛӨХ ЁСОН

	 

	Зан үйлийн яруу найраг нь тухайн ажил хөдөлмөр зан үйлийн утгыг урнаар тайлбарласан төдий биш үгийн шидийн хүчээр түүнийг бүтэмжтэй сайн болоход нэмэр тус болох гэсэн практик оюуны хэрэгцээг хангах гэсэн зориулалттай байдаг. Ийм үгийн нэг нь төл малыг хөнгөлөн засахад хэлдэг үг юм. Зуны эхэн сард мал хөнгөлдөг бөгөөд энэ нь хээлтэгч хээлтүүлэгчийн тооны харьцааг тохируулан сүргийн бүтцийг зөв тогтооход чиглэгдэнэ. Бод бог малын онцлогоос шалтгаалан төл мал хөнгөлөх арга ажиллагаа өөр боловч гүйцэтгэх зан үйл нь ерөнхийдөө ижил юм. Тухайлбал бог малыг хөнгөлөхөд гэрийнхээ баруун талд гадаа эсгий буюу ширмэл ширдэг дэвсэж түүний баруун дэргэд гэрийн баганын толгойг хойд зүг харуулан тавиад мал хөнгөлөх хүний баруун гарын ойр хүүдийтэй шар будааны хамт савхан хувинд сүүгээр цийдэмлэсэн ус хийж дээр нь даллагын сумыг уртааш нь тавьж хажууд нь арцаар сан тавьсан байна. Хурга хөнгөлөн засах хүн анх эхлээд «халзан цагаан хурга авчир» хэмээн хэлэхэд тэр хургыг тэврэн авчирч өгөхөд хэрэв хуц тавих бол магнайд нь зөөхий, таргийн дээжээрээ мялаагаад эрүүн дор нь тавагтай цагаан идээ хүргээд асаасан арцанд гурвантаа эргүүлэн ариутгаад хамар дор нь арцаа барьж

	Үр төл олонтой

	Үржил шим сайтай

	Хуц болоорой

	Сүрэг нь дэлгэр болог

	хэмээн ерөөгөөд тавьдаг ажээ. Ингээд бусад хургануудыг хөнгөлж дуусмагц суллан тавихдаа баганан дээгүүр харайлган хойноос нь сумаар дохиж будаа цацан

	 

	Өднөөс хөнгөн сумнаас хурдан

	Цус нь цагтаа хатаж

	Өвчин нь өдөртөө эдгэр

	Хурай хурай хурай

	Дүр дүр 

	 

	гэж хэлдэг байна. 

	Ийнхүү будаа цацаж буй нь өсөж үржихийг, сум нь үтэр түргэн эдгэрэхийг тус тус билэгдэж байна. Мөн дээрх шүлэгт хурай, хурай гэдэг нь галд ариулсан утгаар, дүр дүр гэдэг нь харвасан сумны хурдны чимээг төлөөлүүлсэн утгаар гарч байна. Монголчууд баганыг гэрийн гал голомтын төлөөлөл болгон аливаа зан үйлд хэрэглэдэг заншилтай бүлгээ. 

	Хурга хөнгөлөхөд хэлдэг энэ үг нь үгийн ид шидийн хүчээр тухайн ажил үйлсэд нөлөөлөх гэсэн зориулалттай шившлэгийн үгсийн нэг хэлбэр юм. Ийм ч учраас аман зохиол судлагч Ш. Гаадамба «Хурга хөнгөлөхөд хэлдэг шүлэг бол зөвхөн хөдөлмөрийн явцад «яруу найргийн» гэгээ оруулсан хачир чимэг төдий биш, басхүү анагаах ухааны «ид шидийн» ариутгах бодис, уул хөдөлмөрийг хийх технологийн салшгүй хэсгийн үүргийг гүйцэтгэж иржээ. Хурганы засааг авч хаяад мэс заслаа амжилттай болгохоор ариутгах бодис үнсийг (энэ галд шатаж ариутгагдсан бөгөөд бичил биетэн үржих боломжгүй орчин мөн тул үнэхээр ариутгах бодис чанартай зүйл мөн байжээ) түрхэж технологийн энэ материаллаг хүчин зүйлийн хажуугаар бас оюун ухааны хүчин зүйл болох «үгийн шидийн» үйлсээр нэмэр болгох гэхдээ (шившлэгийн үг хэлж) тавьдаг нь эрт цагийн малчин хүний хувьд бол орчин үеийн мэс заслын дараа иод түрхээд ариун цагаан марль даавуугаар боодолтой адил «технологийн» зүйлсийн утга чанартай байжээ74 гэж тайлбарласан байна. 

ГҮҮНИЙ ҮРС ГАРГАХ ЁС

	 

	Гүүний үрс гаргах ёс нь чухамдаа сүүний дээжээр цацал өргөх зан үйлийн нэг хэлбэр юм. Ийм учир хонь үнээний цацал өргөх ёстой үүрэг зориулалтын хувьд ижил. Эртний уламжлалт ойлголтын дагуу сааль сүүнийхээ дээжийг тэнгэр, орчны уул усанд өргөн хайр энэрлийг нь гуйж буйн учир утгатай. Харин хонь үнээний цацал өргөх ёсыг хавар цагийг угтах баяр буюу төлийн баяр болгон тэмдэглэдэг бол гүүний үрс гаргах ёсыг зун цагийг угтах баяр буюу гүүний сүүг айраг болгон боловсруулсан хөдөлмөрийн баяр болгон тэмдэглэдэг. Халимагт 5 дугаар сарын сүүл, 6 дугаар сарын эхээр малыг зуны бэлчээрт гарах үед «Үрс сарын ёслол» үйлддэг бөгөөд ногоорч навчилж буй модыг цагаан хонины арьсаар боож гадуур нь өнгийн туузаар ороож үржин төлжиж буй хаврын амьдралын бэлгэдэл болгодог ажээ. Ингэхдээ мал сүргийнхээ зүг сүү шар тосоор цацал өргөн морь уралдуулж бөх барилдуулж нийтээр баяр цэнгэл болдог байна75. 

	Энэ нь гүүний үрс гаргах ёстой цаг хугацааны хувьд ойролцоо байгаа нь сонирхолтой бөгөөд чухамдаа эдгээр нь хаврын ханш нээгдэн үржил шим дэлгэрсний баярыг хийж зуны дэлгэр цагийн сайхныг угтан зөгнөж мөнх хөх тэнгэрт цагаан идээний дээж өргөн их ёслол тайлга хийж байсан эртний заншлын үлдэц бололтой. Улаанбаатар хотын урд талд буй Богд уулын их тэнгэрийн амны хажууд буй хадны зургийн орчим эртний монголчууд урин цагийн баяр тайлга ёслол үйлддэг байсан тухай эрдэмтэд цөөнгүй бичсэн билээ. Их бага тэнгэрийн ам гэсэн нэр ч гэсэн энэ ёслолтой холбоотой үүссэн бололтой. 

	Монголчууд гүүг ихэвчлэн үрс сар буюу зуны эхээр бар өдөр барьж намар нохой өдөр тавьдаг заншилтай бөгөөд гүү барьснаас гурав хоногийн дараа буюу айраг иссэн үед гүүний үрсийн найр хийдэг бол намар гүү тавих үед чагтны найр гэж хийдэг ажээ. Гүү барихад хавь ойрын сайн уургачид цугларч ажилд оролцоно. Тэдний дотроос хамгийн хүндтэй нь уурагтаа хадаг зүүн ууган унагыг уургалж зэлний хамгийн дээд талаас чагтална. Ингээд нийтээр унага уургалан барьж дуусмагц гүү барьж буй айлд орцгооход гэрийн эзэн зочдыг цайлж дайлаад гүүний үрс гаргах өдрөө зарладаг. Гүү барьснаас хойш айраг эсгэн нөөцөлж идээ будаа зэхэн гүүний үрс гаргах ёслолд бэлтгэнэ. Ингээд хавь ойрын танил нөхөд ах дүүсээ гүүний үрсийн найрт урьдаг. Ялангуяа анх гүү барихад ирж ажилд туслалцсан хүмүүс эн түрүүнд ирж найрт оролцдог. Тэгээд ирсэн хүмүүс үрсний үед найрт нэмэр хэмээн архи ааруул, өрөм бяслаг зэрэг цагаан идээний зүйл авчирч өгнө. Үрс гаргахын өмнө гүүн зэлний дээд эхэнд дэвссэн том эсгий дээр тусгай ширээ засаад түүн дээрээ тэвшинд хонины мах, цацлын айраг, сүү, архи мэт ёслолын идээг авчирч тавина. Ширээний өмнө том модон хувинтай сүү авчирч, ишид нь таван өнгийн хадаг зангидсан, толгой нь есөн тооны дөрвөлжин нүхтэй цацлын модон халбагыг дээр нь дамнуулан тавиад цацлын хувинтай сүү дамнах уургын толгойг баруун зүг хандуулан тавина. Эдгээрийг гол төлөв адуу хурааж ирэхээс өмнө бэлтгэж зэхдэг. Адуугаа өглөө нарнаар хурааж ирнэ. Хамгийн эхлээд ууган унагыг уургалан барьж зэлнээс уях ба бүх унагаа барьж гүйцээд буухдаа уургачид бүгд уургаа гэрийн араас үүд рүү зэрэгцүүлэн түшүүлж тавина. Ингээд цугларагсад гэрт орж цай ууцгаасны дараа гарч гүүгээ саана. Эхний гүүг эрэгтэй хүнээр саалгадаг бөгөөд энэ нь эрт цагт монголд гүүг эрэгтэйчүүд саадаг байсан хөдөлмөрийн хуваарийн үлдэц буюу түүнээс үндэслэсэн уламжлалт заншил бололтой. Эртний хүмүүс амьтныг гэрийн тэжээвэр болгон улмаар мал аж ахуй хөдөлмөрийн нэгэн салбар болж эхлэх үест «зэрлэг амьтныг мал сүрэг болгож хожим тэднийг арчилж маллах нь эр хүний ажил байсан76» гэдгээр үүнийг тайлбарлаж болох юм. Үнэхээр ч эрт цагт монголд гүүг эрэгтэй хүн саадаг байжээ. Монголын нууц товчоонд Тэмүжин хулгайд алдсан найман шарга морио эрж яваад Боорчийнд ирэхэд тэр гүүгээ өөрөө сааж байсан тухай дурдсан хэсэг бий77. Мөн ХIII зууны үед монгол орноор аялж явсан Италийн жуулчин Гильом де Рубрук «гэрийн зүүн талд бүсгүйчүүд, баруун талд эрчүүл суудаг заншилтай. Бүсгүйчүүдийн суудаг зүүн талын хатавчинд үнээний дэлэнгийн дүрс, харин эрчүүлийн суудаг баруун талын хатавчинд гүүний дэлэнгийн дүрс, тус тус өлгөдөг. Эдгээр дүрс бол үнээ саадаг бүсгүйчүүд, гүү саадаг эрчүүлийн сахиус шүтээн байдаг78» гэж бичсэн нь гүүний үрс гаргах ёслолын үед хамгийн эхний гүүг эрэгтэй хүн саадаг заншлын гарал үүслийг тайлбарлах боломж олгож байна. Эхний саамын дараа гүүний үрс гаргах буюу цацлын ёслол гүйцэтгэнэ. Ингэхдээ зочдын дотроос есөн бор морьтой хүмүүсийг шилж мордуулаад гэрийн эзэн тэргүүлэн явж уг ёслолыг үйлдэнэ. Хэрэв цагаан цайвар зүсмийн морь зохих тоонд хүрэхгүй байвал долоо буюу тав ч байж болох ажээ. Есөн цагаан бор морьтон зэлний дэргэдээс мордож гэрийн үүдэнд ирэхэд гэрийн эзэгтэй мөнгөн аягатай сүү авч гараад тэдэнд амсуулна. Эдгээр морьтон тэндээс гэрийг нар зөв тойроод эргэж гүүн зэлний эхэнд дэвссэн эсгийн дэргэд очно. Гэрийн эзэн (хэд хэдэн хувинтай сүү байж болно) сүү хийсэн хувингийн оосрыг уурагт углаж уургын хоёр үзүүрийг номхон морьтой хоёр хүнд өгч бариулаад өөрөө тэргүүлэн явна. Ингэхэд цагаан бор морьтны дотроос нэг эрэгтэй хүн хувинтай сүүнээс цацлын модон халбагаар хутган зүг бүрд цацал өргөдөг байна. Хонь үнээний цацлыг, тэрчлэн жирийн цагт цай идээний цацлыг эмэгтэй хүн өргөдөг бол гүүний үрсийн цацлыг эрэгтэй хүн өргөдгөөрөө ялгаатай. Энэ нь мөн эрт цагт гүүг эрэгтэй хүн саадаг байсныг давхар батлах баримт мөн. Гүүний үрсийн цацал өргөх ёс үйлдэхэд цугларагсад мориндоо мордоцгоон араас нь дагалдах ба цөм гүүн зэлийг нар зөв гурван удаа тойрдог. Энэ үед түрүүнд яваа гэрийн эзэн буюу эсвэл цацал дуудах хүн цацлын шүлэг хэлдэг. Цацлын шүлэг агуулгаараа үндсэн гурван хэсэгтэй. Эхний хэсэг цацал өргөх болсны учир шалтгаан буюу гүүний үрс гаргах тухай шүлэглэн өгүүлсэн байдаг. Тэгэхдээ энэ тухайд нэлээд үлгэр домгийн сэтгэмжээр дүрслэн

	хэмээн өгүүлдэг. Мөн цацлын сүү нь өөр хэнд ч өгөөгүй сааль сүүний дээж юм гэсэн санааг

	хэмээн урнаар өгүүлсэн байдаг. Ингээд

	гэх мэтээр бөө мөргөлийн ойлголтын дагуу тэнгэр, уул усны далдын эздийг дуудан хайр энэрлийг нь гуйн цацал өргөдөг. Гэвч ийнхүү уул усны далдын эзэнд хандсан бөө мөргөлийн нөлөө байхын зэрэгцээ Алтай, Хангай уул, Хэрлэн, Туул зэрэг бодит уул усанд цацал өргөсөн байдаг. Түүнчлэн Ганга мөрөн, Анабад далай, Энэтхэгийн очирт суурин зэрэг нэрс гарч буй нь бурхны шашин монголд нэвтрэх үед түүгээр дамжин Энэтхэгийн соёлын нөлөө, үлгэр домгийн сэтгэмж цацлын шүлэгт нөлөөлсний гэрч юм. Мөн

	 

	Дэвсэн саглагар модонд

	Дүүрэн ес цацнам

	 

	гэж гарч буй нь Монголын нууц товчооны 57˗р зүйлд: ambaqai˗qahan ˗nu qada an dutula qoyar˗i nereyitcu ilekseer qamuq mongo(l) tayici ut onan˗nu qorqonaq˗jiqur quraju qutula yi qahan bolqaba. mongqol˗un jirqalang de(b)sen qurimlan jirqaqu bule qutula˗yi qa ergu et qorqonaq˗un saqlaqar˗modun horcin qabirqata ha ul(u)qa(?) ebuduk˗te olkek bol(u)tala debseba» гэж гардаг80 саглагар мод мөн бололтой. 

	Гүүний үрсийн дуудлагыг дуудах үед хойно дагалдан явагч гурван хүний нэг нь цацал өргөхийн хамт «Цэгээнд цад» гэж байн байн хашхирч явцгаадаг байжээ. Ийнхүү гүүн зэлийг нар зөв гурав тойроод гэрийн үүдэнд ирж бууцгаан уургаа газар тавилгүй гэр түшүүлж орхиод дамжилж явсан хувинтай сүүг гэрт оруулан хоймор ширээн дээр тавьдаг. 

	Цацал өргөх ёс гүйцэтгэсний дараа азарганыхаа дэлэнд хадаг сүлжиж ууган унаганы толгойд хадаг зүүн мялаана. Ингээд зэлний орчинд эсгий дээр зэхэж тавьсан хонины мах, архи дарс идээ будааг дамжлан их хүнд юм авч яваа мэт дааж ядсан байдалтайгаар «бууя» гээд амарч «нүүе» гээд хөдөлж энэ мэтээр зэлний адаг, гадасны дэргэд зэл гэр хоёрын хооронд үдэлсээр гэрийн үүдэнд ирээд «Үрсийн идээ хүргэж ирлээ» гэсэн мэдээг гэрийн эзэнд хүргэнэ. Гэрийн эзэн гарч ирээд сайн явж ирэв үү? гэж асуухад үрс дамжилж ирсэн хүний нэг нь «Баян булагт үдлээд Баян эрдэнэд хоноод ирлээ» гэхчлэн хавь ойрын газар орны сайхан бэлэгтэй нэрээр хариулна. Тэгээд үрсийн идээг гэрийн эзэнд барихад — Энэ чинь юу вэ? гэж асуух бөгөөд авчирсан хүн

	гэж хэлдэг. Ингээд үрсийн эзэнд мах болон бусад идээг өгөхөд хоёр хүнийг нэр заан хэлж хөхүүрийн дэргэд тавиулаад зочдод хуваан өгүүлнэ. Харин үрсэд зориулж гаргасан хонины хүзүү, ходоод хоёрыг зэлэн дээр хуваахгүй авчрах бөгөөд тэдгээрийг хөшиглөж хийсэн махтай шөлөөр цугласан олныг дайлна. Энэ ходоод нь элбэг баян байдлыг, хүзүү нь бат бэх холбооны утгыг билэгдэн илэрхийлдэг. Ингээд гүүний үрсийн найрыг хийнэ82. Гүүний үрсийн найр журам ёсны хувьд аль ч найрынхтай адил боловч ерөөл нь агуулгын хувьд гүү барих, үрс гаргах байдал, үйл хөдлөлийг тусгасан байдаг. Тухайлбал «Хөх мөнгөн тэнгэрийн агаараас хөшиглөн буусан хөх бараан үүлнээс» орсон хурын шимээр зүлэг ногоо «таван өнгийн цэцэг цацран дэлгэрч» түүнээс «ачтай сүрэг нь идээшилж ариун цагаан сүү нь арвижин шимжээд» гэх мэтээр зун цагийн байгаль дэлхийн шим хур борооны тухай дүрслэлээр эхэлж улмаар 

	гэх мэтээр гүү барих, үрс гаргах байдал, журам ёсыг урнаар тоочин шүлэглэж төгсгөлд нь

	(Хорлоо, 1969) хэмээн адуу мал өсөж, сүү сааль элбэг байхыг ерөөсөн байдаг. Гүү барих, үрс гаргах зан үйл, түүний яруу найраг нь хурмаст тэнгэр, хөрст дэлхийн үр шимийн ачаар адуу малынхаа төлийг бүрэн мэнд бойжуулан сааль сүүг нь боловсруулан буй хөдөлмөрийн баяр бөгөөд цаашид адуун сүргээ улам өсөн үржиж сааль сүүг нь арвижихыг хүссэн чин эрмэлзлээ илэрхийлсэн агуулгатай билээ. Орчин үед гүүний үрс гаргах ёслолоос цацал өргөх зэрэг шүтлэгийн учир холбогдол бүхий зүйлс нь гээгдэн социалист аж төрөх ёсны шаардлагад зохицон хөдөлмөрийн баярын утга нь нэмэгдсэн билээ. 

НООС САВАХ

	 

	Эрт дээр үеэс монголчууд таван хошуу малынхаа үс ноос, хөөвөр хялгасыг нүүдлийн аж ахуйд тохирсон гар аргаар боловсруулан ахуй амьдралынхаа хэрэгцээт зүйлээ хийж ирсэн билээ. Хаврын сүүл, зуны эхээр мал ногоонд цадан тэвээрч үс ноос нь хөндийрөх үес адуу дэллэх, үхэр хөөвөрлөх, тэмээ зогдорлох, хонины ноос хяргах, ямааны ноолуур самнах ажил хийдэг. Ингээд улмаар тэдгээрийг боловсруулах ижил зун намар үргэлжилнэ. Тэгэхдээ ах дүүсээрээ буюу ойр орчим нутаг усныхан нэг нэгнийдээ ээлжлэн цугларч туслалцан уг ажлыг хамтын хүчээр хийдэг уламжлалтай. Иймд тухайн үед гүйцэтгэх зан үйл нь малчин ардын ажил хөдөлмөртэй нягт холбогдсон төдийгүй хамт олны шинж чанартай юм. Буриадад жил бүрийн хавар адуу дэллэх үед дэлхэлгэ хэмээх тусгай ёслол үйлдэн адуун сүргийг ивээгч эзэн гэгдэгч Уха солбон тэнгэрт сүү айраг тос өргөдөг бөгөөд энэ нь бөө мөргөлийн өмнөх үеийн шүтлэгтэй холбоотой юм85. Ийнхүү малын үс ноос авах, тэдгээрийг боловсруулах ажил хөдөлмөрт тус бүрд тусгай зан үйл гүйцэтгэн ёсолдог ажээ. 

	Таван хошуу малын үс ноос хөөвөр, хялгас авах, боловсруулах ажлын дотроос хонины ноосных чухал байртай. Монголчууд хонины ноосыг жилд хоёр удаа авах бөгөөд зуны эхэн сард авсныг уртын ноос, намрынхыг ахрын ноос гэж нэрлэдэг. Уртын ноос авахдаа хонины нас хүйс харгалзалгүй аль хүч тэвээрэг сайтай ноос хөндийрснөөс нь эхлэн хонь хурга бүгдийн ноосыг хайчлан авдаг бол ахрын ноосыг авахдаа эм хонь, хурганы ноосыг хайчилдаггүй байна. Энэ нь ирэх өвлийн хүйтэнд малаа нэгийг ч үхүүлэлгүй бүрэн мэнд оруулахын тулд малын маллагааг эртнээс тохируулдагтай холбоотой. 

	Хаврын сүүлээр хонины уртын ноосыг авахын тулд зохих бэлтгэл хийнэ. Ногоо идсэн хонины ноос хөндийрөх нь амар сайн байдаг тул юуны өмнө ногооны гарц сайтай нутаг усанд бууж хонь малаа ногоонд цатгана. Ингээд хонины ноос авах өдрийг сонгон тогтоод нутаг усныхандаа зарлан тараадаг. Ах дүү болон нутгийн хүмүүс хайч, хонины хөлийн боолт зэрэг хонины ноос авахад холбогдох хэрэглэлээ өөрсдөө авчран ажилд туслалцдаг байв. Хэрэв сонгож тогтсон өдөр нь хур бороо, салхи шуургатай юм уу ямар нэг өөр шалтгаанаар хонины ноос авч амжихгүй бол нэг хонины ноосонд хайч хүргэн ноосноос нь бага зэрэг аваад үүнээс хойш ахин өдөр сонголгүй хонины ноосоо авдаг байна86. Хонины ноос авахад хүмүүсийг ирэхээс өмнө гэрийн эзэн уг ажлыг эхэлсэн байх бөгөөд ирсэн хүмүүс

	гэх мэтээр хариу мэнд, талархлын үг хэлдэг байна. Намар хонь ахарлахад гүйцэтгэх зан үйл өмнөхтэй яг ижил. Эдгээр нь эрт үед хүмүүсийн ажил ахуйн аливаа зүйл зан заншлын дагуу зохицуулагдаж байсан ба аман зохиол ард олны практик үйл ажиллагаатай салшгүй холбоотой, түүнчлэн голдуу түүнээс үүсэж гарсан болохыг харуулж байна. Ноос савахад хэлдэг үг ч мөн ийм шинж чанартай. Ноос савахаар сонгож тогтсон өдрөөс өмнө ноосоо дэлгэн зунгаг чийгийг нь хатаах, ноос савахад хэрэглэгдэх саваа модыг ирэх хүний тоогоор, дэвжээнд орох хом шир мэтийг савах ноосны их багад тохируулан бэлтгэдэг ажээ. Ингээд сонгож тогтсон өдөр болж ноос савахад туслахаар нутаг усны хүмүүс цуглахад гэрийн эзэд хүндэтгэн цайлж зочилно. Үүний дараа эмэгтэйчүүд саваа модноос хоёр хоёрыг авч, урьд нь засаж бэлтгэсэн дэвжээ тойрон өөд өөдөөсөө харцгаан суухад эрэгтэйчүүд ноосноос авч дэвжээний их бага, савах хүмүүсийн тоонд тохируулан дэвжээн дээр жигдээр дэлгэж өгнө. Гэрийн эзэн буюу ахмад насны хүндтэй хүн малгай өмсөн аягатай сүү юм уу айраг барьж дэвжээний дэргэд өмнө зүг харан зогсоод

	гэж ноос савахын ерөөл хэлээд аягатай сүүнээсээ дэлгэсэн унгасан дээр цацна. Үүний дараа аягатай сүүгээ хойш тавьж ноосоо эхлэн савахад цөм даган нэг зэрэг савж эхэлнэ. Ноос савж байхад ирсэн хүн 

	 

	Салхигүй сайхан 

	Хуйгүй хурдан

	Унгас нь мяндас бол

	Саваа нь шандас болтугай

	 

	гэх буюу эсвэл

	 

	Унгас тань

	Уулын чинээ

	Дэвжээ нь

	Дэлхийн чинээ болог

	 

	гэж тухайн ажил үйлс бүтэлтэй байж, он онд улам их ноос саван элбэг баян болохыг хүсэн бэлэг дэмбэрэлтэй үгээр ерөөн хэлэхэд хариуд нь

	 

	— Тэр бэлэг сайхан орштугай

	— Ерөөл өлзий болтугай

	— Ам өлзийтэй болог

	— Бэлэг бүттүгэй

	 

	гэж хариу талархлын үг хэлдэг байна88. Савах ноосны их багаас шалтгаалан нэг хот айлд уг ажил хэдэн ч өдөр үргэлжилж болох бөгөөд ажил дуусмагц ирсэн хүмүүсийг айраг архи, идээ цагаагаар ихэд хүндлэн дайлж дараагийн айл ноос савахад өөрсдөө очиж оролцон тусалдаг заншилтай. Хонины ноос хяргах, ноос савахад хэлэх бэлэг ерөөлийн үгэнд шүтлэг бишрэлийн шинж бага харин уг ажил бүтэмжтэй сайн болохыг хүсэн ерөөсөн байдаг бөгөөд эсгий хийхэд хэлдэг ерөөл бэлгийн үг ч мөн ийм шинжтэй. Харин эсгий хийх нь ажлын цар хүрээгээр их тул гүйцэтгэх зан үйл, хэлэх ерөөл бэлгийн үг ч олон юм. 

	ЭСГИЙ ХИЙХ

	 

	Айл хот саахалтаараа ноосоо савж гүйцсэний хойно аль нэг хот айл эсгийгээ хийхээр ус ногоо тэгш газар бууж эсгий хийхэд бэлтгэнэ. Эсгийг ихэвчлэн зуны сүүл, намрын эхэн сард хийдэг. Эсгий хийх өдрөө урьдаас тогтоож нутаг усныхандаа зар мэдээ тараана. Үүнийг сонссон хүмүүс уул ажилд оролцож туслахын тул өөрсдийн ажил төрлөө зохицуулж зарим нь эсгий татахад унаж очих унаагаа (эсгийг голдуу азаргаар татдаг. Харин говь газар тэмээ зарим хангай газар үхрээр эсгий татдаг байв) бэлтгэнэ. Эсгий хийх айлын ажилд туслахаар ирэх хүмүүст зориулж идээ цагаа, айраг архи, зэхэж мөн эсгийн шүүс гэж хонь гаргадаг. Мөн эсгий хийхэд хэрэглэх шир, эсгийн гол, бул зэргийг бэлтгэж эх эсгий өөрт байхгүй бол ажил үйлс нь, өөдрөг гэж үздэг айлаас эх эсгий «залж» авчирна. «Эх эсгий» гэж дээр нь ноос зулах эсгийг хэлэх ба урьд жил нь хийж цэвэр гамтай эдэлсэн эсгий байх ёстой. Гамгүй эдэлсэн хэт хуучирсан эсгий дээр ноос зулбал эсгий гардаггүйтэй энэ нь холбоотой. Сонгож тогтсон өдрөө өглөө эсгий хийлцэх хүмүүс тал бүрээс цуглахад идээ цагаагаар хүндлэн цайлаад ажилдаа гарцгаана. 

	Ингээд ноос зулж эсгий татахаар бэлдсэн газарт эх эсгийгээ дэлгэж савсан ноосоо эрэгтэйчүүд, хүүхдүүд ойртуулж ус зөөх ба эсгий хийж буй айлын эхнэр буюу эсвэл олонд хүндтэй, настай эмэгтэй анхны ноосыг зулж «мөр, гаргахад» бусад эмэгтэйчүүд дагалдан ноосны зузаан нимгэнийг тохируулан зулдаг. Гэрийн эзэн хэрэв уг ижилд дадлага туршлага муу бол эсгий сайн хийдэг гэж алдаршсан хүндтэй хүнийг зориуд урьж авчран эсгий хийх ажлыг удирдуулдаг байна. Ингээд нэг үе ноос зулаад усаар жигд сайн шүршинэ. Усаар жигд нарийн сайн шүршиж норгосны дараа ахин нэг үе ноос зулж мөн усаар нэвт шүршиж норгоно. 

	Ингээд сүүлийн үе «зулхай» гэж ахрын ноос, хурганы ноос зулах ба энэ үе нь өнгөн тал болох тул хар бор зэрэг өөр өнгө ороогүй жигд цагаан ноос зулдаг. Зулхай зулсны дараа эрэгтэйчүүд гол мод хийж завсар нь цахилдаг зэрэг өвсөөр наалдахгүйгээр, үе тавьж чанга хуйлан гадуур нь дэвтээсэн ширээр ороож ширнийхээ хоёр амыг үдээсээр чангалан үднэ. Хоёр үзүүр нь задгай үлдсэнийг үдэхдээ «умбай тумбай» гэж хэлж усаар сайн шүршиж норгоод үдээсээр сүлжин бөхөлж уяад хөвч гэж тусгай нарийн сураар хооронд нь холбож уяна89. Эсгий хийж байхад ирсэн хэн бүхэн

	 

	Цагаан эсгий цавгүй 

	Цааш нааш гавгүй 

	Цаснаас цагаан 

	Яснаас хатуу

	Мөснөөс мөлгөр 

	Мөнгөнөөс үнэтэй 

	Эвдрэхгүй мөнх 

	Элэгдэхгүй бат

	Дун шиг өнгөтэй 

	Дурдан шиг артай болтугай90

	 

	гэж ерөөл бэлгийн үг хэлээд ажилд оролцдог. Ширлэж боосон эсгийг татах хоёр морьтой хүн эсгийн гол буланд бэхэлсэн олсны үзүүрээс саваагаар онилон татдаг. Эсгий татахын өмнө:

	 

	Төрийн эд төв сайхан 

	Төрсөн биес нь мөнх сайхан

	Яснаас хатуу

	Цаснаас цагаан болтугай

	 

	хэмээн ерөөгөөд ширлэсэн эсгийн дээр айраг буюу сүү дусаадаг байв. Ингээд эсгий татахаар явах бөгөөд тэгэхдээ эхлээд зөөлөн хөдөлж аажмаар явдлаа хурдасган морины ширүүн цогиогоор явна. Эсгий татах морийг голдуу хүүхэд залуучууд унадаг. Ууган эсгий татаж байх үед дараагийн эсгий зулж ширлэх татах зэргээр ажил үргэлжилж нэг өдөр хэдэн ч эсгий хийж болно. Ууган эсгий татаж явах (эсгий татах газрын хэмжээ ойролцоогоор 15—20 км байдаг) тоо хэмжээ гүйцэж ирэхэд ширний үдээсийг нь тайлж ууган эсгий дээр, тэрчлэн эсгий татсан хоёр морины чихний хооронд, хондлой дээр сүү дусааж мялаадаг. Түүнчлэн ууган эсгийг онцгой хүндэтгэн хамт олны сэтгэл санааг илэрхийлсэн тусгай ерөөл хэлдэг заншилтай. Ингэхдээ домботой цай тавагтай идээ авчирч шинэ эсгийг сүүгээр мялаагаад

	 

	Төлгөн хонины ноосыг 

	Төө зузаан зулж 

	Хурган хонины ноосыг 

	Хуруу зузаан зулж хийсэн

	Эсгий чамайг мялаая91

	 

	гэх буюу 1969, 46 дахь тал) гэх буюу

	 

	Зуун түмэн хонины

	Зунгагтай цагаан унгасыг

	Зулж зүйж дэлгээд

	Зуун голын усаар Зулхай бүрийг шүршээд

	Эвтэйхэн эвхэж хуйлаад

	Эвийг олж боогоод

	Агт мориороо татаж 

	Ахин дахин өнхрүүлсэн

	Эсгий нэртэй эд нь

	Энгүй захтай болтугай92

	 

	гэх мэтээр тухайн ажил хөдөлмөрийг хийх байдлыг урнаар шүлэглэн хэлсэн байдаг. Энэ нь ажил хөдөлмөрийн өвөрмөц нэгэн магтаал юм. 

	Харин дархад ястанд эсгий хийхээр боож чирэх үед

	 

	Сагил хонины ноосыг 

	Саваагаар салмалж 

	Төлгөн хонины ноосоор

	Төөлж зулсан эсгий минь

	Мөнгө шиг цагаан болтугай

	Мөгөөрс шиг нимгэн болтугай

	Бухын магнай шиг аржгар болтугай 

	Азаргын сайр шиг буржгар болтугай 

	Ширэм шиг хатуу 

	Ширсэн юм шиг цэмбэгэр

	Алаг загдамын дотор болж

	Алтан тоононы бүрээс болтугай 

	Эргүүлээд ирэхэд

	Эвлэсэн байгаарай

	Тойроод ирэхэд

	Тоглосон байгаарай

	Эвдэршгүй эхтэй болоорой

	Эсгэшгүй захтай болоорой

	Хонхор газрыг дүүргэсэн

	Холболзох эвэртэй хонин эрдэнийн ноос билээ

	Хомбон туурайтай морин эрдэнээр чирэхэд

	Эсгий нэртэй

	Эзэн төрийн эд билээ

	 

	гэж ерөөдөг байна93. Эдгээр ерөөлд ажил хөдөлмөрийн бүтээгдэхүүн болсон эсгийг бат бэх болохыг бэлгэдэн ерөөсөн байхын зэрэгцээгээр

	 

	Мяндсан цагаан эсгий чинь

	Мянган гэрийг бүрхэж 

	Түүнийг эдэлсэн та биднүүс

	Төв сайхан нутгийнхаа дунд

	Төгрөг цагаан өргөөндөө

	Тавтай жарган суухын 

	Баттай ерөөлийг дэвшүүлье94

	 

	хэмээн хамт олны хөдөлмөрийн үр шим айл бүхэнд түгэн ард нийтээр аз жаргалтай байх хөдөлмөрчин олны хүсэл эрмэлзлийг илэрхийлсэн байдаг. Ерөөл тавьж гүйцсэний дараа шинэ эсгийн чийгтэй зөөлөн дээр нь захыг нь татаж өө сэвийг засах ажлыг эрэгтэйчүүд хийнэ. Тэгэхдээ эсгийгээ нугалан дээр нь хүүхэд суулгаж хүчтэй сэгсрэн засаж янзлахыг «эсгий жиших» гэнэ. Эсгий хийж гүйцсэний дараа «эсгийн шүүс» зарим газар «эсгийн өтөг» гэж багахан хэмжээний найр хийж эсгий хийхэд оролцсон хүмүүсийг дайлж зочилдог. Бүх хүмүүст эсгийн хувь гэж мах боов, тарааж өгөх ба ууган эсгий татсан хүнд бүтэн хүзүү, боов цагаан идээтэй өгнө. Эсгий хийх ажлыг удирдсан хүнд гэрийн эзэн олон эсгий хийсэн бол «авъя» гэсэн эсгийг өгөх, цөөн эсгий хийсэн бол урьд жил нь хийж гамтай эдэлсэн эсгий эсвэл нэг хонь барьж өгнө. Үүнийг «зах өгөх» эсвэл «зах юм өгөх» гэнэ. «Эх эсгий» айлаас авчирсан бол буцааж өгөхдөө тавагтай идээ мах зэрэг эсгийн шүүс боовноос оролцуулан өгөхдөө эсгийн шүүсэнд зориулж төхөөрсөн хонины өвчүүг заавал цуг өгдөг заншилтай. Эсгий хийж дуусаад хэд хоносны дараа шинэ эсгийгээрээ дээвэр, туурга, өрх, үүд, ширдэг зэргийг эсгэж оёх ажилд орно. Үүнийг зарим, газар «гэрийн бүрлэг хийх» гэж нэрлэдэг. Гэрийн бүрлэг хийхээр тогтсон өдөр айл саахалтын үйлэнд сайн эмэгтэйчүүд нэг нэг ээрүүл утас, үйлийн хайч, зүү тэвнэ хуруувчтай ирцгээж ажилд туслалцах ба дуусмагц гэрийн эзэн тэднийг зочлон дайлаад хүн бүрд оймс, олбог, тохом, гудас зэрэг зүйл хийж болох хэмжээний эсгий бэлэг болгон өгдөг ажээ95. 

	Монголчууд малаасаа гарах үс ноосыг иймэрхүү аргаар хамтран боловсруулж эсгий, эсгий эдлэл хийн, ахуй амьдралдаа хэрэглэж байжээ. Мал аж ахуйн ажил хөдөлмөрт хөдөлмөрийг хөнгөвчлөх, байгаль уул усанд үгийн ид шидийн хүчээр нөлөөлөхөд чиглэгдсэн зан үйл, яруу найраг, ажил хөдөлмөр, хоорондоо салгахын аргагүй нягт сүлжилдэн нэгдсэн байна. 

ЭВ МОДНЫ НААДАМ

	 

	Монгол Оросын ард түмэн эрт үеэс айл зэргэлдээ оршин соёл эдийн засаг аж байдлын талаар харилцан сайн хөршийн харьцаатай байжээ. Ялангуяа хилийн дагуух орос монгол малчин, тариачин, анчин гөрөөчин зэрэг жирийн хөдөлмөрийн хүмүүсийн хооронд бүр ч найрсаг дотно харьцаа тогтон он жилийн явцад батажсаар ирсэн билээ. 

	Манжийн түрэмгийлэгчид монгол орныг цэрэг зэвсгийн хүчээр эрхэндээ дарангуйлан эзэлсний дараа эзэмшлээ улам бат болгохын тул монголчуудыг улс төр эдийн засгийн хувьд бэхжин соёлжиж боловсрохоос ихэд эмээн болгоомжилж манай орныг гадаад ертөнцөөс тасархай хөрш зэргэлдээх орнуудын ард түмнээс хөндий барьж түгжигдмэл бөглүү хязгаар нутаг болгохыг ихэд чармайж байжээ. Ийм ч учраас монгол орныг хөрш зэргэлдээх орос орон, оросын ард түмэнтэй ямар ч хэлхээ холбоогүй бүрэн тусгаарлагдмал байлгахыг онцгой анхаарч орос гүрний зүгээс халдан довтолж болзошгүй гэж огт худал шалтаглан чухамдаа монгол оросын ард түмний хоорондын эдийн засаг соёлын найрсаг харьцаанд хориг саад тавихын тул Хиагтаас зүүн баруун тийш олон тооны гэр харуулыг өртөөлөн байгуулж, монголын хошуу нутаг бүрээс олон өрх айлыг хүчээр нүүлгэн харуулын албанаа дайчилжээ. 

	Гэвч монгол оросын ард түмний найрсаг харилцаанд хориг саад тавиулахаар тохоон томилж суулгасан хилийн харуулынхан нь ч гэсэн удалгүй жирийн хөдөлмөрчин орос хүний гүндүүгүй шударга зан, тусархуу нөхөрсөг чанар зэргийг дорхноо ойлгон манай хоёр ард түмний харилцааны түүхийг шинэ хуудсаар баяжуулсан нь жил тутам хийдэг болсон «эв мод»˗ны наадам юм. Ийнхүү XVIII зууны сүүл үеэс хийдэг болсон баяр наадамд орос монгол хилийн харуулынхан тэр орчмын ардууд оролцдог байсан ажээ. Тэгэхдээ энэ сонин баяр ёслол удалгүй орос монголын хилийн дагуух харуулыг бүхэлд нь хамарч хилийн харуул бүр ойролцоо оросын харуулынхантай хамт «эв мод»˗ны наадам хийдэг байжээ. 

	Тухайлбал Монголын Буур, Оросын Хиагт харуулынхан хамтран болзсон газраа уулзалдаж «Эв мод»˗ны наадам хийдэг байсан ба энэ мэтээр монголын Хүдэр, Уялга, Минж, Эрээн харуулынхан Оросын Кудрин, Шарай гол, Медзин Хачиен зэрэг харуулынхантай хамтран баяр наадмаа хийдэг байжээ. Тэгэхдээ эл наадмыг нэг жил оросын нутагт нөгөө жил монголын нутагт гэх мэтээр ээлжлэн хийдэг байсан бололтой. Жишээ нь: Уялга харуулынхны «Эв мод» нийлүүлэх баярыг оросын нутагт хийхдээ Цөхийн голын сав Улаан чулуут гэдэг газар, монголын нутагт бол Захын майхан гэдэг газар хийдэг байсан байна. Ийм баяр ёслолыг тогтмол хийдэг байсан явдал газар усны нэр, аман зохиолд ч зохих хэмжээгээр туссан гэж болох юм. 

	Эв мод гэдэг нь монгол оросын хилийн харуулын хүмүүс мэнд мэдээ хүргэх, мөр тушаах зэрэг хилийн албаны хэргээр уулзахдаа авч очин эвийг нийлэн үздэг итгэмжлэлийн тэмдэгт мод юм. Үүнийг анх 1774 онд бий болгожээ. Энэ нь нэг төө урт, сөөм орчим өргөн, хуруу хирийн зузаан хэмжээтэйгээр дөрвөлжин зассан хуш мод байдаг бөгөөд хэдэн өнгийн будгаар ялган ар өвөр талд нь барьцаа хоёр харуулын нэрийг монгол орос үсгээр бичсэн байдаг ажээ. Мөн модны нэг талд уйгуржин монгол бичгээр «Орос монгол найрамдан орштугай» гэх буюу «хоёр гүрний улс хоорондоо найрамдан орштугай» хэмээн, нөгөө талд нь бас ийм утгатай үгсийг оросоор бичин сийлээд «Эв модоо» яг дундуур нь цуулан нэг талыг нь монгол харуулын занги, нөгөөг нь орос харуулын захирал тус тус хадгалдаг байжээ. Үүнийг хоёр талын, аль аль нь маш нандигнан хадгалдаг байсан бөгөөд жишээ нь монгол талынхан хадагт боож нандигнадаг байснаас тодорхой. Эв мод нь эртний уламжлалтай бөгөөд тухайлбал хор татаарын тэмдэглэлд элдэв хэргээр зорчих хүмүүс (элчин) нь тусгай пайз тэмдэг авч явдаг байсан ба нэгэн хэсэг модыг дундуур нь хага цохиж хоёр талын аль нэгэн нь элчин зарахад нөгөө нь түүний эв нийлүүлж байцаахыг тэмдэглэсэн нь чухамдаа уул элчийн итгэмжлэх гэрч баримт байжээ. Бүр хожим монгол оросын хилийн харуулын занги тус тусдаа «Эв мод»˗ны хэсгүүдийг хадгалж жил бүр түүний эв нийлүүлж жилийн найртай байдлыг ёслон тэмдэглэдэг байсан нь дээр дурдсан заншлын улирал улбаа бололтой96» Ингээд эв модны эл хоёр хэсгээ жил бүрийн зуны эх буюу монгол ёсоор «ханш нээх өдөр», орос үндэстний ойлголтоор «Тахиа ус уух өдөр» болзоот газраа авчран цугларч дээрх хоёр хэсгээ эвээр нь нийлүүлэн үзэж баяр наадам хийдэг байсныг «Эв модны наадам» хэмээн нэрлэх болжээ. 

	Тэгэхдээ монгол харуулын занги, орос харуулын захирал нар тусгайлан зассан өндөрлөг дээр гарч тус тусын хадгалсан «Эв модны» хэсгээ гарган эвээр нь нийлүүлэн үзэж, уул модны хоёр талд буй бичээсийг орос монголоор өндөр дуугаар уншицгаана. Мөн уг мод эвээрээ нийлэхгүй буюу бичиг үсгийнх нь эв таарахгүй бол найр наадмыг хийхгүй гэсэн хатуу тогтсон хэлэлцээтэй байжээ. Энэ уламжлалт баяр наадамд аль аль тал нь эртнээс бэлтгэдэг бөгөөд монголчууд сүү, цагаан идээ, айраг, махан шүүс, шимийн архи зэрэг идээний дээжээ, оросууд заншил ёсоор хүндэтгэлийн идээ болох талх давс, өндөг, нэрмэл архи зэргээ авчирцгаан тусгайлан барьсан цайллагын гэрт бие биеэ дайлан наргиж цэнгэхдээ ерөөл билгийн үгс хэлэлцэж «Эв модны эв шиг зай завсаргүй, найрамдалтай явцгаая гэж тангараглан хундага өргөцгөөдөг байжээ. Мөн эл баяр наадмын үед морь уралдуулан, бөх барилдуулж, анчдын цэцийг шалган бай буудуулж, нум сум харвуулдаг байжээ. «Эв модны» наадам 2—3 хоног үргэлжилдэг байсан ба хоёр тал өөрсдийн идээний дээжээр харилцан бие биеэ дайлахаас гадна үндэстэн үндэстнийхээ урлагийн дээжис дуу хуурын эгшгээр дайлдаг байжээ. Өөрөөр хэлбэл «Эв модны» баяр наадмын үед монголын морин хуур хүнгэнэн оросын гармони баллайк хөгжмүүд эгшиглэн уртын дууны цээл аялгуу «частушка» хэмээх дууны хөгжөөнтэй аятай хослон дуурьсдаг байжээ. 

	Манай өвгөд дээдсийн сэтгэлийг догдлуулж агсан «Эв модны» наадам нь жирийн орос монгол хүмүүсийн нөхөрсөг сэтгэлийн илрэл ирээдүйн их найрамдалд итгэн зөгнөж байсны баталгаа, түүний угтал нь буюу. Тэгвэл өвгөд дээдсийн маань тэр хүсэл зөгнөл Октябрийн социалист их хувьсгал, манай ардын хувьсгалын ачаар үнэн бодит зүйл болон хэрэгжсэн билээ. «Эв модны наадмын энэ сайхан уламжлалыг зөвлөлт монгол хоёр гүрний залуучуудын байгууллага залгамжлан эдүгээ шинэ агуулгаар баяжуулан үргэлжлүүлж буй бөгөөд үүний нэг нь хоёр орны залуусын хооронд тогтмол хийдэг болсон их наадам билээ. 

ЭРИЙН ГУРВАН НААДАМ

	 

	Эрт дээр үеэс монгол овогтны эрхэмлэн тэмдэглэсээр ирсэн гол баяр ёслолын нэг нь эрийн гурван наадам юм. 

	Энэ баяр наадмын үед эр хүний хүч самбааг сорих бөхийн барилдаан, нум сум харвах эрдэм, хүлэг морины хурд сорих тэмцээн тусгай ёс журмын дагуу болдог. Эрийн гурван наадам нь биеийн тамир спортын шинжтэй, зан үйлийн хэлбэртэй, ардын урлагийн зүйлсийг хослуулсан уламжлалт ёслол юм. Иймд бөх барилдах, нум сум харвах, морь уралдахдаа эртнээс уламжилсан тусгай дэг ёсыг баримталж тусгай хувцас өмсгөл хэрэглэн, зан үйлийн хөдөлгөөн хийж магтаал шүлэг хэлдэг байна. Мөн шалгарч түрүүлсэн хүчит бөх, мэргэн харваач, хурдан морьдод уран цэцэн хэллэг бүхий үгтэй цол чимэг олгодог байна. Энэ бүхэн нь ард түмний практик болон оюун санаа, уран сайхны хэрэгцээг хослуулсан нийлэг шинжтэйг харуулж байна. Энэхүү үндэсний уламжлалт баяр наадам олон зуун жилээр уламжлагдан хөгжиж ирэхдээ түүний бүрэлдэхүүн, хэлбэр нь бараг өөрчлөгдсөнгүй. 

	Харин ард түмний хүсэл эрмэлзлийг татсан сонирхол бүхий үндэсний баяр ёслол болж нийгмийн өргөн давхарга бүрийг хамарч уламжилж иржээ. Монголын эрийн гурван наадмын бөхийн барилдаан, сур харвалт, хурдан морины уралдаанд тусгай болзол шаарддаггүй хэн орох гэсэн хүний хүсэлтээр чөлөөтэй оролцуулдаг онцлогтой. Энэ нь тухайн баяр наадмын ардчилсан шинж чанарыг буюу жинхэнэ ард түмний хүсэл зоригийг илэрхийлж ирснийг харуулж байна. 

	Нийгмийн хөгжлийн янз бүрийн шатнаа эрийн гурван наадам нь зан үйл, зөн бэлгэдэл, наадам цэнгээн, спортын зэрэг зориулалтын олон утгатай байсан боловч цэргийн хүчин чадлыг шалган үзэх, олон ардын санаа сэтгэлийг хөгжөөх, төр улсын сүр хүчийг бадраах утгаар ёслон тэмдэглэх нь илүүтэй байлаа. Эрийн гурван наадам улсын наадам гэж нэрлэж байснаас ч энэ утга тодорхой байна. Мөн зарим үед баяр цэнгэлийн манлай «дэлгэр дүүрэн гурван зүйлийн наадам» гэж нэрлэж байжээ. 

	Монгол ардын үлгэр туульд баатар сайн эр өрсөлдөгч дайсантайгаа сайн бөх, хурдан морь мэргэн харваачийн эрдэм чадлаа сорилцон эрийн гурван наадам хийж ялж байгаагаар гардаг нь энэ баяр ёслол улсын сүр хүчний нэгэн бэлгэдэл болж цэрэг эрсийн хүчин чадлыг илэрхийлэх үндсэн зориулалттай болохын гэрч юм. Зарим судлагч хамгийн анхны мэдээ сурвалж бичигт тэмдэглэгдсэн он цагийг баримтлан эрийн гурван наадам нь манай тооллын 93 дахь онд буюу Хүннү улсын үед үүсжээ97 гэж үзсэн нь хэтэрхий гэнэн дүгнэлт мэт санагдана. Чухамдаа бол эрийн гурван наадам нь овгийн байгууллын үед үүссэн байна. Хүүхэд залууст монголчуудын эртний уламжлалт аж ахуй˗ан гөрөө, мал аж ахуйн хөдөлмөрийн дадлага туршлага олгох, овог аймгаа дайснаас хамгаалах цэрэг эрсийг хүмүүжүүлэх шаардлагыг тусган анчны мэргэн харвах эрдэм, морь хурдлуулах малчны эрдэм, бөх барилдах эрдэм зэргийг сорин шалгаруулах зориулалтаар анх овгийн байгууллын үед эрийн гурван наадам үүссэн гэж болох юм. 

	Тэгэхдээ энэ нь овгийн байгууллын үеийн бүхий л зүйлийн нэг адил спорт, зан үйл, уран сайхны шаардлагыг хосолсон практик оюуны үйл ажиллагааны нэгдмэл хэлбэртэй байна. Феодалын нийгмийн үед олон аймаг хошуу нэгдэн долоон хошуу наадам, арван засгийн наадам зэргийг тогтмол хийн эрийн гурван наадам бүх нийтийн баяр ёслолын чанартай болсон боловч шашныг мандуулах, феодал ноёдыг хүндэтгүүлэх журам ёсны зүйл болгон хувиргах оролдлого гарч байв. Тухайлбал бөхийн барилдаан, хурдан морины уралдаан, сур харвалтад заавал Богдын шавиас түрүүлэх муйхар оролдлого хийх, морьдыг эзнийх нь нэрээр бус харин богд, ноёдын алдраар цоллох, түрүүлсэн морьдыг ноёндоо өргүүлж буй нэрээр булаан авах, түрүүлсэн бөх харваачдыг богдын шавь болгох зэргээр шударга бус байдал гаргадаг байжээ. Мөн «ганц дээлт барилдаач, ганц морьт уралдаач» гэсэн үг феодалын нийгмийн үед гарсан нь ядуу ардууд наадам цэнгэлд оролцохыг хязгаарлах гэсэн оролдлого юм. 

	Энэ бүхэн нь эрийн гурван наадмын ардач чанарыг бууруулах гэсэн феодалын нийгмийн дээрэнгүй үзэл санааг харуулж байна. Мөн манжийн ноёрхлын үед лам хүн бөх барилдаж, сур харваж болохгүй гэх зэргийн хорио цээр гарч байсан нь монголчууд нэг газар олноор цугларан нэгдмэл зохион байгуулалттай болох, цэрэг эрсийнх нь хүчин чадал, сүр хүчин өсөх явдлаас манжийн хаан айн болгоомжилж эрийн гурван наадмыг хязгаарлах, оролцох хүмүүсийн тоог цөөлөх бодлого явуулж байсны гэрч юм. Гэвч монголын ард түмэн үүнд боогдолгүй уул овоо тахих, шашны баяр ёслол гүйцэтгэх зэргээр ч болов далимдуулан эрийн гурван наадмаа хийсээр ирсэн билээ. Ард түмний дунд хурим хийх, шинэ гэр барих насны ой тэмдэглэх зэрэг иргэний зарим томхон баяр ёслолын үед морь уралдуулан, бөх барилдуулж, нум сум харвах зэргээр бага шиг наадам хийж байсан нь мөн үүнтэй холбоотой. 

	Манжийн хааны бөх морийг түрүүлүүлэн монголчуудын үндэсний баяр наадмыг доромжлох гэсэн харгис бодлогыг тасалдуулсан тухай ардын домог яриа цөөнгүй бий. Зарим шийдэмгий зоримог сайн бөхчүүд манж хааны болон феодал ноёдын бөхөд бууж өгөлгүй хүчээр давж түрүүлээд барилдах эрхээ хасуулах ял зэмлэл хүлээдэг явдал олон байжээ98. Ер нь манжийн ноёрхлын үед эрийн гурван наадам хийх нь үндэснийхээ соёл, зан заншлыг хамгаалж харийн түрэмгийлэгчдийн эсрэг хийх тэмцлийн нэг хэлбэр болж байв. Эрийн гурван наадмыг уул ус тахих, дайн тулалдаанд мордох, ялаад эргэж ирэх, төрийн тэргүүн суулгах, цагаан сар, томхон хурим найр хийх зэрэг тэмдэглэлт үйл явдлыг тохиолдуулан янз бүрийн сар, улиралд хийж байв. Ялангуяа морь уралдах, сур харвах зэрэг нь жилийн аль ч улиралд хамааралтай юм. XVI зууны үед бичигдсэн бололтой морины шинжийн нэгэн судрын «Чихэр амт» гэдэг бүлэгт хурдан морины заслын тухай бичсэн нь «Хаврын цаг дэл дүүрэн, зун цагт салмаатай, намрын цагт чөмөгтэй, өвлийн цагт өөхөөр уралдвал сайн99» гэж бичсэнээс үзэхэд жилийн дөрвөн улиралд алинд нь ч ялгалгүй хурдан морь уралдаж байсныг гэрчилнэ. Гэвч байгаль дэлхийн ургамал ногоо жигдэрч мал сүрэг тарга хүчээ аван сүү цагаан идээ дэлгэрч хүний сэтгэл тэнийсэн зуны сард эрийн гурван наадам хийх нь олонтой байлаа. Долоон хошуу наадмын үеэс улс хотлоороо урин дэлгэр цагийн үр шимийг амссан малчны амьдралын хамгийн тэнүүн цаг зуны сард газар газраас нэг дор цугларан наадам хийдэг болсон билээ. Нүүдэлч малчны амьдралд хаврын ажлын мөчлөг дуусаж хүйтэн өвөлд бэлтгэх намрын ажил эхлэхийн завсар чөлөөнд урин дэлгэр цагийн баяр˗ эрийн гурван наадам хийх нь хамгийн тохиромжтой юм. 

	1921 оноос хойш жил бүрийн 7 дугаар сарын 11˗нд ардын хувьсгалын ялалтын өдрийг ёслон тэмдэглэж улсын баяр наадмыг хийх болсон нь зөвхөн цаг улирлын хувьд төдийгүй тэмдэглэлт үйл явдлын хувьд ч бүх ардын сэтгэлд нийцтэй бөгөөд ийнхүү үндэсний баяр наадам социалист агуулгаар баяжиж төр улсын их ёслол болжээ. Мөн зөвхөн хурдан морь, хүчит бөх, мэргэн харваа гол цөм нь болсон хэвээр боловч орчин цагийн дэлхий нийтийн спортын төрөл бүрийн тэмцээн наадмын үед зохиогдох болсон нь агуулга хэлбэрийг баяжуулан шинэчилж байна. Эрийн гурван наадмын төгсгөлд хэлдэг наадмын ерөөлд

	хэмээн малчин ардууд урин зуны цагт уул ус нь жигдэрсэн байгалийн дунд эрийн гурван наадам хийж архи айраг, цагаан идээнийхээ дээжээр найрлаж буйг дүрсэлсэн байдаг. Наадмын ерөөлд эрийн гурван наадмын үндсэн төрлүүд болох бөхийн барилдаан, морины уралдаан, сурын харвааны тухай тодорхой нарийн дүрслэлүүд бий. Тухайлбал алдарт ерөөлч Гэлэгбалсангийн хэлсэн «Наадмын ерөөл»˗д бөхийн барилдааны тухайд

	хэмээн нарийвчлан дүрсэлсэн бол хурдан морины уралдааны тухай

	Таруу таруухан зээнгоо татаж

	Ташуур жолоогоо эмээллэн барьж

	Татах тавихын байр янзыг гэрсүүлж

	Хурдлан эргэж цувлан хийхэд

	Хүдэр хашир морьд нь тогтож ядан тэмүүлээд

	Хүүхэд багачуудын дуу нь уянгалан хангинаад

	Хүлэг морины шинж нь илрэн танигдаад

	Хүн бүхний сэтгэл байж ядан101

	 

	хэмээн өгүүлжээ. 

	Ерөөлийн эдгээр дүрслэлүүд нь эрийн гурван наадмын үйл явцыг нэг бүрчлэн тун ч нарийн тодорхой тусгасан бөгөөд наадмын тухай кино зураглал мэт санагдахаар уран тод ажээ. 

БӨХИЙН БАРИЛДААН

	 

	Бөхийн барилдаан монголын үндэсний баяр наадмын хамгийн гол хэсэг нь болдог. Монгол бөхийн барилдах ёс журам нь зөвхөн хоёр биеийн хүч чадал авхаалж самбаа, сорих спорт биеийн тамирын зориулалтаас гадна зан үйл урлагийн зүйлстэй маш их хосолсон байдаг. Энэ нь барилдахын өмнөх, хойдох ёслолын хөдөлгөөн, барилдах журам, хувцас өмсгөлөөс тодорхой харагдана. 

	Эдгээр нь олон зуун жилийн турш боловсрон хөгжиж ирсэн бөгөөд цөм гүн гүнзгий учир утга, дэг ёстой. Монгол бөхийн өвөрмөц нэг зүйл нь түүний хувцас өмсгөл юм. Монгол ардын тууль «Эрийн сайн хан харангуй»˗д «буурын арьсан зодог, бухын арьсан шуудаг» гэж гарч буй нь эрт цагт зодог шуудгийг ямар нэг хүч тэнхээтэй гэгдэх амьтны арьс ширээр хийж байсны гэрч юм. Хожим бөхийн өмсгөл улам гоёмсог боловсронгуй болж иржээ. Одоогийн бөхийн өмсөх хувцас нь 1. малгай, 2. Зодог, 3. Шуудаг, 4. Гутал юм. 

	Зодог шуудаг нь барилдахад барьц болдог төдийгүй биед яв цав тохирч байдгаараа барилдахад аятайхан, хөнгөн бөх хүний булчин шөрмөслөг сайхан бие бялдрын гоо сайхныг харуулах зориулалттай, тэрчлэн барилдахдаа дээл хувцсаа урах таслах явдлаас сэрэмжилсэн өмсгөл юм102. Тэгвэл эртний баатрын дуулга хэлбэрт (жанжин) малгай өмсдөг нь монгол бөх үндэсний цэрэг эрсийн хүчин чадал, авхаалж самбааг сорин шалгаруулах спорт болсоор ирснийг харуулж байна. Мөн барилдахад суурьтай хөлөөр мэх хийхэд аюул осол багатай, тохиромжтой тул бөхчүүд одоо ч үндэсний монгол гутал өмссөөр байна. Монгол бөхчүүд барилдахдаа жин, насны ялгааг үл харгалзах бөгөөд тохой, өвдөг, биеийн аль ч талаар газарт хүрвэл унасанд тооцдог байна. 

	Монгол улсын их баяр наадамд 256, 512, 1024 бөх, орон нутгийн чанартай наадамд 32, 64, 128, 256 бөх барилддаг. Ингээд барилдахдаа наран мандах зүүн талын магнайд хамгийн дээд цолтой бөх, барууны магнайд түүний удаах цолтой бөх гарч энэ мэтээр баруун зүүн талд цолны дэс дарааллаар тус бүр 16 бөх, дагуул 16 бөх засуулын хамт гарна. Цолтой бөхчүүл тус тусын оноосон ам угтуул бөхтэй барилдах учиртай. Наадмын эхний хоёр даваанд цолтой бөхтэй барилдах ам угтуулыг оноолтоор тааруулдаг бол гурвын даваанаас эхлэн хамгийн их цолтноосоо эхлэн барилдах бөхөө дураар сонгон амлан авч барилддаг байна. Барилдах бөхийн малгайг засуул нь авч нэр алдрыг нь дуудахад тэрээр бүргэд, харцага, шонхор болон үлгэр домгийн шувуу хангардийн нисэх хөдөлгөөнийг дүрслэн дэвж дэлэн барилдах газраа очно. Бөхийн дэвэх байдлыг хуучны сурвалж бичигт бичихдээ «Хоёр гар нь гарди хэмээх үлгэрийн шувууны дэвэлтээр дэвж яваа бөхийн цээжин бие нь арслангийн адил маягтай байна» гэсэн байдаг103. Ингээд барилдах бөхчүүл аль аль нь арслан заан мэт аугаа хүчит амьтны төрхийг дүрслэн барилдахаар өрж улмаар биеийн хүч самбаагаа сорилцон хөл гарын янз бүрийн уран мэхийг уралдуулан хийж өрсөлдөн барилдана. Энэ үед хоёр талын засуул тус тусын бөхөд үргэлж зөвлөгөө өгч нөгөө бөхийн сул тал, ямар мэх хийх гэж байгаа, ямар мэх хийвэл нөгөө бөх амархан унамаар байгаа зэргийг өөрийн бөхөд янз бүрийн уран цэцэн, нууц далд утгатай үгээр хэлж өгдөг104. Засуул хүн өөрөө барилдаж явсан, олон төрлийн мэх сайн мэддэг, бөхийн цол гуншныг дуудаж чаддаг хүн байх шаардлагатай. Мөн бөхийн цэц, хөлийн сайд, хөл шүүмжлэгч гэж нэрлэгдсэн хэсэг хүмүүс талбайн өмнө талд тусгай асарт сууцгаан бөхийн барилдааныг шүүнэ. Эдгээр нь олон жил барилдсан, туршлагатай, хамгийн нэр хүндтэй, нүүр тал хардаггүй шударга бөгөөд нас ахиж барилдахаа больсон, ухаан саруул алдар цуут бөхчүүд голдуу хүмүүс байдаг бөгөөд барилдахад элдэв маргаан гарвал шүүн тасалдаг. Барилдаад дийлсэн бөх нь дэвэн гурвантаа ёслоод унасан бөх дээр ирж монгол ёсоор золгож тахим авах буюу тоос буулгах ёс хийдэг. Унасан бөх ойчсоноо мэдэгдэхийн дохио болгон, зодгийнхоо бүсийг тайлдаг байна. Харин унаагүй гэж үзвэл элэг бүсээ тайлалгүй өөрийн засуулын ард орж зогсон засуулаа хөлийн сайд нар руу маргаан таслуулахаар явуулдаг. Барилдаад давсан бөх нь унасан бөхөөс тахим авах ёслол хийсний дараа засуулаасаа малгайгаа авч өмсөн барилдахын өмнөхийн адил дэвэн дэлсээр наадмын гол асрын урьдах туг сүлдийг тойрон ёслол хийдэг бөгөөд хуучин цагт асрын өмнө том цар тавагт буй идээ боорцгоос авч амсан дээш цацдаг нь уул усны эзэд, лус савдагт өргөн баярлуулж буйн утгатай байв. Бөхийн дэвэлт нь нэг ёсондоо жигүүртний нисэх дэвэлтийг дүрсэлсэн бүжиг юм105. Ийм учраас хангарди шувууны дэвэлтээр дэвж хандгай бугын хялайлтаар хялайж, харцага шувууны шүүрэлтээр барих гэх мэт монгол бөхийн дэвж гарах, шавах, өрөх барилдах зэрэг хөдөлгөөн нь ямар нэг хүчит амьтныг дүрсэлсэн утга учиртай106 буюу бөхийн «цол дуудах аяс нь цэнгэг уудам агаарын дунд шонхор шувуу элэн халин дэвж яваа тэрхүү байдал, төрхийг дүрслэн цолоо дуудуулж буй бөхийг түүнд таацуулан дүрсэлж цол дууддаг гэж настан буурлууд хуучилдаг билээ107. Энэ нь урлагийн зориулалтаасаа илүү зан үйлийн шинжтэй бөгөөд анх овгийн байгууллын үеийн ангуучны бүжгээс үүсэлтэй бололтой. Өөрөөр хэлбэл зэр зэвсэг үгүй, эртний хүмүүс араатан гөрөөстэй улаан гараар шахам тулалдан дийлэхийн бэлтгэл сургууль хийх, агнуурын ажлаа олз хийморьтой болохыг билэгдэн урьд нь араатан гөрөөстэй хэрхэн тулалдан дийлснээ дүрсэлсэн зориулалтаар бүжиглэж байсан буюу эсвэл их хүчтэн амьтны хөдөлгөөнийг дуурайн түүний хүч чадлыг биедээ шингээхийг хүсэн билэгддэг байсан нь монгол бөхийн барилдаан, түүний зарим зан үйл, дэвэн дэлэх бүжгийн хөдөлгөөн мэтийг үүсэхэд нөлөөлсөн гэж болно. Энэ нь түрүүнд дурдсанчлан бөх барилдахдаа бүргэд, шонхор хангардийн нисэх хөдөлгөөнийг дүрслэн дэвэх, арслан заан мэтийн аварга хүчит амьтны төрхийг дуурайн өрөх, бөхийн зодгийн ар зоон дээр Нацагдорж, аман хүзүү хуяг хээ зэрэг хээ угалз, бар, арслан, гарди, луу зэрэг дөрвөн хүчтэнийг ноцолдуулан дүрсэлж шаглан оёж эзэн хүн дийлдэхгүйн бэлгэдэл болгодог зэргээс тодорхой байна. Бүргэд шонхор зэрэг хүчит жигүүртэн шувуу нь овгийн гарал үүсэлтэй холбон тайлбарладаг тотеми шүтлэгийн зүйл байж болох юм: Монголчуудын тотеми бол цагаан шонхор шувуу байсан тухай түүхэн сурвалж бичигт өгүүлсэн байдаг. Мөн бөхөд олгодог цол чимгийн дотор начин, заан, арслан гэх мэтээр хүчит амьтны нэр байдаг нь үүнтэй холбоотой. Наадамд таваас дээш давсан бөхөд цол олгодог. Тухайлбал тав давсан бөхөд начин, долоо давбал заан, түрүүлбэл арслан, аварга гэх мэт цолыг дэс дараалан өгнө. Урьд нь цол хүртсэн бөх дахин энэ даваандаа хүрч амжилттай барилдвал начинд өсөх идэр, үнэн хүчит, хичээнгүй нягт, заанд харилтгүй нэмэх, бат жавхлант, маш гайхамшигт, арсланд онц хүчит, өнөд нэмэх, өрнөн дэлгэрэх, аваргад олныг баясгагч, улс даяар дуурьсагдах, далай даян гэх мэтээр чимгийг дэс дараалан олгосоор ирсэн заншилтай108. Улам нэмэх гэдэг нь ямар нэг бөх улам өсөж, хүч тэнхээ нэмэгдэж байгаа утгатай. Саруул шаламгай гэдэг нь барилдахдаа түргэн шаламгай, бас ямар ч хэцүү үед сандарч мэгддэггүй, самбаатай байдаг гэсэн утгатай байх зэргээр бөхийн цолын нэмэлт чимэг бол гарамгай сайн бөхчүүдийн чадал хүч, ов мэх, биеийн байдал, зан чанар, төрх хэлбэр зэргийг шинжин тэр бөхөд чухамхүү тохирсон цөөн үгээр магтаж олон түмэнд сурталчилсан утгатай109 буюу тэр бөхийн байдалд тохирсон байжээ. Бөхийн цол чимэг нь эрт цагт байсан үгийн шидэд итгэн билэгдэх ойлголтын дагуу бөхөд хүч чадал, авхаалж самбааг хүсэмжлэн ерөөсөн зориулалттай үүссэн бололтой. Ийм шинж ялангуяа бөхийн цол дуудах байдал дээр тод харагддаг. Бөхийн цол дуудах нь мэргэжлийн шинж чанартай. Өөрөөр хэлбэл бөхийн цол дуудах хүн бол юуны урьд эршүүд цээл хоолойтой, уужим тавиун амьсгалтай, дуучны авьяас чадвар бүхий хүн байх ёстой бөгөөд бөхийн цолны үгийг зөв тод дуудан бөхийн шавах дэвэх хөдөлгөөн болон алдар цолны байдалд аялгууг тохируулан цоллодог байна. Тухайлбал «Дархан аваргын цол дуудахад өнгө дороос дуу намаас эхлээд өндөрт хүргэж бөхийн амлалыг төгсгөхдөө дууны өнгийг доош эрс буулгах хэрэгтэй. Дууны өнгийг чанга өргөж дуусгавал амласан бөхдөө дээрэлхэж байгаа мэт болно гэж үздэг байв110. 

	Монгол бөхийн барилдаанд гурвын даваанаас эхлэн сондгой тоотой даваа бүгдэд зүүн баруун талын магнайд гарсан бөхчүүдийн цолыг дууддаг. Зүүн талын магнайд хамгийн их алдар цолтой бөх гарч цолоо дуудуулдаг. Тэгэхдээ зүүн талын засуул уянгалсан хоолойгоор «Баруун Талын засуул сонслоо!» гэж уянгалуулан хэлэхэд нөгөөдөх нь «за!» гэж хариу өгнө. Ингэхэд нь мөн уянгалсан хоолойгоор хаанахын ямар наадам болохыг шүлэглэн хэлээд начныг бол,

	 

	Шинэ нэмэх

	Саруул сайжрах

	Шаламгай хурц

	Улам өрнөн өсөх

	Жавхлан хүчит

	Өсөн нэмэх

	Өлзийт начин

	 

	Зааныг бол,

	 

	Тонж тодорхой

	Тод сонин

	Үнэн хүчит

	Харилтгүй зоригт

	Уран барилдаант заан

	 

	Арсланг бол,

	 

	Бат итгэлт

	Бахдан барилдагч

	Бууршгүй хүчит

	Шаламгай хөдөлгөөнт

	Бүргэдийн дэвэлтэт

	Идэр арслан

	 

	Аваргыг бол,

	 

	Хангардийн дэвэлтэт

	Хамгаас хүчтэн

	Бөхийн магнай

	Бүгдэд алдаршсан

	Наадмын тэргүүн

	Олноос онцгой

	Түмнээс төгөлдөр

	Жавхлан хүчит

	Даяар дуурьсагдах

	Далан даян аварга

	 

	гэх мэтээр начин, зааны цолыг тус бүрд нь хэсэгчлэн түүнээс дээших цолтой бөхийг цоллохдоо дээрх цол чимгийг дэс дараалан бүгдийг дууддаг. Төгсгөлд хаанахын ямар бөхийг амлан авч барилдаж буйг хэлдэг байжээ. Энэ нь тухайн бөхийн наадмын амжилт, биеийн хүч чадал, авхаалж самбааг бахархан түүний баримт болгож авсан цол нь өсөн дээшилсээр ирснийг уран үгээр тодорхойлон нийтэд сурталчлан зарлаж буйгаас гадна бөхөө барилдаанд зоригжуулан сэтгэл санааны хувьд бэлтгэж буйн зориулалттай. Тэгэхдээ аль ч бөхөд бэлэн тогтсон үгийг цээжилснээ хэлдэг биш бөх тус бүрд хамааралтай цол чимгийг хэлдэг байжээ. Тухайлбал Намхай аваргын цол,

	 

	Үнэн хүчит

	Магнай баясгалант

	Тун ч гарамгай

	Бат суурьт

	Баатар зоригт

	Хичээнгүй нягт

	Харилтгүй жавхлант

	Маш анхааралт

	Улам өрнөх

	Саруул сайжрах

	Даяар үзэсгэлэнт

	 

	гэж байхад Дугар аваргын цол нь,

	 

	Улам нэмэх 

	Өрнөн дэлгэрэх

	Тод сонин

	Тун ч гарамгай

	Онц түрэмгий

	Үнэн хүчит

	Саруул шаламгай

	Үлэмж хэтэрхий

	Цог нэмэх111

	 

	гэх мэтээр тухайн бөхийн байдалд тохирсон өөр өөр байгаагаас харж болно. 

	Бөхийн цол нь нэгэн ёсны дууны адил аялгуутай, иймд уран үг хөг аялгуу хосолсон дууны урлагийн шинжтэй юм. Тэгвэл бөхийн дэвэлт нь зан үйлийн бүжгийн шинжтэй, барилдаан нь хүч самбаа сорих спортын зориулалттай юм. Энэ нь эрт үед урлагийн олон төрлүүд тэрчлэн спорт тоглоом, жүжиг наадам, зан үйл хоорондоо зааглагдан салж чадаагүй байсан нийлэг урлагийн онцлогийг хадгалан үлдсэнийг харуулж байна. Ялангуяа бөхийн цолыг зүүн баруун талын засуул хоёр талаас харилцан дуудаж буй нь жүжигчилсэн нь шинжтэй. Ийнхүү хоёр талаас харилцан гүйцэтгэх жүжигчилсэн шинж бол эртний нийлэг урлагийн нэгэн гол зүйл билээ. Харин хамгийн сүүлд шалгарч үлдсэн хоёр буюу үзүүр түрүү булаалдахаар үлдсэн бөхийн цолыг дууддаггүй. Тэднийг барилдахаар дэвж гарахад зүүн баруун талын бүх засуул хойноос нь цувран ханарч унаж байгаа дүр үзүүлнэ. Энэ нь эртний уламжлалт заншил бөгөөд олон бөхийг цувуулан унагасан хоёр бөх энгүй хүчтэн учир тэдний дэвэн гарах хүчинд засуулууд татагдан унаж буй мэтээр дүрслэн харуулж бөхийн хүч чадлыг бахархаж буйн билэг тэмдэг юм. Сондгой тоотой даваанд бөх цоллож буй нь монголчууд эрт үеэс тэгш тоог билэг тоо, сондгой тоог арга тоо гэж нэрлэн арга буюу эр талыг төлөөлсөн сондгой тоог эрхэмлэж байсан ойлголттой холбоотой бол зүүнийх магнайд гарсан бөхийг эхэлж цоллодог нь эрт үед зүүн талыг эрхэмлэх ёс байсны гэрч юм. Монголчуудын эртний уламжлалт ойлголтын дагуу баруун талыг эрэгтэй, зүүнийг эмэгтэйд оноон зүүн талаас барууныг илүүтэй эрхэмлэн хүндэлдэг боловч морины зөв буруу тал гэж нэрлэх наадмын бөхийн цол дуудах ёс зэрэгт зүүн талыг илүүтэй хүндэлсэн байдаг харагддаг. Эдгээр нь баруун талыг дээдлэх ёсонд эргэлзээ төрүүлэх зүйл бус харин эцгийн эрхт ёсны урьд эхийн эрхт ёс байсны дагуу эхлээд зүүн талыг дээдлэх ёс байгаад хожим хувирсныг харуулах нэгэн баримт болох юм. Мөн хорь малыг хүн эхэлж сургасан түүх, бөхийн барилдааны үүсэл зэрэг нь эхийн эрхт ёсны үетэй холбоотойн гэрч юм. 

	Бөхийн цол, дэвэх хөдөлгөөн, хувцас өмсгөлийн чимэглэлд адгуус амьтан, шувууг санагдуулсан зүйн цөөнгүй буй нь эртний хүмүүсийн тотеми шүтлэгтэй холбоотой юм. Эрт үед хүмүүс өөрийн овгийн гарал үүслийг ямар нэг онцгойлж үзсэн адгуус амьтантай холбон тайлбарлаж түүнийг шүтэн энэрэл өршөөлийг нь гуйн янз бүрийн зан үйл үйлддэг, хоёр овог хоорондоо тулалдахад тийнхүү шүтдэг амьтныхаа өмсгөл баг бүхий өөр өөрийн тэргүүн баатрыг гарган өрсөлдүүлэхдээ тийм тийм амьтны хүчин чадлыг шингээсэн хүчит баатар гэх мэтээр цоллон дуудах заншил цөөнгүй байсан билээ. Хуучин цагт монгол бөхөд тухайлсан цол чимэг өгөлгүй

	 

	Хөөрөн харайн дэвэх нь

	Хөх эрээн барсын шинжтэй

	Арга мэх нь цөм бүрдсэн

	Арслан барсын шинжтэй

	Тэнхээ ихт энэ бөх

	Тасын дэвэлтээр дэвэн гардаг

	Хандгай бугын хялайлтаар хялайдаг

	Харцага шувууны шүүрэлтээр сэнжилдэг

	 

	гэх мэтээр ерөнхийлөн магтан цоллодог байсан112 нь үүнтэй холбоотой байж магад. Баруун монголчуудад саяхан болтол «бух ноололдоон» гэдэг нэгэн зүйл бөхийн барилдаан байсан билээ113. Түүнчлэн монголын эртний өвөг хүннүгийн үеийн бөхийг түүхийн зарим хуучин сурвалж бичигт эвэрт хүрэх гэсэн утгатай үгээр тэмдэглэж байсан баримт бий. Үүнээс үзэхэд эрт үед толгойдоо үхрийн эвэр мэтийн өмсгөл баг зүүн барилддаг байсан байж магадгүй юм. Тэгвэл энэ нь бөхийн барилдааны жүжиг наадмын шинжийг улам ихэсгэж байна. Эрт үеийн зан үйлд жүжиг наадмын шинж их байсан билээ. Түүнчлэн индиан зэрэг эртний овог аймгийн дунд ямар нэг цол хэргэм албан тушаалын билэг тэмдэг болгон эвэр зүүх ёс түгээмэл байв. Монголчууд хүүхдэд эвэр үс тавьдаг, тушаалтан гэсэн утгаар эвэртэн гэж хэлэлцдэг нь лавтай мэдээгээр хүннүгийн үеэс эвэртэн буюу эвэр зүүсэн тушаалтан байсны ул мөр мөн нь дамжиггүй Энэ нь хүний биетэй атлаа янз бүрийн адгуус гарди шувуун толгойтой мэтээр дүрсэлдэг байсан эртний Энэтхэгийн тэнгэр нарын дүрийн адил хүн байгалиас өөрийгөө зааглан салгаж сэтгэж чаддаггүй байсан төдийгүй хүн байгалийн эрхшээлд илүүтэй оршиж буйг ухаарсан эртний хүний ойлголттой холбоотой юм. Тэнгэрийг гарди шувуун толгойтой мэтээр дүрсэлсэн нь байгаль хүнээс илүү гэсэн санаа харин хүний гартай маягаар дүрсэлсэн нь хүн байгальд үйлчлэх ёстой гэсэн утга юм. Төрх байдал, хөдөлгөөнийг нь дуурайн нэрийг нь хэрэглэвэл аварга хүчит амьтны хүч чадал биед шингэх мэтээр ойлгодог байсан эртний ойлголт монгол бөхийн дэвэлт, хөдөлгөөн цол чимгээс ха˗агдаж байна. Гэвч энэ бүхэн нь монгол бөхийн гарал үүслийг харуулахын тулд л дурдсан зүйл гэдгийг зөв ойлгох ёстой. Орчин үед бөхийн дэвэлт, цол чимэг нь зан үйлийн зориулалтаа гээн хүч чадал авхаалж самбааны зөн бэлгэдлийн утгатай болжээ. Хөгжлийн явцад монгол бөхийн гарал үүслийн эхний утга мартагдан спорт наадмын шинж, үүрэг нь илүүтэй тодсон эрчүүдийн хүч самбааг сорих жинхэнэ спорт болон хөгжсөн билээ. 

ХУРДАН МОРИНЫ УРАЛДААН

	 

	Монголчуудын үндэсний уламжлалт баяр наадмыг бүрдүүлэгч спортын нэгэн төрөл нь морин уралдаан юм. Эрт үеэс мал аж ахуй хөдөлмөрийнх нь хамгийн гол салбар болсноор үл барам уудам талын малчны амьдралыг хүлэг морь үгүйгээр сэтгэшгүй мэт санагдах монголчуудын хувьд хурдан морины уралдаан маш эртний үүсэлтэй нь маргаангүй. Монголчууд таван хошуу малаа маллан өсгөх, адгуулах, хариулах, өвс бэлчээр сонгох талаар бүхэл бүтэн мэдлэг ухааныг буй болгосны дотор сайн морь, хурдан хүлгийг шинжин таних, морь уяж сойх арга, мэдлэгийн тогтолцоог бүрдүүлэн морь уралдуулж наадам хийх журам ёсыг тогтоон бий болгосон юм. Ийнхүү морин уралдаан нь «амьдралын хэрэгцээ баяр наадмын гоёл цэнгээний шаардлагаар үүсэн монгол хүний хамгийн дуртай цэнгэл болсон байна114. 

	Баяр наадамд хурдан морь уралдуулах ёс журам нь өвөрмөц онцлогтой. Хүлэг морьдын дотроос хамгийн хурдан сайныг нь сонгон олон хоногийн өмнөөс хоол ундыг нь тохируулан сойж өдөр тутам давхиулан сорьж бэлтгээд наадамд нас насаар нь ялган газрын хол ойрыг тохируулан уралдуулдаг. Тухайлбал их насны морьдыг барагцаалбал 25 буюу 30 км, соёолон болон азаргыг 20 км, хязааланг 18 км, шүдлэнг 15 км, даагыг 10 км орчим газраас115 засаж бэлтгээгүй хээрийн замаар уралдуулна. Тэгэхдээ уул ус, замын бартаа, замын өгсүүр зэрэг газар орны онцлогоос шалтгаалан энэ зам нутаг нутагт ялимгүй өөр байх нь бий. Морьдыг 6—13 насны буюу ихэнхдээ 6—8 насны хүүхэд унаж уралддаг ажээ. Хурдан морь унах хүүхэд хөдөлгөөнд саад болохгүй, халууцахад бие барихгүй, давхихад салхи хөөрөгдөхгүй, биед тохирсон, хөнгөн авсаархан, тод өнгийн хувцас өмсөнө. 

	Энэ нь үндэсний спортын хувцасны нэг хэлбэр мөний зэрэгцээ цамцны ар өвөр, өмдний өвдөг, малгайн урд талд хорол, чандмань, таван хошуу, өлзий зэрэг хээ, шувуу, эрвээхэйн дүрс урласан байдаг нь ялган таних тэмдэг болдгоос гадна баатар чадал, алдар суу, хөнгөн хурдныг бэлгэдсэн зан үйлийн зориулалттай юм. Өөрөөр хэлбэл эрвээхэйн дүрс бол хүүхэд нь хөнгөн байх, нисэж яваа шувуу морь нь шувуу шиг хурдан байхыг бэлгэдсэн байдаг. Мөн хурдан морины гөхөл сүүлийг үзэмжтэй сайхнаар засаж янзлан боодгоос гадна уралдаад ирэх үед нь хөлс хусах хусуур, сойз мэтийг гоё чимэглэлтэй хийн хүлгийн хүч чадлыг бэлгэдсэн хээ угалзаар чимэглэдэг байна. Тухайлбал хурдан морины хусуур нь дөрвөн хүчтэн, өлзийт 8 тэмдэг зэрэг зөн бэлгэдлийн утга бүхий хээтэй байдаг116. 

	Наадмын өдөр тогтоосон цагт уралдаанд орох морьдыг бүртгэн жигдэрч гүйцмэгц бүгээн зүстэй жороо буюу хатиртай морь унаж, ёслолын дээл хантааз жанжин малгай өмссөн хүн туг барин уралдах морьдыг манлайлан дагуулж наадмын талбайг гурав тойрох үед унасан хүүхдүүд «гийнгоо» аялан морьдоо сэргээн хөөрүүлдэг. 

	Мөн хурдан морь гарах үед хөгжим өргөж наадмын их дуу гэж алдаршсан «Түмний эх» ийг дуулах ба

	 

	Зээ 

	Олон жагсаал агтын

	Уяаны дотроос

	Олж жагсаахуйд

	Илүү зохистой

	Үсэргээд ирэхийн цагт

	Үзэмжтэй морин алин бэ?

	 

	гэсэн үгтэй тохиолдуулан хурдан морьдыг гарааны газар луу тавьж гаргадаг. Гарааны газар очоод бүх морьдыг эгнүүлэн зогсоож ахлагчийн тусгай дохиогоор наадмын талбай руу уралдуулна. Хурдан морьд ийнхүү уралдан ирэх хооронд бөх барилдах, сур харвах зэргээр наадмын ажиллагаа үргэлжилж байснаа морьд барианы газар руу ирэх үес хөгжимчин дуучин нар «Түмний эх»ийн өөр түрлэгүүдийг дуулж хөгжимдөх бөгөөд үүнд:

	 

	Зээ 

	Татаад одохын цагт

	Дохин тэмүүлээд

	Тавиад ирэхийн цагт

	Тасархай ганцаараа түрүүлэгч

	Тэр олон түмний эх

	Хэний морин бэ? 

	Зээ Олон морьдын түмний эх

	Тод магнай торгон жолоо нь

	Энэ болмуй зээ

	 

	гэж уг дууг төгсгөхийн хамт залган «холч морь» хэмээх урт дууг морь ирэхэд заавал дуулж хуурддаг заншилтай. «Түмний эх» дууны талаар «Эрдэнийн эрих» хэмээх түүхийн сурвалж бичигт «Мөн (1696) онд... Найр наадам бэлэглэхүй дор Бонхор Донир ганц морио засаж олон морь лугаа уралдуулж түрүүлсэн дор Дархан чин ван бээр магтаж «Түмний эх» хэмээх шүлэг зохиогоод найр дор хөгжим барьж найр наадмыг үүсгэжээ117 гэж өгүүлсэн байдаг. Энэ түүхэн сурвалжийн мэдээг ард түмний үзэл бодлын үүднээс тайлбарласан нэгэн домогт түмэн эх дуу хэрхэн наадмын их дуу болсон тухайд өгүүлдэг билээ. Энэ домогт гарч байгаагаар бол «Урьд нэг хар азаргатай, хэдэн хоньтой ядуу өвгөн байжээ. 

	Долоон хошуу даншигт өвгөн хар азаргаа уралдуулах гэтэл, азарга уралдуулахгүй гэж хасахаар нь өвгөн хар азаргаа засаж их насны моринд уралдуулсанд түрүүлж ирээд цоллохоос өмнө цус алдаж үхжээ. Өвгөн сөхрөн суугаад үхсэн хар азарганыхаа толгойг өвөр дээрээ тавин «Түмэн эх» гэдэг дууг өөрөө зохион гутаж гуньж дуулж суужээ. Энэ үед хаад ноёд сайхан дуулдаг хүн олж ирж асрын өмнө дуулуул гэж хиа нарт үүрэг өгөхөд тал тал тийшээ хүн эрэхээр одож нутаг хошуундаа сайхан дуулдаг гэгддэг тэр өвгөнийг азарганыхаа толгойг тэврэн уйлан дуулж суухад нь түүнийг асарт албадан аваачиж дуулуулахад өвгөн энэ дуугаа, уянгалуулан нулимс унаган гайхам сайхан дуулжээ. Өвгөний дууг сонсон суусан хаад ноёд, хатагтай нарын сэтгэл ч мөн хөдлөн уйлан хайлж байсан гэдэг. Өвгөний дуугаа дуулж дуусахаар нь «Чи юунд уйлж байгаа юм бэ» гэхэд бүх учраа тоочин хэлжээ. Үүнээс хойш наадмын түрүүнд азарга уралдуулж наадмын эхэнд «Түмэн эх» дуулуулж найрын эхэнд өвгөд суулгаж найр удирдуулж байсугай хэмээсэн ёс гарсан118» гэнэ. 

	Энэ домог наадмыг зөвхөн өөрсдийн зугаа цэнгэлийн хэрэглүүр болгох гэсэн феодалын ёс суртахууны эсрэг чиглэсэн агуулгатай юм. Өөрөөр хэлбэл, ядуу өвгөний гунигийн дууг найр наадмын үед сонсон ардын зовлонгоор цэнгэл хийх гэсэн феодал ноёдыг шүүмжилсний зэрэгцээ ганц дээлт барилдаач, ганц морьт уралдаач» гэсэн үг зохион ард ангийн төлөөлөгчид баяр наадамд оролцоход элдвээр хориг саад хийдэг байсан хаад ноёдын тогтоосон ёс журмыг ард түмэн өөрчилж байгааг харуулсан байна. Хувьсгалын өмнө «хурдан морьдыг (хаад ноёд) харьяат ардуудаасаа худалдан авах нэрийдлээр булаан авдаг байснаас ихэвчлэн хурдан морьд нь нутаг нутгийн томхон феодалуудын гарт байжээ. Зарим ардын наадамд түрүүлсэн хурдан морийг тэр хүний нэрээр цоллодоггүй харьяат эзний нэр дээр цоллодог байснаас үзэхэд сайн бөх морьдыг феодал ангиас ноёлон эзэмшиж байсны баримт бөгөөд ангийн чанарыг харуулж байгаа баталгаа мөн119»

	Тэгвэл түрүүчийн домогт ядуу өвгөн феодал ноёдын хүсэл зоригийг сөрөн ганц морио уралдуулан наадамд түрүүлүүлж улмаар хурдан хүлэгтээ зориулан зохиосон дууг асрын өмнө дуулж өвөрмөц маягаар харц ардын нэр дээр «цоллосон» төдийгүй наадмын ёс журмыг тогтоосноор гарч байна. 

	 Хурдан морь барианд орж ирэх үед «жонон хар» гэдэг аялгууг хуурдан хөгжимддөг заншил бий. Энэ тухайд эрт нэгэн цагт «Жонон хар» гэдэг гайхамшигт хурдан хүлэг байсан бөгөөд уг морь өвгөрч үхэхэд нь эзэн нь мориныхоо сүүлээр хуурын хөвч (чавхдас) хийж арьсаар нь хөгжмийн хэнгэрэг шир хийж морин хуур хөгжмийг хурдан хүлгийн үүрдийн дурсгал болгон зохион гаргасан гэдэг домогтой. Уралдаанд түрүүлсэн моринд «Түмний эх», бүх барьсан морьдын хамгийн сүүлчийн буюу тасалгаанд орсон моринд «Бүрэн жаргал» гэсэн цол өгч наадамд уралдаж түрүүлсэн, барианд орсон морьдыг бэлэгтэй сайхан үгээр магтан шүлэглэж аялгуулан хэлэхийг морины цол дуудах гэнэ. Энэ нь зан үйлийн магтаал шүлгийн өвөрмөц нэг хэлбэр юм. Морь цоллохдоо морьдыг асар гурав тойруулан цолыг гурав дахин дуудаж эцсийн дуудлага дээр унасан хүүхэд, морины эзнийг айргаар дайлан тэргүүн морийг мялааж түүний толгой хондлой руу айраг цацна. Ийм учраас уралдаанд морь дээгүүр барианд орохыг айрагдах, айргийн тавд орох гэх мэтээр нэрлэх болжээ. Айргийн тавд ирсэн морины цол нь тус бүртээ бага зэргийн ялгаа бүхий боловч нийтлэг зүйл олонтой. Морины аливаа цолын эхэнд уг хүлэг хаанахын хэний адуун сүргийн, унага болохыг тодорхойлсон байдаг. Түрүүлсэн морины цолонд үүний дараагаар «түг түмэн агтын дундаас төгс хурдан шандсаа үзүүлж харцага шувуу шиг нисэж хамгийн түрүүнд ирэгч» энэ хурдан хүлгийн шинж байдлыг

	 

	Заан дөрвөн соёотой

	Заамал зургаан хүзүүтэй

	Засмал дөрвөн туурайтай

	Замбага хоёр чихтэй... 

	Туулай сайхан зоотой

	Тунсаг сайхан сүүлтэй

	Тухлаг бадруун, биетэй

	Мойл хар нүдтэй

	Молор эрдэнэ толгойтой

	Мохошгүй эрэмгий чадалтай

	Морины сайн шинжийг

	Мөн биедээ бүрдүүлсэн

	 

	гэх мэтээр урнаар шүлэглэн тоочсон байдаг. Түрүүчийн дурдсан хэсэгт хурдан морины бие эрхтний шинж байдлыг хөдөлгөшгүй байдлаар тоочин хэлсэн бол дараагийн хэсэгт,

	 

	Хазаар хаялан давхидаг

	Хавийн газрыг товчлон давхидаг

	Зуузайгаараа зулран гүйдэг

	Зуурын газрыг товчлон гүйдэг

	Толгойгоороо тоглон давхидаг

	Тоосноосоо бусган давхидаг

	Сүүлээрээ тоглон давхидаг

	Сүүдрээсээ бусган давхидаг

	Уулын цаанаас ундран давхидаг

	Улам хойноос дэгдэн гүйдэг120

	 

	гэх мэтээр хурдлан давхих үеийнх нь үйл хөдлөлийн шинж байдлыг дүрслэн шүлэглэсэн байдаг. Өөрөөр хэлбэл эхний хэсэг хурдан хүлгийн зогсож байх үеийнх нь зураглалын шинжтэй бол дараагийнх нь уралдан давхих үеийг нь харуулсан үйл хөдлөлт дүрслэлийн байдалтай юм. Мөн түрүүлсэн морины цолын өөр нэг хувилбарт хурдан хүлгийн зогсож байх үеийн зураглал шинжтэй эхний хэсэг

	 

	Заан дөрвөн соёог яралзуулан

	Заамал зургаан хүзүүг суналзуулан

	Төө сайхан чихийг солбилзуулан

	Төгрөг хар нүдийг тормолзуулан

	Туулай сайхан зоог хотолзуулан

	Тураг сайхан биеийг гулзалзуулан

	Шашир сайхан дэлийг сагсалзуулан

	Шанам сайхан сүүлийг самбалзуулан

	Эрчимт дөрвөн туурайг жирэлзүүлэн

	Эрдэмт дөрвөн хөлийг гялалзуулан121

	 

	гэх мэтээр хөдөлгөөнт уран дүрслэлийн байдалтай байдаг. Эхний хувилбарт нэг нь нэгийн хажууд гэсэн зургийн дүрслэх зарчмын дагуу хөдөлгөөнгүй зураглал байгаа бол дараагийнхад уран зохиолд үйл явдлыг дүрслэх зарчмын дагуу нэг нь нөгөөгийн дараа солигдох үйл хөдлөлийн уран дүрслэл гарч байна. 

	Дэд морины цол нь түрүүлсэн мориныхтой бараг ижил боловч

	 

	Өргөн олны

	Өмнүүр ирэхдээ

	Хуй адил

	Хурдан хөлгийн

	Эхний хэсэгт

	Эрэмгий хүчээ

	Эрчлэн гаргаж

	Нэгийн удаа 

	Нэмэн дүүлж

	Нэхэн шамдаж

	Нэн ойртож

	Ач тач

	Ахин нэмж

	Аван гүйцэж

	Арай дутаж

	Аман хүзүүдэж ирсэн

	 

	гэх мэтээр уралдаанд өрсөлдөн тэмцэлдсэн байдлыг нь урнаар өгүүлсэн байдаг. Мөн түүнчлэн

	 

	Бөөн чулуунд бүдэрдэггүй

	Бүгчим халуунд хөлөрдөггүй

	Хавтгай чулуунд халтирдаггүй

	Халуун ганд ч ганддаггүй

	Хахир өвөлд ч турдаггүй

	Хатуу эдэлгээнд ядардаггүй

	 

	гэх мэтээр элдэв бэрхшээлд шантарч, эцэж цуцахгүй шинжийг нь магтаад

	 

	Энэ их наадамд

	Нэгийн удаа цоллогдовч

	Ирэх жилийн наадамд

	Эхний моринд цоллогдох

	Төгс шинж бүрдсэн122

	 

	хэмээн хойтон жилийн наадамд түрүүлэх тухайд зөгнөн хэлсэн байдаг. Тэгвэл айргийн тавд ирсэн морийг цоллохдоо

	 

	Хурдан хүлгийн уралдаанд

	Бяр чадлын хүчээр

	Бартаат замыг туулж

	Хашхирах гийнгоолох дуунд

	Харайлтын хүчин нэмэгдээд

	Урдаа байгаа морьдыг

	Урамтай гүйцэж ирээд

	Газар холдох тутамдаа

	Гайхмаар хурдан нэмээд

	Харайх хөлийн нь эрч

	Харцагын шумбах адил дүүлээд

	Агтын хурдыг шалгасан

	Алдарт энэ уралдаанд

	Айргийн тавд баригдсан

	Армаг хурдан хөлөг өө. 123

	 

	хэмээн морины хүч чадал дутсанаас бус харин уралдсан газар нь ойртсоноос түрүүлж чадсангүй гэсэн санааг илэрхийлсэн байдаг. Ер нь морины цолонд хоцорч сүүлдсэн тухайд уг морины буруугаас бус харин өөр зүйлээс шалтгаалсан мэтээр өгүүлсэн байдаг нь морь малаа хайрлах малчин хүний сэтгэлийн онцлогтой холбоотой юм. Зарим нутагт эхний есөн морины цолыг дууддаг ба ес дэх морийг «Алтан сандал» гэж нэрлэн

	 

	Эмнэгтээ эргээд хоцорсон биш гэнэ

	Эцэхдээ зогсоод саатсан биш гэнэ

	Эргүүдээ төөрөөд эндсэн биш гэнэ

	Эрдэмгүйдээ болоод хожигдсон биш гэнэ

	Энэ өдрийн найр дээр

	Эрхгүй зүтгэн гүйгээд

	Эс болсондоо хоцроод

	 

	хэмээн өгүүлсэн байдаг124. Хурдан моринд уралдаанд тодорхой тоогоор зааглан барианд оруулж бай шагнал өгдөг бөгөөд энэ зааг буюу тасалбар болсон морийг мандал морь, тасалгаанд ирсэн морь гэж нэрлэн тусгайлан цоллодог ажээ. Мөн ийм морийг Увад дугшаа, отгон цулбуур, гэж нэрлэдэг гэнэ. «Мандал гэсний тухайд бол «усны мандал, уулын мандал, огторгуйн мандал гэх зэргээр ярьдаг нь... уг зүйлийн гол буюу төв хэсгийг өгүүлсэн санаа юм. Үүнтэй харьцуулан үзвэл мандал морь нь барианд орсон хэсэг морьд, барианд ороогүй хэсэг морьдыг заагласан дундаж морь болж байгаа учраас тийнхүү «мандал» хэмээн нэрлэжээ. Энэ нь нэг талаар барианд орсон бүх морьдын сүүлч боловч нөгөө талаар барианд ороогүй морьдын өмнөх болж байгаагийн хувьд бас аз завшаантай хэрэг юм. Ийм учраас уг морийг бэлгэшээн тусгай цоллодог заншилтай125. Тасалгаанд ирсэн буюу мандал морины цолонд мөн л уг морь хурд хүч дутсанаас биш харин түрүүлж явснаа урьд өмнө уралдаанд орж байгаагүйгээс хадууран замаас хазайснаас болж хоцорсон тухайд

	 

	Төрийнхөө их баярт

	Төгс хурдыг үзэхээр

	Улсынхаа түмэн хөлөгтэй

	Уралдан тавиад шалгахад

	Магад хурдан тодроод

	Магнайд нь ирж явснаа

	Хазаар даран бөхийж

	Хадууран замаасаа гараад

	Уралдсан морьдоосоо салж

	Учиргүй хол хадуурахад

	 

	хэмээн шүлэглэсэн байдаг. 

	Түрүүлсэн болон айргийн тавд орсон морины цолонд гардаггүй атал Мандал морины цолонд унасан хүүхдийн авхаалж самбааг талархан магтсан,

	 

	Эзэмшиж унасан хүүхэд нь

	Эргүүлж замд нь оруулаад

	Холдож цувсан морьдыг

	Хойноос нь гүйцэж түрүүлсээр

	Тамир чадлынхаа хүчээр

	Тасалгаанд ирж баригдсан

	 

	хэмээн морины хүч хурдыг тодчилон

	 

	Ирэх жилийн наадамд

	Эргэж буруу хадуурахгүй

	Шууд замаа дагаж

	Шувуу шиг хурдан нисээд126

	 

	«сугаран түрүүлж даяар алдарших дайчин хөлөг» болох тухайд нь бэлгэшээн өгүүлдэг. Хоцорч сүүлдсэн морьдыг хурд хүчин дутсаных биш харин бэрхшээл саад тохиолдсоноос болсон гэж үзээд ирэх жил түрүүлэх тухайд нь бэлгэдэн өгүүлдэг явдал бол мал сүргээ хэзээ ч муу хэлэлгүй эрхэмлэн хайрладаг, дорой буурайг басамжлалгүй, харин төрийн их наадамд бүгдээр эрх тэгш цэнгэн наадахыг эрмэлзсэн хөдөлмөрч малчин ардын ёс суртахууны илрэл юм. Мөн ийм утга санаатай өөр нэг цол нь баяр наадмыг хөгжөөн наргиантай болгоход зориулагдсан «баян ходоодны цол» юм. Уралдаанд хоцорсон даагыг «Баян ходоод» гэж нэрлээд түрүүлсэн дааганы хамт унасан хүүхэдтэй нь наадмын дэвжээн дээр гарган ганзаганаас нь хонины чанасан ходоод уяад түрүүлсний адил бай шан өгч

	 

	Энэ хүлгийн эзэн нь

	Эндүүрч ташаарч бодсоноос

	Уясан уяа нь багадаад

	Унасан хүүхэд нь балчирдаад

	Барьсан ташуур нь богинодоод

	Үлий манхан дайралдаад

	Үргэлж саатал тохиолдоод

	Эрэг манхан дайралдаад

	Элдэв хадуурал тохиолдоод

	Үсэрч гарсан боловч

	Үхэр тэрэг шиг хоцорч

	Энэ жилийн баян ходоод

	Ирэх жилийн баярын магнай

	Бат түмний эх ээ

	 

	хэмээн цоллодог заншилтай. Уг цолын утга санаа нь энэ даага түрүүлэх ёстой үнэхээр хурдан даага байсан юм сан. Харин уяа нь тааралгүй, унасан хүүхэд нь хөнгөдөж барьсан ташуур нь багадаад замын бартаа саад тохиолдсоор байгаад энэ жилийн баян ходоод болчхов. Гэвч ирэх жилийн түмний эх болох юм гэсэн сайхан бэлгэдэл байна127». Мөн энд хүлэг мориныхоо уяа сойлго идэш тэжээлийг тохируулаагүй, унасан хүүхдийг нь тааруулж чадаагүй эзнийх нь морь уях уралдуулах арга туршлага багатай болох тухайд хошин наргиантай нөхөрсөг маягаар шүүмжилсэн санаа бий бөгөөд үүгээрээ баяр наадмыг наргиан зугаатай болгодог байна. Баян ходоодны цол дуудаж байхад унасан хүүхэд, уясан эзэн нь олны дунд ичиж зовж байхад хоцорсон даага харин ч түрүүлсэн даагатай эн зэрэгцэн толгой хаялж газар цавчлан сээхэлзэж байдаг учир наадмын дэвжээн дээр ер бишийн хөгжөөн шуугиан болдог байна. 

СУРЫН ХАРВАА

	 

	Эрийн гурван наадмын нэгэн төрөл нь сурын харваа бөгөөд эртний уламжлалтай юм. Овгийн байгууллын үед бүр тодруулбал хуучин чулуун зэвсгийн шувтарга, шинэ чулуун зэвсгийн эхэн үед анчны хөдөлмөрийг үлэмж хөнгөвчилсөн шинэ оньсон зэвсэг болох нум сумыг зохион бүтээсэн нь хүн төрөлхтөн түүнээс өмнө гал гарган авсан, хожим модон тэрэг зохион бүтээсэнтэй эн тэнцүү эрхэм чухал зүйл128» буюу соёлын томхон ололт гэж судлаачид үздэг. Нум сум нь овгийн байгууллын үед ан агнуурын буюу ажил хөдөлмөрийн багаж зэвсэг, феодализмын эхэн дунд үед цэрэг дайны зэр зэвсэг, сүүл үеэс спортын нэгэн төрлийн хэрэглэл болж ирсэн билээ. Энэ наадам тэмцээн нь нум сумаа, улам боловсронгуй болгон аль болох хол зайд цэцэн мэргэн онох харваачийн эрдэм чадварыг дээшлүүлэн ан гөрөөнд их олз олохыг бэлгэдэх, эсвэл агнуурын олзыг ёслон тэмдэглэх зан үйлийн ёслол, агнуурын бүжиг наадмын үед цэцэн мэргэн харваачдаар нум сум харвуулан цэнгэх заншлаас үүссэн нь мэдээж. Өөрөөр хэлбэл тэр үед нум сумын эрч хүчийг шалгах, харваачийн эрдэм чадлыг шалгаруулах, харвах намнахын дадлага сургууль хийх явдлыг зан үйлийн ёслол, бүжиг наадам, баяр цэнгэлтэй хослон явуулж байжээ. 

	Иймд нум сум харвах нь зөвхөн дасгал сургууль, наадам цэнгэлийн зориулалттай төдий биш эртний ойлголтын дагуу эр хүний хийморь цогийг бадрааж тухайн зүйлд сайн сайхныг хүсэмжилсэн зөн бэлгэдлийн учир холбогдолтой байсан билээ. Монголчууд эртний үеийн нум сумын хүрэл зэв олдвол «тэнгэрийн сум» хэмээн бэлгэшээн энхрий хүүхдийн дээлд хадах, нялх хүүхдийн өлгийд жижиг нум, гурван мөнгөн сум өлгөдөг нь угтаа үр хүүхдээ энх тунх өсөхийг бэлгэдсэн хэрэг юм. Түүнчлэн гэр бүлийн аливаа тэмдэглэлт явдал ёслолын үед сурчдыг урин гэрийнхээ гадаа сур харвуулах нь тэр жилдээ сайн явахын үүд хаалгыг нээнэ гэсэн заншил урианхай ястанд байдаг129 ажээ. Энэ нь нум сум харвах наадам цэнгэлийн зан үйлийн зориулалтыг харуулах баримт мөн. Харвах намнахдаа, хавтай бөлгөө хэмээн эртний сурвалж бичигт тэмдэглэгдсэн монголчуудын дунд нум сум харвах наадам нь эрт үеэс олон төрөл хэлбэрээр хөгжиж иржээ. Үүний хамгийн эртний хэлбэр нь аль болох хол зайд харван бай шавыг цэцэн мэргэн оноход чиглэгдсэн зэв нүүлгэх тэмцээн юм. Зэв нүүлгэх хэмээн нэрлэсний учир нь булцуут сум арай хожуу үүссэн учраас эрт үед зэвт сум ихэвчлэн хэрэглэдэг байсантай холбоотой бололтой. 

	Энэ наадам тэмцээнийг оролцогсдын тоог харгалзахгүйгээр явуулахдаа хэн хэчнээн нумын хол харвасныг харгалзан шалгаруулдаг байжээ. Онон голын орчим Нэрч гэдэг газраас олдсон Чингисийн чулууны бичигт

	— Буха сочихай гэдэг газар хамаг монгол улсын ард олон хуран цэнгэх үед Чингисийн ач хүү Есүнхэ гурван зуун гучин таван алд газар сум (онтудан) харвасан130 тухай өгүүлсэн нь зэв нүүлгэх наадам тэмцээний хамгийн хол зайн харвааны (рекорд) амжилтыг тэмдэглэсэн баримт мөн. Зэв нүүлгэх наадам тэнцээн нь ийнхүү 13˗р зууны үед байсан төдийгүй тун саяхан болтол уламжлагдан ирсэн бололтой. Өнгөрсөн зууны шувтарга үед монголын дорнод нутгийн харваачид өөрсдийн явуулдаг нэгэн зүйл тэмцээнээ зэв нүүлгэх гэж нэрлэдэг байжээ131. Нум сумын харвуул тэмцээн нь олон зууныг дамжин уламжлагдахдаа арьсан бөмбөгийг модонд цувруулан өлгөөд морины эрч хурдаар давхих зуур бөмбөг бүрийг алдалгүй онох журамтай бөмбөг намнах132, хонины арьс буюу үхрийн шир модонд тэлж татаад дөчин нумын газраас эр нэг бүрийг хорин сум цуваа харвуулан оноог тооцон шалгаруулдаг сарампай харвах, хонины найман нэхийг зүйж голд нь хүний дүрс зураад дөрвөлжин модонд тэлж татан «дайсан» хэмээн нэрлэж дов толгойн ар, гуу жалга зэрэг далд газар тавин дөчин алд газраас хорин сум харваж илүү оносон нь түрүүлдэг «далдын дайсан» харвах133 зэрэг хэлбэрээр хамгийн түгээмэл дэлгэрч хувьсан өөрчлөгдсөөр үлэмж боловсронгуй дүрэм журам бүхий сурын харваа гарч ирсэн байна. Өөрөөр хэлбэл нум сум харвах наадмын эртний хөгжлүүдийн үр дүнд жинхэнэ спортын шинжийг олсон нь сурын харваа гэж болох юм. Сур харвах газрын зай нь 45 нумын буюу 75—80 м орчим газар бөгөөд нарийн зүссэн сураар сүлжиж хийсэн бортого (буюу домбон) хэлбэрийн байнуудыг хана, хасаа гэсэн хоёр янзаар үелүүлэн өрөөд булцуут сумаар хоёр тал ээлжлэн харваж цэцэн мэргэнээ сорилцоно. Ингэхдээ хүн нэг бүрийн цуваа байдлаар эсвэл багийн гэсэн хоёр хэлбэрээр зохих журмыг баримтлан тодорхой тооны сум харвадаг* ажээ. Нүүдэлчдийн аливаа тоглоом тэмцээнд суурьшмал ард түмнийх шиг тусгайлан нүсэр хэрэглэл, байр сууц хэрэглэдэггүй аль болохоор бэлэн зэлэн гарын доорх зүйлсийг ашигладаг онцлог сурын харвааны хөгжиж ирсэн байдлаас ажиглагдаж байна. Өөрөөр хэлбэл, бортого хэлбэрийн суран сүлжмэл боловсронгуй бай гарч ирэхийн өмнө хазаарын цулбуур, чөдөр тушаа мэтийг бөөрөнхийлөн баглаж бай шав болгон харваж байсан бөгөөд одоо хүртэл урианхай сурчид ийм бай хэрэглэдэг байна134. 

	Нум сум харвах наадам тэмцээний олон төрөл хэлбэрүүд үлгэр туульд уран хэтрүүлэгт дүрслэлийн байдлаар туссан байдаг Тухайлбал «Гөшөө чулуун зүрхэт хүвэй буйдархүү» туульд баатар эрийн харвасан сум

	 

	Алтан тэвнийн сүвэгчээр ороод

	Мөнгөн тэвнийн сүвэгчээр гараад

	Алтан баганын ацаар ороод

	Мөнгөн тэвнийн сүвэгчээр гараад

	Наян хасаг тэрэг түлээг

	Шүд чигчийлэх юмгүй болгож

	Наян шарын махыг

	Шаазгай түүх цөвгүй болгож

	Наян шарын ширийг

	Гутал загнах юмгүй болгож

	Болзоотын бор толгойн

	Шилэн дээр хатгасан

	Бор бялзуухайн өдийг

	Тас цохиод135

	 

	гэж гардаг билээ. Энд уран сэтгэмжийн хэтрүүлэг, зохиомол зүйл их байгаа боловч наян шарын ширийг гутал загнах юмгүй болгож гэсэн нь хонины арьс, үхрийн ширийг модонд тэлж хадаа «сарампай харвах» наадмын уран сэтгэмжит дүрслэл мөн бололтой. Урианхайд сарампай гэж үзүүрийг нь нийлүүлж боосон гурван модонд бүтэн үхрийн ширийг тэлж хадсан байг хэлдэг136 байна. 

	Тэгвэл туульд наян хасаг түлээ харвасан тухай гардаг нь домбон хэлбэрийн суран сүлжмэлийг үелүүлэн өрөөд харвадаг сур харвах наадмын эртний хэлбэр байж болох юм. Өөрөөр хэлбэл наян хасаг тэрэг түлээ харвасан гэдэг нь нум сумны хөгжлийн нэгэн шатнаа шатаах сум гарч ирсэн, үетэй холбоотой. Тэр үед сумны болцуунд шатдаг тостой бортого хийж түүнээ асаан харвадаг байсан тул баяр ёслол найр цэнгэлийн үед сурын оронд түлээ өрж шатдаг сумаар харваж байсан биз ээ137. 

	Нум сум харвах наадмын үед тусгайлан аман зохиол хэлдэг тухай мэдээ баримт одоогоор үгүй. Гэхдээ туульд баатар эр нум сум харвахдаа шившлэгийн тусгай үг хэлдэг тухай түгээмэл дурдсан байдаг. Мөн орчин үеийн сур харвах наадмын үед уухайлдаг ёс бий. Энэ нь сур харвахад урьж уриалсан уухай, байгаа оносон баярын уухай угтан авсан самбарын уухай гэж гурван янзын аялгуутай бөгөөд эдгээрийг нэгэн удаад гурав гурван удаа эгшиглүүлдэг байна. Уухай нь тодорхой үггүй мэт боловч буриад ардын сур харвах тэмцээнд уухайлахдаа,«Бара˗ээ, бара даа, зэй хүйхэрэй мэргэн138» гэж хэлдэг тухай судлаачид тэмдэглэсэн байдаг. Мөн урианхай сурын ёсонд эхний сум оноход «магнай хагарлаа», дараагийн сум онох бүрд дагуул хэмээн уухайлдаг нь дахин онохыг уриалсан утга бүхий ажээ. Сурын харваанд шалгарсан хүмүүст мэргэн цол чимэг олгодог байв. Тухайлбал наадамд сур сайн харвасан хүмүүст маш гайхамшигт мэргэн, хичээнгүй зоригт мэргэн, улам нэмэх хурц мэргэн, нягт идэр хурц мэргэн, өрнөн дэлгэрэх идэр мэргэн, чин итгэлт хэтэрхий мэргэн139 зэрэг цолыг олгож байжээ. 

	Мөн монголчуудын эртний заншлаар хөвгүүд ан авд мордож, анхны олзыг олмогц эрхий хурууг нь тосолдог заншилтай байжээ. (Гонгоржав, 1982,37 дахь тал) Энэ нь «эрхий мэргэн харваач» гэж монголчуудын ярилцдаг ёсоор нум сум харвахад гүйцэтгэх эрхий хурууны үүргийг онцлон түүнийг ангийн хишгээр мялааж буй зан үйлийн зориулалттай юм. Ерөөл бэлгийн үг нь аливаа зан үйлийн ёслолын утга санааг илэрхийлэх зориулалттай байдаг тул тэдгээрийн ямагт уран холбоо үг дагалддаг. Иймд сур харвах тэмцээний үед эрийн гурван наадмын бусад төрлийн нэг адил зан үйлийн зориулалттай тусгай уран үг хэлдэг байсан нь мэдээж. 

МОНГОЛЧУУДЫН НҮҮДЭЛЛЭХ ЁСОН

	 

	Монгол малчид жилийн дөрвөн улиралд бэлчээр нутгийг сайн ашиглахын тулд нэг газраас нөгөөд тогтмол нүүдэллэдэг бөгөөд нүүдэл бол олон зуун жилийн турш монголын ард түмний нийгмийн амьдралын нэгэн хэв маяг, нүүдлийн мал аж ахуйн үйлдвэрлэл явуулах арга хэлбэрийн нэг болж байна. Тухайлбал, бэлчээр нутгийг өвөлжөө хаваржаа, зуслан, намаржаа гэж улирлаар хувааж дотор нь их, дунд, адаг гэж гурав ангилж тус тус зааг тогтоож ашигладгаас үзэхэд малын бэлчээр эдлэлт тодорхой тогтолцоотой байсныг харуулж байна140. 

	Ийнхүү нүүдэллэхэд эрт үеэс уламжлан ирсэн ёс заншлыг баримталж ирсэн нь малчин ардын аж төрөх ёсны нэг болж байна. Малчид нутаг сэлгэн нүүдэллэхдээ141 цэлмэг өдөр сонгон нүүх заншилтай. Иймд тэнгэр ямар байхыг урьдаас шинжин нүүх өдрөө товлодог. Тэгэхдээ ялангуяа, ойрын нүүдэлд үүрээр эртлэн нүүж нар тусах үед шинэ нутагт буусан байхыг эрхэмлэнэ. Өрхийн толгойлогч хаашаа нүүж ямар нутагт буувал зохистой талаар ойр хавийн эрэгтэйчүүл, өвгөд настантай зөвлөн шийдвэрлээд урьдчилж нүүдлийн хөсөг, тоног хэрэгсэл, аж ахуйн бэлтгэл хийнэ. Ингээд нүүхийн урьд орой гэрийн доторх эд хогшлыг эмхлүүлэн, цагаан идээгээ янзлан ачаа бараа бүрийг ямар хөсгөөр нүүх гэж байгаатайгаа тохируулан янзална. 

	Монголчууд гэрээ буулгах барих үед нар зөв зүгийг эрхэмлэн баримталдаг бөгөөд иймд нүүж буй айл гэрийнхээ баруун урд талаас эхлэн нар зөв дагуу буулгадаг буюу өөрөөр хэлбэл гэрийн хаалганы баруун хавтсан талаас оосор хошлон тайлан туурга, унь, ханаа буулгадаг. Гэрийн тооныг нүүх зүг рүү авдаг ба тэгэхдээ ачаалж дуустал тооныг гэрийн бууринаас гадагш гаргах ёсгүй. Мөн гэрийн гал голомт тулдаг тулганы чулуугаар нүүдлийн зүг гаргадаг бөгөөд ингэхдээ тулганы урд тотгоны чулууг хөдөлгөж түүнийг тулганы бусад чулуунаас зайлуулж тавина. Нүүдлийн зам чиглэлийн гал голомт тулах чулуугаар засамжлах гэж нэрлэн энэ ёсыг заавал гүйцэтгэдэг ажээ. Ингээд ачаагаа ачаад хуучин буурин дээрх үнс хогоо сайтар цэвэрлэдэг. Нүүдэллэн явахдаа тэр айлын хүмүүс өөрсдийн гоёлын хувцас хунараа өмсдөг заншилтай. 

	Нүүдлийн ачаа хөдлөхөөс өмнө ачаа хөтлөх эмэгтэй эхлээд хувцаслана. Энэ үед өрхийн тэргүүлэгч хүн түүний унах морь эмээллэх буюу тэмээг тохшилно. Ачааг гэрийн эзэгтэй хөтлөх бөгөөд эхний ачаатай тэмээний бурантаг барьж нүүдлийн ачааг гэрийн буйрын зүүн талаар нар зөв эргүүлэх маягтай явган хөтөлснөө морио унаж явна. Гэрийн буйраас ачаа хөдлөх үед өрхийн тэргүүлэгч гэрийн буйрын дотор өөрийн суудаг газар зогсож байгаад гоёлын дээл хувцсаа өмсөж морио унан ачааны хойноос явна. Нүүдлийн ачааны түрүүнд адуу туудаг бөгөөд тэр нь ачаатай тэмээнд саад хийхгүй чөлөөтэй тайван явахад зориулагдана. Харин өрхийн тэргүүлэгч ачааны сүүлд ачаа бараагаа харж хазайхад нь засахад бэлэн явна. Бог мал ачааны сүүлд явах ба ахмад настай хүүхэд багачууд туудаг. 

	Нүүдлийн зам зуур тохиолдох бусад айлын хүмүүс нүүдлийн хүмүүсийг хүндэтгэн цай идээ өгдөг заншилтай. Нүүдлийн улсад заавал шинээр цай чанаж өгөх ёстой бөгөөд хэрэв хуучин цай халааж өгвөл нүүж явсан айл шинэ нутагт олон хонохгүйн ёр гэж үзэх ажээ. Үүнийг нүүдлийн цай гэж нэрлэх ба айлын эзэгтэй голчлон чанаж, тавагтай идээтэй цуг хүргэж өгөх ёстой. Хэрэв эзэгтэй зав чөлөө муутай бол тусад орсон хүүхдээр хүргүүлдэг. Энэ нь нүүдлийн үед эмэгтэйчүүд гэр ахуйн ажил их хийдэг учир түүний ажилд туслалцаж буйн учиртай ажээ. Нүүдлийн цай хүргэж ирэх үед нүүдэлчид хүндэтгэн түр зогсон цайлдаг бөгөөд эхлээд хамгийн өндөр настанд дараа нь ачаа хөтөлж яваа эмэгтэйд цай хийж өгдөг заншилтай. Цайлж дууссаны дараа шинэ нутагт сайн нүүж буухыг ерөөсөн үгс хэлэлцэн салцгааж ачаа хөдлөх үед үлдсэн цай идээг нүүдлийн зам мялааж хойноос нь өргөдөг. 

	Замд тааралдсан хүмүүс нүүдлийн зөв буюу баруун талаар зөрж настай хүмүүсээс эхлэн мэндчилнэ. Ер нь аян зам зуур тааралдсан хүмүүс зөв талаараа зөрж тэр талынхаа хөлийг дөрөөнөөс мулталж мэнд солилцон өнгөрдөг нь замын хүнийг бууж хүндэтгэсэнтэй ялгаагүйд тооцогддог хүндэтгэлийн ёсон билээ. Буух газар ойртоход өрхийн тэргүүлэгч түрүүлэн очиж гэр барих газар шав тавих бөгөөд ачаа ирмэгц угтан авч гэрийн буйрын дотор зүүн талд эмэгтэйн морины эмээлийг авч тавин гэр барьж дуусахаар уг эмээлийг эр эм хоёрын унтах орны хөлд тавих ёс байсан нь эмэгтэйчүүдийг хүндэтгэж буй заншлын нэг хэлбэр болно. Шинэ буудалд гэр барих буйрын шав тэмдгийг тавихдаа голомт байх газар тулганы чулуугаар тавьдаг нь эртнээс уламжлагдсан заншил юм. Айлын хуучин буйрын дээр гэр барих шав тэмдэг тавихыг цээрлэнэ. Ер нь монголчууд гал голомтынхоо эхлэл гэж тулганы гурван чулууг нэн эрхэмлэдэг бөгөөд өмнө дурдсан ёсоор түүний нэгээр нүүдэллэх замын чиг гаргаж урд захад тулдаг чулууг заавал байрнаас нь хөдөлгөнө. Хэрэв харь хошууны нутагт нүүвэл тулганы чулуунаас нэгийг ачиж явдаг заншилтай142. Нүүдэллэх замд овоо тааралдвал бэлэг дэмбэрэлтэй үг хэлдэг. Тухайлбал Дархад ястанд хаврын үед

	 

	Хоёр нутгийн минь

	Хооронд сууж байгаа

	Алтан тэмдэг минь

	Өл арван гурван овоо минь

	Алтан шишгид орондоо

	Хүн мал хоёр чинь тэмцэж ирлээ

	Өл арван гурван овоо минь

	Та амархан сайн сууж байв уу?

	 

	гэж хэлдэг бол Намар өвөлжөө рүүгээ буцаж явах үедээ

	 

	Хоёр нутгийн минь

	Алтан тэмдэг минь

	Алаг шишгид нутагтаа очиж

	Хүнтэй малтайгаа амар сайн зуслаа

	Өтөг өвөлжөөндөө зорьж явна

	Өнтэй тарган орж

	Өөхтэй баяртай буцаж ирье

	Хоёр нутгийн минь

	Алтан тэмдэг минь болсон

	Өл арван гурван овоо минь

	Та амархан сайн сууж байгаарай

	 

	гэж хадаг яндар уяж нар зөв гурав эргээд явдаг заншилтай байжээ. Өлийн давааг нүүдлийнхээ давахад гүйцэтгэх зан үйл бол бүр эрт үеэс уулын эзэд онгодыг тахидаг ёсны уламжлал юм. Энэ нь эрт үед овог нийтээрээ (заавал бөөгийн оролцоогүй) тахиж байсны илрэл тул бөө мөргөл үүсэхээс өмнөх үеийн сүсэг бишрэлийн үлдэгдэл юм143. Одоо энэ үйлдэл, нийгмийн хөгжлийн дагуу хоцрогдон устжээ. 

	 

	 

	Бадамхатан, 1968. С. Бадамхатан. Хөвсгөлийн дархад ястан УБ, 1965

	Батнасан, 1972. Г. Батнасан. Нэгдэлчдийн нүүдэл суурьшлын зарим асуудал. Этнографийн судлал., IV, 1972

	 


МАЛ НЯДАЛГААНЫ ХОЛБОГДОЛТ ЗАН ҮЙЛ

	 

	Мал сүргээ өсгөн арвижуулах гэсэн ардын хүсэл эрмэлзэл мал нядалгааны холбогдолт зан үйл, түүний яруу найрагт бүр ч тод харагддаг. Махыг нь хоол хүнсэнд хэрэглэх, арьсыг нь хувцас хунар болон аж ахуйн бусад зүйлд хэрэглэх зайлшгүй шаардлагын үүднээс малыг нядалдаг. Тэгэхдээ малын тарга тэвээрэг ид гүйцсэн үед хүйтний улиралд турж доройтохоос нь урьдхан, тэрчлэн махыг нь хөлдөөн удаан хугацаагаар хадгалах боломж бүхий өвлийн эхэн сард мал нядлан хүнс тэжээлд хэрэглэх махаа бэлтгэдэг. Үүнийг «идэш идэх» гэж нэрлэнэ. Ингээд айл бүхэн өвлийн улиралд хүнсний махыг ширээр хучиж хөлдөөн нөөцлөхийг үүц бэлтгэх гэх ба дараа жил зарцуулах махныхаа нэлээдийг борцлон бэлтгэдэг бөгөөд урин дулаан цагт хүнс тэжээлд цагаан идээ давуутай хэрэглэж борцны зэрэгцээгээр ангийн махаар сэлбэг хийдэг учраас энэ нь чухамдаа жил туршийн хүнсний махны нөөцийн ихэнхийг нэг мөсөн бэлтгэж ариг гамтай зарцуулах арга юм. Тухайлбал (зуны) 6 дугаар сараас 11˗дүгээр сар хүртэл дархад хүмүүс малын мах идшиндээ хэрэглэхийг нэлээд цээрлэдэг. Энэ үед өнгөрөх өвөл бэлтгэсэн борц, ангийн махаар хааяа нэг махтай хоол хийх бөгөөд ихэвчлэн цагаан идээ хэрэглэдэг байжээ144. 

	Өөрөөр хэлбэл, малчид зун намрын улиралд сүүн бүтээгдэхүүн, өвөл ба хаврын ихэнх сард мах (зонхилон) хэрэглэдэг байсан өвөрмөц онцлог нь мал аж ахуй нүүдлийн амьдралтай холбоотой. Малчид цаг үргэлж өөрийн мал сүргийг өсгөх, тарга хүчийг нь хадгалж байхыг хичээж байсан учраас мал нядлахаас аль болохоор зайлсхийж байв145. 

	Монголчууд малыг нядлахдаа үхрийг цохиж, адууг нугасалж, хонь, ямааг өрлөж алдаг бөгөөд алсны дараа эрчүүд махыг эвдэж эмэгтэйчүүд гэдэс дотрыг цэвэрлэдэг. «Идэш идэх» үед айл бүхэн үхэр, хонь, адуу оролцуулан нядлах бөгөөд төгсгөлд нь ёслол хийдэг байв. Үүнийг «дархан хурим» гэж нэрлэдэг байжээ146. Мал нядлаач хүнийг «дархан хүн» гэж нэрлэдэг бөгөөд уг ёслолын нэр үүнээс үүссэн нь тодорхой байна. Энэ ёслолын үед гэр мах (сээр, хавирга, чихлүүр, бөөр, зүрх, элэг, сэмж тус бүрээс нэгийг оролцуулсан төрөл бүрийн махны дээж) чанаж айл хотынхондоо амсуулан үхрийн аман хүзүүг тусгайлан зан үйлийн зориулалттайгаар мал «дархан хүн»˗д чанаж өгнө. Тэр хүн махыг нь идэж ясыг нь мөлжөөд нүхэнд нь өөх тос чихэж өвс хатгах мэтээр чимэглэн гэрийн баруун хатавчны үзүүрийн ханын толгойд өлгөх буюу эсвэл ханын нүхэнд хавчуулна. Зарим нутагт өдөрт нэг ханын толгой буюу нүх дамжуулан хавчуулсаар гурав дахь хоног дээрээ хатавчинд аваачдаг ч ёс бий. Ингээд гурав хоносны дараах өглөө тэр айл тавагтай идээ засаж цай чанан хот айлынхнаа цуглуулан өнөөх аман хүзүүг хундага архины хамт «дархан хүн»˗д барихад аман хүзүүний ерөөл хэлж хундагатай архинд уруул хүргээд аман хүзүүн дээр асгаж гал дээр нар зөв гурав тойруулаад галд өргөдөг. Ингээд гэрт цугларагсад тавагтай идээг нар зөв тойруулан амсаж цай ууцгаан бяцхан цайллагын ёслол болдог. Энэ ёслол нь аливаа амьтны амин сүнс нь аман хүзүүдээ байдаг бөгөөд уг амьтан үхсэн ч гэсэн амин сүнс нь үлддэг гэсэн эртний хүмүүсийн бөө мөргөлийн ойлголттой холбоотой юм. Монгол ардын үлгэр туульд мангас махчныг дарсныхаа дараа баатар эр аман хүзүү, хатан хүзүү хоёрыг нь сэлмээрээ цавчин салгасан тухай дүрслэл элбэг байдаг нь аливаа амьтны сүнс аман хүзүүндээ байдаг гэсэн ойлголттой холбоотой юм. 

	Аман хүзүүний ерөөлд:

	 

	Оюун эрдэнийн уньтай

	 Сүлжмэл эрдэнийн ханатай

	Төгрөг эрдэнийн тоонотой

	Төмөр эрдэнийн тулгатай

	Түмний дунд нь аман хүзүү эрдэнэ ээ

	Араас ирсэн аман хүзүү

	Алт мөнгөөр чимэглэсэн аман хүзүү

	Өврөөс ирсэн аман хүзүү

	Өөх тосоор чимэглэсэн аман хүзүү

	 

	хэмээн үхрийн аман хүзүүгээр хүнсэнд зориулан нядалсан бүх малыг төлөөлүүлж улмаар

	 

	Шарилжийн намааг тосолсоор аман хүзүү

	Шар улааныг өмсүүлсээр аман хүзүү

	Боролзгонын намааг тосолсоор аман хүзүү

	Бор улааныг эдлүүлсээр аман хүзүү

	Тугал дээрээ

	Тос хуруудыг идүүлсэн

	Тус ихтэй аман хүзүү

	Бяруу дээрээ

	Булга торгыг өмсүүлсэн

	Буян ихтэй аман хүзүү

	Шүдлэн дээрээ 

	Шүр сувдыг эдлүүлсэн

	Шимээ өгсөн аман хүзүү

	Хязаалан дээрээ

	Хээр газрыг урвуулаад

	Хайрыг олсон аман хүзүү

	 

	хэмээн нас насан дээрээ эзэн арддаа өгсөн малын тус ачийг тоочин магтсан байдаг. Энд амьдралынхаа хамаг сайн сайхан, аж байдлын элбэг баян байдлыг мал аж ахуйн ажил хөдөлмөртэй холбон ойлгодог малчин ардын үзэл бодол тод харагдаж байна. 

	Түүнчлэн энэ ерөөлд:

	 

	Арван насан дээрээ

	Агуудам бэлчээр тойроод

	Ардаг хурласан аман хүзүү 

	Арван нэгэн насан дээрээ

	Арааны шүд нь сийхэд

	Алж идсэн аман хүзүү

	 

	хэмээн тохиолдлын байдлаар онцын шаардлагагүй алсан биш харин тарга тэвээрэг нь гүйцэж хөгширч доройтохоос нь (идэш идэхэд голдуу хөгшин, эсвэл өө сэвтэй залуу мал нядалдаг) урьдхан хүнсэнд хэрэглэх зайлшгүй хэрэгцээний үүднээс нядалсан болохыг учирлаад

	 

	Түмэн сүргийн дундаас

	Түнтийж гарсан үхэр минь

	Түмэн газрын үзүүр

	Түдэлгүй зүтгэдэг хүзүү минь 

	Мянган сүргийн дундаас 

	Манлайлж гарсан үхэр минь 

	Мянган газрын үзүүр

	Мятралгүй аялсан хүзүү минь

	 

	хэмээн ариун цагаан хөдөлмөрийн үр шим болсон буянт Малаа нядалсанд харуусч буй малчин ардын сэтгэлийг илэрхийлэн

	 

	Боосон газар нь

	Борлог тугал,

	Борлог тугал нь өсөөд 

	Бум түм болоорой

	Унасан газар нь

	Улаан тугал

	Улаан тугал нь өсөөд 

	Олны тоонд хүртүгэй 

	Цохисон газар нь

	Цоохор тугал

	Цоохор тугал нь өсөөд 

	Цоохор халх ортол сүрэг талбигаарай

	Алсан газар нь

	Алаг тугал

	Алаг тугал нь өсөөд 

	Арван түм болтугай

	 

	хэмээн малын үр төл улам өсөж олшрохыг ерөөсөн байдаг. Энэ нь мал нэг бүрийнхээ төлөө санаа зовнин нэг мал хороовч зууг нэмж өсгөн улмаар, мянга түмд хүргэн улам арвижуулах хүсэл эрмэлзэл бүхий малчин хүний сэтгэлийн онцлогийг харуулж байна. Зүйрлэн хэлбэл энэ нь нэг мод уулнаас огтлоход арвыг нэмж тарьдагтай адил нэг мал хороовч үгийн ид шидийн хүчээр зууг нэмж нөхөн өсгөхийг хүссэн сэтгэлийн илэрхийлэл юм. Аман хүзүүний ерөөлд зөвхөн малын үр төл өсөхийг бэлгэдэн ерөөдөг төдий бус

	 

	Хүрэн зүстэй нь

	Хөндий дүүрэн бэлчээрлээд

	Алаг зүстэй нь

	Арал дүүрэн шар болоод

	Алд алд эвэртэй нь

	Алтайн говь дүүрээд

	Дэлэм дэлэм эвэртэй нь

	Дэлхий дүүрэн өсөөд

	Нуурт усалбал ширгээгээд

	Нугад бэлчээрлэвэл дүүргээд Тоолоод барахгүй

	Туугаад гүйцэхгүй

	Тоо томшгүй болоод »

	Хэнийх вэ? гэвэл.... (тэднийх)

	 

	гэж алдарших болтугай147 хэмээн аман хүзүү мялаах ёслол хийж буй тухайн айлыг олон малтай элбэг баян болохыг уран хэтрүүлэгтэйгээр бэлгэдэн ерөөсөн байдаг. Харин торгууд, өөлд, урианхай зэрэг ястанд аман хүзүүний ерөөл хэлдэггүй оронд нь шившлэгийн үг хэлдэг нь уг ёслолын эртний хэлбэрийг харуулж байна. Тухайлбал үхэр алсан хүнд аман хүзүүг тэр дор нь чанаж өгөхөд нэгийг нугалж махыг мөлжин идээд ясны нүх рүү нь арц давс хийж галын өмнө барьж суугаад

	 

	Алах гэж би алсангүй

	Хэвтэж байгаад хахаж үхлээ

	Хивж байгаад хөлбөрч үхлээ

	Сүнс чинь сухаавадын оронд оч 

	Хотондоо сайн үхэр бол

	Ижил чинь өсөж мянга түм хур

	 

	гэж хэлээд гал руу хийхэд гэрт буй хүмүүс нь «тэгэх болтугай». «ерөөл шингэтүгэй» гэж хариулна. Тэгээд шатаасан ясыг гадаа үнсэн дээр орхиод явна. Маргааш өглөө нь гэрийн эзэн нөгөөх ясыг очиж үзэхэд ямар малын үс ноос хүрч наалдсан байна тэр мал илүү өсөх нь гэж шинждэг байжээ148. Энэ нь хариу муу нөлөө, хор хөнөөлөөс сэрэмжлэн тухайн болсон үйл явдлыг нуун далдалж буйн учир холбогдолтой шившлэгийн үг юм. Мөн баруун монголд алсан малын гэдсийг янзалж байхдаа хээлийн гэрийг огтлох болбол дээр нь цагаан өвс тавьж «Чамайг би огтлоогүй, цагаан өвс огтоллоо» гэж хэлээд хэрчдэг нь ч гэсэн мөн ийм зориулалт бүхий юм. Энэ нь эхийн эрхт ёсны үеэс уламжилсан заншил гэж судлаачид үзсэн байна. Идэш идэх үед адуу алах болбол онцгой их хүндэтгэлтэйгээр тусгай ёс үйлдэн шившлэгийн үг хэлдэг. Тэгэхдээ

	 

	Алах гэж алсангүй 

	Аргамж хялгасанд ороолдож үхлээ

	Цохих гэж цохисонгүй

	Хойд хялгасандаа ороолдож үхлээ

	Эцэс хойшид цохисон газраа

	Унага болж төрөөрэй149

	 

	хэмээн алах гэж зориуд алсан биш харин гэнэтийн ослоор үхсэн мэтээр өгүүлсэн байдаг нь монголчууд эрт үеэс таван хошуу малын дотроос адууг эрхэмлэн дээдэлж ирсэнтэй холбоотой. Шившлэгийн зарим үг ийнхүү тухайн болж үйл явцыг нуун өөр зүйлээр орлуулан далдын эзэн онгоныг хуурах гэсэн зориулалттай байдаг билээ. Нүүдэлч малчин ардын амьдралд адуун сүрэг онцгой үүрэгтэй бөгөөд ялангуяа морийг эр хүний хань нөхөр хэмээн тооцож эрхэмлэн дээдэлж ирсэн учраас ийнхүү адуу алах явдлыг далдын онгон шүтээнээс нуун далдалсан утга бүхий шившлэгийн үг зохиогдсон бололтой. Ер нь монголчууд морио үхэхэд толгойг нь дөрвөн туурайн хамт уулын оройд аваачин овоонд хадгаар боон тавихдаа

	 

	Хүүхэд чулуу гэж хэлбэл зулай битүүрч

	Морь, цулбуур сунгавал хүлэг болдог

	Идэр монголын идээний дээж таван тансаг

	Их монголчуудын хүлэг хийморь бүрдсэн морь минь

	Ган дөрвөн туурай чинь гандашгүй

	Гал хоёр нүд чинь мятаршгүй

	Энэ сайн моринд минь

	Өлзий хутаг орших болтугай

	 

	хэмээн хэлдэг байжээ. Энэ нь хүлэг сайн морийг бараг хүний адил дээдлэн эрхэмлэн хүндэтгэж буй байдлыг илэрхийлж байна. Ер нь мал нядалгааны холбогдолтой зан үйлийн аман зохиол нь хэдийгээр эртний хүмүүсийн хуучин ойлголт, гэнэн шүтлэгийн холбогдол бүхий боловч мал сүргээ эрхэмлэн хайрлаж өсгөж үржүүлэхийг ямагт хүсэж явдаг малчин ардын хүсэл эрмэлзлийн илэрхийлэл болж байна. 

	* Хөвсгөл аймгийн Бүрэнтогтох сумын (хуучин засагт хан аймаг, Эрдэнэ дүүрэгч вангийн хошуу) ард Оршихын Бадарчаас (эрэгтэй хотгойд, нас 60) 1972 онд тэмдэглэв. 

	 


АН АГНУУРЫН ХОЛБОГДОЛТОЙ ЗАН ҮЙЛ

	 

	Монгол орон бол ой хөвч, гол мөрөн, уул тал, говь хээр хосолсон уул ус нь тэгш өргөн уудам нутагтай, янз бүрийн ан амьтнаар маш баялаг орны нэг юм. Ийм учраас монголчууд эрт дээр цагаас ан агнуурын олон төрөл хэлбэрийг бий болгожээ. Анх овгийн байгууллын үед амьжиргааны гол үндэс нь ан агнуур байсан бол амьтдыг гэрийн тэжээмэл болгон дасгаж мал аж ахуй үүссэн үеэс туслах, хавсарга аж ахуйн шинжтэй болсон юм. Нэлээд хожим болтол буюу дундад зууны үеийг хүртэл ан агнуурыг амьжиргааны гол үндсээ болгосон ойн иргэд хэмээх тусгай аймаг байсан билээ. Монголчуудын агнуурыг явуулах арга хэлбэр нь амьтны төрөл байдалтай холбогдон а) гөрөөлөхүй, б) загасчлахуй, в) шувуучлахуй гэсэн гурван төрөл хэсэгт хуваагдах бөгөөд эдгээрийн дотроос гөрөөлөхүй нь түгээмэл юм. «(Сурвалж, толь бичгээс үзэхэд гэрийн тэжээмэл амьтныг мал, зэрлэгийг гөрөөс гэх бөгөөд гөрөөс гэдэг үгнээс (агнах үйлийг заасан утгатай) гөрөөлөхүй, гөрөөчин гэдэг нэр үүссэн.. Гөрөөлөхүй нь махыг нь хоолонд, арьс нь хувцас хунарт хэрэглэж болдог өвсөн идэштэй бөөн бүлэг сүргээрээ оршдог амьтад агнахыг хэлдэг байжээ. 

	Ер нь монгол овог аймгууд өвсөн тэжээлтэн амьтдын гол төлөв махыг хүнсэнд хэрэглэх, махан идэштний үс арьсыг ашиглах, бас зарим амьтдын мах, үс, арьсыг ашиглах холимог ийм гурван чиглэлээр агнадаг150 байсан бөгөөд 30 шахам төрлийн ан гөрөөсийг мах, үс, цусан ба ясан эвэр, арьс ширний чиглэлээр агнаж байсны дотроос мах, арьс, ширний чиглэлээр тарвага, зээр, гахай, хулан, буга„ согоо, гур зүр, аргал угалз, ямаан гөрөөс, үнэт, үслэг ба эврийн талаар бөхөн гөрөөс, буга, булга, минж суусар, шилүүс, үнэг, чоно, мануул, хярс, халиу, зэргийг агнаж байжээ151.

	Түүнчлэн монголчууд тураг биет бүлэг сүргээрээ амьдрах, хүчин чадал төгөлдөр амьтдыг олноороо хоморголон, булга хэрэм, тарвага зэрэг жижиг амьтдыг гол төлөв ганц нэгээрээ агнадаг ба ганц нэгээрээ агнахыг үнэгчлэх, шувуучлах, загасчлах тарвагачлах гэх зэргээр ангийн төрлөөр ялган нэрлэдэг ажээ. 

	Дундад зууны үед ард иргэдийн хувийн жижиг гөрөөлөл нь тэдний аж амьжирлагад чухал нөлөө үзүүлдэг. аж ахуйн чиглэлтэй байсан бол нийтээр хийх ав хоморго бол хүнсний дутууг нөхөх аж ахуйн зориулалттай төдийгүй цэргийн бэлтгэл сургуулийн чанартай зарим үед ноёд баядын зугаа цэнгэлийн зүйл болж байжээ. Тухайлбал эрдэмтэн Д. Гонгорын нотолсноор бол зээгт ав буюу овог хүрээ, олон нийтээрээ нийлж аливаа амьтныг зээглэн хүрээлж тойрон бүсэлж авлах, хайдаг ав буюу цөөн бүлэг, ганц нэгээр авлах гэсэн ан агнуурын хоёр хэлбэр байсан бөгөөд «Дундад зууны үеийн монголчуудад «нуман түлхүүр, буха сэжүүр» хэмээх цэрэг дайны тактик байсан нь дайсны цэргийг хагас цагаригаар нуман хэлбэртэй зээглэн бүсэлж цохих ба хэрэв бусдын зээг тойрогт орохул бух мэт тал тал тийш нь сэжилж задлан бүслэлтийг дэлбэ татан гарахыг хэлдэг» байсан нь «зээгт авын аргаар гөрөөс араатныг бүслэн зээглэж шахахад тэдгээр нь бачимдахын эрхэнд зүг бүр дайран хулжиж тойргийг сэтлэн гардаг байснаас уламжлан үүссэн байж болзошгүй152». Бүслэн хаших хүн бүл цөөнтэй үед ан амьтан ихэд шивээрсэн таран ой модтой газар зээгт авын аргыг хэрэглэхдээ их хэмжээний газар тойруулан модонд зээг татаж тод өнгөтэй юм уядаг бөгөөд үргэж дайжсан ан тэрхүү зээг татсан бүсэнд орж гадагш гарч үл чадан эргэн тойрон гүйсээр отож суугаа анчинд агнагддаг ажээ. Зээгт авын энэ арга мал аж ахуйн арга ажиллагаанд мөн ашиглагддаг байна. Тухайлбал «Удаан нутаглах өвлийн өвөлжөө бууцанд хүн хүчний дутагдалтай айл өрх малаа чоно араатнаас сэргийлэн хамгаалахын тулд хотын эргэн тойрон дээс сур мэтээр урт зэл татаж түүнээс янз бүрийн юмсыг унжуулан аймшиг дүрс хэлбэртэй болгодог153»  бөгөөд түүнийг хотонд зээг татах гэдэг ажээ. Хотонд зээг татах арга нь дээсэн зээг, нурман зээг гэж хоёр хэлбэртэй. Тэдгээрийг хослуулан хэрэглэх нь байдаг. Дээсэн зээр гэж түрүүчийн аргыг хэлдэг бол «нурман зээг хэмээх нь малын хотыг тойруулан хэд хэдэн газар гал нурам унгатгаж тэдгээрийн хооронд гал нурмын үнсийг цувруулан асгаж нарийн цуваа болгон тавихыг хэлнэ154». Эдгээр нь гаднаас халдах чоно араатнаас хамгаалахаас гадна хот мал үргэн дайжихаас мөн сэргийлдэг байна. Монголчууд ийнхүү ой хөвчид дээсээр зээг татан тор хашаа болгож, түүн рүү ан амьтныг хөөн оруулах, (адуу, үхрийн дэл сүүлээр хийсэн) загасны тор, нум сум, урхи, бүдрэг (нүх ухаж амсрыг өвсөөр бүрхээн анг унагаах) унанги, занга, дүүгүүр, хаж (зээр гөрөөсний хойд хоёр хөлийн шөрмөсийг хавчин тас огтлох зэвсэг) сааль, хананги (ан амьтны уулаар явах замыг тохиолдуулан газар ухаж нүхний амсарт хана тавьж далдлан бүрхээд ангийн хөлийг тээгэлдүүлэн барих), хавчирга (мөн ангийн хөл хавчиж барих зэвсэг) хавх буугаар агнах, сургасан бүргэд, харцага, нохойгоор бариулах, мориор хөөж цаламдах, ташуураар цохих, уургалах зэрэг ан агнуурын олон арга багаж зэвсэгтэй байв. Ан агнуурын эдгээр арга, багаж зэвсэг нь хөдөлмөрийг хөнгөвчилж ангийн олзыг үлэмж нэмэгдүүлдэг бөгөөд тухайлбал дүүгүүрийн хүчээр чулуу шидэж агнахтай холбогдсон «шөрмөсний хүчээр шагайн чинээ чулуу хонины хүчийг олдог. 

	Аргамжийн хүчнээр аргалын чинээ чулуу адууны хүчийг олдог» гэсэн үг байдаг ажээ155.  Үүний нэгэн адил үгийн ид шидийн хүчээр үйлс бүтнэ гэж үздэг учир монголчууд ан агнуурын эхэн төгсгөлд тусгай зан үйл үйлдэн уран холбоо үг хэлдэг. Өөрөөр хэлбэл, ан агнуурын ажил бүтэмжтэй болоход эдгээрийг чухал учир холбогдолтой гэж үздэг байв. Иймд ан агнуурын үеД тогтсон ёс заншлыг нарийвчлан мөрдөнө. Тухайлбал, ан агнахаар товлосон өдрийн тоог хэлдэггүй харин адууны хомоол өгч гарагийн нэрээр нэрлэх хугацааг далд битүү утгаар тохиролцдог ба анд явах үедээ хоорондоо хэрэлдэх маргаж, ан амьтдын тухай бүдүүлэг муу үг хэлэхийг цээрлэдэг байв. Мөн ан амьтан байхгүй, хоосон алга байна гэдэг үгийг хэлдэггүй ийм утгаар ярих хэрэг гарвал цөөн байна, байгаа л бололтой, ойрдоо ирээгүй байх гэх мэт ярьдаг байв. Түүнчлэн халхад анд явах үедээ чоныг «өнөөх жийхгар», гахайг «түгдгэр», хандгайг «хавтгай эвэрт», үнэгийг «малгай», бугыг «тураг» гэх мэтээр далд утгатай үгээр цээрлэн нэрлэж анчдын ярианаас тухайн ан юун тухай өгүүлж буйг мэдэхээс болгоомжилсон зориулалттай гэж үздэг байв156.

	Нийтээр агнах ан хоморгын үед ан авын газар анчид бүгдээрээ цугларч ангийн сүлд дуудах тахилга хийдэг ба ганц нэгээр агнах үед идээнийхээ дээжийг орчны уул усанд өргөн ганзага мялаахыг бэлгэдсэн цацлын үг хэлнэ. Харин шарын шашин дэлгэрсэн хожим үед ан агнуурын зан үйлийн үг шашны агуулгатай болж ганзагын сан нэрээр дэлгэрсэн байна. Баруун монголын урианхай ястанд анчид анд явахын урд орой гэртээ туульч урьж авчран «Алтайн магтаал» хайлуулдаг. Зарим нэртэй сайн анчид анд явахдаа туульч дагуулан явж ангийн олз муутай байвал замд буудаллахдаа эсвэл буцаж ирээд Алтайг магтуулдаг байжээ. Энэ нь уул усны магтаал хэлж ургамал баялаг, ан амьтдыг нь магтвал түүний эзэн лус савдгууд баясан ангийн хишиг өгдөг гэж үздэг байсан эртний хүний гэнэн төсөөлөлтэй холбоотой. Монголчуудын дунд ангийн олзыг «хангайн хишиг» гэж нэрлэдэг нь үүний гэрч юм. Буриадад мөн тайгын эзэд сонирхон сонсож хариуд нь ан амьтнаасаа хайрлана хэмээн ойлгож анд явж шөнө хоноглох үедээ үлгэр ярих зан шил бий. Заримдаа тусгай үлгэрч зориуд дагуулж явах ч удаа байдаг ба ихэвчлэн олон жил анд явсан хашир анчин, ахмад хүмүүс үлгэр ярьдаг. 

	Үлгэр ярьж дуусаад тэр ахмад анчин бууныхаа сүмбийн үзүүрт хонины сүүлний өөхнөөс хатган бусад нь модон аяганд өөх тос хийн хурай хурай хэмээн хэлж ангийн хишиг дуудна157. Ийнхүү үлгэр тууль хэлж уул усны эзэд лус савдгийг сонирхуулан ангийн хишиг гуйх заншлыг тусгасан үлгэр домог цөөнгүй. Тухайлбал «Хоёр гөрөөчин» гэдэг домогт «Нэг нь туульч, нөгөө нь үзмэрч хоёр гөрөөчин анд явж нэг өдөр олз муутай ирээд орой нь үлгэр тууль ярьж сэтгэлээ баясгахаар тууль хэлжээ. Түүнийг тууль хэлэхээр хөвчийн олон араатан уулын савдаг цөм цугларан ирж сонирхон байж гэнэ. Гэтэл тэдний дотор байсан нэг доголон маажиг чавганц тууль хэлж байсан хүний нахиу хамар өөд авирч яваад гэнэт халтиран унасанд түүнийг харсан үзмэрч хүн санамсаргүй инээд алдсан учир тууль хэлж суусан нөхөр нь˗эзэнгүй эл хуль газар хос хоёр бөөр шиг хоёулаа байж чи юунд намайг шоолов гэж уурлаад туулиа хэлэхээ больчихжээ. Тэгэхээр нөгөө тууль сонсож байсан хөвчийн араатан лус савдгууд: — Энэ муу доголон чавганцаас болов. Иймд түүний ганц муу сохор бугыг маргааш өглөө энэ анчдад өгье гэж ярилцаад тарцгаажээ. Маргааш нь тэр хоёрт нэгэн буга дайралдахаар алсанд үнэхээр нэг нүд нь сохор байжээ» гэж өгүүлсэн байдаг158. Анд явахын өмнө уул усанд цацал өргөн ганзагын сан тавьж, буу мялаан ангийн олз хийморийг дуудсан цацал, мялаалгын үг хэлэх заншил монгол хэлтэнд түгээмэл. Тэгэхдээ аливаа зан үйлийн ёслолын үед арц уугиулж сан тавих явдал зөвхөн бурхны шашны хамааралтай бус, түүнээс өмнөх үед ч байсан бөгөөд монголчууд төдийгүй буддизм дэлгэрээгүй якут, алтайнхан, зэрэг сибирийн түрэг хэлт ард түмний дунд түгээмэл байдаг ажээ. Энэ нь янз бүрийн мод бутыг ер бусын ид шидэт чанартай гэж үздэг шүтлэгийн эртний хэлбэр бөгөөд Саян Алтайн ард түмний дунд арцыг артыш, арчын гэж нэрлэн түүгээр сан тавих нь гэрээс янз бүрийн,ад чөтгөрийг хөөн зайлуулах ид шидтэй мэтээр ойлгодог бол хойд туйлд арц ургадаггүй боловч якутад ариутгах зориулалтаар асаан уугиулах зүйлийг арчы гэж нэрлэн мөн ад чөтгөрийг хөөх шидтэй гэж итгэдэг байна159. Арцыг нэрлэх нэр, түүний зан үйлийн зориулалт төстэй байгаа явдал түүний шүтлэгийн гарал үүсэл нэг үндэстэй болохыг харуулж байна. Арц ийнхүү шүтлэг зан үйлийн зориулалттай болохын нэг үндэс нь түүний анхилуун үнэр бөгөөд ариутгах чанартай болохыг нь эртний хүмүүс төсөөлж байсны гэрч юм. ˗

	Анд эхэлж мордох үеийн ёс заншлыг дархад анчнаар төлөөлүүлэн өгүүлбэл, Анд үүрээр мордвол олз сайтай гэж үздэг. Анд явах өглөө гал голомт гэрийн онгон сахиусаа тахиж, буугаа сангаар ариутган цайлж цай уусны дараа морио эмээллэж хөтөлгөө мориндоо ачаагаа татаж гэрийнхээ хойд талаас нь нар зөв гурав эргэж явах зүг рүүгээ чиглэн явна. Хээр анхны буудалд буугаад:

	 

	Орон хангай минь

	Огторгуй хурмаст тэнгэр минь

	Баян хангай минь

	Ороход олзыг минь дэлгэрүүлэн өршөө

	Гарахад ганзагыг минь дэлгэрүүлэн өршөө

	Унасанд минь мөчлөөгүй

	Уусанд минь цалгиагүй

	Баян манахан олзыг хайрлаа

	 

	гээд дөрвөн зүгт дөрөв дахин цай өргөж цайлаад цайлж дууссаны дараа галаа цомхотгон үлэмж арцаар сан тавьж идээнийхээ дээжээс тавиад галаа нар зөв гурав эргээд морддог байжээ160. 

	Ерөөл бэлгийн үгийн зарим хувилбарт тухайн ажил явдал, зан үйлийг гүйцэтгэх байдлыг урнаар тоочин шүлэглэсэн байдгийн адил анчдын зарим цацлын үгэнд ан агнахад гүйцэтгэх ёс заншлыг тусгасан бай даг. Тухайлбал Булган аймгийн Орхон сумаас тэмдэглэсэн хувилбарт:

	 

	Хан буурал хангай минь

	Өндөр их өвөрт чинь

	Өргөн их суганд чинь

	Уу их ард чинь

	Идээ будааны дээжийг өргөсөөр

	Өдий хүрсэн ард бид чинь

	Ан гөрөөнд арван гурван сангаа тавьж

	Дээжээ өргөөд одоо мордох гэж байна

	Согоо гээд томдохгүй

	Сойр гээд жижигдэхгүй

	Найман ганзага навтруулж (хайрла)

	Навтгар хормой цустаж (хайрла)

	Ганзаганыхаа атирааг гаргаж

	 Гал их улаан галдаа

	Борвоон нуурын

	Бор давсыг шатааж өргөөд

	Өргөст их алтай харганаар

	Авгай хүүхдээрээ унтуугаа гаргуулж

	Хормой руугаа шавхуурдуулаад

	 Одоо мордъё161

	 

	гэж гарч байна. Эл цацлын үг нь анд мордох үед гүйцэтгэх зан үйлийг тусгасан байна. Ан агнуур худалдаа арилжаа зэрэг аливаа зүйлд явахын өмнө давс шатаавал олз хийморь нэмэгдэнэ гэж монголчууд үздэг байсан билээ. Мөн энд ан агнуурын холбогдолтой унтуу гаргах буюу унтуу тавиулах ёсны холболдолтой зүйл гарч байна. Унтуу тавиулах ёс нь анч нохойн унтуу тавиулах, анчин хүний унтуу тавиулах гэж хоёр янз байдаг ажээ. Нохойн унтуу тавиулахад ойрхон хоёр газар гал түлж хоорондуур нь нохойгоо гаргаж сүүлний үзүүрийн үсийг бага зэрэг хуйхлан нохойн хошууг өргөстэй модоор шавхуурддаг бол анчин хүний унтуу тавиулахад мөн түлсэн хоёр галын хоорондуур анчныг гаргаж «унтуу тавь, унтуу тавь» гэж хэлэх үед эхнэр нь буюу хүүхэд нь ар хормойг нь өргөстэй алтан харганаар шавхуурддаг байна162. Монголчууд галыг ариутгах чанартай гэж үздэг бөгөөд унтуу тавиулах ёс нь хуучны ойлголтын дагуу анчин хүн болон нохойг ариутган ангийн олз хийморийг нэмэгдүүлэх гэсэн зан үйлийн зориулалттай болох нь илэрхий байна. Анд явах үед тухайд зорьсон ангаас өөр амьтан дайралдахаас цээрлэн сэжиглэдэг буюу зарим амьтныг ангийн олз хийморьт муугаар нөлөөлнө гэж үздэг байв. Тухайлбал замд чоно тааралдвал бэлгэшээн, үнэг тааралдаад түүнийг алж чадахгүй бол муу ёр гэж ихэд дургүйцдэг. Зарим анчин буцаж ирдэг ч байжээ. Мөн «Анчин хүн зээхийн мөр дайралдвал нулимж өнгөрдөг. Хэрэв яг дайралдаад заавал агнах болбол «чиглэсэн буу чигээ бүү алд Чи муу нохой зээх чийгээ бүү гарга» гэж хэлээд бууддаг163» заншилтай байжээ. Энд хэлж буй үг нь нэгд буу цэцтэй байхыг хүсэмжилсэн, хоёрт тухайн амьтныг агнаснаас гарч болох хор хөнөөлөөс сэрэмжлэн хамгаалсан зориулалтай шившлэгийн үг юм. 

	Монголчуудын дотор ан амьтадын дотроос буга, баавгай, хандгай албал маш их хүндтэйд үзэж зан үйлийн нарийн ёс гүйцэтгэдэг байжээ. Энэ нь эртний монголчуудын буга, баавгай, хандгай эрхэмлэх ёс болон тотеми шүтлэгтэй холбоотой юм. Монголын нууц товчоонд «Чингис хааны дээд язгуур Бөртө˗чино˗Гоо марал» гэж гардаг нь чоно, буга монголчуудын тоттеми шүтлэгийн холбогдолтой байсны гэрч хэмээн судлаачид нэгэн саналтай үздэг билээ. Түүхч Ч. Далай «Дархад, Барга, Цахар, Харчны бөө удган нар малгай дээрээ бугын эврийн дүрсийг төмрөөр хийж хаддаг байсны дээр хүрэл толь буюу хэц дээр бугын дүрийг сийлсэн байдаг» хэмээн бичсэн ба «Ноён уулын булшийг ухахад гоо марлын зурагтай дэвсгэр олдсон бөгөөд энэ нь дээр үед монголчууд бугыг шүтдэг байснаас түүний зургийг эд хогшил дээрээ хадгалдаг байсан» гэж Японы эрдэмтэн Учида бичсэнийг иш татсан байна164.  Ийм учраас монголчууд бугыг учир зорилгогүй алахыг ихэд цээрлэдэг бөгөөд зарим үлгэрт буга алсан анчныг «нүгэлт хар гөрөөчин» гэж нэрлэх буюу «улир цагаан өвгөн»,«хорин дөрвөн салаа эвэртэй ухаа дөнөн буга» зэрэг бугын тухай үлгэрүүдэд буга алсан анчин тэр сайхан амьтныг агнаж янзагануудыг нь, өнчрүүлсэндээ харамсаж гутран үхсэн гэж гардаг нь эрт үеэс эхлэн буга шүтэж түүнийг хамгаалж алуулахгүй байх гэсэн хүсэл мөрөөдлийн илэрхийлэл болж байна165.  Ийнхүү монголчууд эрт үеэс буга, эрхэмлэн шүтэж ирсэн бөгөөд хэрэв зайлшгүй шаардлагаар агнах болбол тусгай ёслол үйлдэн онцгой хүндэтгэл үзүүлдэг байна. Баян˗ Өлгий, Ховд аймгийн Урианхай нарын дунд. «дээхэн үедээ зориуд ярилцаж тохирсон юм уу эсвэл эрх бүхий цөөн хүн буга агнадаг байсан гэнэ. Буга үхэхдээ эрүүгээ газар тавиад эврээ өргөж үхдэг ажээ. Хэрэв буга агнахад тэр нь эврээ газар хүргэж үхвэл анчиндаа муугаар нөлөөлдөг гэж эмээдэг. Агнасан бугыг өвчихөөсөө өмнө эхлээд толгойг нь салгаж газар дээр цагаан өнгийн юм (даавуу) дэвсээд түүн дээрээ эврийг нь тавьж шороодохгүйгээр авна. Уг эврийг зориуд нэгэн хүн урдаа дүүрч буцдаг бөгөөд агнасан анчны гэрийн дээр тавиад дараа нь анд явалцсан хүмүүс хамт цайлна. Бугын эврэн элдүүрийг цагаан сараар нутгийн өндөр настай эсвэл эрх дархтан хүмүүст цагаан даавуу, хадаг самбайн дээр тавин бэлэглэдэг нь хамгийн эрхэм бэлэгт тооцогддог. Бугын эврийг гэрийн зүүн талд гаргавал эмэгтэйчүүдэд хүндэддэг гэж цээрлэдэг учир баруун талд хадгалдаг» зэрэг буга эрхэмлэх ёстой холбогдсон заншил байдаг ажээ166. Мөн дархад ястны дунд буга агнахдаа эврийг нь гэмтээлгүй газар унагалгүй авч өндөр юман дээр тавиад арьсыг нь өвчин модонд өлгөн тавьж (хожим авдаг) махыг нь эвдээд эврийг хүндлэн авч түүнд гурвантаа мөргөөд дараа нь хангайд гурав мөргөж

	 

	Алтай хангай минь

	Авралт орон минь 

	Хайнагийн шар юм уу 

	Монголын шар юм уу

	Нэг шараа хайрлажээ

	Хэзээ болгондоо

	Алтан хангай минь

	Намайг тэжээж яваарай 

	Даргай эвэртэй буга 

	Далбин чихтэй согоогоо 

	Надад хайрлав аа

	 

	гээд мориндоо мордож эврийг гартаа барин гэртээ буцдаг байна. Гэрийн эзэгтэй нөхрийн ирж яваа барааг хармагц морины уяаны дэргэд очин хормойгоо дэвсэн сөхрөн сууж малгайгаа авч газар тавин хүлээн суудаг. Нөхөр нь ирээд бугынхаа эврийг эхнэртээ өгөхөд хормойгоороо тосон аваад

	Хайнаг шар юм бил үү 

	Монгол шар юм бил үү

	Нэг шараа хайрлажээ

	 

	гээд эвэрт гурав мөргөөд босож эврийг авч гэртээ орж баруун талаар өгсөж хоймроо босоо байдлаар тавьдаг байжээ167. 

	Буга агнахад хэлдэг эл үгэнд эртний ойлголтын дагуу тухайн үйл явдлыг далдын онгон шүтээнээс нуун далдалж буга агнаагүй харин хайнаг шар зэрэг үхэр алсан мэтээр ойлгуулах гэсэн байдал ажиглагдаж байна. 

	Баавгай алахад мөн тусгай үг хэлдэг бөгөөд тэдгээрт тухайн амьтныг доромжлох, хөнөөх гэж юм уу элбэг баяндаа ташууран зугаа цэнгэл болгож алсангүй, харин ядуу зүдүүгийн эрхээр аж амьжиргааны шаардлагаар арга буюу аллаа гэсэн утгыг илэрхийлдэг. Тухайлбал баавгай алмагц анчин гүйн очиж «Хайрхан минь. Алах гэж алсангүй билээ. Сум тэнэж оносон байна» гэж өршөөл гуйж дараа нь арьсыг нь өвчиж байхдаа цаг үе хүйтэрч бие мах бодь минь даардаг боллоо. Илчээ хайрлана уу? гэж хэлдэг168 буюу эсвэл

	гэж хэлдэг байжээ. Энд зарим шившлэгийн үгэнд тухайн ажил үйлийн зорилгыг нуун өөр зүйлтэй холбон өгүүлдэг онцлог харагдаж байна. 

	Түүнчлэн хувьсгалын өмнөх ард олны аж амьдралын ядуу зүдүү байдлыг тусгасны зэрэгцээ овгийн байгууллын үеэс уламжлалтай овгийн дээд өвгөө ан амьтантай холбон тайлбарладаг тотеми шүтлэг, түүний нэг хэлбэр болсон баавгай шүтэх шүтлэгийн ул мөр харагдаж байна. Монголчууд их хүндтэй, настай ураг төрлийн хүнийг хүндэтгэхдээ баавай гэдэг нь баавгай гэдэг үгтэй нэг язгуур бөгөөд элэнц хуланцаа хүндэтгэх, баавгайг элэнц эцэгтэйгээ адилтган тахих ёстой холбоотой. Дээрх үгэнд ч гэсэн огторгуйгаас угтай хайрхан аав гэж баавгайг хэлжээ. 

	Д. Майдар, Л. Дарьсүрэн нар «Гэр» (орон сууцны түүхэн тойм) номдоо «Эртний овог аймгуудын дунд баавгай тахиж, шүтэх баяр ёслол хийх заншил дэлгэрч тэр баяр ёслолд баавгайг тахин (эртний нүхэн сууц) эрүкний голын дөрвөн баганад толгойн дүрсийг уяж түүнийгээ тойрон бүжиглэдэг заншилтай болжээ. Энэ заншил сибириэр нутагладаг ястнуудын дунд одоо үргэлжилсээр иржээ. Баавгай тахих ёслолын нэг онцлог бол түүний толгой, хоншоорын арьсыг хуулан авч эрүкэнд орж гарахад зориулж гаргасан нүхний амсрыг дороос нь тулсан баганын толгойд өлгөж хатаадаг явдал юм. Ингэж сууцны доторх багана тулгуурын тархинд баавгайн толгойн арьс тэлж хатаадаг заншлаас уламжилж хожим сууцныхаа баганын дээд хэсгийг баавгайн толгойг дуурайлгасан дүрсээр гоёж чимдэг ёсыг дэлгэрчээ. Ялангуяа эрт үед ан агнуур эрхэлж байгаад мал аж ахуй эрхэлдэг болсон овог аймгууд баавгай тахихаа больсон боловч баавгайн толгойн дүрс бүхий баганыг орон байрандаа хэрэглэн эрхэмлэдэг заншлыг хадгалсаар байв170» гээд баавгай, багана зэрэг үгийн язгуур нэг гэж үзээд эдгээр үг монгол түрэг хэлтэнд «өвөг эцэг», «эцэг» гэсэн утгаар тохиолддог болох талаар баавай гэдэг үгсээр жишээ татжээ. 

	Буриад ястны дунд баавгай агнах үед баавгайн ёслол гэгч зан үйл гүйцэтгэж бөгөөд дөрвөн хэсэгт хуваагдана. Үүнд: 1. Хоёр нүдийг нь (хоёр одон хэмээн нэрлэдэг) авч өвсөнд боон модон дээр тавьдаг. 2. Баавгайн толгойг багалзуур зүрх уушгины хамт их биеэс салган авна. 3. Баавгайн шарсан мах, өөхийг галд өргөн «Бид чамайг алаагүй, чамайг урианхай, тунгус нар агнасан» гэж хэлдэг. 4. Их биеэс нь багалзуур, зүрх уушгины хамт салган авсан толгойг хусны мөчрөөр модон дээр бэхлэн хатгаж орхино. Энэ ёслол нь сибирийн бараг ихэнх оршин суугчдын дунд түгээмэл дэлгэрсэн баавгай шүтэх эрхтний шүтлэгийн үлдэгдэл юм171. Буриадын энэ ёслолтой төстэй зүйл бусад ястанд буйгаас үзвэл нийт монгол хэлтэнд түгээмэл байсан бололтой. Тухайлбал Дархад ястанд «баавгай албал арьсыг нь өвчиж янзалж дууссаны дараа баавгайн толгойг гэрийн зүгээс нөгөө тийш харуулан модны мөчир дээр тавьж буцах зүгээ буруулж, замын чигт 2—3 мод хөндлөн тавьж толгой зүг рүү хий буу тавиад явдаг заншилтай байжээ172» Баавгай агнах үед гүйцэтгэх зан үйлийг тотеми шүтлэгийн үүднээс тайлбарласан домог буриадад байдаг. Энэ домогт өгүүлж буйгаар бол баавгай анх ангийн олз ихтэй, ид шидтэй хүн байсан бөгөөд нэг удаа баавгайн дүрд хувилаад тайгад ангуучлахаар явахад нь атаархуу нэг хүн хувцсыг нь шатаачихсан учир тэр эргээд хүн дүрдээ орж чадсангүй баавгай хэвээр үлдсэн ажээ. Иймд баавгайг хэрэв агнахад хүрвэл янз бүрийн зан үйл гүйцэтгэх бөгөөд хэрэв ичээнд нь алах болбол «саадагтай бол саадгаа буулга, санчигтай бол санчгаа буулга«(саадагтай ˗  гэдэг нь эрэгтэй, санчигтай гэдэг нь эмэгтэй хүн гэсэн утга) гэж хэлдэг бөгөөд үүгээр агнах болсондоо уучлал гуйн,тайтгаруулж буй зориулалттай гэж: үздэг ажээ173.

	Якут, алтайнхан хакас, шор, тува зэрэг сибирийн түрэг хэлтэн ард түмнүүдийн дунд баавгайг эртний өвөг дээдсээ гэж үзэх, эрт үед баавгайг хүн байсан мэтээр ойлгох, ичээнд буй баавгай агнах болбол урьдаар заавал сэрээх, агнасан тухайгаа нуун өөр зүйлээр тайлбарлах зэргээр баавгай шүтэх ёс, агнах үедээ гүйцэтгэх зан үйл нь174 монголынхтой төстэй юм. 

	Ан агнуурын эцэст болох ёслолын үед ангийн олз омог нэмэгдэхийг бэлгэдсэн, ангийн аз харихаас сэргийлсэн элдэв хор хөнөөлөөс хамгаалсан зөн бэлгэдлийн зориулалт бүхий янз бүрийн зан үйл гүйцэтгэн уран холбоо үг хэлдэг байв. Тухайлбал чоно ялангуяа бэлтрэгийг нь алсан бол нарийн гэдсээр нь явсан зам дээрээ хэц татаж орхидог заншилтай байсан бөгөөд энэ нь бусад нь араас мөрдөж ирвэл түүн дээрээс буцна гэж үзэн хор хөнөөл хүргэхээс хамгаалсан зориулалттай зан үйл юм. Ер нь чонын хор хөнөөлөөс хамгаалах зориулалттайгаар

	 

	Булган сүүлээ наашлуул

	Алтан араагаа цаашлуулж хайрла

	 

	гэсэн шившлэгийн үг хэлдэг байна. Энэ нь өмнө дурдсанчлан буриад дархдад баавгай алаад толгойг нь гэрийнхээ эсрэг зүг хандуулан модон дээр тавьж хий бууддагтай үүрэг зориулалтын хувьд ижил зан үйл юм. Түүнчлэн эрэгтэй хүүхэд анхны анг агнахад эрхий хурууг нь тэр ангийн өөхөөр тослон мялааж найр хурим хийдэг эртний заншил байжээ. Чингис хааныг хорезмийн дайнаас буцаж ирэхэд ач хөвүүн Хубилай тосож очихдоо туулай харвасан тааралдаж эрхий хуруугаа тослуулан мялаалгасан нь175 ангийн олз нэмэгдэхийг бэлгэдсэн утгатай. Энэ нь харвах намнахдаа сайн анчин, дайн байлдаанд гарамгай баатар эр болохыг хүүд ерөөн нум сум харвахад багагүй үүрэгтэй эрхий хурууг нь мялааж буй хэрэг юм. Нум сум харвахдаа сайн хүнийг монголчуудын дунд эрхий мэргэн гэж нэрлэдэг билээ. Эл ёслолын үед тухайн зан үйлийн утгыг тодчилсон тусгай ерөөл бэлгийн үг хэлдэг байсан нь мэдээж. Зарим үед ангийн олзыг хангай дэлхийн хишиг хэмээн үзэж түүнд хандан өршөөл хишгээ дахин хүртээхийг хүссэн зориулалттай үг хэлдэг байв. Тухайлбал,

	гэж хэлээд тухайн уулын нэрээр хашхирч

	 

	Ой их сугандаа хавчиж

	Уужим их хормойдоо хучиж хайрла176

	 

	гэж хэлдэг байна. 

	Эдгээр үг нь эртний хүмүүсийн гэнэн төсөөлөл ёсоор үгийн ид шидэд итгэсэн, уул усны эзэн савдгаас өршөөл гуйсан далдын хүчинд итгэсэн зэрэг шүтлэгийн нөлөө бүхий юм. Гэвч сүүл үеийн ерөөл бэлгийн үгс ийм хандлагаас ангид бөгөөд ан агнуурын үйл явцыг бодитой тусгасан байдаг. Говиос бусад бүх нутагт тарвага тун элбэг бөгөөд иймд монголчуудын дунд хамгийн их дэлгэрсэн ан агнуур бол тарвагачлах юм. Анчдын дунд хамгийн их дэлгэрсэн ерөөл бол «Тарвагачны ерөөл» бөгөөд энэ нь анчны хөдөлмөрийн үйл явцыг тусгасан агуулгатай. Тухайлбал,

	хэмээн ангийн олз их байхыг ерөөсөн байна. Тарвагыг буудах, хавх булж барих, нүхийг нь ухах, ус цутгах зэрэг олон аргаар агнадаг бөгөөд энэ ерөөлд тарваганы нүхийг утаж агнаж байгаа тухай тодорхой дүрсэлжээ. 

	Ан агнуурын холбогдолтой зан үйлийн аман зохиол нь цацлын үг, шившлэг, дуу, ерөөл бэлгийн үг зэрэг төрөл хэлбэрийг хамарч ан агнуурын арга туршлага, эрт үеэс өнөөг хүртэлх үеийн хүмүүсийн сэтгэлгээний онцлогийг тусган хувьсаж ирсэн байна. Аливаа амьтныг тодорхой зорилгогүй алж сүйтгэдэггүй байсны нэг адил ангийн олзыг ариг гамтай, эрхэм хүндэтгэлтэйгээр хэрэглэдэг заншилтай. Ангуучилж алсан амьтны гүзээгээр хад чулуу цохидоггүй, үлээж хатаадаггүй байсан ба ангийн мах чанаж байхад шөл нь багадвал шууд ус нэмдэггүй. Харин эхлээд усандаа шөл дусааж байгаад нэмдэг. Ангаас буцах замд тааралдсан хүнд ганзаганаасаа шууд шор мах огтолж өгдөггүй. Мөн ганзага сэтэлж мах авдаггүй. Ер нь ангийн махыг бусдад түүхийгээр өгөхийг цээрлэдэг. Хэрэв зөрчтөл ангийн олз харина гэж үздэг байсан нь эртний хүмүүсийн гэнэн сэтгэлгээний ул мөрийг хадгалсан шүтлэгийн учир холбогдолтой боловч хангайн (буюу байгалийн хишиг болсон ангийн олзыг эрхэмлэн ариг гамтай зарцуулахыг эрмэлзэж байсан уламжлал юм. 

	Нийтээр хамтарч хийсэн их ав хоморгын төгсгөлд ёслол үйлдэн ангийн олзыг хуваадаг бол ганц нэгээр хийсэн анд айлын хүмүүс ганзаганы хувь (широлго) өгдөг бөгөөд эдгээрт тодорхой ёс журам баримталдаг байв. Тухайлбал их ав хоморгын үед нэг гөрөөс албаас түүний арьс шир, эврийг тэргүүнд онож харваж оносон хүнд өгч түүний чадварыг хөхүүлдэг байжээ.. Энэ нь монгол хэлтний дунд түгээмэл дэлгэрсэн зүлд өнөх ёсыг хэлсэн бололтой. 

	Дархдад ангийн олзыг ерөнхий зосуул хуваадаг. Тэгэхдээ уг амьтныг алсан хүнд зүлд гэж (толгой, эрүү, хэл багалзуур, уушги, зүрх зэргийн 6 зүйл орно) хувь өгдөг. 

	Арьс ширийг зээгт авынхан дэс дараагаараа ээлжлэн авдаг, мөн авын ахлагчид хүндэтгэн өгдөг ёс байжээ178. 

	Зүлдийг буриадад жүлд хэмээн нэрлэж бөө мөргөлийн ойлголтын дагуу түүнд амьтны сүнс оршино хэмээн ойлгодог179 байснаас үзвэл зөвхөн алсан амьтны махны дээж гэсэн утгаар бус ангийн олз нэмэгдүүлэх учир холбогдолтой ойлгож байсан бололтой. Зүлд авах ёсны талаар монголын нууц товчоонд нэлээд тодорхой өгүүлжээ. Тухайлбал

	Монголын нууц товчооны эх бичгийн 12˗р зүйлд Добун мэргэн гэгч гөрөөлж яваад ой дотор буга алж авид хавиргыг нь шарж байсан урианхай хүнтэй уулзаад «Добун мэргэн өгүүлрүүн: Нөхөр шорлогодоо гэжээ. Өг сү гэж уушгит зүлд арьсыг авч бугын мах хөвчийг (бүхлээр нь) Добун мэргэнд өгөв» гэж гардгийг (тайлбарласан) П. Пеллио, С. А. Козин, А. Мостерт нарын саналыг харьцуулан эрдэмтэн Ш. Гаадамба «шорлого (сиролга) гэдэг үг бол ангийн олз буюу алсан ан амьтнаа түүдэг гал дээр том шор гадсанд өлгөж шараад олуулаа хувааж иддэг байсан балар эртний цагийн ангийн олзноос ноогдох хувь гэсэн утгатай үг бололтой. 

	Добун мэргэн шорлогийн мах гуйсан тул тэр урианхай хүн бугын махыг бүхлээр өгсөн байж магадгүй. «Эрт цагт монголчуудын ангийн олзыг дайралдсан хүнд хуваахдаа шороор хатгаж шарж идэх мах хувь гэж түгээх заншил байсан дээрээс нөхрийн чанар ямар мах шорлон авч хувь өгөхөөс нь мэдэгдэнэ гэсэн утгатай «нөхөр шорлогтоо... » гэсэн зүйр үг гарсан байж болох юм гэсэн санал дэвшүүлж алсан ангийнхаа зүлдийг өөр хүнд өгвөл ангийн аз харина гэж үзээд зүлдийг нь эрхбиш өөрөө явдаг ёс байдаг бөгөөд зүлд гэдэг нь алагдсан амьтны уушги зүрхийг улаан цагаан хоолойн дагуу хутгаар сийлэн цээжний хөндийн дээд нүхээр гаргаж ирээд толгойтой нь хамтаар авсныг хэлнэ. Зүлдэд бас (дөрвөн шийр нь оролцдог гэнэ». «Добун мэргэнд бугын хөвчин махыг бүхлээр нь өгсөн, бөгөөд уршигт зүлдийг арьстай нь өөрөө авсан тэр урианхай хүн бодвол эртнээс уламжилсан энэ ёсыг дагасан нь тэр биз» хэмээн дурдсан байна180.  Энэ нь ангийн олз хуваах эртний ёсыг тодруулах талаар сонин санаа сэдэж байна. 

	Харин феодалын нийгмийн үед ав хоморгод оролцсон хаад ноёд язгууртан нар ангийн олзны үлэмж хэсгийг авч тэр ч байтугай биеэр оролцоогүй ч гэсэн хишиг харамж авдаг байсан нь ангит нийгмийн үеийн алба гувчуурын нэг хэлбэр буюу хөдөлмөрчин олон түмнийг дарлан мөлжиж байсан харгис шинжийг харуулж байна. 

	Монголын нууц товчооны 219˗дүгээр зүйлд Чингис хаан Сорхон шар, Бадай кишилиг нарыг дархан болгоод дайнд олзолсноо, ан авд алснаа өөрсдөө авч бай гэж зарлиг буулгаснаас үзвэл дархан болоогүй жирийн хүн бол дайнд олсон олз, авд алсан ангаасаа хаан ноёндоо алба татвар өгч байсныг харуулж байна181.  Гэвч ангийн олзыг хуваах журмын гол хэсэг нь өмнө дурдсан зүлд авах ёсны нэг адил овгийн байгууллын үеэс уламжлалтай. Монголд ангийн буюу алсан малын махнаас олон зүйл булчирхайтай «богино хавиргыг» мөн өвчүүний бүдэрхийг галд өргөдөг ёс заншил бий. Түүний улмаас, Боломжтой явъя гэвэл богино хавиргаа галдаа өргө гэж зүйр үг бий182. Добун мэргэн алсан бугынхаа авид хавиргыг галд шарж байсан тухай Монголын нууц товчоонд өгүүлсэн нь тахилгын зориулалттай зан үйл болохыг тодруулах баримт юм. Тэрчлэн малын махыг өрх гэрийн гишүүд идэх нарийн хуваарь байсан нь ангийн олз хуваах эртний ёсноос уламжлалтай байж магадгүй юм. Иймд энэ талаар угсаатны зүйчдийн тодорхойлон бичсэнийг харьцуулан дэлгэрэнгүй авч үзье. «Мах идэхтэй холбогдсон янз бүрийн цээр хориотой зүйл их байжээ. Түүнээс гадна эр, эм, хүүхдийн идэж болох, болохгүй мах гэж байсан байна. Жишээлбэл хүүхдэд бөөр, сүүл, уушги, зүрх, элэг зэргийг зөөлөн гэж өгдөг. Нугас, тархи, чөмөг зэргийг хүүхдэд өгвөл дүйнгэ, дүлий, нусгай, эрдэм сурахдаа муу болно гэж үздэг учир өгдөггүй байсан ажээ. Толгойн ясыг эр хүн хагалж өгвөл эм хүн тархи идэхээс, хагалахгүй бол иддэггүй байсан гэнэ. Эм хүн тавин нас хүртлээ хонины дал иддэггүй байсан. Битүүний орой хонины бүтэн мах тавагт тавихад гэрийн эзэн эхэлж есөн хөндлөнг (толгой, хошуу, хоёр эрүү, хоёр чих, ууцны хоёр тал) хөндөж галдаа өргөдөг. Дараа нь бурхандаа өргөөд, гэрт байгаа хүмүүст хувь тарааж өгдөг. Төрөл садны гийчид (эр хүн) ирэхэд ууц чанаж өгдөг. Тэр зочин ууцны хоёр талаас өөлж галд өргөөд толгойг эзний зүг харуулж өгөөд эзэн хөндсөний дараа бага сага иддэг. Зочныг явахад толгой ууцыг, хонго, тойн шагайт дөрвөн өндөртэй нь дагуулан түүнд өгч ганзагалуулан явуулдаг. Эмэгтэй зочинд (хэрэв залуу бол) сүүж, хонго, хавирга, хаа, гуя чанаж өгдөг. Настай хүнд толгой, ууц, өвчүү чанаж хүндэлнэ. Тэр хүн толгойг гэрийн эзнээр эхлээд хөндүүлж, дараа нь өөрөө авч дээжийг галд өргөөд иддэг байна. Гэр тусгаарлан гарсан хөвүүд, охид аав ээждээ золгохоор ирэхдээ заавал ууцтай ирж золгодог. Мал нядалсан хүнд гол мах, зүрх уушгинаас заавал өгдөг ёстой. Мал нядалсны дараа дотор мах чанаад хот айлынхандаа хувь гэж төрөл бүрээс нь оролцуулж шөлтэй нь өгдөг байжээ183. Түүнчлэн хонины махыг үе мөч болгон эвдэх нь тодорхой зарчимтай. Чанасан махны мөч бүрийг тухайлбал, өрхийн аливаа баяр ёслолын үед ахмад хүмүүс, эрэгтэй, эмэгтэй, хүүхдийн хувь хэмээн ноогдуулдаг байв. Эвдэж чанасан махаа хуваах ёс тухайн айл гэрт болж буй үйл явдалтай холбоотой. Хүүхдийн угаалгын үед хонь төхөөрч эх барьж авсан хүнд ууц, бусад дагуул махтай, хүүхдийн эхэд дунд чөмөг, хүүхдэд уураг сүүл, (хүндтэй зочинд) дал дөрвөн өндөр хавирга ноогддог байжээ. Ямарваа баярт үйл явдал буюу зан үйлийн холбогдолтой тэмдэглэлт ёслолын үед ямааны махыг тэр бүр хэрэглэдэггүй байжээ. Хурим найрын үед ёслол хүндэтгэлийн махан зоогийг хуваахдаа эрэгтэйчүүдийг хонины толгой, цээж талын махаар, эмэгтэйчүүдийг ууц хонины бөгс талын махаар зочлох уламжлал бас бий184.  Ер нь «өвчүү бол эмэгтэй хүн буюу зээдээ өгдөг учиртай мах аж. Зээ нагацынхаа дэргэд дал барьдаггүй, нагац нь тэднийхээ дэргэд өвчүүнд гар хүрэх учиргүй ажээ185.  Мах идэх ёс заншил нь нийт монгол хэлтэнд түгээмэл тархсан бололтой. Тухайлбал халимагт «Хамгийн хүндтэй зоог нь хонины толгой юм. Чанасан толгойн доод эрүүг урьдчилан салгаж гэрийн хамгийн өндөр настан буюу хүндэт зочинд барихдаа хошууг нь түүн рүү хандуулж өгдөг. Толгойн дараа хамгийн хүндтэйд дал ордог бөгөөд ахмад настан, хүндэт зочин эрэгтэйчүүлд өгнө. Хижээл насны эрэгтэйчүүлд шаант болон богтос чөмөг, ууц, харин ахимаг эмэгтэйчүүлд дунд чөмөг, бүсгүйчүүлд өвчүү, хөвүүдэд бөөр, чих, охидод зүрхийг хоёр хувааж өгнө186.  Хамгийн хүндтэй махыг голдуу эрэгтэй хүнд өгч буй нь эцгийн эрхт ёсны нөлөөгөөр тайлбарлагдахын зэрэгцээ ан агнуурт эрэгтэйчүүл голлох үүрэгтэй учраас ангийн махны хүндтэй хэсгийг агнасан хүнд өгч олз хуваах заншлын ул мөр хадгалагдан үлдсэнийг харуулж байна. Энэ бүхнээс үзэхэд толгой дал, ууц, өвчүү хүндэтгэлийн маханд ордог бөгөөд тэдгээрийг идэх тусгай ёс журам байсан бололтой. Тухайлбал, Далны махыг ганцаараа идэх ёсгүй бусад хүмүүст хувааж өгдөг бөгөөд хэрэв өгөх хүн байхгүй ганцаараа байвал далны махнаас (хуудас гэж нэрлэдэг) тулганы хасагт (хэрэв хээр бол эмээлийнхээ бүүрэгт) наах ёстой. «Далны хуудсыг дангаар иддэггүй», «Далыг далан хүн хуваадаг» гэх мэтийн зүйр цэцэн үг байдаг нь энэ ёс заншлыг тусгасан ажээ. Далны мах буюу хуудсыг авсан хүн хариуд нь

	гэх мэтийн ерөөл бэлгийн үг хариуд нь хэлнэ. Далны ясыг мэрэг төлөгний зүйлд тооцон галд шатаан мэргэлдэг байснаас үзвэл дал зөвхөн хүндэтгэлийн утгаар бус шүтлэгийн учир холбогдолтой байсан байж болох юм. 

	Түүнчлэн махыг идэхдээ аль талаас эхэлж огтлоход хүртэл тусгай ёс журам баримталдаг. Өөрөөр хэлбэл ёс төртэй бэлтгэсэн хүндэтгэлийн зоогийг мөн ёс төртэй хүлээн авч зохих журмын дагуу зөв барьж идэх ёстой. 

	Энэ ёсыг зөрчсөн тухай ардын шог яриа байдаг. «Урьд явуулын нэг хүн айлд хоноход тэр айл бүхэл мах чанаж өгчээ. Нөгөө хүнд нэг хаа чанаж өгсөнд эхлээд богтсыг нь аваад «өвөр талаас нь хэрчиж орхижээ. Тэгтэл тэр айлын хүүхэд гэдсийг нь хагаллаа гэж шивгэнэж байна гэнэ. Буруу огтолж байх шиг байна гэж бодоод араас нь хэрчиж тэгсэн бас л гэзгийг нь авлаа гэж байна гэнэ. Тэр хүн бүр цөхрөнгөө барьж «махыг зөв барьж огтолж сур! мах бүрд дүрэм бий» гэдэг хуучин үгийг анзааралгүй явснаа гэмшин нэрэлхэж би цатгалан байна гэсээр хоосон хоносон гэдэг188. Малын зарим үе мөчийг чанаж идэхэд ийнхүү журам баримтлахаар зогсохгүй тусгай үг хэлдэг ч ёс бий. Тухайлбал ууц нуруу хоёрын уулзварт байдаг нуруу буюу асуух нурууг зочинд чанаж өгсөн байвал идэх үедээ гэрийн эзнээс «энэ нурууг нугалах уу» гэж заавал асууж зөвшөөрөл авч байж нугалдаг байжээ. Гэр зуураа ч гэсэн асуух нуруу идсэн хүн «Асуух нуруу» нугалах уу гэж асуухад «нугал нугал нугасыг нь надад өгөөрэй» гэдэг заншилтай ажээ. Хэрэв нурууг асуулгүй нугалчихвал та яагаад асуух нурууг асуулгүй нугалчхав. Энэ юуны шинжтэй вэ? гээд түүний бүтэц хэсэг бүрийг заан тогтоосон журмын дагуу хариулт авдаг. Үүнд,

	Энэ юуны шинжтэй вэ? гээд нурууны хоёр сэртэнг заахад

	— Сайн шувууны дэвлэг шинжтэй байна. 

	— Яагаад сайн шувууны дэвлэг шинжтэй гэсэн юм бэ?

	— Салхинд санждаггүй 
Хурд хумьдаггүйгээр нь 
Сайн шувууны дэвлэг гэсэн юм аа

	— Энэ юуны шинжтэй байна вэ? гэж нурууны дотор хэсгийг заахад

	— Алтай хангайн даваа шинжтэй байна. 

	— Яагаад алтай хангайн даваа шинжтэй гэсэн юм бэ?

	— Ардаа айраг тарагтай

	Өвөртөө өөх тостойн учир гэх мэт ярилцсаар цөмөөрөө ямар шинжтэй вэ? гэж асуухад:

	— Хэвтээ зааны хэлбэртэй

	Байгаа зааны байдалтай гэж хариулдаг ажээ. 

	Асуух нурууны үг хэлэлцэх ёс нь хэдийгээр тоглоом наадмын шинж чанартай мэт боловч анхны гарал үүслийн хувьд зан үйлийн зориулалттай байсан нь эргэлзээгүй юм. Тухайн зүйлийн ёс заншлын учир холбогдол, шүтлэгийн нөлөө нь мартагдах, зарим зүйл зан үйлийн хүрээнээс тоглоом наадмын төрөл зүйлд шилждэг зүй тогтол нийтлэг билээ. Асуух нурууны үг хэлэлцэж дуусаад, үүнийг одоо яах вэ? гэж гэрийн эзнээс асуухад, За цааш нь хая гэхээр

	— Хаан хүн иддэг

	— Харц хүн мөлждөг

	— Хаалганы цаагуур шиддэг

	— Хар нохой хэмлэдэг юм гээд үүдээр гадагш шиддэг189. Асуух нуруу гэж нурууны хамгийн төгсгөлийг хэлдэг бөгөөд мөн эрдэнэт нуруу гэж нэрлэдэг нь олон зүйлийн шинжийг хадгалснаар нь зовлонт нуруу гэдэг нь идэх хүн төвөгтэй дэг ёс гүйцэтгэн олон зүйлийн бэрхтэй асуултад хариулдагтай холбогдон гарсан байж болох юм. Асуух нуруу гэдэг нэр ч гэсэн энэ ёс заншлын утгыг илтгэсэн нь илэрхий байна.. Түүнчлэн монголчууд хонь алж идээд түүний гэдсийг чанаж хуваахдаа «нугалуур идвэл нутаг сахидаг» юм гэж хэлээд эрд очоогүй залуу охид бүсгүйчүүлд нугалуур өгөхгүй цээрлэдэг ёс байдаг. Энэ бол нэгд нугалуур идвэл нутаг сахиж үлдэнэ гээд өөх өгөхгүй цээрлэхийг үзэхэд (нуган хөвүүн нутаг сахиж) үлдэхэд (охин хүүхэд өнгө шилэгдэн) хадамд гардаг (гэсэн заншлыг гажиж) хадамд бэр болж очилгүй нутаг харж сахиж (нуган хөвүүдийн адил) үлдэх залуу бүсгүйчүүлийг жигшин үздэг байсныг гэрчилж байна. Хоёрт (охин хүний заяа төрсөн үүдэнд өтлөхгүй) гэдэг цэцэн үгийн дагуу сэтгэн нугалуурын өөх, идвэл залуу охидын царай зүсэнд сэвх гарах, мөн залуугаараа таргалж хэлбэр галбираа алдаад өнгө үзэгдэж шилэгдэж чадахаа байна гэж айн болгоомжилсон хориг цээр байж магадгүй190. 

	Махыг ийнхүү зан үйл, зөн бэлгэдлийн утгаар ангилан хувааж идэх заншил монгол туургатанд түгээмэл юм. Тухайлбал залуу эр эм хоёр гэрлэсэн өдрөөс эхлэн гурав хоногийн турш хүзүү багалзуурын мах хуваан идэх заншил191 халх ястанд бий. Энэ нь хүзүүний ясыг үеэр нь салгахад маш хэцүү бат бэх тул түүгээр гэр бүлийн бат холбоог бэлгэдсэн утгатай юм. Энэ бүхнээс үзэхэд малын махыг хүндэтгэлийн зэргээр хуваан ангилж тусгай зан үйл гүйцэтгэж буй нь ангийн олз хуваан тусгай тайлга ёслол үйлддэг эртний ёс заншлын ул мөрийг хадгалж байгааг харуулж байна. 

ТАРИАЛАНГИЙН ХОЛБОГДОЛТОЙ ЗАН ҮЙЛ

	 

	Малчин монголчуудад ан агнуурын дараа орох чухал хавсарга аж ахуй бол тариалан болно. Археологийн судалгааны баримт, түүхийн сурвалж бичиг, монгол газар ирж байсан гадаадын жуулчдын тэмдэглэл зэргээс үзэхэд монгол нутагт бүр шинэ чулуун болон хүрэл зэвсгийн үеэс тариалангийн үүсэл суурь тавигдаж дараах үеийн овог аймаг улсууд залгамжлан авч тариалангийн ажлыг мал аж ахуйн хавсарга болгон эрхэлсээр ирсэн нь нотлогдож байна. Шинэ чулууны үед газар тариалан хөгжиж байсны ул мөрийг Дорнодын Матад сум, Дарьганга Туулын адагт Лүн сумын орчим болон монголын бусад газраас археологичид ирүүлсэн бөгөөд ялангуяа «Өмнөговийн Төгрөг, Ширээт зэрэг газраас буюу говийн шинэ чулууны үеийн бууцнаас олдсон үр тариа цайруулагч, нүдүүр зэрэг нь газар тариалан үүсэж бий болон хүн амд түүний ач холбогдол нэмэгдэж байсныг гэрчилнэ192». 

	XIII зууны үед тус орны баруун хэсэг одоогийн Говь˗Алтай Завханы орчим нутагт монголын их гүрний ерөнхийлөн захирах яамны баруун гарын Чансан хэрэйд аймгийн Чангай сайд хот байгуулж тариа тариулж байсан нь судар шастирт «чангай балгасан» гэж тэмдэглэгдэж... Нэгэн үе чангай балгасанд арван мянга шахам хүн ажиллаж байсан мэдээ буй» бөгөөд XVII зууны үед Халхын Сэлэнгэ Орхон (Эрдэнэ зуугийн орчим) Туул, Онги, Боржингийн говь, Завхан, Ховдын гол, Говийн Алтайн хойд бэлийн хонхрууд, Дорнод монголын Онон, Улз голын хөндий ба түүний хавь нутагт тариалантай, бас хотгойдын Алтан хаан, Хар хул хаан, Цогт хунтайжийн орд харшийн хавь түүний харьяат нутагт тариалан байсан» ажээ193. Дундад зууны үед цэргийн хүнс тэжээл бэлтгэх болон хаад ноёдын хэрэгцээнд зориулсан тарианы газар байснаас гадна жирийн ардууд хувьдаа тариа тарьж амьдралдаа сэлбэг болгож байсан бөгөөд зарим нутагт тариаланг үндсэн аж ахуйгаа болгон эрхэлж үр тариа худалдан аж төрөгсөд ч гарч байв. Ийнхүү үржил шимтэй хөрс бүхий гол мөрний сав газар тариалан тарьж байсан бөгөөд Увс, Ховд, Хөвсгөл, Архангай, Булган, Сэлэнгэ, Төв, Дорнод зэрэг олон аймгийн нутагт эртний тарианы газрын үлдэц, хэдэн арван бээр урт суваг шуудуу олон байдаг бөгөөд эдгээр нутагт тариа тарих боловсруулах ажил тасралгүй манай үеийг хүрч ирсэн юм. Тариа, арвай, будаа, гурил, анжис, талх үр зэрэг тариалангийн гол нэр томьёо нь монгол үг бөгөөд тариа гурилын зүйлээр хоол хүнс бэлтгэх явдал монгол түмний аж байдалд гүн нэвтэрсэн нь тариалангийн эртний уламжлалтайн гэрч юм. Хувьсгалын өмнөх үеийн монголчуудын тариа тарих, боловсруулах арга нь нүүдэлч малчны аж төрөх нөхцөлд зохилдсон биеэ даасан өвөрмөц онцлогтой юм. Тариа тарихдаа «газрыг урьдчилан боловсруулдаггүй харин малын хэвтэш бууцаар бордож (суваг татан) сайн усалсны дараа үрийг гараар цацаж гол төлөв (үхэр хөллөсөн) хуш модоор хийсэн болхи анжсаар хагалдаг байжээ. Тариаг гараар хадаж үхэр мориор гишгүүлэн ялгаруулаад салхины хүчээр цайлган хонь ямааны арьсан шигшүүрээр шигших ба хөл, гарын уурд нүдэж цэвэрлэдэг байжээ194.

	Монголчууд ихэвчлэн амуу, арвай, буудай, чангаамал, шар будаа тарьдаг бөгөөд хураасан тариагаа салхин тээрэм болон морь үхрээр хөдөлгөх хүч хийсэн чулуун тээрэмд оруулан гурил хийдэг байв. Ардын ярианд «үрээ идэхээр үнээгээ ид» гэсэн үг байдаг бөгөөд «ийнхүү тарианы үргүй бол амьдрах арга тасрахад хүрнэ» хэмээн түүнийг үнээ малаас илүү эрхэмлэн байсан нь зарим ядуу ардын амьдралын гол хэрэгсэл нь мал аж ахуй бус харин гавар тариалан болж байсныг харуулна195. Ийнхүү монголд тариалан эрт үеэс мал аж ахуйн хавсарга туслах аж ахуйн байдалтайгаар хөгжиж ирсэн бөгөөд тариалангийн ажил үйлс бүтэмжтэй байж арвин баялаг ургац авах, ард олон түүний шимийг хүртэн элбэг баян байхыг зөн бэлгэдлийн байдлаар хүсэмжилсэн агуулга бүхий зан үйлийн аман яруу найраг бүрэлдэн бий болсон юм. Хавар тариа тарих үед анжсанд хоёр шар хөллөн нэг хүн хөтөлж хүүхэд үхрийг туун нэг хүн анжисны гар барьж газар хагалах бөгөөд үхрээ эргүүлэх үед анжис барьж яваа хүн «хашуул» гэж чангаар хэлдэг нь хөдөлмөрийн явцыг тохируулах мэдээллийн чанартайн зэрэгцээ шившлэг бэлгэдлийн утгатай байж магадгүй юм. 

	Дөрвөд ястанд тариагаа тарьж дууссаны дараа орчмын уулын оройд буй овооны дэргэд очиж хадаг өргөн цай чанаж дээжээс нь дөрвөн зүгт цацал цацаж арцанд гурил хольж сан тавин овоо тахих ёслол үйлддэг бөгөөд цацал өргөх үед «Хархираа хальж ивлэж хамаг амьтны тэжээл өргөжтүгэй» хэмээн бэлэг дэмбэрэлтэй үг хэлдэг байна196.

	Энэ нь тарианы ургац тэтгэх хур бороо хайрлахыг тэнгэр, хаятай дэлхийгээс гуйсан зориулалттай үг юм. Ийнхүү газар хагалах, тариа тарих ургаж гүйцэх, хураах зэрэг онцлог үе тутам тусгай ёслол үйлдэн ерөөл бэлгийн үг хэлдэг. Энэ нь тариаланч малчны сэтгэлийн догдлолыг илэрхийлэхийн зэрэгцээ тарианы ажил үйлсэд зан үйл, уран үгийн ид шидийн хүчээр ямар нэг хэмжээгээр тус нэмэр болгох гэсэн зориулалттай юм. Хавар тарьсан тарианыхаа ургацыг намар үзэн бахархан хурааж дуусгана гэдэг тариалангийн ажлын үр дүнг харуулсан онцлог үе юм. Иймд тариа хурааж дууссаны дараа тусгай ёслол хийн ерөөл бэлгийн үг хэлдэг. Энэ ерөөлийг Баян сахлын ерөөл гэж нэрлэдэг нь тариан түрүүний үзүүрт үр арвин, сахлаг буйг тодчилсон утгатай. Уг ерөөлд

	 

	Хөх үхрийн хүзүү чинээ ургаж

	Хүн бүхнийг гайхтал ургаж

	Улаан үхрийн ууц чинээ ургаж

	Улс бүгдийг гайхтал ургаж

	Унаагаар гарах хүн буугаад үзмээр

	Явгаар гарах хүн суугаад үзмээр

	Хулс адил ургаж

	Хумх адил цухуйж

	Энэ жил мянган бооз хадаж

	Ирэх жил энэ жилээс илүү ургах болтугай

	Хэний тариа вэ гэвэл түүний тариа гэж

	Эзнийхээ нэрийг мандуулах болтугай197

	 

	хэмээн тарьсан тариагаа өндөр ургасныг бахархан ирэх жил улам ч их ургац авахыг ерөөн бэлгэдсэн байдаг. Уг ерөөлд тарианы өндөр ургасан байдлыг «хөх үхрийн хүзүү чинээ», «улаан үхрийн ууц чинээ», «хар үхрийн хавирга чинээ» гэх мэтээр зүйрлэсэн нь малчин хүний бодох сэтгэхүйн онцлогийг харуулж байна. Тариагаа хадаж дууссаны дараа ирэх жил улам их ургахыг ерөөж буй нь мал нядалсны дараа ёслол үйлдэн «Аман хүзүүний ерөөл» тавьж «алсан газар нь алаг тугал, алаг тугал нь өсөөд арван түм болтугай» гэж ерөөж буйтай үүрэг зорилгын хувьд ижил юм. 

	Намрын сарын адаг, өвлийн эхэн сард тариагаа зулсны дараа цайруулахын тулд гишгүүлэхэд үхрээ тав таваар хүзүүгээр нь холбож зулсан тариан дээгүүрээ эргэлдүүлж хэдэн хүн хөтөлж хүүхдүүд туудаг ба тариаг ийнхүү гишгүүлэх үед

	 

	Цацаг молцог түрүүтэй

	Тариан бооз нуруутай

	Үүрийн цолмон орой дээр

	Эргэн тойрон үтрэм дээр

	Гий хийг, гий хийг

	 

	гэх мэт үг хэлэн аялдаг бөгөөд үүнийг «Гишгүүрийн дуу» гэж зарим газар нэрлэдэг байна198. 

	Тариа хурааж дууссаны дараа айл бүр арвайн гурил, тавагтай идээ, домбо цай, архи айрагтай үтрэм дээр очиж үтрэм тахих ёслол хийнэ. Энэ нь тариалангийн ажлын гол үе жилийн мөчлөг дууссаны хөдөлмөрийн баяр бөгөөд орчмын уул ус хангай дэлхийд идээний дээжээ өргөн багачууд хүүхдэд хувь түгээн баярлуулах ба ерөөлч үтрэмийн ерөөл хэлдэг. Уг ерөөлд

	 

	Тэргэл саран мэт дүгрэг

	Толь шил мэт гөлгөр

	Тал мэт уудам үтрэмдээн

	Таван тарианы үрээн

	Тансаг элбэг хураан

	Тайван сайхан үтрэмдээд

	Түүнээс хойшдын билгийг бодож

	Тавтай билигтэй түүнийгээ

	Даяар олноороо нийлж

	Тараг айргийн дээжээр мялаамуу

	 

	хэмээн Өндөр ургац хураан энэ жилийн тарианы ажил үйлс сайтай дуусаж буйн учир хойчийн өндөр ургацын билгийг хүсэн үтрэмээ мялааж буйг дурдсан байна. Энд мөн тарианы ажил үйлийн тухай мялаахдаа мал аж ахуйн хөдөлмөрийн бүтээгдэхүүн цагаан идээгээр мялааж буй нь тариаланг хавсарга туслах аж ахуйгаа болгосон малчин ардын сэтгэлгээний илэрхийлэл мөн. Үтрэмийн ерөөлд тариалангийн ажлын нэгэн чухал зүтгэх хүч болсон үхрийн ач тусыг магтахдаа:

	 

	Түмбэгэр түмбэгэр явагсаар

	Түм бумаар яндуулагсаар

	Түнтгэр бүдүүн биеэрээ

	Түрсэн тариаг минь булдаж

	Түргэн хураан авахад минь

	Тус их бологсон цагаан өвгөнийгөө

	Төгрөг сүүлтэй хонио алж

	Түгээмэл олноороо мялаамуу

	 

	хэмээн бөө мөргөлийн үеэс шүтлэгийн зүйл болсон цагаан өвгөнөөр үхрийг хүндэтгэл төлөөлүүлж нэрлэсэн байдаг. Цагаан өвгөн бол бөө мөргөлийн үеэс гаралтай боловч шарын шашинд уламжлагдан ирсэн бөгөөд эд баялаг, аз жаргал, гэр бүлийн сайн сайхныг ивээн тэтгэгч буюу түүний ивээл дор мал өсдөг эзэн савдаг мэтээр шүтэгддэг билээ. Жуковская 1977, стр 30—33). Хожим сүрэг малыг ивээн тэтгэгч мэтээр ч ойлгогдох болсон тал бий. Үтрэмийн ерөөлд:

	 

	Хүчээ өгсөн хүрз чамайгаа

	Хүрдэн чинээ боовоор мялаамуу

	Ачаа өгсөн анжис чамайгаа

	Аяган чинээ боовоор мялаамуу

	 

	хэмээн тариалангийн хөдөлмөрийн багаж зэвсэг бүгдийн ач тусыг дурдан мялаагаад улмаар

	 

	Жил ирэх тутам жаргуулж

	Он ирэх тутам ундруулж

	Улам илүү хураалт олохыг

	Олон бүгдээрээ бэлэглэж ерөөе199

	(Ерөөл магтаал, 1959) 

	 

	хэмээм хожмын их ургацыг билэгдэн ерөөсөн байдаг. 

ГЭР АХУЙН ХОЛБОГДОЛТОЙ ЗАН ҮЙЛ

	 

	Гэр ахуйн холбогдолт зан үйл нь нийгмийн нэг гишүүний амьдралд тохиолдсон (хүүхэд төрөх, гэрлэх, насны ой тэмдэглэх, талийгаачийг оршуулах) онцлог хүндэтгэлт үйл явдлыг ёслон тэмдэглэж түүнд хандах хамт олных нь ерөөн билэгдэх, хүндэтгэн ёслох, харуусан гашуудах зэрэг сэтгэлийн өнгө аясыг илэрхийлэхэд чиглэгдсэн уламжлалт зан заншил, аман яруу найргийн цогцолбор юм. Өөрөөр хэлбэл хүний амьдралын эхнээс аваал эцсийг хүртэлх хугацаанд тохиолдох тэмдэглэлт явдлыг эртнээс уламжилсан заншил ёсны үүднээс ёслон тэмдэглэж буй хэрэг юм. Гэр бүлийн зан үйлийн буюу иргэний баяр ёслолд ерөөл билгийн үг, дуу зэрэг аман зохиолын зүйл ихээхэн байр суурьтай бөгөөд эдгээр нь зан үйлийн учир зорилгыг нэмэн тодчилж тухайн үндэстний ёс суртахууны хэм хэмжээ, үзэл санаа, гоо сайхны амт таашаалыг илэрхийлэн нийгмийн үе шат бүхний онцлогт тохирон хөгждөг байна. Мөн тухайн ёслолын учир холбогдлоос шалтгаалан баяр гунигийн сэтгэлийг илэрхийлэх, эрүүл энх аз жаргалыг ерөөсөн зөн бэлгэдлийн утгатай байдаг. 

	Гэр ахуйн зан үйлийн ёслол нь өнгөц харахад хувь хүний хамааралтай мэт боловч чухамдаа бол нийгмийн нэг гишүүн нь амьдралдаа тохиолдсон онцлог үйл явдлыг хамт олонтойгоо цуг ёслон тэмдэглэж буй хэрэг юм. Иймд нийгмийн хамаарал бүхий билээ. Эдгээр ёслол нь тухайн ард түмний түүхэн үүднээс бүрэлдэн тогтсон аж төрөх ёс, хөдөлмөрийн онцлогийг тусгасан зан заншлын цогцолбор байдаг учраас үндэсний онцлог илрэн гарах тодорхой нэг хэлбэр болдог. Монгол түмний гэр ахуйн зан үйл, түүний аман зохиол нь малчин ардын ажил хөдөлмөр, аж төрөх ёс, бодох сэтгэхийн онцлогийг тусгасан байдаг. Мөн хувьсгалын өмнөх үед шашны нөлөө үлэмжхэн байв. Тухайлбал тухайн ёслолыг үйлдэх цаг хугацааг мэрэг төлгөний үүднээс товлон тогтоох явдал цөөнгүй байв. Гэвч нийгэм түүхийн нөхцөл байдал, хүмүүсийн оюун санааны өөрчлөлтийн дагуу улам бүр боловсронгуй болж шинэчлэгдсээр ирсэн юм. Ялангуяа ардын хувьсгалын үр дүнд гарсан нийгмийн шинэчлэлт, соёлын хувьсгал, социалист бүтээн байгуулалтын явцад шашин шүтлэгийн нөлөө бүхий хоцрогдсон зүйлс гээгдэн ёс суртахуун зан заншлын шинэ зүйлсээр баяжсан билээ. Мөн гэр ахуйн зан үйлийн уламжлалт хуучин зүйлс ч гэсэн нийгмийн шинэ харилцаанд зохицон агуулга хэлбэр нь шинэчлэгдсэн байна. Тухайлбал хүүхдийн угаалга, хурим, насны ой, шинэ гэрийн найр зэрэг ёслолын үед өгдөг бэлэг сэлтийн шинж өөрчлөгдөн эд хөрөнгөөр тэтгэн тусалж буйн утга багасан бэлэг дурсгалын зүйл буюу соёлын зүйлсээс голлон бүрэлдэх болсон нь ард түмний оюуны соёл аж байдлын дээшлэлттэй холбоотой юм. Мөн сүүлийн үед гэр ахуйн зан үйлийн ёслолд дэлхий нийтийн чанартай, интернационалист шинжтэй зүйлс нэвтрэн манай ард түмний үндэсний өвөрмөц ёсыг улам бүр баяжуулан боловсронгуй болгоход нөлөөлсөөр байна. Хүүхдийн үс авах, хурим, насны ой, шинэ гэрийн найр зэрэг иргэний баяр ёслолын хэлбэрүүд нь зан үйлийн хувьд ялгаатай боловч тэдгээрийн гол хэсэг найрын дэг ёс нь бараг ижил юм.. Иймд энэ тухай тодорхой авч үзье. Манай ард түмэн баяр наадам хурим найрыг нарийн дэг журамтай хийх талаар олон зуун жилийн арвин баялаг уламжлалтай билээ. Манай ард түмэн ямар ч найрыг нарийн зохион байгуулалттайгаар хийж найр наадмын ёс журам сайн мэдэх хүнээр найрын ахлагч сонгон түүний зөвшөөрөлгүйгээр хоорондоо ярилцах, дураар гарч орох, суудал сольж суух зэргийг хүртэл хатуу цээрлэн ямар дуу ерөөлийг хэдийд дуулж ерөөх, ямар зан үйлийг хэрхэн гүйцэтгэх тэргүүтнийг тогтсон ёс журмын дагуу үйлддэг уламжлалтай билээ. Аливаа найр ийнхүү нарийн дэг ёстой байдаг нь зочин гийчдийн наргиан цэнгээнийг боогдуулах бус харин ч аятай таатай нөхцөл боломжийг олгож буй хэрэг юм. Мөн найр хурим дээр олонд хандаж хэлэх үгийг энгийн ярианы байдлаар бус харин уран тансаг хэллэг бүхий шүлэг ерөөлөөр хэлэлцдэг нь гоо сайхны учир холбогдол бүхий ажээ. Монголчуудын найрын зохион байгуулалт, ёс журмын талаар тодорхой ойлголт өгөхийн тулд түүний сонгодог нэг жишээ болсон Боржигин найрын нэг ёсыг эрдэмтэн С. Бадамхатаны судлан тодорхойлсны дагуу авч үзье. Найрын зочид гийчид гэрт суудлаа эзлэн жигдэрсний дараа гэрийн эзэн зочдыг цайлан тавьсан ууцаа өөрөө хөндөн таллаж ирсэн бүх хүмүүст хувь хүртээн дараа нь хоол барьдаг. Зочдыг ийнхүү цайлж хооллосны дараа гэрийн эзэн найрынхаа учир зорилгыг хэлээд «Найрын даргад та бүхний сайн таньдаг нутаг хошуундаа төлөв томоотой шулуун шударга зантай гэж хүндлэгддэг... гуайгаар найраа удирдуулж болох болов уу» гэж асуухад найрт ирсэн хүмүүс гэрийн эзний саналыг дэмжих буюу эсвэл аль нэг хүн өөр нэр дэвшүүлэн санал гаргаж олонхын саналаар найрын даргаа сонгодог байна. Найрын даргаар сонгогдсон хүн олонд хандаж «Хөрөнгөний (гэрийн) эзэн болоод та бүхэн, намайг энэ найр дуустал найрын дарга болголоо. Найраа ёс журмаар нь зарчимтай сууж хүн бүр хувцас хунараа зөв өмсөн малгайгаа тэгш тавьж суудлаа зөв олон суугтун. Найрын дундуур тамхи татахгүй, элдэв завхай үг ярих юм уу, үймээн шуугиан гаргахгүй. Хэрэв энэ зарчмаас гадуур явдал гаргавал туушаан айргаар торгох болно» гэх мэтээр хэлж найрын ёс журмыг танилцуулна. Ингээд найрын дарга зүүн хоймор байраа эзлэн суухад түүний зүүн гар талаар дуучин хуурчин нар түүнээс доош эмэгтэйчүүд, хүүхдүүд, баруун хойд талаас доош эрэгтэйчүүл тус тус насны эрэмбэ дараагаар сууцгаана. Ахмад настан хоймрын хүндэт зочин завилж суудаг ба гэрийн зүүн талд суугаа хүн бол зөв талын хөлөө нугалж солгой хөлөө босгож баруун талынх бол баруун хөлөө босгож зүүн хөлөө нугалж сууна. Жирийн үед ч айлд орсон хүн ийм байдлаар суудаг ба ийнхүү аль ч талд байлаа гэсэн үүдэн талын хөлөө босгож суудаг нь үүдээр орж ирж болзошгүй элдэв муу зүйлийг хааж буйн учир утгатай ажээ. Ингээд найрын дарга 1 сөнчин, 2 аягачин томилон эхний гурван дугараа (бүх хүмүүс 3 удаа айраг уухыг хэлнэ) барья гэхэд сөнчин сөнгөө түшин айраг аягалан, 2 аягачин найрын даргаас эхлэн дээрээс доош нь хоёр талын суудалд суусан хүмүүст хултай айраг барина. Ингэж найрын бүх хүмүүс гурван удаа айраг тогтоосны дараа хуурчид хуураа тоглож «хөг нийллээ» гэж мэдэгдэхэд найрын дарга дуучинд хандаж Аврал дээдээр (найрын магнай дуу) ая барья гэж хэлэхэд дуулна. Ая барьсан хүн энэ дууг гурван түрлэгээр дуулж гүйцсэний дараа айраг барина. Үүний дараа бага дугараа гэж 2—3 дууг гурван түрлэгээр завсар бүрд айраг ууж дуулна. Ийнхүү дуулсны дараа дагнаа гэж их хулаар (нутгийнхан туушаан гэдэг) айраг барьж айргаа ууж жигдэрсний дараа найрын дарга бүгдэд гадаалах (гэрээс гарцгааж тамхи татах, морь малаа харах зэрэг) зөвшөөрөл олгоно. Гадаалсны дараа цөм гэрт орж байрандаа сууцгаахад найрын дарга найраа үргэлжилж буйг нийтэд анхааруулан дуучиндаа ая барих зөвшөөрөл өгөхөд тэр 2 дуу гурван түрлэгээр дуулна. Үүнийг бага туушааны дугараа гэх бөгөөд хүн бүр жижиг хулаар 3 удаа айраг ууна. Бага туушааны дугараа жигдэрсний дараа хэсэг дуулж хуурдаж байгаад найрын дарга солбио дагнаа барих боллоо гэж зарлахад зүүн талынхан найрын даргаас эхлэн баруун талынхан хоёр аягачин сөнчнөөс эхлэн дороос дээш нь дээрээс доош нь гэх мэтээр ээлжлэн хултай айраг барьдаг байна. Ийнхүү дээд доод талаас хултай айраг солбиулан барихад заримдаа нэг хүнд хоёр хултай айраг тохирох явдал гардаг ажээ. Солбиогийн дараа гадаалан хэсэг амраад гэрт дахин орцгоож найрын даргын удирдлагын дор найр ёс дүрмээрээ үргэлжлэх бөгөөд дугараа, дагнаа, солбио гэж дахин зарлахгүй харин дуулж хуурдан завсар чөлөөнд нь айраг барьж найрлаж байгаад найр өндөрлөх дөхөх үед хөрөнгөний эзэн найрын даргад «найраа үдэлье» гэж мэдэгдэхэд найрын дарга дуучинд (найр жаргаах дуу Энх мэндийг ая барь гэж хэднэ. Үүнийг дуулсны дараа хөрөнгөний эзэн «Сөнг минь ерөөнө үү?» гэж хадаг, айрагтай барихад ерөөлч айргаа уугаад сөнчнөөс хусгуур аван хадгаа барьж байгаад сөн ерөөж хусгуураараа айргаа гурав самраад сөнчинд эргүүлж өгнө. Хэрэв шинэ гэрийн найр бол сөн ерөөсний дараа ерөөлчөөр гэрээ ерөөлгүүлдэг ёстой ажээ. Ингээд нийтийн дугараа гэж уух нэг нь айраг ууж, найрын дарга тушаалаас огцорч найр төгсөнө200. 

	Ер нь найрыг хэдийд эхлэн хэзээ дуусгахаа эртнээс товлон дуулах дуу, хэлэх ерөөлийн тоог тохируулдаг төдийгүй уух айраг архины хэмжээг ч тогтдог байсан гэж хэлж болно. Жишээ нь: зарим нутагт найрын суудалд зочдоо суусны дараа найрын ахлагч их найрын хэмийн буюу дугарааны тоог зарлаж нийтийн саналыг авдаг. Хэмийн тоо ихэвчлэн 12, 16, 18, 24, 32, бөгөөд зөөлөн хэм нь 6 байдаг ба хэм бүрийг нэг дуу дагадаг ажээ. Хэмийн тоо зарламагц зарим нь хэм илүү дуугаа цөөтгөе гэж санал гарган хэлэлцэн тогтдог байна. Мөн найр тус бүрийн зориулалтад зохицон дуу ерөөлийн бүрэлдэхүүн өөрчлөгдөж байсны жишээг хүүхдийн найр, бэрийг гэрээс нь үдэх найр хурим зэрэгт ихэвчлэн эцэг эхийн ачийг магтсан утгатай дуу дуулж байснаас харж болох юм. Найрын дэг ёс нь аливаа найр хурим, баяр ёслолыг нарийн зохион байгуулалттай хийдэг ардын дэвшилт уламжлалын жишээ болж буй бөгөөд түүнчлэн монголчуудын туулж өнгөрөөсөн нийгэм түүхийн үе бүхний онцлог ямар нэг хэмжээгээр туссан байна. Тухайлбал өмнө дурдсан Боржигин найрын дэг ёсонд монголын эртний нийгмийн харилцааны үлдэгдэл ялангуяа эртний овог аймгуудын цэрэг ардчиллын үеийн нийгмийн зохион байгуулалт туссан тухайд эрдэмтэн С. Бадамхатан сонирхолтой ажиглалт хийсэн билээ. Тухайлбал, «Эртний аймаг, аймгийн холбооны нийгмийн байгууламжийн үед Ф. Энгельсийн тодорхойлсноор цэрэг ардчиллын захиргааны хэлбэр зонхилох суурь эзэлж байсан бөгөөд энэ хэлбэрийн онцлог шинж нь тайван цагт аймгуудын дотоод дахь хэрэг явдлыг овог аймгийн зөвлөл тухайлбал аймгийн тэргүүлэгч шийдэн удирддаг, харин дайн байлдааны үед нийт цэрэг эрчүүлийн хуралдаанаар урьд өмнө нь байлдааны талбарт гавьяа олон удаа байгуулсан эрэлхэг баатарлаг, байлдааны нарийн ухаан сийлж сэтгэсэн тийм хүнийг удирдагчаар сонгож аймгууд нь цэргийн зохион байгуулалтад шилжин нийгмийн дотор хатуу мөрдөж, зөвхөн цэргийн удирдагчийн шийдвэр тушаалын дор захирагдан явж дайн байлдааны үйл явдал дуусмагц овог аймгийн бүх эрх мэдэл тэргүүлэгчийн гарт эргэн шилжиж цэргийн удирдагчийн эрх үүрэг огцордог» байжээ. Цэргийн дэглэмийн иймэрхүү зохион байгуулалт XII, XIII зууны үеийн овог аймгуудын дотор ч байсан юм. Энэхүү овог аймгуудын цэрэг ардчиллын үеийн нийгмийн зохион байгуулалтыг боржигин найрын ёс дэглэмтэй харьцуулан харахад төстэй зүйл нэлээд харагдаж байгаа явдал уул найрын дэг журам маш эрт үеэс монголчуудын дотор уламжлагдсан заншил юм гэж үзэж болох бүрэн талтай байна. 

	Найрын даргаар урьд өмнө нь олон удаа найр удирдаж явсан олон түмэнд нэр хүндтэй, тушаал мяндаггүй хар хүнийг (тушаал мяндагтай хүмүүс найрт насны эрэмбэ дараагаар суухаас тусгай суудалд суудаггүй) найрт оролцож байгаа эрэгтэй эмэгтэй бүх хүмүүсийн саналыг баримтлан сонгодог заншил, мөн найрын үед гэрийн эзний бэлтгэсэн идээ, ундааны бүх зүйл, найрын даргын эрх мэдэлд шилжиж бүх нийтийн хөрөнгө (өмч) гэсэн утга санаатай болдог учир найрт оролцож буй хэн бүхэн уул идээ, ундааны зүйлээс эн тэгш хуваан идэж уух ёстой гэдэг журам бол нийтийн өмчид тулгуурласан эртний овог аймгуудын нийгмийн харилцаанаас угтварлан үүссэн хэв ёсон болно. Ингэхлээр боржигин найрын дэг журамд эртний монголчуудын нийгмийн харилцаанд зонхилж байсан хүй нэгдлийн нийгмийн эцэсчлэлийн үеийн «цэрэг ардчилал түүний шинж чанараас урган гардаг сонгуулийн журам (нийтээр сонгуульд оролцож найрын даргыг сонгох ёс) нийгмийн дотор гишүүдийн дагаж мөрддөг хэв хуулийн ахмад настныг хүндэтгэх, гэрт нас хүйсийн эрэмбэ дараагаар суудлаа эзлэх, найрын даргын удирдлагын дор найрт оролцогсод түүний тушаал, үүргийг үг дуугүй биелүүлэх, хэв хуулийн зэрэг зүйлээс уламжлагдаж үлдсэн юм гэж хэлэх бүрэн үндэстэй юм201». Түүнчлэн найрыг ямар нэгэн дуугаар эхэлж ямраар төгсгөх вэ?, хэдийд ямар ерөөл хэлэх вэ? гэдэг нь оноож тогтоосон нарийн горим журамтай. Ерөөлч найрын ерөөл хэлснээр найр эхэлдэг. Энэхүү ерөөл нь «Налгар их өргөөндөө найрын хэрэглэл... амтат идээ, алим жимс, алаг мах, архи сархад» юугаа бэлдэн «ах дүү нараа цуглуулаад анд нөхөд нь хураад алдар их: найрыг үүсгэж202» буйн учрыг дуулган мал аж ахуйн хөдөлмөрийн үр шим архи сархдыг магтан найрлан цэнгүүлж буй айлаа өнөр баян болохыг билэгдэн ерөөсөн агуулгатай байдаг. Ингээд найрын дугараа архи айраг барьсны дараа дуу эхэлдэг бөгөөд эхний дууг баруун хойд талд сөнгийн хажууд буй хоёр дуучин дуулдаг. Үүний дараагаар найрын их багаас шалтгаалан 12 буюу эсвэл 32 айзам уртын дуу дуулдаг байв. Найр өндөрлөх болсныг нийтэд найр жаргаах дуугаар дохиолон мэдэгдэхээс гадна бэр буулгах хуримд «захиас үг», жирийн найрт «хөөлгийн үг», «найр тараах ерөөл» зэргийг хэлдэг бөгөөд эдгээр нь найр хурим хавтгайрч сунжран олон хүний ажил төрлийг цалгардуулахаас болгоомжилсон буюу хурим найрыг эмх цэгц зохион байгуулалт сайтай болгож өгдөг зүйлсийн нэг юм. Найр жаргаах дуу ерөөл зэргийг найрчид хэзээ ч хөөж явуулж байна гэж бодох биш харин олны зугаа цэнгэл хэтэрч ажил төрөл цалгардахаас болгоомжилсон зүй ёсны зүйл гэж ойлгодог билээ. Энэ үзэл санаа ч хурим найрын дуу ерөөлд тусжээ. Даригангачуудын найрын төгсгөлд дуулдаг нэг дуунд

	 

	Морин чих хоёрхон шүү

	Мордохын хундага гуравхан шүү 

	Үнэгэн чих хоёрхон шүү

	Үдлэгийн хундага гуравхан шүү

	 

	хэмээн амьтанд заяагдсан чих (илүү ч биш дутуу ч биш) хоёр байдгийн адил найр наадмын тогтоон ёс журмыг хэзээ ч хэн ч зөрчиж болшгүйг учирласан бол Ховд аймгийн Мөст суманд дуулдаг «Ам цагаад хул» гэдэг дуунд

	 

	Архадтайхан сархад чилэхийн хэмжээ болов

	Алдаар олон ах нар мордохын хэмжээ болов

	 

	гэж найр дуусах цаг болсныг зочдод мэдэгдээд улмаар

	 

	Ухаантайхан мордийт 

	Унаа хөсгөө бэхлийт 

	Гэгээтэйхэн мордийт 

	Гэр малаа тэмцийт

	 

	гэж учир зүггүй уун ухаан алдталаа согтолгүй ажил төрлөө бодохыг найрын олонд сануулж буйгаараа сонин юм, Хурим найр тараах ерөөл нь үүрэг зорилгоороо найр жаргаах дуутай адил бөгөөд

	 

	Ураг элгэн нартайгаа

	Удаан суугаад найрлахад

	Улам сайхан боловч

	Урьдын ёсыг эрх биш дагана 

	Өнж дөө өнж дөө гэмээр ч

	Өөрсдийн чинь ажлыг бодно оо 

	Хоно доо хоно доо гэмээр ч 

	Хойдох ажлыг чинь бодно оо

	 

	гэж дээр дурдсаны адил санааг илэрхийлжээ. Мөн зарим ерөөлд:

	 

	Хөлөглөж ирсэн хүлгийн чинь

	Хөлс нь хатаж 

	Хөл нь чилж

	Унаж ирсэн унааны чинь

	Уяа уртдаж

	Ул нь чилж

	Алба ахуй чинь тасарч

	Авгай хүүхэд чинь эрж

	Хүүхэд багачууд чинь санаж

	Хөхүүртэй айраг чинь исэж

	Үнээ мал чинь нийлж байна

	 

	хэмээн хошигнон шоглох маягаар нийт олонд найр наргиан ихдэж ажил төрөл цалгардаж буйг учирлаад:

	 

	Сайныг бодон та бүхэнтэйгээ

	Саатан сууж удаан найрлая гэвч

	Сархад савнаасаа бусдыг дийлдэг гэсэн

	Сайн сургаалыг дага. 

	Ажил төрлөө марталгүй

	Алтан шар замдаа морилно уу?

	Оройн наран хананд байхад

	Огторгуйн тэнгэр цэлмэг байхад

	Оногдсон гэр малаа бараадах

	Онцгой учир бас байна

	 

	гэж сануулдаг байна. Мөн зарим ерөөлд:

	 

	Хайртайдаа хэлж байгаа юм биш 

	Хамаг олны ёс

	Өшөөтэйдөө хөөж байгаа юм биш 

	Өргөн түмний заншил

	Орсон бороо арилдаг

	Ирсэн гийчид буцдаг

	Аргамжаалаад уя гэхэд

	Агт морь тогтохыг байлаа

	Аятай зүйтэй найрлаад

	Ар гэртээ буцах шиг боллоо

	 

	гэж гардаг. энэ нь «Навч шарлавал намаршина Найр хэтэрвэл хэрэлдэнэ» гэж ойлгодог ёсоор «бага уувал бал (мэт атал) балартлаа уувал мал» болгодог архи дарсыг хэмжээтэй уун найрлаж цэнгэхийг зөвлөсөн ардын ёс суртахууны илрэл юм. Энэ бүхэн нь уламжлалт хурим найрын дэг, ёс аман зохиолыг судлахад шинжилгээний үнэт хэрэглэгдэхүүн болох төдийгүй найрлан цэнгэвч ажил төрлөө хэзээ ч мартан хөсөрдүүлж байгаагүй малчин түмний маань хөдөлмөрч сайхан уламжлалын нэгэн жишээ болж байна. 

	Чухамдаа жинхэнэ хөдөлмөрчин ардын уламжлалт заншил ёсоор бол ямар ч найрыг товлосон цагаас хойш сунжруулдаггүй байсан төдийгүй ялангуяа хүүхдийн найр, гэрлэх хурим зэрэг нь нар жаргахаас өмнө заавал тардаг уламжлалтай байжээ. 

	Найр хуримд гүйцэтгэх зан үйл, хэлэх ерөөл, дуулах дуу цөм тусгай дэг ёсыг дагадгийн адил зочин гийчинд идээ будаа, архи дарс, барихдаа мөн тогтсон ёс журмыг баримталдаг. Зочин гийчдэд барих идээний эхний зүйл нь. а). Цай идээ, б) бүхэл мах, в) шаз (шөлтэй хоол) байх бөгөөд хойшид дуу ерөөлийн завсар айраг сархдыг тусгай дэг ёсны дагуу барьдаг. Ялангуяа их найр ёслолд алив идээ ундааныг барихад тухайлсан уран шүлэг хэлдэг. Тухайлбал цай барихад:

	 

	Цай нэртэй энэ зүйл болбоос 

	Идээ идээний дээж билээ

	Ирэх гийчний угтуул билээ

	Зоог бүгдийн манлай билээ

	Зочин болгоны тосгуул билээ

	Зон түмээрээ та

	Зооглож айлдана уу

	 

	гэдэг бол мах барихад:

	 

	Хамаг монголын зоог болсон

	Халзан цагаан хонины чинь

	Хан соёрхолт толгой хийгээд

	Халив сүүлтэй хавтгай ууц

	Хаа гуя хавирга сүврэг

	Хамаг бүгдээрээ цогцлоод

	Хас их царай дээр чинь

	Хавтай сайхан ярайж байна

	Хамгаас эрхэм зочин та 

	Хайрлаж ам хүрч зооглоно уу?203

	 

	гэдэг байна. Эдгээр үг нь нийтдээ тухайн зоог идээг магтан түүнээс зооглохыг хүссэн утгатай байдаг, Харин айраг сархад тэргүүтний тухай өгүүлэхдээ тэдгээрийг магтахаасаа илүүгээр түүнийг мал аж ахуй хөдөлмөрийн бүтээгдэхүүн болохын нь хувьд магтсан байдаг. Жишээ нь архи барихад

	 

	Амны билэг, чихний чимэг болсон 

	Алтан хундаганы алдрыг дуурьсгая

	Хөх мөнгөн тэнгэрээс

	Хөшиглөн цогцолж буусан

	Хүйтэн хурын чийгээр ургасан

	Хөх ногооны минь шимээ

	Агаар хурмастын орноос буусан

	Аадар хурын чийгээр ургасан

	Алтан тарианы маань охь оо

	Архи нэртэй догшин чанартай

	Сархад нэртэй долгин зантай

	Дарс нэртэй төвшин бэлэгтэй

	Даамай сайхан идээ билээ

	Даяар олноороо найрлан цэнгэхийн учир аа

	Далай их хундага тогтоож айлдана уу?

	 

	гэдэг. Иймд энэ нь чухамдаа архийг хөдөлмөрийн бүтээгдэхүүний хувьд магтсан хэрэг юм. Архины ийм үг хэлэхээс гадна их найрт хундаганы ерөөл хэлэх нь бас бий. Энэ ерөөлд архи нэрэх хөдөлмөрийн явцыг тоочин магтсан байдаг. Дээрх үгийг хундагачин сөнчин нар болон тусгай ерөөлч хэлдэг бол гэрийн эзний зүгээс зочинд хундага барихад хэлдэг үг бий. 

	Эхний хундага барихад:

	 

	Аригуун бус гэж өгдөггүй юм

	Аятай хүндээ л барьдаг юм

	Архи нэртэй л идээ юм 

	Айлчин тандаа өргөе

	 

	гэж хэлдэг ба энэ мэтээр гурван хундага өргөхөд цөмд нь үг хэлдэг. Гэхдээ энэ үг нь олон зочин гийчинтэй их найрт бус харин цөөвтөр зочинтой үед гэрийн эзэн өөрөө сөн түших үед хэлдэг үг болов уу? Хундага барихад хэлдэг эдгээр үг нь зочин гийчинд архи уухыг хүссэн утгатай боловч «бага уувал бал» мэт атал «балартлаа уувал мал> болгодог архи дарсыг хэт их уулган согтоохоос болгоомжилсон санаа бий. Ийм санаа ялангуяа гутгаар хундага барихад:

	 

	Балгаж тогтоож гурав ёсолдог нь

	Манай нутгийн заншил

	Баахан ахиулж уух нь

	Таны дурны хэрэг

	 

	гэж хэлдгээс тодорхой. Ёр нь монголчуудын найр хуримын нийтлэг заншил ёсоор бол эхний гурван дугарааны архи дарсыг нийтээр заавал уух ёстой ба үүнийг дархан хундага гэж нэрлэдэг түүнээс цаашхыг эрийн цээнд (25˗аас дээш) хүрч өрх гэр толгойлсон хүмүүс тохируулж уухыг зөвшөөрдгөөс бус 25 нас хүрээгүй залуусыг бол уухыг нэг их таашаадаггүй байв. Найрын сүүл орчимд хэлдэг ерөөлүүдийн нэг нь сөнгийн ерөөл юм. Энэ ерөөлийг найр эхлэн сөн нээх үед, найрын төгсгөлд сөн дуусах үед хоёр янз хэлдэг. Найрын эхэнд хэлэх сөнгийн ерөөлд «Бат цагаан өргөөний нь дунд Байрлуулж талбигсан сөн»˗г

	 

	Зундаа урсгасан цэцгийн үр

	Журамтай талбигсан сархдын дээж

	Айлчин олондоо зоог болсон

	Адуу малын маань хишиг

	 

	гэх мэт магтан тэрхүү амтат «амтат идээний их сөнг чинь Ариун цагаан хадгаар амсар юуг нь алдруулан нээж алдар их найрыг анхлан үүсгэхийн учрыг айлтган сонордуулсан» утгатай. Тэгвэл найрын төгсгөлд хэлэх сөнгийн ерөөлд «Адуу нь түм хүрч, Айраг нь далай болж Дайраад ирэхэд далай шиг Буцаад ирэхэд булаг шиг байх»˗ыг билэгдэн ерөөдөг. Эдгээр журам нь ямар,ч найрт нийтлэг таарах бөгөөд онцлог найрын өвөрмөц ёсыг тусгайлан үйлдээд бусдыг энэ горимоор явуулж болдог байна. 

	 

	 

	Бадамхатан, 1972. С. Бадамхатан. Боржигон халх. Этнографийн судлал, IV боть, УБ., 1972

	Нямбуу, 1976. X. Нямбуу. Өнөөгийн монгол ёс. УБ., 1976

	 


ХҮҮХДИЙН УГААЛГЫН ЗАН ҮЙЛ

	 

	Айл гэрийн гал голомт, үр үндэс залгамжлах хүүхэд төрөхийг «хүн заяавал хүнс заяана» хэмээн монголчууд ихэд бэлгэшээн гэр бүлийн амьдралд тохиолдсон онцгой тэмдэглэлт үйл явдал болгон ёсолдог бөгөөд хүүхдийн угаалга гэж нэрлэдэг. Хүүхэд угаах ёслол бол эрдэнэт хүний биеийг олон орчлон дээр төрсөн гэр бүлийн шинэ гишүүн, төр улсынхаа бяцхан иргэнийг эцэг эх нь ах дүү төрөл садан, танил дотно нөхдийнхөө хамтаар хүндэтгэн хүлээн авч унасан газрынх нь шимт усаар угаан амьдралын турш дуудуулах нэрийг нь өгч буй ёслол юм. Хүүхдийн угаалгын ёслолыг үйлдэхдээ хуучны уламжлал ёсоор бол төрснөөс хойш 6—7 хоноод төрөл садныхаа хүрээнд ёслон тэмдэглэдэг. Гэхдээ ажил амьдралын тухайн үеийн байдлаас шалтгаалан 16 хоноод ч хүүхэд угаах ёслолыг хийж болдог байв. 

	Хүүхэд угаах ёслолын үед аливаа найрын адил идээ цагаалга, зоог шүүс, айраг, архи бэлтгэн зочин гийчдээ дайлах боловч хэт их уун согтуурахыг цээрлэдэг ба гэрлэх хуримын нэг адил нар шингэхээс өмнө найрыг дуусгадаг заншилтай байжээ. Хүүхэд төрөх үед эхэд нь шөл уулгана гэж хонь төхөөрөн энэ хонины гэдэс дотор, цус, хөшиглөсөн мах, өөх чихсэн үнхэлцэг, элэг бөөр, сүүлийг нь чанаж хүүхэд угаах ёслолын зоог шүүсэнд оруулах ёс байдаг. Мөн хүүхдийг эх барьж буюу боож авсан эхэд ууц тавин хүндэтгэдэг ба мянгад ястанд хүүхэд угаах ёслолын үед даллагын бортого хувинд нэг шор мах, шагайт, уураг, сүүл, цагаан мах хийгээд төрсөн хүүхдийг боож авсан эх хүүхэд төрүүлсэн эхийг хурай хурай хэмээн хурайлж цагаан махнаас гурав дахин эргүүлж гурав амсуулж ёсолсны дараа хувинтай махаа цугларсан хүмүүст нар зөв тойруулан амсуулдаг. Ингээд үлдсэн махыг гурав хоног хадгалаад хүүхдийн эцэг эх хоёр иддэг204 ажээ. Энэ нь хүүхдийн угаалгын, ёслолын зоог шүүс бол зан үйлийн зориулалттай хүндэтгэлийн идээ байсныг харуулж байна. Уг ёслолын бусад найраас ялгаатай нэг зүйл нь хүүхдийн тоглоомыг урьдчилан бүрдүүлсэн байх заншил юм. Энэ нь өлгийтэй хүүхэд харж зугаацахад тохирсон буюу дээрээс нь зүүж унжуулах зориулалттай тоглоом байдаг. Тухайлбал эсгийгээр хайчилсан үнэгний дүрс, бяцхан нум сум, загасны нуруу тээг, зоос, хонх тэргүүтнийг бүрдүүлэн хүүхдийн өлгийн дээр нүдэнд нь харагдахуйцаар унинаас дүүжилдэг. Монголчуудын дунд загасчлах, загасны мах идэх явдал харьцангуйгаар ховор атал хүүхдийн тоглоомд загасны нурууны дүрс загвар байдаг тухайд Зөвлөлтийн монголч эрдэмтэн К. В. Вяткина «Монголчуудын эртний өвөг дээдэс загас агнуур эрхэлж байсан. маш эртний уламжлалыг харуулж байна205» гээд хүүхдийн тоглоомд буй тээгийг хуримын ерөөл, нум сумны магтаалд загасан цавуу гэж гардагтай холбогдуулан авч үзжээ. Хүүхдийн угаалгын үед бэлтгэдэг эдгээр зүйлс нь зөвхөн жирийн тоглоом наадмын чанартай төдий биш аз жаргал, сайн сайхныг бэлгэдэн гай зэтгэрээс: хамгаалах зан үйлийн зориулалттай юм. Мянгад ястанд зарим хүүхэд тогтдоггүй айлд «үен алаад арьсыг нь зүүх буюу) хуучны уламжлалт ойлголтын дагуу) хүүхэд шөнө уйлахаас сэргийлж үнэг чонын дүрс зүүдэг206» ажээ. Ардын домог үлгэрийн ойлголт ёсоор бол хүүхдийн дэргэд заавал эсгийгээр хайчилсан үнэгний дүрс байх ёстой гэнэ. Хэрэв тийм эсгий «үнэг» байхгүй бол ёстой үнэг хүрч ирээд нялх хүүхдэд:

	Ээж чинь үхсэн шүү гэж хэлдэг. Тэгэхлээр хүүхэд үнэмшин уйлах гэхэд зальт үнэг: — Худал хэлсэн юм аа. Ээж чинь үхээгүй гэхээр хүүхэд баярлаад инээмсэглэдэг гэнэ. Хэрэв хүүхдийн дэргэд эсгий «үнэг» байвал ёстой үнэг хүрч ирээд «энэ хүүхэд чинь үнэгтэй юм байна хуурч болохгүй нь» гэж бодоод буцаад явдаг. Иймд хүүхэд уйлдаггүй гэнэ. Үнэгчлэх гэж нялх хүүхэд зүүдлэн инээмсэглэх буюу урчийн уйлан завдахыг хэлдэг бөгөөд нялх хүүхэд нойрсож байхдаа үнэгтэй, «ярилцдаг» үнэг түүнийг хуурдаг гэж боддог байсан эртний нэгэн бишрэлээс холбогдон «үнэгчлэх» гэдэг үг үүссэн207 байна. Энэ нь эртний хүмүүсийн тотеми шүтлэгтэй холбоотой бөгөөд монголчуудын дунд «үнэгэд» гэдэг овог байсныг үүнтэй холбон үзэж болох юм. Мянгад ястны заншил ёсоор өлгийтэй хүүхдийн дээрээс үенгийн арьс чонын дүрс зүүх явдлыг ч гэсэн ийнхүү тотеми шүтлэгтэй холбон тайлбарлаж болно. 

	Найр эхэлсний дараа үд дунд болохоос урьд товлосон цаг болмогц хүүхэд угаах ёслол үйлддэг ба анх боож авсан эх аагтай хар цай буюу шөлийг бүлээтгээд хүүхдийг угаадаг. Давстай шөлөнд үр будаа, арц хийж угаах ёс нийт монголчуудад ихээхэн дэлгэрсэн заншил юм. Ингэж угаахын учир давсаар буртгийг цэвэрлэж, арцаар ариутгаж, үр будаа шиг өнөржин үржихийн бэлэг тэмдэг гэж үздэг208. Үүний дараа хүүхдийн эцэг боож авсан эхэд буюу эсвэл хамгийн ахмад хүндтэй хүнд хадаг барин «хүүд нэр хайрла» гэж хүсэхэд аз жаргалтай явахыг бэлгэшээсэн нэрийг өөрөө сонгон хэлэх буюу эсвэл эцэг эх нь урьдаас 2—3 нэрийг сонгон бичсэн цаасыг хуйлан дотор нь хийсэн ваартай будааг хэд шигшихэд ил гарсан цаасны аль нэгийг савхаар авч түүнийг уншаад хүүхдийн чихэнд нэрийг нь шивнэн хэлнэ. Тэгэхдээ хэрэв хөвгүүн байвал баруун чихэнд, охин бол зүүн чихэнд гурвантаа шивнэн хэлээд «танай охин (хүү) нэртэй боллоо» гэж нийтэд зарладаг ажээ. Хүүхдийн «эрийг хэлэхдээ ийнхүү хоёр өөр янзаар баруун зүүн чихэнд нь шивнэн хэлдгийн учир нь монголчуудын эртний заншил ёсны дагуу баруун талыг эрэгтэй хүнд, зүүнийг эмэгтэй хүнд оноон хамааруулдаг уламжлалтай холбоотой юм. Түүнчлэн хүүхдэд өгөх нэрийг бичсэн цаасыг ваартай будаан дотор хийдэг нь нэр алдар нь будаа шиг өсөхийн бэлгэдэл болдог. Монголчууд «дуудах нэрийг эцэг эх өгнө, дуурьсах алдрыг өөрөө олно» гэж ярилцдаг билээ. Хүүхдэд нэр өгөхдөө ихэвчлэн түүнд аз жаргал, эрүүл энх сайн сайхныг хүсэмжлэн ард түмний гоо сайхны таашаалыг илэрхийлсэн нэр сонгодог. Мөн мянгад ястанд «Пүрэв гарагт төрсөн бол Пүрэвжав, ням гарагт төрсөн бол Нямжав, даваа гарагт төрсөн бол Даваажав, баасан гарагт төрсөн бол Баасанжав гэх мэтээр нэр өгдөг байжээ209.  Гэвч хуучин цагт хүүхэд тогтдоггүй айлд хүүхэд төрвөл Муунохой, Хүнбиш, Бибиш гэх мэтийн нэр өгдөг. Зөвлөлтийн эрдэмтэн к. В. Вяткина энэ талаар «Хэрэв хүүхэд нь нас барсан бол дараагийн төрсөн хүүхдэд өөрийн хүүхэд биш хэмээн Тэрбиш, Адилбиш гэх мэт баталсан эсвэл нохой, бадарчин хэмээн үл тоомсорлосон зэвүүцсэн, эсвэл Төмөр, Өлчир гэх мэтээр үхэлд дийлдэшгүй гэсэн утгатай үгээр нэрлэдэг210 (Вяткина, 1960, стр 2, 3, 4) тухай дурдсан байдаг. Энэ нь хуучны шүтлэгийн ойлголт ёсоор бол шинэ төрсөн хүүхдэд хор хөнөөл хүргэж болзошгүй далдын онгоныг хуурахад чиглэгдсэн зүйл юм. Халимагт мөн хүүхэд нь тогтдоггүй айлд хүүхэд төрвөл ийм зориулалттайгаар Муу нохой, нохой, гахай, муу хөвүүн гэх мэтийн нэр буюу ойр зэргэлдээх танил татар, орос зэрэг өөр үндэстний нэрийг өгдөг байна. Үүнээс үзэхэд энэ ёс эртний гарал үүсэлтэй бөгөөд нийт монгол хэл. тэнд түгээмэл тарсан бололтой. Түүнчлэн Жарантай, Далантай, Наянтай, Ерэнтэй гэдэг нэрсийн талаар Лодон Линховони «Заметки о дореволюционном быте агинских бурят» гэдэг номдоо Энэ бол хөгшин эцгийнх нь насыг тэмдэглэсэн үгээр төрсөн хүүхдэд нь нэр өгдөг хуучны заншлыг тусгасан зүйл гэж үзээд Тавинтай гэдэг нэр байдаггүй нь тавин настай эцэг байх нь хөгшин гэж тооцдоггүй ердийн хэрэг учир ийм нэр өгдөггүй211 гэж тайлбарласан байдаг. Гэвч эдгээр зүйлс эцгийнх нь насны хэмжээг заасан үг бус харин хүүхдийг урт удаан наслахыг ерөөн билэгдсэн утгаар өгсөн нэрс болов уу? Хүүхдийн угаалгад ирсэн хүн бүр түүний дотор эх барьж авсан хүн нь шинэ төрсөн хүүхдэд бэлэг өгдөг ба эд өлгийн зүйлс, хувцас (мал уг бэлэгт оролцдог ажээ) ойр төрлийнхөн нь унага, хурга, тугал, ботго зэрэг мал өгдөг нь ирээдүйн малчны хөрөнгө малыг эртнээс бэлтгэж буйн зориулалттай. 

	Хүүхдэд өгдөг онцгой бэлэг гэвэл хуйтай хутга, нум сум, эмээл хазаар гэх мэт зүйлс байсан нь малчин хүний хөдөлмөрийн багаж зэвсгийг өгч буй хэрэг юм. Эцэг эх нь мөн ирсэн хүмүүст хариу бэлэг өгнө. Буриадад хүүхэд төрсний дараа, тоонот хэмээх өвөрмөц ёслол үйлддэг бөгөөд энэ нь орчлонд шинэ хүн төрснийг хүндэтгэн ёсолж буй зориулалтаараа хүүхэд угаах ёслолтой адил юм. Хүүхэд төрснөөс гурав хоногийн дараа тоонотын зан үйлийг гүйцэтгэдэг. Үүний тул эсгийгээр жижиг уут хийн түүнд хүүхдийн ихэс хүй буюу хойдохыг хийж улаан утсаар битүүлэн оёдог ба тоонот хэмээн нэрлэдэг байна. Ингээд гэрт буюу гадаа эхийн орны эсрэг зүгт бага шиг нүх (30—40 см гүн) ухан дотор нь үр тариа, мөнгөн зоос хийн тоонотоороо дээрээс нь дарж нүхээ битүүлнэ. Дараа нь дээрээс нь нарсны золтос зомголоор бяцхан овоохой босгон гадуур нь өөхний хальсаар хучин дээгүүр нь хадгаар бүтээнэ. Харин Үнгиний буриадуудад хүүхдийн хүйг нүүрс, тарианы үр, гурван хар чулуу, заримдаа мөнгөн зоос, хусны зомголын хамт үйсэн бортого саванд хийж дээрээс нь архи дарс дусаадаг байна. Эдгээрийн бүхий л зүйлс нь зан үйлийн учир холбогдолтой зөн бэлгэдлийн утгатай юм. Тухайлбал тарианы үр нь өсөж үржих, өнөр өтгөн байхыг билэгддэг бөгөөд түүнийг үйсэн саванд хийх үед «тариа мэт тар, будаа мэт бутар» гэж хэлдэг бол гурван хар чулуу хийх үед «хар чулуун мэт хангинаж бай хүр чулуун мэт хангинаж бай» хэмээн хэлж хүүхдийн амь бие чулуу мэт бат бэх байхыг бэлгэддэг ажээ. : Тэгвэл мөнгөн зоос нь урт удаан наслахыг бэлгэддэг бөгөөд түүнийг саванд хийх үед «мөнгө адил мөнх настай бол» гэж хэлдэг ба хусны зомгол хийх үед «хусан модон адил навч мөчиртэй яв» хэмээн хэлж хурдан өсөж олшрохыг бэлгэддэг ажээ. Архи дарсыг хатуу идээ гэж нэрлэдэг бөгөөд үүгээр хүүхэд юунаас ч айхгүй, өвчин эмгэг хүрэхгүй байхыг бэлгэддэг байна212. Ингээд тоонот тахих ёслол хийх болмогц эрэгтэй, эмэгтэй залуус тоонотыг тойрон суугаад гал өрдөн асааж дээрээс нь тос нэмэн улам дүрэлзүүлдэг. Шатах үедээ уг бяцхан овоохой аль зүг хандан нурсан талд сууж буй эмэгтэйг ирэх жил хүүхэдтэй болно хэмээн шинждэг ажээ. Ёслолд орол тоонот булсан газрыг нар зөв гурав тойроход шинэ төрсөн эмэгтэй цагаан идээ таваглан, чанасан мах хувинд хийн барьж ирж хамт тойролцоод дараа нь хүрээлэн сууцгааж ёслолын идээг тойруулан дамжуулж иддэг. 

	Ингээд залуу эмэгтэйчүүд хормойгоо дэвсэн сууцгааж тоонотын зүг мэхэсхийн мөргөх ёслол үйлдсэний эцэст гэрийн эзэн зочдыг урин дайлж цайлдаг байна213. Хүүхэд угаах ёслолын үед шинэ хүний ирээдүйг бэлгэдсэн ерөөл хэлж бүүвэйн дуу, эцэг эхийн) ачийг магтсан агуулгатай дуу дуулдаг. Нэлээд эртхэн үед «Хүүхдийн даллага» гэж тусгай зан үйлийн шүлэг хэлдэг байсан бөгөөд түүнд

	 

	Есөн мууг давах хийгээд

	Хүн эдэд өлзийтэй.

	Хотол чуулах болтугай

	Зуун жил ахуй бөгөөд 

	Зуун намрыг үзэх болтугай!

	Амь чинь гүр хар чулуунаас бат

	Үндэс чинь үетэй цагаан өвснөөс олон болтугай

	Хурай хурай хурай214

	 

	гэж бяцхан хүүхдийн ирээдүйн сайн сайхныг «шидэт үгийн» хүчээр урин далладаг байсан нь ерөөлийн уламжлал болсон эртний хэлбэр бололтой. Хүүхдийн ерөөл нь тухайн ёслолын учир зорилгыг нэмэн тодчилж шинэ төрсөн хүүхэд, түүний эцэг эхэд хандаж буй хамт олны сэтгэлийг илэрхийлсэн утгатай. Энэ ерөөл нь агуулгын хувьд эцэг эх хоёрт болон хүүхдэд хандсан хоёр хэсэгтэй. Эцэг эхэд нь хандсан хэсэгт тэднийг анх эхлэн танилцаж улмаар сэтгэлтэй болж ханилан сууж хүү˗ хэдтэй болсон тухайд наргиантай байдлаар шүлэглэсэн байдаг бол хүүхдэд зориулсан хэсэгт эцэг эхийн хайр ивээл дор эрүүл энх өсөж торнин түмэн олондоо хүндтэй сайн хүн болохыг ерөөн бэлгэдсэн байдаг. Тухайлбал хүүхдэд хандсан хэсэгт

	 

	Будаалга хуримыг хийхээр

	Буянтай та нарыг цуглуулаад

	Сая гарсан хүүгийнхээ. 

	Сайн сайхныг ерөөж бүхийд

	Эрдэнэт хүний биеийг олсон

	Эрхэм хүүхдийн, алдрыг дуурьсгая

	 

	хэмээн эхлээд бяцхан хүүгийн эрүүл энх өсөж торних тухайд 

	 

	... Хоёр насыг ч хүрнэ дээ

	Хонгор даахь нь ч ургана даа

	 Алаг хоёр нүдээрээ

	Аав ээжээ таньдаг болно... 

	... Дөрвөн насыг ч хүрнэ дээ

	Дөт саахалтаар ч гүйдэг болно

	Ахиж дөхөж тав хүрээд

	Ажлын нэмэртэй ч болно... 

	 

	гэж шүлэглэн улмаар том болсон хойноо ажил эрдэмд суралцан

	 

	Эх эцэгтээ энэрэлтэй

	Элгэн садандаа түшигтэй

	Эх орондоо гавьяатай 

	Энэ дэлхийд нэртэй 

	Эрхэм сайн хүн болохын 

	Эетэй сайхан ерөөлийг 

	Энд дэвшүүлж айлтгая215 

	 

	гэж түүний ирээдүйг билэгдэн ерөөж төгсдөг байна. Энэ бол бяцхан хүүд хандан хэлж буй хамт олны захиас төдийгүй ямар хүнийг сайн хүн гэж үзэх талаарх монголын ард түмний үзэл бодлын илэрхийлэл юм,

	ХҮҮХДИЙН ҮС (ДААХЬ) АВАХ ЁСЛОЛ

	 

	Энэ нь хүүхдийн онгон даахь үсийг анх удаа хүндэтгэлтэйгээр авч буй ёслол юм. Монголчуудын дунд хүүхдийн үс (даахь) авах, өрөвлөг үргээх гэж янз янзаар нэрлэдэг боловч үндсэн агуулга нь ижил билээ. Тэгэхдээ эрэгтэй хүүхдийг гурав, таван настайд нь эмэгтэй хүүхдийг хоёр, дөрөвтэйд нь даахийг (өрөвлөг) үргээнэ. Энэ нь сондгой тоог арга, тэгш тоог билэг тоо гэж үзэн эрэгтэй эмэгтэйд хамааруулдаг монголчуудын уламжлалт ойлголттой холбоотой юм. Даахь (өрөвлөг) үргээх ёслолыг хийхдээ бусад найрын нэг адил зоог шүүс, идээ цагаалга бэлтгэх ба заавал байх зүйл нь цагаалга юм. Цагаалгаас хүн бүгд амсан ирсэн хүүхэд бүгдэд аяга аягаар өгч дайлдаг заншилтай. Хүүхдийн үс (даахь) авах, өрөвлөг үргээх ёслолд хамаатан садан, эцэг эхийнх нь найз дотно нөхөд оролцдог. Халх, дөрвөд, баяд, мянгад, хотгойд ястанд хүүхдийн үс авахад өвөг эцэг, эцэг нь эсвэл тухайн ёслолд оролцож буй хамгийн өндөр настай хүндтэй хүн, буриадад хүүхдийг эх барьж авсан буюу боож авсан эх нь эхэлж үсэнд нь хутга хайч хүргэн ёсолдог байна. Тэгэхдээ найрын ахлагч «За одоо хүүгийнхээ (охиныхоо, даахийг үргээе» гэж хэлэхэд баруун хойд талд сууж буй хамгийн хүндтэй хүн эхэлж хүүхдийн үсэнд модон хутгаар хүрч дараа нь хадаг зүүсэн хайчаар туг үс хяргаж аягатай сүүнээс хүүхдэд амсуулж магнайд нь мөн түрхээд ерөөл бэлгийн үг хэлдэг. Ингээд зочдын урдуур хүүхдийг нар зөв тойруулан өнгөрүүлэхэд тэд хэсэг үс хайчлах ба эх нь сэвийг авч хадагт боодог. Мөн хүүхдийн даахь (өрөвлөг) үргээж байх үедээ хүн бүр хүүхдэд бэлэг өгч,

	 

	Урт настай

	Удаан жаргалтай 

	Аавдаа ачтай

	Ээждээ тустай

	Төр улсдаа зүтгэлтэй

	Түмэн олны манлай болж яваарай216

	 

	гэх мэтээр хүний амьдралын агуулгын талаарх монгол түмний эрхэм дээд эрмэлзлийг илэрхийлсэн бэлэг дэмбэрлийн үг хэлдэг. Ийнхүү хүүхдийн үсийг авахдаа эрэгтэй хүүхдэд тэвэг, эмэгтэй хүүхдэд хоёр хөхөл хэлбэрийн үс үлдээдэг нь хуучны ойлголт ёсоор төрийн хар хүн, гэрийн эх хүн болохыг бэлгэдсэн заншил юм217. 

	Мөн халимагт хүүхдийн үсийг таван настайд нь авдаг бөгөөд эрэгтэй хүүхдийн зулайд нь гөхөл, дагзанд нь тэвэг үс үлдээдэг218 нь уг заншил эртний гарал үүсэлтэй, нийт монгол хэлтэнд түгээмэл, тархсаныг харуулж байна. Монголчууд төрийн хар хүн болохын тэмдэг болгон тав гэзэг тавих ёс хуучин цагт байв. Иймд эрэгтэй хүүхдэд тэвэг үс үлдээдэг нь төрийн хар хүн болохын бэлгэдэл бөгөөд үүнийг авахгүй явсаар том болсон хойно нь тав гэзэг тавьдаг байсан байж магадгүй. Өөрөөр хэлбэл эрэгтэй хүний амин сүнс, хамгийн онгон газар нь толгойн дагз орчим гэж үзээд түүнд хутга мэсний үзүүр хүргэдэггүй тэвэг үс, тав гэзэг тавьдаг байсан байж болох юм. Монголд хонины яг дагзан дээрх хэсэгхэн хуйхыг баатар хуйх гэж нэрлэдэг бөгөөд эр хүн баатар хуйх идвэл бачуу газар дайсантай тулгардаг хэмээн цээрлэдэг байсан нь219 мөн дээрх ёстой холбоотой бололтой. Түүнчлэн эртний овог аймгууд алагдсан дайсны хуйхны арьсыг хуулан ялан дийлсний тэмдэг болгодог байсныг ч мөн үүнтэй холбон үзэж болох юм. Эртний скиф, галл, алан зэрэг овогтонд байсан энэ заншлыг европ дахины хэлээр скальп гэж нэрлэдэг бөгөөд монголд ч иймэрхүү заншил байсныг Монголын нууц товчоонд тоног авах нэрээр тэмдэглэгдсэн байна. Мөн жилийн сартуулын нэг дуунд дайнд амь эрсдэж буй дайчин эцэг эхдээ хэлүүлсэн үгийн дотор «тав гэзгээ дайсанд ичгүүртэйгээр алдаагүй» гэж гардаг нь хүүхдэд тэвэг үс үлдээх, тав гэзэг тавих, ялагдсан дайсны хуйх хуулан тоног авах ёс цөм хоорондоо холбоотойн гэрч юм. Дайсанд тав гэзгээ алдахыг нэгэнт ичгүүртэй гэж үздэг байсан болохоор дайсан этгээдийн тав гэзгийг огтлох буюу хуйхтай нь хуулан тоног авах гэгч баатар дайчин эрийн гавьяат үйлсэд тооцогдох нь учир зүйн доторх хэрэг биз ээ220. Өөрөөр хэлбэл энэ нь амьдадаа мэсний үзүүр хүргэдэггүй байсан дагзны хэсэгт нь буюу дайсныхаа хамгийн онгон газар нь халдан ялан дийлсний баримт болгодог заншилтай холбоотой байж болох юм. Мөн дагзны орчим хоёр хэсэг туг үс үлдээхийг эвэр үс гэдэг бөгөөд түүнийг эрэгтэй, эмэгтэй хүүхдийн аль алинд тавьдаг байжээ. Энэ нь овгийн байгууллын үеийн тотеми шүтлэгтэй холбогдон гарсан заншил байж болох юм. Нөгөө талаар эрт үед цол хэргэм албан тушаалтны тэмдэг болгож эвэр зүүх ёс байсан нь мөн үүнтэй холбоотой. Монголчуудын эртний овог хүннүд бүгд арван эвэртэн ван байсан ба америкийн индиан нарын дунд энэ ёс байсан талаар Л. Морган «Сахемийн тушаалд дэвшүүлэхдээ эвэр зүүлгэж огцруулахдаа эврийг нь авдаг байв» гэж бичжээ. Нөгөө талаар хүүхдэд эвэр үс тавих, эрт үед цол хэргэм албан тушаалтны тэмдэг болгон эвэр зүүх ёсны аль аль нь тотеми шүтлэгийн бэлгэдэл болсон эврийг ид шидтэйд нь тооцон шүтэх ёстой холбоотой юм. «Саяхан болтол монгол айлуудад хачин сонин хээ угалзтай, алт мөнгөөр чимэглэн гялалзтал зүлгэчихсэн үхрийн эвэр ханын толгойд зүүлттэй байдаг сан. Тийм эвэр хараах ширээх зан үйлийн гол зэвсэг байв.... Үхрийн эвэр эсвэл түүний дүрс нь гай түйтгэр муу муухайг хөөн зайлуулж аз жаргал хувь тавиланг дуудан ирүүлэгч шидэт хэрэгсэл болж байжээ» гэж эрдэмтэн Л. Түдэв221 эвэр шүтэх ёс заншлын талаар сонин санал дэвшүүлж улмаар энэ ёс заншил дэлхийн бусад улс түмэнд ч тархсан тухай Европын баримтаар жишээлэн бичсэн байна. Тэгвэл хүүхдэд тавьсан эвэр үс мөн гай түйтгэрээс хамгаалан, сайн сайхныг урин дуудах учир утгатай гэж ойлгогддог байсан байж болох юм. Сүүлийн үед эмэгтэй хүүхдийн үсийг заавал авахгүй гэзэгнээс нь тайрах төдий ёсолдог болсон билээ. Хүүхдийн үс (даахь) авах, өрөвлөг үргээх ёслол дууссаны дараа зочдод идээ цагаа барьж найр эхэлнэ. Уг ёслолын үед хөдөө газар хэрэв боломжтой бол хүүхэд барилдуулж, даага уралдуулан нэгэн ёсны бяцхан наадам хийдэг заншил бий. Хүүхэд мэдээ орж өөртөө зориулсан баяр хийж буйг мэдрэх чадвартай насанд хүрсэн үед нь өрөвлөг үргээх ёслолыг үйлдэж буй учир хүүхдийн угаалгыг бодвол ийнхүү аль болохоор өргөн дэлгэр тэмдэглэдэг байна. Иймд хүүхдийн угаалгын ерөөлд эцэг эхэд нь хандсан зүйл элбэг байдаг бол үс (даахь) авах ёслолын ерөөлд уг зан үйлийг тусгасан, хүүхдийн ирээдүйг билэгдсэн агуулгатай үг хэллэг олон бий. Тухайлбал,

	 

	Энхрий бяцхан хүүгийнхээ

	Онгон хонгор даахийг нь

	 Өдөж баясгаж авсны

	Найр цэнгэл баяр бэлэг болгож

	Намирсан их хадгаа дэлгээд

	Нандин идээнийхээ дээжийг өргөөд

	Найрын олны өмнө

	Намайг бэлэг барь гэлээ222

	 

	хэмээн ерөөлч уг найрт ерөөл хэлэх болсныхоо учрыг айлтгаад,

	 

	Ган цагаан хайч

	Гавшгай цагаан тонгоргийг бэлдээд

	Алтан хайчны амыг нээж

	Амь насыг нь даатгаж

	Мөнгөн хайчны амыг. нээж

	 Мөнх насыг нь даатгаж

	Ган хошуутай алтан бариултай хайчаа

	Гар мутар бүрийдээ дамжуулан үргээж

	Гарсан төрсөн нас буяныг нь

	Уртатгаж өргөөд223

	 

	гэх мэтээр хүүхдийн онгон даахь үсэнд хамгийн анхлан хүндэтгэлтэйгээр хүрч буйн учрыг өгүүлсэн байдаг. Түүнчлэн,

	 

	Баруун талын шанаанаас

	Эхэлж үргээхэд

	Бадам лянхуа цэцэг дэлгэрч байгаа мэт

	Зүүн талын шанаанаас нь авч үргээхэд

	Зүйл бүрийн эрдэм цацарч байгаа мэт

	Орой дээрээс нь авч үргээхэд

	Ой билэг нь хурцдаж

	Оюун ухаан нь нэмэгдэж байгаа мэт

	 

	хэмээн224 тухайн зан үйлийн ёслол бол хүүхдэд сайн сайхныг билэгдсэн зориулалттай гэсэн санааг ерөөлд тодчилон шүлэглэсэн байдаг Үс (даахь) авах, өрөвлөг үргээх ёслолын ерөөлийн төгсгөлд хүүхдийг урт насалж элбэг баян, аз жаргалтай амьдрахыг аливаа ерөөлд түгээмэл байдаг тогтмол хэллэгээр ерөөдөг боловч зарим ерөөлд,

	 

	Эрхэм хайртай хонгор хүүгийн 

	Эцгийн билгийг ярихад

	Номд мэргэн, нойрт сэргэг

	Үйлэнд уран, үгэнд цэцэн

	Хуульд шударга, хуримд цовоо

	Дайнд баатар, далайд усч

	Галд халдаггүй, галавт шантардаггүй

	 

	хэмээн эр хүний хамаг сайн шинжийг эцгээсээ өвлөн авахыг билэгдсэн байх буюу эсвэл,

	 

	Энхрий бяцхан хүүгийн 

	Оройн сэв нь

	Онгон буурал болж

	Хөхлийн сэв нь

	Цал буурал болж

	 

	гэх мэтээр урт удаан наслахыг ерөөсөн санааг үс (даахь) авах зан үйлтэй холбогдсон уран дүрслэлээр илэрхийлсэн нь бий. 

ШИНЭ ГЭРИЙН НАЙР

	 

	Нийгмийн дундах харьцангуй биеэ даасан нэгж болсон айл өрхийн оршин байхын нэг нөхцөл нь орон гэр юм. Ийм учраас «утаа тавьж голомт болдог, урц барьж айл болдог» гэсэн цэцэн үг гарчээ. Гэр барих нь хуримлах ёслолын гол хэсэг байдгаас гадна зарим айл аж амьдралын дээшлэлтийн дагуу хуучин гэрээ шинэтгэн шинээр гэр төхөөрч барих явдал түгээмэл юм. Иймд үүнийг иргэний баяр ёслолын буюу гэр ахуйн зан үйлийн бие даасан хэлбэр гэж үзэж болох юм. Эдгээр ёслолын үед хэлэх ерөөл бэлгийн үгийг гэрийн ерөөл, гэр мялаалтын үг гэж хуваан ялгаж болох юм. Гэр мялаалгын үгийг гэр бүрлэгийн найран дээр хэлдэг бол гэрийн ерөөлийг хуримын үед хэлдэг онцлогтой. Мөн хуримлах ёслолын үед хүргэний тал гэр мялаалтын үг хэлдэг бол бэрийн тал гэр доторх зүйлийг ерөөдөг. Энэ нь хүргэний тал гэр төхөөрч бэрийн тал дотоод тавилгыг бэлтгэн өгдөгтэй холбоотой бололтой. Гэрийн ерөөлийн нэр нь үндсэндээ ижил боловч дорнод халхад хаяа тэлэх үг, даригангад босго дэлбэлэх үг гэж янз янзаар нэрлэдэг. Энэ нь тухайн нутгийн зан заншлын онцлог, ерөөл бэлгийн уг тус бүрийн утга агуулгатай холбоотой.. «Хаяа тэлэх гэдэг бол (томсгох) ихэсгэх гэсэн шууд утга мөн учраас уг ерөөлд,

	 

	Ханатай гэрийн хаяа тэлж

	Уньтай гэрийг уужим болгох

	 

	гэж дурджээ. Жирийн ядуу хүмүүс үр хүүхдээ гэрлүүлэхдээ цөм шинэ гэр барьж байгаагүй. Харин ам бүл нэмэхээр гэрээ ихэсгэж байсан нь олонтой. Иймд хаяа тэлэх үг бол (хувьсгалын өмнөх үеийн) энгийн хүмүүсийн хуримлах ёсны гэрийн ерөөл гэж үзэж болно225 гэж эрдэмтэн П. Хорлоо тэмдэглэжээ. 

	Шинэ гэрээ барьчхаад зочдыг гэрт орохыг урин суулгасны дараа гэрийн эзэн тоононоос хадаг зүүснээр гэр мялаах үг хэлж найр эхэлнэ. Гэр мялаалгын ерөөл хэлэх үед цацлын хувин дүүрэн сүүнээс тооно, хана, унь өөд цацал өргөх буюу эсвэл хонины толгой, дөрвөн өндөр (хавирга), шаант чөмөг, уураг сүүл зэргийг урт модны үзүүрт хатган цагаан идээгээр чимээд ерөөл бэлгийн үгнээ гарч буй зүйлс (тооно, унь, хана, хаалга) өөд дохин ёслол үйлддэг. Мөн халх монголд шинэ барьсан гэрийг мялаахад «хонт», «шаант», «уураг сүүл», «дөрвөн өндөр», «ходоод» таван зүйл махаар мялаадаг заншил бас буй226. Ерөөл хэлж дуусаад дээрх зүйлсээс дээжлэн галд өргөн толгойг тоононы гол дээр тавьж, дөрвөн чагтаганд бяслаг хавчуулан гурав хонуулна. Гэр мялаах эл зан үйл нь гал голомт тахих мялаах эртний ёсноос үүсэлтэй гэж болно. 

	Гэрийн ерөөл, гэр мялаалгын үгэнд нийт ерөөлд байдаг тогтмол эхлэлийн зэрэгцээ:

	 

	Өндөр сайхан уулын бараанд 

	Өргөн сайхан мөрний хөвөөнд

	Заан тугалламаар 

	Зандан ургамаар 

	Баатар хүн, суумаар

	Баян хүн нутагламаар 

	Авралт сайхан хангай

	Жаргалт сайхан дэлхий дээр227 «бат цагаан өргөөгөө байгуулан барьж байна»

	 

	хэмээн шинэ барьсан газар нутаг, орчин тойрныг магтан хэлсэн хэсэг бий. Ийнхүү уул, ус, өвс ургамал нь тэгш сайхан газар өргөө гэрээ барьж байгаа тухай шүлэглэдэг нь эртнээс нүүдлийн мал аж ахуй эрхэлдэг байсан монгол түмний аж байдалтай холбоотой юм. Малчид буурь сэлгэн нүүдэллэхдээ хүртэл гэр барих газрын байдлыг онцгой их шинжин үздэг бөгөөд өрхийн тэргүүлэгч нүүдлийн түрүүнд одож буурь сонгодог билээ. 

	 

	Гэр мялаалгын үгэнд

	Хангайн модыг хагалж хийсэн

	Харуулын ирээр өөлж хийсэн

	Халтар хүрэн цавуугаар нааж хийсэн

	Хамаг буян хишгийг хураан тогтоосон

	Хас их хаалгыг мялаая228 

	 

	гэх зэргээр гэрийн хэсэг эд хогшлыг тоочин магтдаг. Тэгэхдээ хаалга, тооно хоёрын аль нэгийг тогтмол эхлэн магтаж хана, унь, дээвэр туурга, өрх оосор хошлон бусад тавьц хэрэглэл гэсэн нарийн тогтсон дэс дараалалтай байдаг нь гэр барих, айлд орох үйл хөдлөлийн явц журамтай холбоотой юм. Тооныг эхлэн магтдагийн хувьд гэвэл орон сууцны түүхэн хөгжлийн эхний шатанд эртний хүмүүс нүхэн гэр, газар сууц эрүкэд амьдарч байх үед хаалга гэж байсангүй харин гэрт орох гарах үүдний үүргийг тооно гүйцэтгэж байсан үеэс уламжлалтай байж болох юм. Мөн сүүлд хүндэтгэлийн утга нэмэгдсэн тал бий. 

	Гэр мялаалгын үгэнд гэрийн бүтэц хэсгээр нь задлан тоочин магтахдаа зөвхөн тухайн зүйлсийг бус түүнийг хийж бүтээх арга туршлага, хөдөлмөрийн явцыг дүрслэн магтан шүлэглэдэг. Эдгээрийн дотор гэрийн дээвэр туурга тэргүүтний тухай хэлсэн нь онцгой байрыг эзлэх бөгөөд эсгийн ерөөлтэй төстэй. Тухайлбал,

	 

	Эм хонины ноосоор 

	Эвлүүлэн зулж хийсэн

	Элст голын усаар 

	Шавшин усалж хийсэн 

	Эрчимтэй сайн мориор

	Татан чирч хийсэн

	Энтэй цагаан туурга дээврийг чинь мялаая

	 

	гэж гарч буй нь эсгий хийх ажил хөдөлмөрийн магтаал хэл зохиол шинжтэй. Мөн гэрийн тооно, хана, унь тэргүүтнийг магтахдаа «бургас гэдэг модыг буруу зөв тийш матаж хийсэн хана», «хус модыг хагалж хийсэн хаалга», «хангайн модыг хагалж хийсэн хаалга» гэх зэргээр тэдгээрийг чухам ямар модоор яаж хийдэг онцлогийг хүртэл тусгасан байдаг. 

	Ер нь гэрийн ерөөл, мялаалгын үгнээс монголчуудын эсгий хийх, оосор хошлон томох, ширдэг дэвсгэр оёх, модыг. хэрхэн боловсруулах зэрэг ажил хөдөлмөрийн арга туршлагатай танилцаж болно. Мөн ороо морины дэлээр:

	 

	Ороон томж хийсэн

	Орсон буурын зогдроор

	Оёж ширж хийсэн

	Огторгуйн салхитай тэмцэлдэн байдаг

	Оосор, бүслүүр түүнийг мялаая229 

	 

	гэж буй нь азарганы дэл сүүл, буурын зогдор тэргүүтнээр оосор бүслүүр чагтага хийвэл улам бат бөх болж хүчит салхинаа гэрийг найдвартай тогтоон барьж чадна гэж үзэж байсан монголчуудын уламжлалт ойлголттой холбоотой юм. 

	Гэр мялаах үг нь гэрийн хэсэг бүтэц тус бүрийг дэлгэрэнгүй дүрслэн магтсан байдаг бол барга ястанд хэлдэг сахимжийн үг гэгч нь хураангуй байдалтай. Эл ёслол хуримын төгсгөлд болдог бөгөөд бэр хүргэн талын хүмүүс гадаа гарч шинэ гэрийг хүрээлэн зогсох үед хонины чанасан өвчүүг хэсэглэн зүсэж ааруул аргалын хамтаар гэр дотроос тооноор гадагш хаяхад:

	 

	Наран дүгрэг тооны нь мялаая

	Навч цэцгэн хурууг нь хүртэл мялаая

	Нацаг эрдэнэ даагыг нь хүртэл мялаая

	Нарсан модон унийг нь хүртэл мялаая

	Навч цэцэг шинжийн хаалгыг нь мялаая

	Бургаас модон ханы нь мялаая

	Буга хандгайн арьсаар

	Буруу зөвгүй товчлон хийсэн үдээрийг нь хүртэл мялаая

	Энтэй цагаан үүдийг нь хүртэл мялаая 

	Эсгийгээр хийсэн туургыг нь хүртэл мялаая

	Хосолж хийсэн бүслүүрийг нь хүртэл мялаая

	Хоолойвчилж хийсэн хаяавчийг хүртэл мялаая230 

	 

	гэж хэлдэг байна. Тооноор гадагш хаяж буй өвчүүний хэсгүүдээс бүдэрхийг морь хэмээн нэрлэдэг ба түүнийг урьтан шүүрч авсан нь оллоо гэж хашхирдаг. Тэр хүн бэр хүргэний алинд нь хамаардгаас шалтгаалан тэдний талыг түрүүлсэнд тооцдог ажээ. Энэ нь хуримлах ёслолын хэсгүүдэд тоглоом наадам театрчилсан тоглолтын шинжтэй зүйл элбэг байдгийн гэрч юм.

	Гэр мялаалгын үгэнд гэрийн тооно, унь, хана, хаалга, дээвэр туурга зэрэг гадаад хэсгийг магтах нь илүүтэй бол гэрийн ерөөлд тэдгээрийн зэрэгцээгээр дотоод тавьц эдлэлийг дурдсан байдаг. Харин хуримын өдөр өмнөд халхад хэлдэг гэр бүртгэлийн ерөөл, хуучин Сайн ноён хан аймгийн Далай Чойнхор вангийн хонгуунд хэлдэг байсан хом уудлах ерөөл зэрэгт зөвхөн гэрийн дотоод тавьц, авдар сав, түүний доторх зүйлсийг тоочин магтдаг ажээ. Энэ нь шинэ гэрийн гадаад хэсгийг хүргэн тал, дотоод тавьцыг бэрийн тал төхөөрөн бэлддэг учир гэр мялаалгын найрыг ханхай гэрт хийн дотоод тавьцыг хуримын өдөр; бэрийн тал авчирдаг заншил түгээмэл байсны гэрч гэлтэй. 

	Хуучин Сайн ноён хан аймгийн Далай Чойнхор вангийн хошуунд хуримын үед бэр мөргөх ёслол дууссаны дараа хом уудлах ёслол гэгч болдог бөгөөд тэгэхдээ хүргэн талын ерөөлч баруун урд талаас эхлэн тавьц хэрэглэхийг тоочин улмаар авдар савыг уудлан түүн дотор үнэхээр буй зүйлийг урнаар шүлэглэн хэлдэг байжээ. Иймд гэр бүрлэгийн ерөөл, хом уудлах ерөөл зэрэг нь анх бэрийн талынхны бэлдэн ирвэл зохих гэрийн дотоод хэрэглэл бүрэн эсэхийг танилцуулах зан үйлийн зориулалттай үүсжээ. Хожим гэр мялаалгын үг, гэрийн ерөөлийн аль алинд гэрийн гадаад дотоод хэрэгсэл бүгдийг адилхан тоочин магтдаг болсон нь эл зан заншлын хувьслыг харуулж байна. 

	Гэрийн ерөөлд мялаалгын үгийн нэг адил гэрийн гадаад хэрэгслийг дурдан магтсан байдаг боловч тэдгээрийн хооронд дүрслэлийн ялгаа бий. Гэр мялаалгын үг нь тахилга мялаалгын шүлгийн шинжтэйн зэрэгцээ магтаалын аяс илүү байдаг бол гэрийн ерөөлд гэр орны бүтэц хэсэг, тавьц хэрэглэлийг тоочин танилцуулсан байдалтай юм. Тухайлбал,

	 

	Урт цагаан туургатай

	Уран тагнай хаяавчтай

	Далай цагаан дээвэртэй

	Дархан ширмэл үүдтэй

	Ар өвөр тийшээ зөрсөн

	Арван хоёр оосортой231

	 

	гэх мэтээр бодит байдлаар тоочин шүлэглэсэн байх буюу эсвэл

	 

	Дөчин дөрвөн сухай зандан тэрэмтэй

	Дөрвөн мянган суман зандан уньтай

	Хатуу занднаар харуулдан хийсэн

	Хавтгай алтаар хээлэн хийсэн хаалгатай232

	 

	гэх зэргээр үлгэрийн сэтгэмжээр ихэсгэл хэтрүүллийг хэрэглэн туульсын баатрын гэр орныг магтаж буй маягаар дүрсэлсэн байдаг. 

	Гэрийн ерөөлд гэрийн гадаад хэсгийг ийнхүү товч дурдан өнгөрдөг бол дотоод тавьц хэрэглэл, бүр тэрчлэн тэдгээрийн доторх зүйлийг хүртэл нэлээд дэлгэрэнгүй байдлаар харуулдаг ажээ. Тэгэхдээ гэрийг гаднаас нь харж буй маягаар гадаад хэсгийг өмнө дурдсанчлан магтсаны дараа:

	 

	Өргөн үүдийг нь өргөж ороод

	Өндөр босгыг нь алхаж ороод

	 

	хэмээн гэрт орж буй байдлаар дотоод эд хогшлыг баруун талаас нь эхлэн:

	 

	Баруун талын авдар дотор

	Баглаж хийсэн барын арьс

	Эрийн зодог шуудаг

	Эрээн бүстэй лимбэ

	Хурдан морины хусуур

	Хур сүүлний боодол

	Цөм бүрэн байна аа

	Зүүн талын авдар дотор

	Зүү хуруувч

	Зүйж оёх

	Зүйлийн торго

	Зүсэж тавьсан

	Бурам чихэр

	Бүрэн гүйцэд байна аа233 

	 

	гэж дурдан шүлэглэдэг бөгөөд энэ нь нөгөө талаар гэрийн баруун талын тавьц хэрэглэл нөхөрт нь, зүүн талынх эхнэрт нь хамааралтай байсны тусгал болж байна. Гэрийн ерөөлд энэ мэтээр:

	 

	Орны нь бүтээлэг

	Одончуу цэмбэ

	Татсан хөшиг нь

	Тангад цэмбэ

	Хар хилэн хөвөөтэй

	Хавтгай модон дотортой

	Арван мөнгөн хадаастай

	Хоёр сайхан дэр байна аа234 

	 

	хэмээн дурдан улмаар «ган тулга, галын хайч, хуу домбо, хувин сав, аяга шанага, тогоо халбага» зэрэг айл гэрт байдаг бүхий л зүйл бүрэн гүйцэд байгааг тоочин шүлэглэсэн нь «нэг өрх айлд байдаг эд хэрэглэлийн зэсийг гаргасан235» мэт юм. 

	Эл ерөөлд гарч буй зүйлс нь ерөөлчийн санаанаас зохиосон буюу эсвэл бэлэн тогтсон хэллэгийг цээжилснээ давтан хэлсэн зүйл бус харин тухайн үеийн бодит байдалтай шууд хамааралтай байдаг билээ. Сүүл үеийн ийм ерөөлд ийнхүү жирийн аж байдлын хэрэгцээний зүйлсийн зэрэгцээгээр үзэг ном дэвтэр, хүлээн авагч, хөгжим зэрэг соёлын хэрэгцээний зүйлсийг ч дурдах болсон нь шинэ цагийн малчин айлын соёл аж байдлын дээшлэлтийн тодорхой жишээ болж байна. Бусад ерөөлийг бодвол энэ мэтийн агуулгын шинэчлэлт гэрийн ерөөлд илүү тод харагддаг. 

	Эл ерөөлд гэрийн доторх эд хогшлыг тоочин магтахдаа хураангуй ба дэлгэрэнгүй хоёр янзаар хэлдэг бөгөөд энэ нь тухайн зүйлийн учир холбогдол, ерөөлчийн урнаар шүлэглэх чадвар зэргээс шалтгаалдаг. Жижиг зүйлийн нэрийг дурдах төдий өнгөрдөг бол онцлог зүйлсийн тухайд:

	 

	Төрийн дөрвөн тотготой

	Төмөр дөрвөн шийртэй

	Ган хуяг цагаригтай

	Галын тулга236 

	 

	хэмээн бүтэц хэсгээр нарийвчлан дурдаж эсвэл тухайн зүйлийг хэрхэн хийдэг гар үйлдвэрлэлийн арга, түүний чимэг хээ зэргийг тодруулан шүлэглэсэн байдаг. Хаалганы хатавч дээр нь:

	 

	Хангарди шувууг дэвүүлэн хийсэн

	Хасар басар нохойг хагшуулан хийсэн

	 

	гэж гарч буй нь моголчуудын чимэх чимэглэлийн урлагийн тусгал болж байна. Хаалган дээр ийнхүү хүчтэн амьтдын дүрийг урласан нь элдэв хор хөнөөл, муу зүйлийг гэрт оруулахгүй гэж үүд мануулж буй зөн бэлгэдлийн утгатай. 

	Гэр мялаалгын үг ерөөл зэрэг нь гэрийн хэсэг бүтэц, тавилга хэрэглэлийг ийнхүү магтахдаа жирийн тоочин хэлсэн байдаг биш урнаар өгүүлэх олон арга хэрэгслийг төгс ашиглан чадварлаг дүрсэлсэн байдгийг дурдалтай. Тухайлбал: «Хурмаст тэнгэрийн нарыг дуурайлган хийсэн хорол эрдэнийн тооно, нарны түмэн цацрагийг дуурайлган хийсэн наян нэгэн унь» гэх мэтээр тухайн зүйлсийн шинж байдалтай холбоотой төдийгүй хоорондоо уялдаа бүхий уран зүйрлэлээр дүрсэлсэн нь олон билээ. Түүнчлэн гэрийн ерөөлд тооныг нэгэн зүйлийн хүрд, унь нь дэлгэн цацарсан шүхэртэй адил, найман хөлт өрх нь бадам лянхуа мэт, хаалга нь загас мэт, хана нь өлзий утас мэт хэмээн бүтэц хэсгээр нь, гэрийг гаднаас нь харвал дун мэт, өрхөө татчихаар бумба шиг, оосор хошлон нь бүрдэхээр дуаз (ялгуусны тэмдэг) хэмээн шинж байдлаар нь тус тус дорно дахины зөн бэлгэдлийн зүйлс өлзийт найман тэмдэг (тахилтай) адилтгасан байх буюу эсвэл:

	 

	Чадал ихтэй эрээн барсын нуруу мэтийн гүдгэр сайхан голтой 

	Цагаан өнгийн арслангийн хөмсөг мэтийн төгрөг сайхан алхагтай 

	Цахилгаантай алтан лууны соёо мэтийн бэрх дөрвөн даагатай 

	Чийрэг хүчтэй хангардийн жигүүр мэтийн жигдэлсэн нуруутай237 

	 

	гэх мэтээр дөрвөн хүчтэнтэй (бар, арслан, луу, хангарди) зүйрлэсэн нь орон гэрийнхээ бат бэх чанарыг бэлгэдсэн шинжтэй юм. 

	Иймд гэрийн ерөөл нь монголчуудын аж байдлын тодорхой тусгал байдаг төдийгүй уран сайхны сэтгэлгээний нэгэн илэрхийлэл болж байна. 

	 

	 

	Бадамхатан, 1972. С. Бадамхатан Боржигин халх. Этнографийн судлал. VI боть УБ., 1972

	 

	Гаадамба, Цэрэнсодном, 1978. Ш. Гаадамба, Д. Цэрэнсодном. Монгол ардын аман зохиолын дээж бичиг. УБ., 1978

	 

	Зинэмидэр, Хөвсгөл аймаг. Шинэ Идэр сумын ерөөлч Өлзийн Зинэмидэрээс 1972 онд тэмдэглэв. 

	 

	Хорлоо, 1969. П. Хорлоо. Монгол ардын ерөөл. УБ., 1969 

	 

	Хэл зохиол, ШУА˗ийн Хэл зохиолын хүрээлэнгийн аман зохиолын бичмэл хэрэглэгдэхүүний хөмрөгөөс авав

	 

	Цэвэл, 1964. Алтай хайлах (хэвлэлд бэлдсэн Б. Цэвэл) Улаангом, 1964

	 


ХУРИМЛАХ ЁС

	 

	Хуримлах ёслол нь үндсэндээ гэрлэлтийг ардын ёс суртахуун, зан заншил, гоо сайхны сэтгэлгээ, эдийн засаг, хууль эрхийн харилцааны үүднээс хүндэтгэн баталж амьдралаа холбож буй хос хоёрын ирээдүйн сайн сайхныг билэгдэн бат бэх сайхан гэр бүл болохын итгэл найдварыг хамт олных нь зүгээс хүлээлгэн буйн учир утгатай. Монголчуудын уламжлалт хуримын ёслол нь бэр гуйх баталгаа хийх сүй хүргэх, хуримын бэлтгэл, их хурим, хуримын дараах ёслол гэсэн хэд хэдэн хэсгээс бүрдэл болдог бөгөөд хэсэг бүр нь зан заншил, ёс суртахуун, гоо сайхны хүмүүжлийн учир холбогдол бүхий билээ. Эдгээр нь эдийн засгийн харилцаа, ёс суртахууны хэм хэмжээ, шүтлэг˗ид шидийн ойлголт, гоо сайхны хандлага зэрэг олон өнгө аясыг илэрхийлсэн байдаг. Ялангуяа хуримын аман зохиолд шүтлэг тарнийн шинжтэй зөн бэлгэдэл, тоглоом наадмын аястай гоо сайхны учир холбогдол бүхий зүйлс элбэг. 

	Хүүгийнхээ эхнэр болгохоор сонгосон бүсгүйнх рүү зуучийн хоёр хүнийг цагаан морь унуулан илгээж энэ ёслол эхэлнэ. Зууч зорьсон айлдаа очоод: Эцэгт нь хадаг барьж:

	 

	Буга намнаач манайд байна

	Булга зүйгээч танайд байна

	Холыг ойртуулдаг морин эрдэнээр

	Хоёр ургийг ойртуулдаг хүүхэн эрдэнийг гуйж ирлээ

	 

	гэх мэтийн далд ёгт утгат уран шүлэг хэлдэг. Бэр гуйх ёслолын үед бэр хүргэний талынхны хэлэлцэх харилцаа шүлэгт нийтлэг ажиглагдаж буй нэг зүйл бол бэр хүргэнийг эрэгтэй эмэгтэйчүүдийн ажил хөдөлмөрийн холбогдолтой янз бүрийн зүйлсээр төлөөлүүлэн худ ураг бололцохын учрыг ёгт далд утгатай шүлгээр илэрхийлдэг ажээ. Зуучийн хүнээр дамжуулан хэлэлцүүлдэг бэр гуйх үгийг эртний монголчуудын дунд байсан элчийн үг, аман захианы нэг хэлбэр гэж болох мэт. Эртний монголчуудын дунд байсан элчийн үгийн тухайд Рашид˗Ад˗дин «Тэр цагт тэд ойлгоход бэрх толгой холбосон үг, оньсого мэтээр ярилцах заншилтай бөлгөө. Элчээр хэлүүлсэн үг чухам тиймэрхүү зүйл байв238» гэж тэмдэглэсэн билээ. Эцэг эх нь охиноо өгөх эсэхийн хариуг тэр дор нь хэлэлгүй ах дүүстэй нь зөвлөлдөн шийднэ гэж зуучийг буцаадаг байна. Ингээд хэд хоносны дараа хүүгийн эцэг өөрөө биеэр дагуулын тусгай хүний хамт бэлэг сэлттэй ирж шийд сонсон хадаг барьдаг ба үүнийг шийд авах гэж нэрлэдэг. Бэр гуйх ёслолыг ийнхүү дотор нь ам турших, шийд сонсох гэсэн хоёр хэсэгт хувааж болох юм. Шийд сонссоны дараа ч гэсэн хүргэн талаас хэд хэдэн удаа хүн ирж урьд хэлэлцсэндээ баталгаа хийдэг нь үр хүүхдийнхээ ирээдүй хойч, гэр бүлийнх нь амьдралыг бат бэх байлгах талаар санаа тавьж, хянуур хандаж байсны гэрч гэлтэй. Жишээ нь, Захчин ястны дунд худ ураг бололцоход баталгаа хадаг гэж өгдөг бөгөөд эцэг нь сөнчийн хамт очиж:

	 

	Хүнтэй газар хүн гэрч

	Хүнгүй газар мод гэрч билээ

	Үгээр хэлэлцэн тохиролцсоноо

	Үүгээр нэмж баталъя

	 

	гэж хэлээд аваачсан архиа аягалан хадгийн хамт өгдөг байна. 

	Олонх тохиолдолд баталгаа хийх сүүлийн очилтод хүргэн талаас өгөх сүй бэлгийн хэмжээ, хурим хийх өдрийг хэлэлцэн тохирдог. 

	Хуримын өмнө хүргэн нь өөрийн эхнэр болох эмэгтэйн ойрын төрлүүдэд бэлэг барьж тэр бэлэг нь охиноо өгснийх нь хариу сүй бэлэг тооцогдож байв239. Сүй бэлэг өгөх нь ахуй үйлдвэрлэлийн баялгийн өсөлтөөс шалтгаалан гарч хожим зан үйлийн шинжтэй болсон ёслол юм. Овгийн байгууллын үед хөдөлмөрийн чадвар бүхий гишүүнийг нь авч буйн хувьд овогтоо хийвэл зохих хөдөлмөрийг нөхөн төлсөн шинж чанартай байв. Хэрэв сүй бэлэг төлөөгүй бол гарсан хүүхэд эхийн талын овогт хамаарагддаг байсан нь сүй бэлэг зөвхөн эхийн төдийгүй хожим төрөх хүүхдийн нь ч овогтоо хийвэл зохих хөдөлмөрийн бүтээгдэхүүний урьдчилгаа төлөөлөл болдог хууль зүйн учир холбогдолтой болохыг харуулж байна. Харин хожим хувийн өмч үүссэн үеэс ноёд баядын сүй бэлэг нь бэрийг хөрөнгөөр арилжиж буй мэт худалдаа наймааны шинжтэй болсон тал бий. Иймээс ч худ ураг бололцох гэсэн утгыг илэрхийлж байсан худалдах гэдэг үг арилжаа наймааны утгатай болсон бололтой. Харин жирийн хөдөлмөрчин ардын дунд бол сүй бэлгийн их багыг хоёр талын эцэг эх хөрөнгө чинээнийхээ байдалд тохируулан хоорондоо ярилцаж шийддэг байв. Үндсэндээ сүй бэлэг бол «ураг барилдахыг харилцан зөвшөөрөлцсөний эд мөрийн баримт, бэр буулгах болзооны эрхийн баталгаа мэт зүйл... бөгөөд сүй, богт, бэрх, хариу, эхийн сүүн хариулах гэж таван зүйлийг гүйцээснийг сүй бэлэгт тооцож байжээ240. Сүй бэлэгт авсан зүйлс нь их төлөв хуримд бэлтгэн бэрд хувцас, гоёл төхөөрөхөд зориулагддаг ажээ. Сүй бэлэгт эд агуурс, бүс бараа оролцох боловч гол зүйл нь (бодод шилжүүлснээр 5, 7, 9... 81 гэх мэт) сондгой тоотой мал байх бөгөөд хүзүүнээс нь хадаг зүүсэн цагаан морийг бэлгийн тэргүүн болгон үүнийг магнай морь гэж нэрлэдгээс үзвэл сүй бэлэгт морь тэргүүлэх үүрэгтэй ажээ. Халх ястанд сүй бэлгийн ерөөл хэлэхэд бэлгийн магнай болсон нэг морийг хөтлөн ирж цулбуур өргөн ерөөх ба сүй бэлгийн ерөөлийг магнай морь эсвэл, сүй морины ерөөл гэж нэрлэх нь бий. Буриадад амин морин гэж нэг морийг сүй бэлгийн дотор заавал оролцуулдаг ажээ. Иймд сүй бэлгийн гол зүйл нь морь байсан гэж үзэж болно. Сүй бэлэгт тэмээ, ямаа зэрэг малыг оролцуулдаггүй нь монголчууд морь хонийг халуун хошуут мал тэмээ ямааг хүйтэн хошуут гэж үздэгтэй холбоотой бололтой. Түүнчлэн сүй бэлэгт «эвийг нийлүүлэгч цавуу, сэвийг дарах хуурай» зэрэг ёгт бэлгэдлийн чанартай зүйлс заавал оролцдог. Энэ нь хоёр талын ургийн холбоог улам бат бэх болгохыг бэлгэдсэн шинжтэй юм. Дөрвөд, баяд, өөлд ястанд сүй хүргэхийг «Зүс хадаг хүргэх» гэдэг өвөрмөц ёстой хамтруулан гүйцэтгэдэг байв. Энэ ёслолын үед худын талаас сүй бэлэгт өгөх мал, бусад эд юмсыг өгөхөөс гадна жижиг цавуу наасан хадгийг амттан чихэр дагалдуулан бэрийн эцэгт барьж тусгай ерөөл хэлж «Зүс хадгийн морин гэж нэгэн морийг бэлэглэн өгдөг. Энэ нь хоёр талын ургийн холбоог зөн бэлгэдлийн утга бүхий эд юмсаар баталж буй хэрэг юм. Сүй бэлгийн ерөөл нь түүнийг бүрдүүлэгч зүйлсийг урнаар тоочин танилцуулсан магтаалын аястай. Сүй бэлэг өгөх үед ерөөл тавихаас гадна харилцан шүлэг хэлэх ёс байдаг. Өөр өөрсдийн талыг төлөөлөн гарах уран үгтний хэлэлцэх эдгээр харилцаа шүлэг нь эхлэл, өрнөл, төгсгөл гэж хувааж болохуйц мэнд амар эрэх, учир зорилгоо ярилцах, цэц булаалдах зориулалттай зохиомжийн ижил хэсгүүдтэй, хэлбэрийн хувьд төстэй юм. Тухайлбал, бэрийн тал угтан очиж:

	 

	Архад хар саадгийг арандаа агсаад

	Арга билэг бүрдэгсэн хүрэн эрээн нумыг

	Хормогчиндоо дүрж явахыг үзвэл

	Анчин гөрөөчин бололтой шиг 

	Анчин гөрөөчин бол

	Уул хадаар явалтай билээ 

	 

	гэх мэт асуухад хүргэн талынхан:

	 

	Өргөе гэсэн өнөөдрийн өдрийг

	Өлзийтэй сайн өдөр гэж

	Хүргэн түүнийг бараалхуулж 

	Хүүхэн түүнээ богтлон авахын тухайд

	Худ ургийн хэргээр бараалхаж ирлээ

	 

	хэмээн хариулж мэнд солилцдог байна. Сүй бэлэг хэлэлцэх үгэнд хүргэн тал өөрсдийн авчирсан бэлгийг тоочин магтахад бэрийн тал голж сонжсон утгатай шүлэг хэлдэг. Тухайлбал сүй бэлгийн магнай морийг:

	 

	Муу хун унадаггүй

	Муруй шонгоос уядаггүй 

	Цөөн адуунд тогтдоггүй

	Цөөрөм уснаас уудаггүй

	 

	гэх мэтээр магтахад хариуд нь:

	 

	Уул харах нүдгүй

	Лууль хазах шүдгүй

	Барьж мордох дэлгүй

	Батгана үргээх сүүлгүй

	 

	хэмээн голж мохоодог ажээ. 

	Сүй бэлгийн магнай морины сайн шинжийг тоочин хүргэн талын хэлэх үг магтаалын шинжтэй бол түүнийг голж бэрийн талын хэлэх үг хараалыг аястай юм. Ерөнхийдөө сүй бэлэг бол гэр бүл болох явдлыг эд аж ахуйн талаар баталж буй хууль эрхийн учир холбогдолтой. Хэрэв сүй бэлэг төлөөгүй бол төрсөн хүүхэд хууль ёсны бус бөгөөд зөвхөн эхэд хамаарна гэж үздэг байв241. Сүй бэлэг нь эхэн үедээ овгийн байгууллын үед бэлэг шинжтэй байснаа сүүлдээ феодалын харилцаа хүчтэй хөгжих үед худалдаа наймааны чанартай болсон байна. Сүй бэлгийн хариуд бэрийн талаас инж нэртэй бэлэг төхөөрөн өгдөг. Тухайлбал: Охиныхоо үс гэзэгний чимэг, зүүлт, өвөл зуны дээл, ор дэрний хэрэглэл, авдар сав болон эмээл хазаартай морь, хэдэн толгой мал зэргийг инжинд оролцуулдаг байжээ. Буриадад үүнийг эхнэрийн бүрэн өмч гэж тооцон нөхөр нь түүнийг дур мэдэн зарж үрж болдоггүй байв242.

	Охины инжинд орох бэлэг сэлтийг зөвхөн түүний эцэг эх хоёр бэлтгэх бус эхийн талын төрлийн хүмүүс хувь өгч байсан нь эхийн эрхт ёсны үеийн хэв заншлын ул мөр байж болох юм243. Иймд инж гэдэг нь анх харьд өгсөн бүсгүйд овгоосоо таслан өгсөн хувийг хэлдэг байв. Хурим найрыг ихэвчлэн цагаан идээ элбэг зуны болон намрын сард хийдэг байв. Хурим болохоос нэг сарын өмнөөс эхлэн бэр болох бүсгүйг зохих дагалдах хүмүүсийн хамт ах дүү төрөл төрөгсдийнд нь айлчлуулж найр хийдэг бөгөөд тэр бүсгүйг зочлон дайлж бэлэг сэлт өгдөг. 

	Ингэж бэр болох бүсгүй төрөл садныдаа зочлон айлчлахыг баядад «цэгээ уух», буриадад «басган зайх», халхад «цай уух» гэх мэтээр харилцан адилгүй нэрлэдэг байна. Энэ ёслолын утга ижил боловч нутаг нутагт өвөрмөц ялгаа бий. Буриадад бэр болох бүсгүй төрөл садныдаа хонох үед шөнийн наадам хэмээх залуусын цэнгээнийг зохиодог. Их шөнийн наадамд түүдэг гал тойрон бүжиглэж дуулцгаах, бэлзэг нуун тоглож харилцан дуулалцах зэрэг цэнгэл наадам болдог байна. Тэгвэл өөлдөд ёслолын өмнө «сэвгэр буулгах» хэмээх зан үйл гүйцэтгэдэг. Сэвгэр буулгах ёслол дээр бүсгүйн бүсийг нь тайлж түүнд цагаан цэнхэр өнгийн пүүсүү дээл өмсгөх ба энэ нь үүр цайх үед тэнгэр цагаан цэнхэр өнгөтэй байдгийг санагдуулан үүр цайхад өдөр болох цаг дөхдөгийн, адил хурим болох хугацаа ойртсоныг бэлгэдэж буй учиртай ажээ. Энэ ёслолд бүсгүйн аав ээж төрөл төрөгсөд ирж оролцох бөгөөд харин хүргэн талаас хүн ирэх ёсгүй. Энэ найрын маргаашаас эхлэн ах дүү нагац нар нь морь хөтлөн ирж бүсгүйг аваачин зочилдог. Хурим болохоос урьд залуу хосын гэрийг урьдчилан бэлтгэн барьж гэр бүрлэгийн найрыг хүргэн тал хийдэг. Тэгэхдээ уламжлалт заншлын дагуу бэрийн тал гэрийн бүслүүр, өрх, дотоод тавилгыг өгч бусдыг хүргэний тал дангаар бэлтгэдэг ажээ. Зарим нутагт ийнхүү барьсан гэрээ, хурим болохын урьдхан нүүлгэн авчирч бэрийн эцэг эхийн ойролцоо барьдаг ба үүнийг К. В. Вяткина эхийн эрхт ёсны үед хүргэн хүү эхнэрийн талд ирдэг байсны үлдэц заншил гэж үзсэн билээ. Их хуримыг бэрийн гэрт болох ёслол, бэр буулгах ёслол гэж хоёр хувааж болох юм. 

	Бэрийг аваачихаар ирэх хүмүүсийн тоонд хүргэн хүү оролцох ба тэгэхдээ нум саадаг агсан (хожим үед буу үүрч) явдаг байв. Ингэхдээ чанасан бүтэн хонины мах (зум), сүүний архи бяслаг болон бусад бэлэг (торго, хадаг) сэлттэй ирнэ. Ингээд хадмын гадаа ирмэгц гэрийн зүүн хана руу нум сумаар харвах дүр үзүүлэн ёслол үйлдэнэ. Тэднийг ирэх үед заншил ёсоор бэр өөрийн гэрт байхгүй айл саахалтдаа буюу ах дүүгийндээ нуугдсан байдаг. Гэрт орж ирмэгц тэднийг зочилсны дараа сөн нийлүүлэх ёс гүйцэтгэх үед хадам эцэг нь хүргэндээ сум бэлэглэн ерөөл хэлдэг ба ерөөлийн үг нь нум сумны магтаал ерөөлийн нийтлэг шинжийг хадгалсан байдаг. Сөн нийлүүлэх нь хоёр талын бэлтгэсэн айраг архи идээ зэргийг нэгтгэх ёслол бөгөөд утга санаа нь бэр хүргэн талынхан ургийн холбоо тогтоож буйг бэлгэддэг. Энэ үед хүргэн хүүд цамц (хантааз) өмсгөж бүс бүслүүлэх ёслол болно. Үүний агуулга бол хүргэн хүүхний гэрт өөрийн хүн болж буйг илтгэсэн хэрэг ажээ. (Цэрэнханд, 1981, 43 дахь тал). Энэ үед хүргэний хүч чадлыг тэнсэн сорьсон шинжтэй ёслол болдог нь шаант чөмөг мултлуулах юм уу хүзүү мушгиулах сорилт юм. Тусгайлан бэлтгэсэн багалзууртай хүзүү, хонт шаант, өвчүү, гургалдайн хамт чанаж өмнө нь тавихад махнаас хөндөн зочдод хувь хүртээгээд хүргэн хүзүү шаант чөмгийн шагайг эрхий хуруугаар мулт дарах буюу хүзүүг мушгин үеэр нь салгадаг. Үүнийг зүлд мултлах гэж нэрлэх нь бий бөгөөд энэ нь уг заншил ангийн олз хуваах эртний ёслолтой гарал үүслийн холбоотойг харуулж байна. Хуримын ерөөлд «Бачуу газраар явсан барын хүзүү хуга мушгидаг» хэмээн хүргэнийг магтсан хэсэг байдаг нь энэ ёслолын тусгал юм. Харин боржигин халхад хүргэн хүү хадмынхаас мордохын өмнө тоононы баруун унинд улаан утсаар холбон уяж унжуулсан зүрх үнхэлцэг хоёрыг хазан хоймроор тойрон чагтаганы үзүүрт унинд хавчуулсан шагайтай шаантын шагайг мултлан гараад морддог байна244. Түүнчлэн «шаантаа мулталж шаргыгаа уяж эхнэр авсан» гэсэн мэргэн үг байдаг нь хуримын ёслолд шаант мултлан сорилт давж, шарга мориор сүй хүргэн эхнэр авсан гэсэн утгыг илэрхийлж байна. Хуримын дараа гурав хоногийн турш бэр хүргэн хүзүүний мах идэх ёс байдаг бөгөөд энэ нь хүзүүний ясыг салгахад маш хэцүү тул гэр бүлийн бат бэх холбоог бэлгэддэг байна. Хүргэн хүүгээр хүзүү буюу шаант чөмөг мултлуулан сориод цугласан хүмүүст архи айргийн гурав гурван дугараа барьсны дараа гаднаас бэрийг оруулж хүргэн хүүгийн дэргэд суулгана. Энэ үед охиныг авч явах дагаж үйлчлэх бэргэд шинэ гэрийн (хүргэний тал руу) зүг хөдлөх цаг болсныг сануулан шинэ гэрт тавих бэрийн инж бараа сэлтийг ачаалж ачааны түрүүч хөдөлж эхэлнэ. Учир нь бэрийг шинэ гэрт очиход тэр гэрт зориулсан эд юмс байр байрандаа засагдсан байх ёстой. Бэрийн эцэг эх охиноо мордуулахдаа инж болгож гэрийн зүүн талд тавих ор, ор дэрний хэрэглэл, авдар дүүрэн эд бараа, сав суулга, эргэнэг, тогоо шанага тавихад зориулалттай эргүүлэг ширдэг дэвсгэр зэргийг бэлтгэнэ. Үүнээс гадна охиндоо эмээл, хазаар, ташуур, жилийн дөрвөн улиралд зохицсон гурван жил өмсөх дээл хувцас хунар, гоёл чимэглэлийн зүйл өгнө. Хүргэний тал гэр, гэрийн баруун талын төхөөрөмжийг бэлтгэдэг. Ахмад үеийнхэн «Гурван хүү гэрлүүлсэн айл баяжиж, гурван хүүхэн мордуулсан айл хоосордог» гэж ярилцдагаас үзвэл хүргэн хүү талаас бэлтгэсэн сүйн хэмжээ хүүхний талын бэлтгэн төхөөрч байсан инжний хэмжээг хэзээ ч гүйцэж байгаагүйтэй холбоотой бололтой (Цэрэнханд, 1981, 45 дахь тал). Үүр цайх үед бэрийг төрхмийнх нь гэрээс тусгай товлосон ивээл жилтэй хүн авч гарна. Энэ үед бэр үеийн бүсгүйчүүлийн хамт байх ба бэрийг авч гарах гэхэд тэд явуулахгүй гэж бэр явах дургүй байдал гарган бүснээсээ барилцан зогсох үед хүчээр авч гарсан дүр үзүүлнэ. Ийнхүү бэрийг авч гараад нүүрийг нь улаан өнгийн даавуугаар бүтээн морин дээрээ сундлан эцэг, эхийнх нь гэрийг гурав тойроод хүргэн хүү болон дагалт хүмүүс үдэгсдийн хамт явсаар эцгийн гэрийн гадаа нар дөнгөж гарч байх үед хүргэн ирдэг заншил түгээмэл юм. Бэрийг анх гэрээсээ явах үед эцэг нь буян хишиг дуудан хурайлан үлдэх ба эх нь хадмынд нь хүргэн өгч гурав хонодог. Тэгэхдээ бэрийг аваачихаар сондгой тоотой хүмүүс очдог бол тэгш тоотой болон буцах учиртай. Энэ нь хос хоёрын амьдралын дутуу бүхэн гүйцэн тэгширч буйн учир утгатай. Бэр буулган ирэх замд худ худгуйн талынхан хоорондоо морины хурд үзэн уралдан наадах ёс түгээмэл. Үүнийг тухайн үед гүйцэтгэх зан үйлийн нэрээр чөмөг уралдуулах, таваг уралдуулах, нар булаалдах гэж янз бүрээр нэрлэдэг байна. Хүргэний гэрт дөхөж очмогц тэднийг тавагтай идээ барьсан морьтой хүн угтаж мэндлээд залуу гэр бүлд энх жаргалыг бэлгэдэн хоёр газар түүдэг гал ноцооно. Гэрлэгсэд хоёр галын хоорондуур гарна. (Эртний ариутгах заншил). Энэ нь тэд амьдралынхаа урт замд тохиолдож болох бүх бэрхшээлийг давлаа гэсэн шиг утгатай юм245. Бэрийг ирмэгц шинэ гэрийн урд цагаан эсгий дэвсэн баруун үзүүрт нь будаагаар нар, зүүн талд нь сарыг дүрслэн хүргэнийг нарны дүрсэн дээр бэрийг сарны дүрсэн дээр тус тус суулган шаант чөмгийн бүдүүн үзүүрийг хүргэнд, нарийныг бэрд атгуулан хоёулыг ургах наран зүг хандуулан,

	 

	Шар наранд мөргөм үү

	Шаант чөмөг атгамуу

	 

	гэж хэлэн гурван удаа тонгос хийлгэн наранд мөргүүлдэг. Энэ нь наранд шүтэх эртний хүмүүсийн шүтлэгтэй холбогдон үүссэн зан үйл гэж болно. «Эртний хүмүүс нарыг илч дулаан, гэрэл гэгээний эзэнд тооцон ангийн олз, сайн ургац, гэрт тохиолдсон аз завшаан зэргийг түүнээс шалтгаалж байна гэж үзэж байв. Иймд мөргөл, өргөл, тахилга үйлдэн хайр хишгийг нь гуйх зорилгоор нар сарыг тахих тусгай ёслол үйлддэг байсан246 билээ. Ер нь хуримлах ёслолд бэр хүргэнд хор хөнөөл хүргэж болшгүй далдын хүчнээс хамгаалах, сайн сайхныг хүсэн аз жаргалтай гэр бүл болохыг бэлгэдсэн утга бүхий зан үйлийн зориулалттай үйл хөдлөл нэн элбэг билээ. 

	Бэрийг хадмындаа орох үед болдог нэг сонин заншил бол баганаар үүр даран саатуулж үүдэн дарлагын үг харилцан хэлэлцэх ёс юм. Энэ шүлгээр харилцан мэнд амраа мэдэлцсэний дараа:

	 

	Хөлгүй их мөрөн далайд ч бол

	Гүүр салыг тавиад гардаг байтал

	Хүн бүгдийн орж гардаг үүдийг

	Хөөтэй хусан баганаар

	Хөшин дараад байдаг

	Аль газрын ёсон бэ?

	Арван хорын үндсийг таслагч

	Анжаа мэргэн Гэсэр хаан ч

	Уран гоо нэрт хатнаа

	Урьж залж буулгахдаа

	Асар их зандан гэрийн үүдийг 

	Ацтай шүрэн баганаар

	Арлан дарж байсан

	 

	гэх зэргээр харилцан мэтгэлцэж шүлэглэдэг байна. 

	Хуримлах ёслолын үед бэр, хүргэн талынхны чадал хүч, авхаалж самбааг сорьсон зан үйлийн чанартай тоглоом наадмын зүйл олон байдгийн нэг нь ухааны хурц, үгийн цэцнийг тэнцэн сорьж цэц булаалдсан үүдэн дарлагын үг юм. Бэрийг хадмын гэрт оруулах гэхэд баганаар үүд дарж саатуулан хэлэлцэх үүдэн дарлагын үг нь уран үг, хурдан сэтгэх чадварын өрсөлдөөн болдог учир түүний гол хэсгийг оньсого тааврын чанартай зүйл эзэлдэг. Мөн харилцан цэц булаалдахдаа сургаал, зүйр цэцэн үгийн маягтай үгсийг ч хэлэлцэх нь бий. Тухайлбал,

	 

	Эртийн түүхээс эргэн санаж

	Эрхэм ургийн нөхдөөс

	Энэ хэдэн зүйлийг асууя 

	Анх тэргүүн галбыг

	Аль төр эзэлсэн

	Алтан сүмбэр уул

	Аль талд нь тогтсон... 

	 

	гэх мэтээр асуухад,

	 

	Эзэлсэн төрийг асуухдаа та нар

	Энэ галбаас осолдов уу?

	Эрдэнэ сүмбэр уулыг асуухдаа

	Энэ нутаг чинь давчдав уу?

	 

	гэх мэтээр мохоон хариулж шүлэглэдэг. Энэ нь хуримын харилцаа шүлэг гарал үүслийн хувьд аман зохиолын төрөл зүйлийн ялгаа зааглагдан салж чадаагүй байсан үетэй холбогдолтойг харуулж байна. Хуримын харилцаа дуу ч гэсэн ийм шинжтэй бөгөөд түүний онцлог бол тухайн зан үйлийн учир холбогдлыг тодотгох, бүжгийн үйл хөдлөлийн айзам хэмнэлийг тохируулах, янз бүрийн тоглоом наадмынх хэрэглүүр болох, хуримд оролцогсдын сэтгэлийн догдлолыг илэрхийлэх зориулалттай байдаг бөгөөд харин үйл явдлын шугам харилцан үйлчлэх уран сайхны дүр үгүй бидээ. 

	Аливаа зан үйлийн ёслол, тоглоом наадмын зүйлс нь театрчилсан тоглолтын үр хөврөлийг агуулж байдаг төдийгүй дангаараа бие даан ардын жүжиг наадмын зүйлсэд тооцогдохуйц харилцаа шүлэг, дуугаар элбэг. Ялангуяа хуримын ёслолд энэ шинж бүр ч тод харагддаг. Хоёр тал гэр бүл болох явдлыг бүрэн зөвшөөрч тохиролцсон атал төрхмийн гэрээс бэрийг авч явах үед дургүй юм шиг байдал үзүүлэх, хадмын гэрт бэрийг оруулахын өмнө мөн цааргалж буй янзтайгаар баганаар үүд даран саатуулж цэц булаалдах, бэр мөргүүлэх, ёслолууд болон бэр, хүргэн талынхны өрсөлдөөний шинжтэй янз бүрийн тоглоом наадам зэрэг нь чухамдаа нэгэн зүйл театрчилсан тоглолт шиг санагддаг. Түүнчлэн бэр хүргэн талынхны хооронд хэлэлцдэг бэр гуйх үг, сүй бэлэг хэлэлцэх үг, үүдэн дарлагын үг зэрэг харилцаа шүлэг, буриадын хуримлах ёсонд илүүтэй байдаг харилцаа дууны янз бүрийн хэлбэрүүд нь дангаараа бие даан ардын драм, жүжиг наадамд тооцогддог билээ. Үүдэн дарлагын үг хэлэлцсэний дараа худ худгуйн талаас нэг нэг эмэгтэй шинэ бэрийг дагуулан гэрт оруулж (тэднийг бэргэд гэж нэрлэдэг) үсийг нь хагалан самнаж чимэг зүүлт зуун эхнэр хувцас өмсүүлж дуусмагц хадам эх нь бэрд аягатай сүү өгч амсуулсны дараа гал бурхан, хадам эцэг эх, нохой, айргийн хөхүүрт мөргүүлэх ёслол үйлддэг ба тус бүрд нь мөргөх ёслолын үг хэлдэг байна. Эдгээрээс хамгийн хүндэтгэлтэй нарийн төвөгтэй нь галд мөргүүлэх ёслол юм. Тэгэхдээ дагалт хоёр бэргэн бэрийг хөтөлж хадам эцгийнд нь оруулж гал голомтын зүүн урд талд цагаан эсгий дээр сөхрүүлэн суулгадаг. Энэ үед бэрийн хоёр гарт цагаан даавуун уут углаж таван өнгийн торгоны өөдөс, өөх шар тос галд өргүүлж тулганы урд тотгонд гурван удаа мөргүүлдэг. Тулга бол өрх гэрийн гал голомт бөгөөд түүний гурван хөл нь гэрийн эзэн, эзэгтэй, бэр гурвыг төлөөлдөг гэж үздэг заншилтай. Ингээд хадам эцэг нь баруун тал, хадам эх нь зүүн тал, бэр урд талд буй байдлаар тулга тулдаг ёс дэлгэрсэн байна. Иймд бэр хадмын гал голомтод мөргөхдөө тулганы урд хөлд мөргөдөг ёстой ажээ. Энэ заншил нь овгийн байгууллын үеийн эцгийн эрхт ёсны их гэрийн үеэс гэрлэсэн хүү эцэг эхтэйгээ нэг дор амьдардаг хэв заншлын шинжтэй үүсэж хожим уламжлагдсан гэж С. Бадамхатан үзсэн байна. Бэр мөргөх үед хэлдэг уран холбоо үг нь чухамдаа галын магтаал, тахилгын үгийн чанартай бөгөөд эртний хүмүүсийн галын шүтлэгтэй холбогдон үүсжээ. Феодализмын үед эл үгэнд шарын шашны нөлөө орж тусгай уншлага залбирлын шинжтэй болсон тал бий. Гэвч уран дүрслэлийн аргын талаар тухайн үеийн онолын сэтгэлгээний онцлогийг тусгасан нь сонирхолтой. Ийм нэг үгэнд

	 

	Хэлийн дор зохистой энэ сайхан амттаныг галын тэнгэр чамд өргөн мөргөнө

	Биен дор зохистой энэ сайхан хив торгыг галын тэнгэр чамд өргөн мөргөнө

	Чихэн дор зохистой энэ сайхан гүлд дууг галын тэнгэр чамд өргөн мөргөнө

	Хамрын дор зохистой энэ сайхан үнэрт хүжийг галын тэнгэр чамд өргөн мөргөнө

	Нүдэн дор зохистой энэ сайхан торгыг галын тэнгэр чамд өргөн мөргөнө

	Энэрэл сайт энэ хүүхнийг

	Эцэг эхээс нь өөр газар түшүүлж

	Эр нөхрийн сүр сүлдэн дор багтаан

	Эгүүрдийн амьдралыг өгөн соёрх247 

	 

	хэмээн таван мэдрэхүйн тухай дорно дахины сэтгэлгээнд тулгаварлан галд өргөсөн зүйлийг магтаад хадмын ам бүлд бэрийг багтаан өршөөл үзүүлэхийг гуйсан байдаг. Энэ нь хадам эцгийн гал голомтыг хүндэтгэн түүнээс хайр ивээлийг нь гуйж буйн учир утгатай. Энэ ёслол нь монголчууд дэлхийн бусад үндэстнүүдийн нэг адил галыг эрт дээр үеэс хутагт ариун чанартай зүйл гэж хүндэтгэн түүнд гэрийн гал голомтын эзэн онгон сахиус оршдог гэж итгэн шүтэн биширч тахиж ирсэнтэй холбоотой юм. Мөргөх ёслолын үед бэр хадам эцэгтээ цамц, хадам эхдээ өмд зэрэг зүйлээр бэлэг өгдөг ба тэд хариуд нь ерөөл бэлгийн үг хэлнэ. Энэ бэлэг нь бэрийн юм оёх ур чадварыг тэнсэн сорьсон шинжтэй. Монголын нууц товчоонд энэ бэлэг «шитхүл» гэсэн нэрээр тэмдэглэгдсэн байна. Мөргөх ёслол дууссанаар бэр хадмын гэр бүлийн бүрэн эрхт гишүүн болдог. Энэ ёслол нь эртний үүсэлтэй бөгөөд овгийн байгууллын үеийн ойлголт ёсоор харь овгийн хүнийг өөрийн овогтоо элсүүлэн авч буйн учир утгыг илэрхийлж байна. Овгийн үндсэн шинж бол «гал голомт нэгтэй, Энэ нь уул овгийн оршин байгаагийн бэлэг тэмдэг болдог. Овгийнхоо хүрээнд харилцан дотносох, бусдыг хүнийсэх ба бусад хүнийг овогтоо оруулахыг аль болохоор дургүйцэн эсэргүүцдэг. Хэрэв хүчин сулрах буюу ургаас гадуур гэрлэх ёсны улмаас өөр хүнийг багтаан авахул тусгай ёс заншил гүйцэтгэдэг нэгдсэн онгон шүтээнтэй» зэрэг болно248.  Тэгвэл бэр мөргөх ёслол нь үүний улирч хувирсан хэлбэр гэж болно. Хуримын үед болдог өөр нэг сонин зан үйл нь бэрээр хадмын талынхны нэр цээрлүүлэх ёслол юм. Зарим хуримд бэр зөвхөн хадам эцэг эх төдийгүй бусад төрөл садны хүмүүстэй ч золгон мөргөдөг бөгөөд тэгэхдээ нэрийг нь хойшид ямар үгээр цээрлэн дуудах тухайгаа хэлдэг. Ер нь хадам эцэг эх болон өөрөөсөө ахмад бусад төрлийн хүмүүсийн нэрийг бэр хэлж болдоггүй ямар нэг өөр үгээр цээрлэн дууддаг заншил нийт монгол хэлтэнд түгээмэл юм. Энэ заншлын ул мөр халимаг бүсгүйчүүдийн хэлэнд үлдсэнийг монголч эрдэмтэн Пентти Аалто судалсан билээ. «Халимаг бүсгүйчүүд ах хүний нэр, ялангуяа нөхрийнхөө төрөл садан эмэгтэйчүүдийн нэрийг цээрлэдэг бөгөөд... үйл үгээр тойруулан битүү өгүүлсэн байдаг. Ингэж эмэгтэйчүүдийн нэр цээрлэн хэлэлцэхийг халимагаар Bеrlxe, Bеrms’xe гэдэг. Бас хаd Оmlxe гэж нэрлэх дуудах хэрэглэх зэргийг хориултай гэж заахдаа цээр цээрлэх гэдэг тусгай үг байдаг байна249. Иймд бэр, хадам гэдэг үг энэ заншилтай холбогдон үүссэн бололтой. 

	Бэр гуйх сүй хүргэх, гэр мялаах зэрэгт ихэвчлэн нэг ерөөл тавьдаг бол хуримын үед хэд хэдэн ерөөл хэлдэг нь түүний цар хэмжээ, зан үйлийн баялаг байдлаас шалтгаалж байгаа юм. Хуримын ерөөл нь гэр бүл бололцох явдлын нийгмийн учир холбогдлыг тодчилон тодорхойлсон буюу эсвэл бэрд аж байдал, ёс суртахууны зүйлийг сургамжилсан, бэрийн эхийн ачийг магтсан, хурим найрын дэг ёсны талаар зочдод, учирласан зэрэг утга агуулгатай, ерөнхийдөө сургаалын шүлгийн аястай. Хуримын ерөөлд магтаал болон сургаалын шүлгийн зэрэг олон өнгө аяс харагдаж буй нь төрөл зүйлийн хоорондын харилцан нөлөөллөөр тайлбарлагдахын зэрэгцээ гарал үүслийн хувьд эртний аман зохиолын нийлэг шинжтэй байх үед хамааралтайн гэрч юм. 

	Хуримын ерөөл нь гэр бүл бололцох ёсны учрыг тодчилон тайлбарласан байдаг бөгөөд тухайн ёслолтой утга агуулгаараа нягт холбоотой. Хурим нь бэрийн гэрт болох үдлэгийн ёслол, хүргэн талд болох бэр буулгах ёслол, гурван хоногийн дараах эргэлтийн найр гэсэн хэсгүүдэд хуваагддаг бөгөөд тэдгээрт тус бүрд нь ерөөл хэлдэг төдийгүй зарим үед бэр, хоёр хадмын тал тус бүрд хандан ерөөх явдал ч тохиолддог байна. Эдгээрт цөмд нь гэр бүл бололцох нь хүн нийгмийн ёс болохыг тодруулан сургамжилсан утгатай. Тэгэхдээ хэнд хандан ерөөж буйгаас шалтгаалан өвөрмөц байдлаар илэрхийлдэг. Тухайлбал, бэрийг хадмынх руу нь явуулахын урьд гэрт нь болдог найр бол үндсэндээ охиноо үдэх зориулалттай бөгөөд иймд түүнд хандан ерөөл тавихдаа:

	 

	Ганга мөрөн далайн урсгал хэдий ширүүн боловч

	Газрынхаа намыг даган урсдаг журамтай

	Ган төмөр хэдийгээр хатуу боловч 

	Галын илчин дор нугаран уярдаг журамтай250

	 

	хэмээн байгаль ертөнц, хүний нийгэмд болж буй үзэгдэл бүхэн цөм бодит хууль журамд захирагддаг болохыг сургамжлаад улмаар «алтан гургалдай шувууны дэгдээхэй өд жигүүрээ гүйцэхийн цагт алсын ууланд нисэн оддог»˗ ийг сануулан «өлгийтэй нялхаас нь өр зүрхнээсээ хайрлаж өсгөсөн боловч өөр хүний үр болгон (хадамд) өгдөг» нь бас л түүний нэг адил хүн нийтийн тогтсон ёс журам болохыг учирлан урнаар тайлбарладаг. Харин бэрийг хадмын талд нь хүргэн ирсний дараа шинэ гэрт болдог хуримлах ёслолын үед:

	 

	Уулзаагүй байтал ураг садан болно гэдэг

	Урьдын тавьсан ерөөл

	Унаагүй байтал усан тэлмэн жороо болно гэдэг

	Тэнгэрээс иштэй унаа

	Дөрвөлжин цагаан уул бэрх боловч

	Дөт нэгэн замтай гэдэг

	Дөчин түмэн олон боловч 

	Дөрвөн эцэг эхээс үүсдэг гэдэг

	Огторгуйн цагаан үүлэн хий агаарт хөвөлзөвч

	Усан нэгэн холбоотой

	Орчлонгийн амьтан олон боловч

	Ураг нэгэн холбоотой

	 

	гэх мэтээр залуу хосын амьдралыг төдийгүй хоёр айлыг ургийн холбоогоор холбон нэгтгэж «өрх өсгөн сум сунгаж» гэр бүл бололцож буйн учрыг хэлсэн байдаг. Хуримлах ёслолын нийт ерөөлүүд нь дүрслэх арга барил, утга агуулгын хувьд олон өнгө аястай бөгөөд сүй бэлэг болон гэрийн ерөөлүүд нь магтаалын шинжтэй бол хуримын ерөөлүүд нь сургаалын шүлэг, зүйр цэцэн үгийн байдалтай. Хуримлах ёслолын үед хэлдэг ерөөл бэлгийн үгийн сонин хэлбэр нь «эхийн цагаан сүүний харамжийн үг» юм. Бэрийг хадмын талд эх нь хүргэн ирж хуримд оролцдог бөгөөд хуримын төгсгөл хирд «эхийн цагаан сүүний харамжийн үг» хэлж эхэд бэлэг өгнө. Энэ үг нь ирээдүй хойчийн сайн сайхныг ерөөн бэлгэдэлгүй харин үр хүүхдээ өсгөсөн эхийн ачлал хайр халамж зүтгэлийг уран үгээр магтан хэлсэн байдаг. Тухайлбал,

	 

	За үлэмж энэрэхүйн буян хотол төгсгөсөн

	Үнэхээр дагинасын язгууртай

	Ээж таны ач үрдэгээн

	Ачилсан тус нь юу билээ гэвэл

	... Хаврынх нь хавсарга салхинд

	Хажуу нөмөр дэгээн авч

	Хатуу ширүүн үгийг

	Хэлж сургасан

	Ачит ээж нь ээ!

	Зуных нь нар салхинд

	Суга сүүдэр дэгээн авч

	Ангаж цангахын нь цагт

	Ариун сүүгээрээ ундаалсан

	Ачит ээж нь ээ!

	 

	гэх мэтээр нялх балчир байхаас нь хайрлан арчилж өсгөж хүний зэрэгтэй болгосон ачлал энэрлийг дурдан магтаад:

	 

	Хан гарди шувууны зулзага ч бол

	Хар зандан модны орой дээр

	Үүрийн дунд сууж өсгөсөн боловч

	Хан огторгуй дор

	Халин дэвэн нисдэг жамтай

	Хан харцын маань

	Хайртай янаг үр гэж

	Өвөр дээрээ авч өсгөсөн ч

	Харь холд өгдөг ёстой

	 

	хэмээн «охин үр өөрийн гэрийн үүдэнд өтлөх ёсон үгүй» харин «хайрт охин сайхан үр боловч харь газар өгдөг заяатай»˗н учрыг эхэд хандан учирласан байдаг. «Эхийн цагаан сүүний харамжийн үгийн» төгсгөлд үрээ өсгөсөн эхийн ачлал хайрын хариу болгож өгч буй бэлгийн тухайд,

	 

	Анх төрсөн өдрөөс нь

	Асарч хайрлаж өсгөсөн

	Ачит эхийн хайрыг

	Өчүүхэн тусгахын төдий

	Барьж байгаа бэлэг бол

	Аливаа буян бүрдэгсэн

	Ариун цагаан хадаг

	Амтат идээний шим бүрдэгсэн

	Аршаант тунгалаг сархад, боов жимс

	Халуун хошуутай

	Халзан цагаан хонь нэг

	Эдгээр зүйлийг

	Эх танд өргөн дэвшүүлж баръя251      

	 

	хэмээн бэлэгт орсон зүйлийг тоочин өгүүлдэг. Энэ дурдаж буй зүйл бол «эхийн сүүн хариулах» нэрээр сүй бэлгийн дотор оролцдог тухай өмнө дурдсан билээ. Овгийн байгууллын үед «дайн тулаанд ороход эхийн цагаан сүүн˗хөхний даллага авах ёслол хийдэг252»  байснаас үзэхэд хуримын ёслолд «эхийн цагаан сүүний харамжийн үг» хэлж эхэд бэлэг өгдөг заншил нь эхийн эрхт ёсны үеэс уламжлалтай байж болох юм. Эхийн цагаан сүүний харамжийн үг хэлсний дараа бэрийн талын ерөөлч хүргэн тал болон бэрд хандаж сургаал захиасны зориулалттай ерөөл хэлдэг. Тухайлбал, Дарьгангын хуримлах ёсны босго дэлбэлэх үгэнд:

	 

	Хулсан мод өндөр боловч

	Усны чийгээр ургадаг

	Хурдан сайн хүлэг ч

	Унаган насандаа уралддаггүй шүү

	Үйл сураагүй үр юм шүү

	Үс нь гүйцээгүй хүүхэд юм шүү

	Үүнийгээ хайрлан дасгаж авахыг

	Хадам ургийн газар

	Хамт бүгдэд нь захиарай

	 

	гэсэн хэмээн энхрий охиноо халамжлан байхыг хадам нарт нь захисан байдаг бол үзэмчин ястны хуримд айлын бэр болж буй охиндоо хандан захиас үг нэртэй тусгай ерөөл хэлж:

	 

	Цээжний уураа хүрвэй ч

	Аман дотроо хадгалж яв

	Чээлдиг (цээрлэдэг) дээдсийн алдрыг

	Ээжийн хэлснээр чээлж яв

	Үнс хогоо хаялгүй

	Өдөртөө битгий өнжиж бай

	Өвөг дээдсийг хүндэлж

	Өргөн буяныг олж бай253

	 

	гэх мэтээр ёс суртахуун, аж төрөх ёсны талаар сургамжилсан байдаг. Энэ нь хурим найрын жаргаах дууны зарим хувилбарын адил сургаалт уянгын шинжтэй. Хуримын дуунд хүний эхнэр, айлын бэр болж буй залуу бүсгүйн сэтгэлийн догдлолыг илэрхийлэх, түүнд эцэг эхийнх нь зүгээс хэлсэн сургаал захиасны үгийн зориулалттай хэсэг бий. Эдгээр дуунд залуу бүсгүйд хадмындаа хэрхэн очих, хадам эцэг эх, эр нөхрөө хэрхэн хүндлэх, төлөв төвшин, ажилч хичээнгүй байх зэрэг ёс суртахуун аж байдлын үйлсийг захин сургамжилсан байдаг. Иймд найр хурим жаргаах дууны нэлээд нь сургаалт уянгын шинжтэй бөгөөд буриад хуримд төрсөн гэрээс нь охиноо үдэхдээ дуулдаг «Ууцны дуунд» энэ байдал бүр ч тод харагддаг. Монгол олон ястны дунд түгээмэл дэлгэрсэн «Нарийн шарга» дуунаас хурим найрын дууны бүхий л онцлогийг ажиглаж болно. ЗХУ˗ын ШУА˗ийн Дорно дахины хүрээлэнгийн Ленинградын салбарын гар бичмэлийн фондод буй Е˗165 гэсэн дугаартай 52 дуу бүхий (1911 онд олдсон) бичмэлд, буй хувилбарт:

	 

	Алиа шарга чинь омголон

	Амыг нь татаж мордоорой

	Аав ээжийнхээ зарлигийг

	Хүлээн хүндэлж суугаарай

	Эрх шарга чинь омголон

	Эмээлийг нь чангатгаж мордоорой

	Эгч дүү нар олон бий

	Эеийг дагаж яваарай

	Хэмээн өгүүлээд улмаар:

	Торго магнаг хувцсаа

	Тоостол үгүй өмсөөрэй

	Товчлон хэлсэн үгийг минь

	Дотроо бодож суугаарай

	Хоргой торгон хувцсаа

	Хол явахдаа өмсөөрэй

	Ховлох улс олон бий

	Хоёртой бодож суугаарай

	 

	гэх мэтээр харийн газар хадмындаа очоод биеэ хэрхэн авч явбал зохихыг сургамжилжээ. Ийнхүү эл дуунд үрдээ аж байдал, ёс сургахууны зүйлийг сургамжилсны зэрэгцээ:

	 

	Амраг бага чамайг

	Арайхан бага мордуулбай

	Алчуур хавтага хоёрыг

	Аяар болгож баръя

	Эрх бага чамайгаа 

	Эгнэгтийн хол мордуулбай

	Элдвийн олон эрдэнэсийг

	Үдлэг болгож баръя

	 

	гэж эцэг эхийн үймэрсэн сэтгэлийн догдлолыг илэрхийлжээ. Эл дуу охиноо хүнтэй суулган хол газар үдэн хуримлаж буй эцэг эхийнх нь сэтгэлийн догдлол, хямрал, сургамж зэрэг бүхий л талыг тусгасныхаа нэг адил хурим найр жаргаах дууны утга агуулга, хэлбэр зохиомжийн бүхий л шинжийг хадгалсан гэж болно. Өөрөөр хэлбэл найр жаргаах дууны бүхий л үүргийг дангаар гүйцэтгэж чадахуйц ажээ. Иймд охиндоо сургаал захиас хэлж хол газар хадмынх нь талд үдэж буй утгатай дээрх бадгуудын зэрэгцээгээр:

	 

	Хуур лимбээр найралбай

	Хуримын жаргал хөгжвэй

	Хурагсан олон та нартайгаа

	Хугацааны аяыг баръя аа

	Орой бүрий болбой

	Айраг сархад хурц бий

	Олноор найрласан та нартаа

	Найрын үдлэг мэдүүлье

	 

	гэж буй нь найр өндөрлөх болсныг мэдээлэх үүрэгтэй дууны шинжийг мөн төлөөлж байна. 

	Их хуримын орой хөшиг татах ёслол болдог ба хуримын гийчид тарж явцгаасны дараа бэр хүргэн талаас томилогдсон хоёр бэргэн орны урдуур эсгий хөшиг татан бэр хүргэнийг цуг унтуулах ёслол хийдэг байна. Бэрийн зөвхөн эх нь хүрэлцэн ирж хуримд оролцдог ба харин эцэг нь 3 хоногийн дараа эргэлт нэрээр ирж хөшиг тайлах найрт оролцдог. Ийм учраас «ээж хүргэлтэд, аав эргэлтэд» гэсэн зүйр үр гарчээ. Нийт монголд эх нь охиноо хадмынд нь хүргэх ёс түгээмэл юм. Хурим дуусаж бэрийг хүргэж ирэгсэд буцах үед тэдэнд бэлэг өгөөд хүргэн талын хэн нэг хүн гэрийн баганаас шагай буюу эсвэл үнсний адасга холбон зүүж түүгээр дохин орсон бороо арилж ирсэн гийчид буцдаг хэмээн хэлж хөөх дүр үзүүлнэ. Ийнхүү зочид буцахад харин бэрийн эх үлддэг байна. Багана үнсний адасга зэрэг нь гэрийн гал голомтын төлөөлөл болдог бололтой. Хурим дууссаны дараа нэг хоноод эх нь охиноо орхин явахдаа шинэ гэрийнх нь орны урд түүний хормойг нь дэвсүүлэн сөхрүүлэн суулгаад хормойн нэг үзүүрийг чулуугаар, нөгөөг сүхээр (эсвэл цагаан, хар чулуугаар) дарж «Бэр очсон газраа, чулуу шидсэн газраа» гэж хэлээд гардаг ажээ. Энэ бол «энэ айл чулуу, ган мэт бат бэх байг. Охин минь энэ гэрт хүндтэй үнэнч сайн эхнэр болог» гэсэн утгатай юм254». Хар цагаан чулуу нь эртний бөө мөргөлийн ойлголтын дагуу хар цагаан зүгийн тэнгэрт охиныхоо хувь заяаг даатгаж буйг бэлгэдэж байж болох юм. 

	Монголчуудын хуримлах ёсны ерөнхий тоймоос харахад түүнийг бүрдүүлэгч зан үйл дэг ёс нь маш эртний түүхэн уламжлалтай гэрлэлтийн анхны хэлбэрүүдтэй гарал үүслийн холбоотой байх нь ч цөөнгүй. Эхийн эрхт ёсноос эцгийн эрхт ёсонд шилжих үеийн гэрлэлтийн хэлбэрүүдээс үүдсэн зарим заншил монголчуудын уламжлалт хуримын гол цөм болсон хэсгүүдийг үүсгэн бүрэлдүүлсэн гэж болно. Элгэн төрлийн цус холилдох явдал улам бүр хязгаарлагдсаар хоёр өөр овгийн гишүүдийн хооронд гэрлэх (экзагом) ёс үүссэн боловч эхний шатанд аль тохиолдсон харь овогтой худ ураг болж байсангүй тодорхой нэг хэлэлцээрт овог бүр тодруулбал эх нь хүүдээ эхнэр сонгохдоо өөрийн төрсөн ахын охинтой гэрлүүлэхийг эрхэмлэдэг байв. Ийнхүү өөр овгоос боловч ураг төрлийн систем дотроо тодорхой нэг хэлэлцээрт овгийн буюу нагац ахынхаа охинтой гэрлэх хэлбэр нэлээд хугацаанд байжээ. Ийнхүү тогтсон уламжлалыг даган тодорхой хэлэлцээрт овгуудын хооронд нагац зээгийн холбоог түшиглэн гэр бүл бололцох явдалд саад учруулдаг хүчин зүйлс эрт үед цөөнгүй байснаас хамгийн гол нь хүн амын өсөлтийн тогтворгүй буюу жигд бус байдал юм. Тухайлбал гэрлэлтийн холбоо бүхий овгуудын эрэгтэй эмэгтэйчүүдийн тоо тэнцүү биш байх явдал цөөнгүй тохиолдож байсны зэрэгцээ янз бүрийн нөхцөл шалтгаанаас болоод бүхэл бүтэн овог сөнөх, сүйдэх явдал ч гарч байв. Ийм учраас харь овгийн хүнтэй гэрлэх явдалд арга буюу хүргэсэн юм. Урьдаас тогтсон уламжлалыг дагаж тодорхой хэлэлцээрт овгоос нагац талаа түшин гэр бүл болоход (фратрия буюу) ургийн холбоог овгууд нь «Нэгэн ижил, шүтээн гал голомтод хамаарч, овгийн тамга нь ижил байх нь олонтой байсан учир бэр гуйх, баталгаа хийх, хүүхний төлбөр болгон сүй бэлэг өгөх, бүр цаашилбал харь овгийн хүнийг овогтоо элсүүлж мөргөлийн ёс гүйцэтгэх зэрэг нь шаардлагагүй255 байсан бол харь овгоос гэрлэх болсон үед энэ бүхэн зайлшгүй хэрэгтэй болжээ. Нөгөөтээгүүр тэр үеийн хүмүүсийн ойлголт ёсоор бол шүтлэг, гал голомт ураг төрлийн системийн хувьд өөр харь овгийн хүнтэй гэрлэнэ гэдэг өвөг дээдсийн уламжлалыг зөрчин онгон шүтээнээ доромжилсон маш их нүгэлтэй үйлс болох байв. Иймд хүчинд автсан буюу хулгайлуулж буй маягаар хүүхнээ өгөх, худын гал ч гэсэн бэрийг ирэхэд гэрт оруулалгүй, баганаар үүд дарж саатуулах, бэр гуйх болон гэр бүл болох тухайд ёгт далд үгээр ярилцах зэрэг хуримлах ёслолын зарим зүйлс үүссэн юм. Энэ нь харь овгийн хүнтэй сайн дураар гэрлэлээ гэж онгон шүтээнээ хилэгнэхээс болгоомжлон түүнийг хуурч, төөрөлдүүлж буйн зориулалттай. Ийнхүү хуримлах ёслолын үндсэн хэсгүүд харь овгоос гэрлэх ёс үүсэн бэхжих явцад үүсэн бүрэлдэж улмаар дараагийн түүхэн үе шат бүрийн нөхцөл байдалд зохицон боловсрон хөгжсөн юм. Хуримын үед баруун талыг эрэгтэйд, зүүнийг эмэгтэйд оноох заншил, хүргэнээр шаант чөмөг зэргийг мултлуулан хүчийг нь турших ёс, залуу хосыг бат бэх гэр бүл болохын бэлгэдэл болгон хуримын дараа гурав хоног хүзүүний мах идүүлэх заншил зэрэг нь гарал үүслийн хувьд эхийн эрхт ёс, овгийн байгууллын үетэй холбогдох боловч дараагийн үеүдэд шинэ агуулгаар баяжин хувьссан билээ. 

	Монголчуудын хуримлах ёсны нэлээд зүйлс түүхэн үе бүхний нөхцөл байдал, нийгмийн харилцаа, ард олны үзэл бодол аж төрлийн онцлогийг тусган хувьссаар ирсэн юм. 

	Феодализмын үед шарын шашин хүчтэй дэлгэрснээс бэр хүргэний жил, мэнгэ таарах эсэх, ямар өдөр хуримлах зэргийг ламаар мэргэлүүлэх, бэрийн ерөөлийг ламаар уншуулах зэрэг шашны нөлөө хуримын ёсонд нэвтэрсэн байна. Гэвч энэ байдал монгол үндэсний уламжлалт хуримын ёсны үндсэн шинж мөн чанар ялангуяа ардын үзэл санаа, хүсэл эрмэлзэл, оюун билгийн толь болсон хуримын аман яруу найргийн шинж төлөвийг бүр мөсөн өөрчилж чадаагүй юм. Мөн тэмдэглэлтэй нэг зүйл бол феодалын нийгмийн үе дэх хуримын ёсонд ангийн ялгаа гарч ардын хуримлах ёсонд ардчилсан «үзэл санааны илэрхийлэл болсон дэвшилт зүйлс улам бүр бэхжин дээшилсэн юм. Тухайлбал феодал ноёдын хуримлах ёсонд эмэгтэй хүнийг дорд үзсэний илэрхийлэл болсон зүйлс элбэг байдгаас гадна сүй бэлэг нь бэрийг эд хөрөнгөөр худалдан авч буйн шинжийг бүр ч их харуулдаг байна. Тэгвэл жирийн харц ардын хуримлах ёсонд ийм зүйлс үлэмж бага байдгаар барахгүй инж сүй нь жирийн бэлэг өгч авалцах утгаар байдаг. 

	Сүй бэлэг хүргэх ёс нь эд хөрөнгийн зүйл ихээхэн шаардсан чирэгдэл ихтэй байсан учраас XIX зууны үеэс харц ардын дунд «хүүхэн босгож» гэрлэх хэлбэр нэлээд түгээмэл болсон юм. Мөн хуучин уламжлалт гэрлэлт нь амьдралаа холбож буй залуусын хайр сэтгэлийг огт харгалзалгүй зөвхөн эцэг эх нь шийддэг байсан явдал үүнд нөлөөлсөн юм. Хүүхэн босгон гэрлэхэд хос залуус хоорондоо хайр сэтгэлийн үндсэн дээр тохиролцон болзсон цагтаа шөнө дөлөөр эрэгтэй нь хэсэг нөхдийн хамт юм уу эсвэл ганцаар хөтөлгөө морьтой ирж хүүхнээ оргуулан аваачдаг. Тэгэхдээ хүүхний эцгийн гэрийн тотгоноос хадаг зүүж орхидог бөгөөд энэ нь охиныг нь оргуулан аваачсаны тэмдэг болдог ажээ256. Ингээд гурав хоноод хүүгийн эцэг бэр гуйх маягаар ирж сарын дараагаар хоёр талаас нийлэн хуримлаж гэрлэлтийг хууль ёсны болгодог байна. Энэ нь хос залуусын хоорондын хайр сэтгэлд үндэслэсний зэрэгцээ сүй бэлэг төлөх эд хөрөнгийн бэрхшээлт байдлаас чөлөөлдөг учраас харц ардын дунд их дэлгэрсэн юм. Энэ бол үйлдвэрлэх хүчний хэрэгцээгээр эмэгтэйчүүдийг хулгайлдаг овгийн байгууллын үеийн хэлбэрийн үлдэц биш харин хувийн өмчийн бүхнийг шийдвэрлэх эрх мэдлийг зөрчин гарч ирсэн цаг үедээ дэвшилттэй зүйл байв. 

	Ардын хувьсгал ялсан үеэс нийгмийн ахуйд гарсан шинэ зүйлс, хүмүүсийн ухамсрын өсөлтийн дагуу шашин шүтлэгийн нөлөө бүхий элдэв хоцрогдлын зүйлс хуримын ёсноос аяндаа гээгдсэн төдийгүй нийгмийн шинэ харьцааны тусгал болсон дэвшилтэт шинэ шинэ хэлбэрээр монгол хуримын ёслол баяжиж ирсэн билээ. Ялангуяа манай нам засгаас үндэсний уламжлалт хэв заншил, гэрлэх ёслолын хэлбэр агуулгыг улам бүр соёлч боловсронгуй болгон хүмүүжлийн ач холбогдлыг нь дээшлүүлэх талаар байнгын анхаарал халамж тавьсаар ирснийг онцлон тэмдэглэвэл зохино. Ардын засгийн газраас 1925 оны 10 дугаар сард гаргасан «эмэгтэйчүүдийг богтлох явдлыг зогсоох тухай» тогтоол нь гэрлэлтийн ёслол дахь феодализм, шашны үлдэгдлийг даван туулах үндсэн нөхцөлийг бүрдүүлж өгсөн юм. Ингээд улмаар социалист амьдралын хэм хэмжээ, гэр бүлийн хүрээн дэх эрэгтэй эмэгтэйчүүдийн эрх тэгш байдлыг хуульчлан тунхагласан гэр бүлийн хуулийг боловсруулан баталсан юм. 1960˗аад оны үеэс социалист амьдралын хэм хэмжээ, коммунист хүмүүжлийн зарчим шаардлагад зохицуулан хуримлах ёслолын агуулга хэлбэрийг улам боловсронгуй болгон хүмүүжил, гоо сайхны ач холбогдлыг дээшлүүлэх оролдлого санаачилга улам ихэссэн юм. 1976 онд гэрлэх ёслолын ордон нээгдсэн явдал манай нам засгаас ард түмнийхээ соёл аж байдлыг дээшлүүлэн үндэсний дэвшилт зан заншлыг залгамжлан хөгжүүлэх талаар хэчнээн их анхаарч байдгийн тодорхой жишээ болсон юм. Энэ бүхэн нь хуримын ёслолд бэр хүргэн тал бэр хүргэн нар харилцан эрх тэгш байдлаар оролцон бие биеийг хүндэтгэсэн утга агуулгатай зан заншлын зүйлийг элбэгжүүлж улмаар социалист агуулгатай үндэсний хэлбэртэй хуримлах ёс бүрдүүлэх үндэс болсон юм. Хуучин цагт хань ижлээ зөвхөн эцэг эхийн тааллаар сонгож өөрсдөө ямар ч мэдэлгүй байсан бол одоо хүмүүс өөрсдийн дур хүсэл, хайр сэтгэлийн үндсэн дээр гэрлэх болсон байна. Мөн ард түмний аж байдал ухамсрын өсөлттэй холбогдон сүй бэлгийн арилжаа наймааны шинж бүрмөсөн алга болсон төдийгүй түүний бүрэлдэхүүн ч өөрчлөгдөн соёл ахуйн буюу бэлэг дурсгалын чанартай зүйлээр бүрдэл болдог болжээ. Мөн хуучин хуримд байсан бэр мөргөх ёслолын агуулга хэлбэр үндсээрээ өөрчлөгдөн хадам эцэг эхтэйгээ мэндчилэн тэндээс сургаал халамжийн үгийг нь сонсохын учир утгатай болжээ. Хуримлах ёслолд зөвхөн хоёр талын хамаатан садан оролцох бус хамт ажилладаг хүмүүс найз нөхөд нь хамаарагдах болсон төдийгүй сүүлийн үед ажил, үйлсээрээ тэргүүний зарим залуусын хуримыг нэгдэл, үйлдвэр, зэрэг албан газраас нь ёслон тэмдэглэж байгаа нь хуримын ёслолын нийгмийн шинж, хүмүүжүүлэх нөлөөг улам дээшлүүлж буй  зүйл юм. 

	Ийнхүү орчин цагийн хуримлах ёс нь социалист аж төрөх ёсонд бүрэн нийцсэн үндэсний хэлбэртэй социалист агуулгатай шинэ соёлын хэсэг бөгөөд залуу хосын гэр бүл бололцох явдлыг хамт олон нь коммунист ёс суртахуун, хууль зүйн үүднээс хүлээн зөвшөөрч сайн сайхныг хүсэж буйгаа илэрхийлэх зориулалттай зан заншил, аман яруу найргийн цогцолбороос бүрдэл болсон иргэний баяр ёслолын нэг хэлбэр болон төлөвшиж байна. 

НАСНЫ ОЙ

	 

	Монгол түмний дунд тэмдэглэдэг гэр ахуйн зан үйлийн ёслолын уламжлалт нэг хэлбэр нь насны ой юм. Үүнийг дотор нь хүүхдийн, өндөр насны гэж хоёр хувааж болно. «Монголын заншлаар... хүний насыг тоолохдоо эхийн хэвлийн дэх үеэс тооцон арван сар болж гарсныг нэг настай гэж үзэн түүнээ хий нас гэж түүн дээр нэмэн тоолохдоо хаврын эхэн сарын шинийн нэгнийг нэгэн жилийн хэмжээс болгон цагаан сараар нэг нас нэмдэг гэж үздэг тул шинэ оныг төрсөн өдрийн баяртай хамтатган тэмдэглэдэг ажээ257. Мөн уламжлал ёсоор хүүхдийн ойг тэмдэглэхдээ зөвхөн хүн болсны нь эхний жилийг ихэд ёслон хойшхыг бусад их ёслолтой хамтатгадаг байв. Иймд хүүхэд төрснөөс хойш нэг жилийн дараа хамаатан садан, найз дотно нөхдийн хүрээнд хүүхдийн ойн найрыг хийдэг. Харин сүүлийн үед хүүхдийн төрсөн өдрийг гэр бүл, үеийн нөхдийн нь хүрээнд жил болгон тэмдэглэдэг, шинэ заншил дэлгэрч байна. Хүүхдийн ойн найрт архи дарс бага хэрэглэдэг төдийгүй хүүхэд багачуудыг аль болох өргөн оролцуулж идээ цагаалгаар дайлахыг эрхэмлэнэ. Энэ ёслолын үед гэрийн хоймор цагаан эсгий дэвсэн ойг нь тэмдэглэж буй хүүхдийг суулган найрладаг ба түүнд хандан ерөөл хэлдэг заншилтай. Уг ерөөлд өдрийн сайныг өнжин хүлээж ёслолын найрыг хийж буйг учирлаад ойг нь тэмдэглэж буй хүүд хандан 

	 

	Өсөх нас

	Өрнөх үйлс

	Сурах эрдэм

	Судлах ухаан

	Баярлах эрдэм

	Бахдах алдар чинь

	Нарны гэрэл

	Сарны туяа шиг

	Дээш дээшээ

	Дэгжин мандаж... 

	Төрд баатрын буйртай

	Төрсөнд хүндэт суудалтай

	Аав эжийдээ ачлалтай

	Ах дүүдээ элбэрэлтэй

	Эрхэм иргэн болоорой гэж

	Энхрий хүүдээ ерөөе258

	 

	хэмээн захисан байдаг. Энэ нь хүний өв тэгш чанарын талаарх монгол түмний үзэл бодлын илэрхийлэл бөгөөд ерөөл бэлгэдлийн утгатай төдийгүй бяцхан хүүхдэд хандсан хамт олны сэтгэлийн захиас юм. Мөн хөвгүүдийг таван нас хүрмэгц түүнд тусгай эмээл (эрвээлж) төхөөрөн дуртай сайн морийг нь зүслэн зааж өгч төрсөн өдрийнх нь ойг тэмдэглэхдээ эмээлийг нь тохон моринд мордуулж хултай айргаар морины толгой дэл хондлойг мялаан үлдсэнийг тэр хүүд уулгадаг нэгэн сонин заншил байдаг. Ингэхдээ шинэ эмээлийг моринд тохоод эцэг нь эхэлж мордож буусны дараа хүүгээ унуулан морины цулбуураас хөтлөн хотоо нар зөв гурав тойрч,

	 

	Хонхор дүүрэн морьтой

	Хот дүүрэн малтай

	Үрээн дүрээд

	Үрээгээ хөтлөөд яваарай

	 

	хэмээн ерөөл бэлгийн үг хэлдэг байна. Морь бол малчин хүний хөдөлмөрийн, нэгэн чухал хэрэгслийн чанартай зүйл учраас энэ нь тэр хүүг таван нас хүрч морь унах цаг болсныг ёслон тэмдэглэж олон малтай сайн малчин болж үр үндсээ залгамжлахыг ерөөн бэлгэдсэн утгатай. Монголын уламжлалт заншил ёсоор бол дал, наян тав, ерэн насанд өндөр насны ойн найрыг үр хүүхэд, садан төрөл нь нутаг усныхаа ард олныг урин өргөн дэлгэр хийдэг. Тэгэхдээ зуны дэлгэр цагт айраг цагаа бэлтгэн найрлаж бөх барилдуулж, морь уралдуулан нэгэн ёсны бяцхан наадам хийдэг заншил бий. Наян тав, ерэн насны ойг бүр ч хүндэтгэлтэй тэмдэглэдэг бөгөөд «ер хүрэхэд ирэг хуваан иддэг» гэдэг үг байдаг259 нь үүнтэй холбоотой байж магадгүй юм. Орчин үед тавь, жаран насны ойг ч тэмдэглэдэг болсон нь хүний нийгмийн үүрэг ихэд өсөж насны ой нь зөвхөн урт насалсны баяр төдийгүй улс нийгэмдээ үр бүтээлтэй ажилласан хөдөлмөрийн алдар тэмдэглэх ёслолын шинж нь ихэссэнтэй холбоотой юм. Өндөр насны ойн найрын үед олны хүндэтгэл хүлээн ойгоо тэмдэглүүлж буй буянтай бууралд хандан ерөөл хэлдэг. Эл ерөөлд:

	 

	Төр улсдаа үнэлэгдсэн

	Түмэн арддаа хүндлэгдсэн

	Түүх шастирт нэрлэгдсэн

	Ах дүүдээ өмөг болсон

	Ач гучдаа түшиг болсон

	Ачит буурал та минь... 

	Ертөнцийн олны ахмад нь болж

	Есөн хүсэл нь ханан жаргаж

	Ерэн сүүдэр зэрэгцсэний

	Ерөөлтэй найрыг үүсгэж байна

	 

	гэх мэтээр настан буурлын ач гавьяаг тухай тухайн настай нь холбогдуулан шүлэглээд,

	 

	Өтгөс их настайгаа

	Өргөн дээдэлж хүндэлдэг нь

	Өргөн монголын жам

	Өвч олны заншил

	Өнөөгийн бидний баясгалан

	Өсөх хойчист үлгэр 

	Өрнөн мандахын бэлэг 

	Өвлөж залгахын ерөөл 

	Өдгөө цагийн баяр 

	Өнөд үүрд мөнхрөх

	Өлзийтэй найрыг үүсгэе260

	 

	хэмээн өндөр настныг хүндэтгэсэн найр цэнгэлийг эхлэх тухайд зочин гийчдэд хандан уран холбоо үгээр зарласан байдаг. 

ТӨГСГӨЛ

	 

	Бид монгол түмний цаг улирлын болон гэр бүлийн зан, үйлийн үндсэн хэлбэрүүдтэй танилцлаа. Эдгээр нь цагаан сарын шинийн нэгэн буюу билгийн улирлын тооллын шинэ оны эхнээс он дуусталх үе, орчлон дээр хүн эхэлж мэндлэхээс насан эцэслэх үеийг хүртэл амьдралын өргөн хүрээг хамарсны зэрэгцээгээр мал аж ахуйн ажил хөдөлмөртэй нягт уялдаатай ажээ. 

	Манай ард түмний дунд түгээмэл дэлгэрсэн эдгээр ёс заншлын дотор өвгөд дээдсийн маань хөдөлмөрч чанар, зочломтгой сайхан зан, эртнээс уламжлалтай аж ахуйн салбар, малчны хөдөлмөрийн онцлогийг тусгасан зүйлс олон байна. Ялангуяа зан үйл тус бүр өөр өөр агуулга хэлбэртэй байвч цөмд нь малчин ардын психологи туссан ажээ. Мал аж ахуйн холбогдолт ёс заншлыг эзэмшинэ гэдэг малчин байхын зайлшгүй нэг нөхцөл мөн. Эдгээр нь өнөө үед зөвхөн судалгааны ач холбогдолтой төдий биш залуу малчдад ахмад үеийн туршлага болж уламжлагдах юм их буй нь тодорхой. Тэгэхдээ эдгээрийн дотор шүтлэгийн учир холбогдол бүхий болон хоцрогдсон хуучин ахуйг тусгасан зүйл цөөнгүй байгаад шинжлэх ухааны өндөрлөгөөс шүүмжлэлтэй хандах учиртайг өгүүлэх юун. Иймд орчин үед үндэсний зан заншлыг залгамжлан авахдаа ард түмнийхээ олон зуун жилийн турш уламжлан хөгжүүлж ирсэн шилдэг дэвшилттэй, үндэсний бахархал болохуйц тийм зүйлийг шинэ нөхцөлд тохируулан бүтээлчээр шинэчлэн хөгжүүлэх нь чухал билээ. Ер нь үндэсний зан заншлыг уламжлан авна гэдэг бол өнөөгийн хүмүүсийн оюун санааны хэрэгцээ аж төрөх ёсны шаардлагад тохируулан шинэчлэн залгамжлахын нэр юм. Иймд ард түмнийхээ соёлын өв уламжлалд ангич намч байр сууринаас хандан феодалын аж төрөх ёсны нөлөө шингэсэн хоцрогдсон хуучны болон шашны нөлөө бүхий зүйлийг гээн зан заншил, баяр ёслолын янз бүрийн хэлбэрт буй ардчилсан дэвшилт уламжлалыг залгамжлан хөгжүүлэх ёстой билээ. Тухайлбал социалист зан үйлийг төлөвшүүлэн хөгжүүлэхдээ ард түмний дэвшилт ёс заншил, зан үйлийн яруу найргаас өвлөн авах юм их бий. Тэгэхдээ өв уламжлал нь бүтээлч шинэчлэлийг зайлшгүй шаарддаг бөгөөд түүнийг шинэ ахуй нөхцөлдөө тохируулан хөгжүүлэх шаардлагатайг өгүүлэх юун. 

	«Өв уламжлалыг архивын эрхлэгч хуучин бичиг дансыг хадгалдаг шиг хадгалдаггүй нь илэрхий юм. Өв уламжлалыг хадгалах гэдэг бол зөвхөн түүгээр хязгаарлах гэсэн хэрэг огт биш261 гэж В. И. Ленин сургасан нь соёлын өвийг уламжлах шинэчлэх зүй тогтлыг заасан үг юм. Иймд ардын зан үйлийн дэвшилт уламжлалыг өвлөн авахдаа яг тэр чигээр нь хуулбарлан хэрэглэх бус социалист шинэ ахуй нөхцөлдөө зохицуулан бүтээлчээр шинэчлэн хөгжүүлэх шаардлагатай нь хэн бүхэнд ойлгомжтой билээ. Өөрөөр хэлбэл ард түмнийхээ зан заншилд хүндэтгэлтэй хандахын зэрэгцээ өнөөгийн хүмүүсийн үзэл санаа гоо сайхны эрэлт хэрэгцээнд нийцсэн зүйлсийг социалист аж төрөх ёсны хэм хэмжээнд тохируулан бүтээлчээр залгамжлан хөгжүүлэх нь чухал гэдгийг эцэст тэмдэглэе. 

